
Толаӈгода Нина”


Толаӈгода нина”!



Тюку маниенара” – Нум’ Вади вадита Иона’ падвы падар”, Невхы Вато’ ӈоб” терда. Невхы Вато, Едэй Вато’ ня’ Нум’ Падар’ терха’. Тикы падаркат Падар”, юре” по’ ямбан’ я’ тиӈгэвна сямянхат толабада ӈэвы, теда’ ӈод” тарця.

Невхы Вато Нум’ я’ тирм’ мивам’, ненэцям’ мивам’ ваде”ӈа”, тадтикахад еврей”, ӈани невхы ненэцие” тэнз’ иле”мидо’, индато’ несэйвор”мам’ ваде”ӈа.

Иона падвэхэнанда, Нум’ Вади вадетаӈэ хэван’ нись харвавамда, тадтикахад ныхында ӈардан’ тарця Нум’ хамахад таяхало”мамда ваде”ӈа.



Тикы ненадо сер” маня” илна” ӈадимя’ нерня VIII юре” по’ тяхана ӈэвы. Нум’ Ионам’ вэбты, тадтикахад ватосавэй Ассирия параӈодадава’ Ниневия хардаханда хэсь, тикы харад’ терха” хэбяхасавэй ӈэвамдо’ ваде”манзь табэдавэда. Иона, Израиль’ тер” ӈахат вэнзу нидо’ – Ниневия’ тер” хэбяхыдо’ индо’ ядан’ хаевахандо’, Нум’ хэбяхыдо’ ха”авраваханда нивы харва”. Маси”, пыда вэнзуху” хэсь сейда пинвэкы, ӈадъбята Ниневияхад няби няна ӈэда ян’ хая.

Хуркари и” хэбиле”мя серота пуд, Иона Нумд’ намда, тарем’ ӈод” Нум’ Ниневия’ тер” хэбяхы ха”авравада пыда ихинянда саць сава нись ӈа”. Нумгав’ сава юнамда ня”маванда пир хусувэйм’ сялил”мамда Ионан’ манэ”лабта. Пыда хэбяхасавэй ненэцие” хаван’ ни харва”, та’ екававна хэбяхыдо’ индо’ ядан’ хаевахандо’ харва. Нум’ Ерв – Израиль’ тер” Нумли ни ӈа”, я’ тир’ Нум’, иленя” сармик” ӈэбто’ ӈод”, я’ ниня вадёдана” ӈэбто’ ӈод”, пыдо’ мал’ Ватонда сер’ ӈа”, Нянанда тарана”.

Едэй Ватохона Иисус няна” Иона’ иле”мям’ тензибтемби, Харта яӈгуво”мамда, тадтикахад яӈор’ илело”мамда манэ”лабтамби. Тикы’ хавна Иисус Ниневия я’ тер хэбяхасавэй” табэдяр’ ватоси” хэбяхыдо’ хаева’ манэ”лабт”ӈэ мэ”ӈа.



Маня” Невхы Ватоход ӈэда тюку нюдяко падарм’ толабаванда” сер’, няв-няв Нум’ Падарм’ ӈарханда толаваханда” енава”. Нум’ Падарм’ пэртя Институт Нум’ Вади вадета Иона’ падвы тюку падарм’ ненэй вадан’ падвэн’, вади тидхалембавэн’, падтаӈговэн’ сейхад ӈэда сава вади хэтби.



Электрон’ мирбям’ мэта падаркавм’ ИПБ сайтхана https:

ibt.org.ru хана хось пиртара”.

[image: ./images/0_ornc.png] 

1


[image: ./images/0_orna.png] 




Иона’ Нум’ Ерв’ сякад хуноро”ма

11Амиттай’ хасава нюн’, Ионан’ Нум’ Ерв вадам’ мэ”мы:
2«Юркад, сюдбя март’, Ниневиян’ хань”. Нум’ вато’ вадес”, Мань няни вэва серото’ юн тэвыць».
3Иона юркы”, Нум’ Ерв’ сякад Таршишан’ хунаванзь Иоппиян’ то. Таняна Таршишан’ миндя ӈарка”я ӈаном’ хо, мирта салда, тадтикахад ӈанон’ тий”. Нум’ Ерв’ сякад хуна, ненэцие” поӈгана Таршиш’ няю’ нэкалӈада.

4Ӈопой, Нум’ Ерв ямд’ сата мерцям’ ӈэдара, тикахавахад сюдбя хамба” ӈадибелыд”. Ӈано тахараван’ харва.
5Ӈанохона манзарана” сейдо’ хая”. Хусувэдо’ харта хэхэхэнда ханорць тёры”ӈа. Ӈаномдо’ сибимдемба пэндъидо’ ямд’ моёядо’. Ионахав ӈано’ мю’ таси’ пакалъй”, юсибтэй”, ӈамгэхэртахат ехэра хонарэй”.

6Ӈано’ ӈэвахана мэна някунда то, ма: «Ӈамгэ пыдар хонын?! Юркад”, харт Нумганд туёс”! Маси”, Пыда сидна” тензибтеӈгу, маня” вэ’ нива” ханд”»+.
7Мал’ няхато’ лахана пэяд”: «Ти, серебям’ мохова”! Хибяна” е”эмня маянд’ еремява”, манэкава”». Серебям’ мо”, серебя Ионан’ ха”мы”.
8Тиканда няби” хонрамба пядо’: «Маӈгар”, хибя’ е”эмня маянд’ еремява”? Ӈамгэ манзаям’ пэртан? Ханяд миӈан? Соя”ма яр ханяна ӈа? Тэнзар ӈамгэ?»
9Пыда няндо’ ма: «Мань евреядм’, ямг’ яха’ сертавэн’ – нумгы Нумд’, Нум’ Ерван’ тэядм’».

10Нум’ Ерв’ сякад хунамбавамда хэт”махаданда, ӈанохона манзарана” нерэндо’ нимня сейто’ хэсь, нянда ма”: «Серм’ сертан!»
11Сюдбя мерця тамна сахаманда нид, пыдо’ нянда ма”: «Ям’ хасерма’ е”эмня ханзер” сит мэб”на” савади’?»
12Пыда няндо’ ма: «Си”ми ня”мада”, яв’ ит’ мода”, тикахана сидя хэвхы ям’ хасерты”. Сюдбя мерця’ нянда” тебва мань серни ӈэвахад тенев”нидам’».
13Ӈанохона манзарана” я’ ня’ лабита пэяд”, ӈопой, сюдбя мерця’ ханяцей’ сахама’ нид, ханзеркарт” мэсь я”мадо’.

14Тикахана Нум’ Ерван’ хынумда пэяд”: «Нум’ Ервэй! Ябткоен’, тюку ненэця’ хава’ нид сидна” нён маядамбю”! Серцяда вэям’ хамдавана” нид нён харамбадю”!»
15Ионам’ ня”ма, ямд’ модо’, ям’ хасеръй”.
16Нум’ Ерв’ сякана тамна ханяцей’ сейдо’ хая. Нум’ Ерван’ ханм’ тэвра, Нянда ватора”.

Иона’ туё”ма

21Нум’ Ерв сюдбя халям’ Ионам’ палеванзь ӈэдара. Няхар” яля’, няхар” пи’ Иона пыда сёнзянда мюня мэ+.
2Халя’ сёнзя’ мюд Иона Нум’ Ерван’ Нумганда туё”ӈа.
3Пыда ма: «Сэхэн’ еремба”ни, мань Нум’ Ервм’ хаӈадамзь, Пыда няни лаханась. Я’ ӈылад тёры”ӈадамзь, Пыдар си”ми намдан!
4Ӈылдасядан’, яв’ ёрдан’ Пыдар си”ми мон, яв’ и” си”ми сюрте; си”ми Ендадод ханаби, Пыдар хамбад нимняни ядэрӈа”.
5Мань мадамзь: ‹Пыдар сэвхатат питларэйв”. Ӈопой, мань тамна Пыдар Хэбидя Хардамд манэтав!›

6Сёни ӈэсонд’ и” мале тэвы”, си”ми ӈылдасяда ям’ сюртемби, ӈэвами яв’ ӈув” пэбтерӈадо’.
7Мань ид’ ӈыл’ пэ” паха’ ӈэсонд’ таси’ хаядм’. Я’ нё пили” пудни талы”! Нум’ Ервэй, мань Нумми, ӈопой, Пыдар илми хась’ ваӈгахад тюхулӈарась!
8Выдара”махадни, енасяламзь мань Нум’ Ервм’ тензибтедм’, мань хынумда”мами Нянд, Пыдар Хэбидя Хардаханд тэвы”.

9Хусувэй” хумбанзяда сядэйха” тэяна” Сянавамд хаеби”.
10Маньзяван, Нянд сава вади мэць, ханм’ тэвраӈгудм’. Нянд ваторо”мини мал’ сертаӈгун. Илм’ ӈэдабава Нум’ Ерв’ ӈудахана ӈа!»

11Нум’ Ерв’ табековна, халя Ионам’ я’ ни’ тодада.

Ниневиян’ Иона’ хэ”мя

31Ӈани’ Ионан’ Нум’ Ерв вадам’ мэ”ӈа:
2«Юркад, сюдбя март’, Ниневиян’ хань”. Мань нянд ӈамгэм’ хэта табэдасадм’, таняӈы я’ терха” вадесан»+.
3Иона юркы”, Нум’ Ерв’ вада’ сер’ Ниневиян’ хая. Нум’ сякана Ниневия ӈарка”я мар” ӈэвы: ӈопой вархаданда няби варанда ӈэсонд’ няхар” яля’ ядва.

4Иона марад’ помна ядэрць пэй”, ӈопой яляри’ ядэрмы, нид яда тёрырць лахана: «Тет ю” яля’ пиркана Ниневия я’ сяр’ нид ёхода!»
5Ниневия’ тер” Нумд’ пунрэяд”. Нюдяко” ӈацекэхэт ӈаркто’ ӈэсонд’ пыдо’ ӈаворць ӈэвадэйд”. Ӈумгад сертавы ембдярм’ сера”.

6Ниневия’ параӈодан’ тикы мун’ тэвва’ сер’, пыда ервода ӈамдёрцянда нид юркы”, харта параӈода ембдярта ека, ӈумгад сертавы тохока”на пыхыдамда синда, ту’ сибя’ ни’ ӈамды”.
7Тикахад параӈода харта няданда, марцьхэхэтата, Ниневия’ тер” намдава’ е”эмня табеком’ ӈэдара: «Харад’ тер”, сямян вадабада сармикадо’, хорова”, хув” нёя” ӈавор”, хадырманзь нёя” ханас”, нёя” идар”.
8Ненэця”, сямян вадабада сармикадо’ ӈумгад сертавы тохока”на пыхыдадо’ синдая”. Хусувэй ненэць’ ныхымда нись сянзь Нумд’ хынумдая. Хусувэй вэва серм’ сертаба ӈэвадэйдамд”, нёя” вэнзумда я”авкабю”.
9Хибя тенева? Харвабта, Нум’ сидна” сялилць, Имда несэймдаӈгуда, нена ӈэвадаӈгу”, маня” нива” хаӈгу”»+.
10Серо”манато’ Нум’ вэва серм’ сертаба ӈэвадавамдо’ манэ”ӈада. Нум’ сиддо’ сялилць няндо’ ӈэдараванзь ваде”мы маям’ няндо’ ӈэдарамба ӈэвадэй”.

Иона’ ненха

41Иона тикан’ ида ӈули” вома, нензюмя.
2Нум’ Ерван’ туёць, ма: «Нум’ Ервами, тамна яханани мэвани мальӈгана лаханадамзи”. Тикы’ нид мань Таршишан’ хуна тасла”нисявав’. Пыдар Нумӈэ сёнзяр лата, сеяр сава, пон’ ненхасядан, сянавар ӈарка, ӈэдараванда маям’ ӈэвадавахаданд теневадамзь.
3Ӈадьбята, Нумӈэ, мань илми хана”: илевани екававна ханяцей’ хаӈгудм’».
4Нум’ Ерв хонарку: «Нянанд та’ пирувна нензюмзь серо”ӈа?»
5Иона маркад тарпы”, яля’ тарп’ няӈы хэвханда ӈамды”. Тикан’ ӈумгат мятамда серта, тидханда ӈамдахая, марад’ ханзер” хэвам’ мание пэй”.

6Нум’ Ерв – Нум’ ӈамдэдм’ ӈэдара, пыда Иона’ нимня мер’ вады – ӈэванда тидӈэ, маяӈгат хэӈгаӈэ таралъй”. Иона тикан’ ӈули” маи”.

7Нябимдей яля’ хув’ мерувна Нум’ халым’ ӈэдара. Халы ӈамдэдм’ мадада, тикы тыра.
8Хаер” ӈадимзь, Нум’ яля’ тарп’ няд епдя мерцям’ ӈэдара. Хаер” Иона’ ӈэвам’ парадамба пя. Выдараванда нид, хаван’ харва, ма: «Илевани екававна ханяцей’ хаӈгудм’».
9Ионам’ Нум’ хонра: «Ӈамдэд’ е”эмня та’ пирувна нензюмзь нянанд серо”ӈа?» Иона ма: «Серо”ӈа, хавани пирувна нензюмядм!»

10Нум’ Ерв ма: «Пыдар ӈамдэдм’ сяӈан, иб” ӈод” тикым’ пыдар манзая”махартар, вадаба”махартар яӈгуси”: ӈопой пихина ӈадимяси”, ӈопой пихина хаси”.
11Мань ханзер” та’ пир ӈарка Ниневия марадм’ нив сялилт”? Мюнянда сятаняӈы, маханяӈы ниня хамэдамбада сидя юр’ ня’ сидя ю” ёнар” ненэць’ мэ”, тикы’ хавна сяӈок вадабада” сармик” таня”?»

Толаӈгода Нина”

Толаӈгода нина”

Тюку маниенара” «Матфей’ падвы Маймбабцо Юн», Едэй Вато’ ӈоб” терда. Едэй Вато, Невхы Вато’ ня’ Нум’ Падар’ терха’. Тикы, падаркат Падар”, юре” по’ ямбан’ я’ тиӈгэвна сямянхат толабада ӈэвы, теда’ ӈод” тарця.

«Евангелие» вада грек’ тэнзм’ мэта ненэцие” вадахат ӈадимы, хамэдита – «Маймбабцо Юн». Иисус Христос харта тохолирта тарем’ нюмдевы. Едэй Ватохона ӈокханда тет «Маймбабцо Юн» падар”. Тикы” мал’ Иисус Христос’ ила’ нямна ӈа”: сямян Манзара”мита нямна, Тохолирта нямна, ӈадимдембавы Мутрита нямна, яӈгуво”махаданда яӈор’ Илело”манда нямна.

Едэй Ватохона падда сер” теда’ мэта по” толырм’ пя”махад нюрте”э юр” по’ мальӈгана Палестина яхана ӈэвы” сер”. Та’ мальӈгана Палестина Рим’ параӈоди” ӈылна мэвы. Тарем’ ӈо”, тикахана иленя” иудей” харто’ пунрёбцомдо’ лэтрамбавэдо’. Пунрёбцондо’ пудхав, Нум’ Вади вадета Моисей’ сер’ Нум’ няндо’ ми”мы Вато ӈэвы. Моисей’ пуд, мале ӈока” Нум’ Вади вадета” хэбяха’ ныхыхыд, хава’ ныхыхыд ненэцие ӈэдаванда Нум’ Тэравы’ – Мессия’ товам’ ваде”мэдо’.

Тадхав ти, теда’ мэта по” толырм’ пя”ма ялэ” мальӈгана Палестина яхана ӈэда Вифлеемам’ нюбета хардакохона пон’ ӈатевы Мессия – Иисус Христос соя. «Христос» – грек’ вада, хамэдита – «Юритевы».

Маймбабцо Юн, тикы ӈэдава’ нямна ӈэда Юн, ненэця’ мирбяхана товы Нум’ Ню’ сер’ я’ терха” ми”ми. Тикы Юн ӈамгэри яхана иленя, хуркари вада’ тэнзм’ мэта хусувэй ненэця’ ет’ ӈа.

«Маймбабцо Юн» грек’ вадавна пады. Христосан’ пунрёва’ сидя ёнар” по’ танява’ ямбан’, «Маймбабцо Юн» я’ тир’ ний ӈока тэнз вадан’ тэвравы. Теда’ Матфей’ падвы Маймбабцо Юн ненэй ненэця’ вадавна ӈули” нюрте”э’ ӈадимя.

Матфей тикы падарм’ Иисусан’ пунрёда, грек’ вадам’ мэта еврей” е”эмня падвэда. Пыда Христос’ това’ нямна сэвнда”ми” та’ ха”амвам’ манэ”лабтамби. Нум’ Христос’ нямна Аврааман’ ватора”манда, Давид параӈода’ ервода ӈамдёся’ ни’ ӈамдувнда Иисус’ сер’, та’ ха”ма”мам’ толаӈгодаха” пунрабтамби.

Нум’ Падарм’ ӈани вадаха” тэврамбада Институт, Матфей’ падвы Маймбабцо Юнм’ ненэй вадан’ падвы Кондыгина Ольган’, вадам’ тидхалембадаха’ – Соӈ Ын Субха’, Лар Татьянаха’ ня’ сава вади хэтыби. Тикы’ хавна, Матфей’ падвы Маймбабцо Юнм’ ненэця’ вадавна падар”ӈэ ӈадимдева’ е”эмня нядаӈговэхэ” сейхад ӈэда сава вади хэтыби. Ненэй ненэцие” харто’ вадавнандо’ тикы падарм’ толабавахандо’ маня” маймбива”.



Нум’Падарм’пэртя Институт




Хэбимдевы Вада”

Хэбимдевы вада”




Невхы Вато


	Ила’ ӈадиво”ма 	Ила 

	Египетхад хэ”мя	Еги 

	Левит	Лев 

	Толыр”	Тол 

	Нябимдей Вато	Няб 

	Иешуа	Иеш 

	Судеӈгода”	Суд 

	Руфь	Руфь 

	1-ей Параӈодадава	1 Пар 

	2-ей Параӈодадава	2 Пар 

	3-эй Параӈодадава	3 Пар 

	4-ей Параӈодадава	4 Пар 

	1-ей Невхы иле”мя	1 Нев 

	2-ей Невхы иле”мя	2 Нев 

	Ездра	Езд 

	Неемия	Неем 

	Есфирь	Есф 

	Иов	Иов 

	Нумд’ ӈэда сё	Нумд’ 

	Иӈудота вада’ хара”	Иӈу 

	Нум’ Вади минрена”	Нум’ 

	Соломон’ сёхот сё	Сол 

	Исаия	Ис 

	Иеремия	Иер 

	Иеремия’ ярма	Яр 

	Иезекииль	Иез 

	Даниил	Дан 

	Осия	Ос 

	Иоиль	Иоиль 

	Амос	Ам 

	Авдий	Авд 

	Иона	Иона 

	Михей	Мих 

	Наум	Наум 

	Аввакум	Авв 

	Софония	Соф 

	Аггей	Агг 

	Захария	Зах 

	Малахия	Мал 






Едэй Вато


	Матфей’ падвы Маймбабцо Юн	Мф 

	Марк’ падвы Маймбабцо Юн	Мк 

	Лука’ падвы Маймбабцо Юн	Лк 

	Иоанн’ падвы Маймбабцо Юн	Ин 

	Ӈэдаравы” манзара”ма”	Ӈэд 






Ӈэдаравы” падвы падар”


	Иаков’ падвы падар”	Иак 

	1-ей Пётр’ падвы падар”	1 Пет 

	2-ей Пётр’ падвы падар”	2 Пет 

	1-ей Иоанн’ падвы падар”	1 Ин 

	2-ей Иоанн’ падвы падар”	2 Ин 

	3-эй Иоанн’ падвы падар”	3 Ин 

	Иуда’ падвы падар”	Иуд 






Ӈэдаравы Павел’ падвы падар”


	Рим’ Хэхэ’ мят’ падвы падар”	Рим 

	1-ей Коринф’ Хэхэ’ мят’ падвы падар”	1 Кор 

	2-ей Коринф’ Хэхэ’ мят’ падвы падар”	2 Кор 

	Галатия’ Хэхэ’ мят’ падвы падар”	Гал 

	Ефес’ Хэхэ’ мят’ падвы падар”	Еф 

	Филиппы’ Хэхэ’ мят’ падвы падар”	Фил 

	Колоссеи’ Хэхэ’ мят’ падвы падар”	Кол 

	1-ей Фессалоника’ Хэхэ’ мят’ падвы падар”	1 Фес 

	2-ей Фессалоника’ Хэхэ’ мят’ падвы падар”	2 Фес 

	1-ей Тимофеян’ падвы падар”	1 Тим 

	2-ей Тимофеян’ падвы падар”	2 Тим 

	Титан’ падвы падар”	Тит 

	Филимонан’ падвы падар”	Флм 

	Еврейха” падвы падар”	Евр 






	Ӈадимде”мя 	Ӈад 

Матфей’ падвы Маймбабцо Юн


Иисус Христос’ соя”ма паӈгада

(Лк 3:23-38)

11•Авраам’ ню’, Давид’ ню’ – Иисус Христос’* соя”ма паӈгада тарця:
2Авраамхад Исаак соявы, Исаакахад Иаков соявы, Иаковхад Иуда ӈани хасава нита ня’ соявы”,
3Иуда Фамарьхад Фаресм’, Зарам’ ховы, Фаресхад Есром соявы, Есромхад Арам соявы,
4Арамхад Аминадав соявы, Аминадавхад Наассон соявы, Наассонхад Салмон соявы,
5Салмон Рахавахад Воозм’ ховы, Вооз Руфьхад Овидм’ ховы, Овидхад Иессей соявы,
6Иессейхад Давид параӈода соявы, Давид параӈода Урия’ пухухуд Соломонм’ ховы,
7Соломонхад Ровоам соявы, Ровоамхад Авия соявы, Авияхад Аса соявы,
8Асахад Иосафат соявы, Иосафатахад Иорам соявы, Иорамхад Озия соявы,
9Озияхад Иоафам соявы, Иоафамхад Ахаз соявы, Ахазхад Езекия соявы,
10Езекияхад Манассия соявы, Манассияхад Амон соявы, Амонхад Иосия соявы,
11Вавилонан’ сиддо’ ямдала”ма’ мальӈгана, Иосияхад Иехония ӈани хасава нита ня’ соявы”*,
12Вавилонан’ ямдала”махад Иехонияхад Салафииль соявы, Салафиильхад Зоровавель соявы,
13Зоровавельхад Авиуд соявы, Авиудхад Елиаким соявы, Елиакимхад Азор соявы,
14Азорхад Садок соявы, Садокахад Ахим соявы, Ахимхад Елиуд соявы,
15Елиудхад Елеазар соявы, Елеазархад Матфан соявы, Матфанхад Иаков соявы,
16Иаковхад Мария’ вэсако – Иосиф соявы. Тикы Марияхад Христосӈэ нюмдебада Иисус соявы+.
17Тарем’ ӈокханда Авраамхад пясь Давид’ ӈэсонд’ юкад вата тет ненэця’ ил’, Давидхад пясь Вавилонан’ ямдала”ма’ ӈэсонд’ юкад вата тет ненэця’ ил’, Вавилонан’ ямдала”махад пясь Христос’ ӈэсонд’ юкад вата тет ненэця’ ил’.




Иисус Христос’ соя”ма

(Лк 2:1-7)

18•Иисус Христос’ соя”ма тарем’ ӈэвы: Мария Небянда Иосифахана хаюпавам’ тасла”махад, ӈобт’ тэвванди’ нерня, Мария Хэбидя Индад’ сер’ саӈговормы+.
19Иосиф Вэсакоховада тид” ӈэда ӈэсь, немда сядомоӈгаданда тале ӈэдараван’ харвавэда.
20Ӈодь’ индя тарем’ хэсь, ти, Нум’ Ерв’ юне ядэлана нема’ юдэхэна нянда ӈадимя, ма: «Иосиф, Давид’ ню! Мариям’ неданд мэсь нён пин”, Мыӈгананда Мэнада Хэбидя Индкад ӈа.
21Хасава Нюм’ хованда, Тикым’ Иисусӈэ* нюмдеир. Пыда ненэциеда хэбяхахатато’ ӈэдаӈгу».*+
22Тикы, Нум’ Вади вадета’ сер’ Нум’ Ерв’ лахана”ма та’ ха”амва’ е”эмня тарем’ хая+.
23Тарем’ мамы: «Ти, хасавахад ехэрана пирибтя саӈговорта, Хасава Нюм’ сояӈгу, Еммануилӈэ нюмдеӈгудо’».* Тикы хамэдита: «Нум’ нянана” мэ».
24Иосиф юрк”махаданда, Нум’ Ерв’ юне ядэлана’ табеко’ сер’ Мариям’ пухуцяданда ханавэда.
25Тарем’ ӈод” Хасава Нюм’ сояванда ӈэсонд’, Иосиф Няданда ермевы. Соявы ӈацекым’ Иисусӈэ нюмдеда.

Яля’ тарп’ няд ӈэда иӈудоте”э”

21Ирод* параӈодаӈэ тарава’ яляха”на, Иудея яхана ӈэда Вифлеем хардахана Иисус’ соя”махад, яля’ тарп’ няд иӈудоте”э” Иерусалим март’ то”, тарем’ ма”:+
2«Тандая’ соявы иудей” Параӈода ханяна мэ? Нумгэмда яля’ тарп’ няна маниеваць, Нянда ӈэвна” ха”авраванзь това”».
3Тикым’ намда, Ирод параӈода няркома, Иерусалим’ тер” сертревнда мал’ няркома”.
4Ирод параӈода ненэцие” поӈгана ӈарка ханондани, Моисей’ Ватом’ теневани ӈокхандо’ ма”лахая, няндо’ хонарку: «Христос ханяна соявнда ӈэса?»
5Пыдхавадо’ нянда тарем’ ма”: «Иудеяхана ӈэда Вифлеемхана соявндась. Нум’ Вади вадета’ падвэхэна тарем’ ӈаси”:
6‹Пыдар, Иуда еркар’ яхана ӈэда Вифлеемӈэ, Иудея’ ӈани хардахат ӈамгэхэртавна нюдян нин ӈа”, няданд Ерв ӈадимда, Пыда Мань ненэцие”ни – Израиль’ ма”алкода ӈэӈгу›».*
7Тикахана Ирод тале иӈудоте”э хаӈа, нядандо’ нумгы’ сяха’ ӈадиво”мам’ намда.
8Сиддо’ Вифлееман’ ӈэдарамба, тарем’ ма: «Хаяда”, хури’ сававна Ӈаябэй Ӈацекы’ нямна намдарада”, хоб”нанда” няни мада”, мань’ ӈод” хандадм’, ӈэвами Нянда ха”авраӈгудм’».
9Иӈудоте”э” параӈодан’ инзеле”мяхадандо’ хая”. Тадхава яля’ тарп’ няна маниевы нумгыдо’ нерандо’ няна миӈа, Ӈацекы’ мэсь’ я’ ни’ тэвванда сер’ мацеда.
10Тикы нумгым’ манэкава ӈули” маид”.
11Мят’ тю”мяхадандо’, Ӈацекым’ Мария Небянда ня’ манэ”ӈа”, ян’ мо”на, Нянда ӈэвдо’ ха”авра”. Ӈэсяӈодо’ няӈгада”, Нянда ӈуда’ терӈэ солотэйм’, ладанм’*, смирнам’* ми”ӈа”+.
12Тикы’ пуд юдэхэнандо’ Иродан’ нива салма’ табеком’ намда”, несэй сехэрэвна харто’ яхандо’ хая”.




Ирод’ ӈацекы хадаба”мада

13Иӈудоте”э” хэ”мяхад, Иосифан’ юдэхэнанда Нум’ Ерв’ юне ядэлана то, тарем’ ма: «Ирод Ӈацекым’ хадаванзь пюӈгуда, юркад”, Ӈацекы Небянда ня’ ханахаюн”, Египетан’ хунад”. Нянд мамани ӈэсонд’ таняна мы”».
14Иосиф юркы”, пи’ Ӈацекым’ Небянда ня’ содахая, Египетан’ хая”.
15Ирод’ хава’ ӈэсонд’ таняна мэ. Нум’ Вади вадета’ сер’ Нум’ Ерв’ хэтвы вада тарем’ ха”мы”. Вадада тарцясь: «Египетхад Мань Нюми хаӈавась»*+.




Ирод’ ӈацекы хадаба”мада

16Ирод иӈудоте”э” сита писядавэӈэ манэць, саць нензюмя. Иӈудоте”э” вадахат ёльцямда тасла, Вифлеемхана, хый яха”ната сидя похото’ тэввы, тикахад нюдярка хасава ӈацекы мал’ хадаванзь табеком’ ӈэдара.
17Тадхава Нум’ Вади вадета Иеремия’ вади” сер’ ха”мы”. Тарем’ мась:+
18«Рамахана му’ со, яр ӈэвононда, я”авлада яр ӈэвононда. Рахиль нюта нид ярӈа, нюта яӈго, сёнзяда савуман’ ни харва”»*.




Египетхад сало”ма

19Ирод’ ха”махад, Иосиф Египетхана мэванда мальӈгана, Нум’ Ерв’ юне ядэлана юдэхэнанда нянда ӈадимя, тарем’ ма:
20«Юркад”, Ӈацекы’ индат’ харвана” ха”, Ӈацекы Небянда ня’ содахаюн”, Израиль’ ян’ хань”».
21Иосиф юркы”, Ӈацекым’ Небянда ня’ сода, Израиль’ ян’ хая”.
22Иудеяхана Ирод нисянда е”эйӈэ Архелай параӈодаӈэ таравам’ намдахава, Иосиф таня’ хэсь пина. Юдэхэнанда табеком’ намда, Галилея ян’ хая.
23Тэв”махаданда Назаретм’ нюбета хардан’ илелъй”. Нум’ Вади вадети” сер’ хэтвы вада тарем’ ха”мы”: «Назарет’ терӈэ нюмдевнда»+.

Хэхэдаӈгода Иоанн’ ненэцие Нумд’ хаё”мя

(Мк 1:1-8; Лк 3:1-9, 15-17; Ин 1:19-28)

31•Тикы яляха”на Хэхэдаӈгода Иоанн то, Иудея’ вэӈго яхана ненэцие Нумд’ ханзь тарем’ ма:+
2«Хэбяхыда” хаейда”, Нув’ Параӈодадава хахаялма»+.
3Пыда нямнанда Нум’ Вади вадета Исаия тарем’ мась: «Вэӈго яхана тёренана’ вабц: ‹Нум’ Ерв’ сехэрэдамда хамэдада”, недамда ненземдара”›».*
4Иоаннхав маха’ ху”ла юно’ таркад паӈгалмы ембдяро мэ”ӈа, ёнэвнанда тобъёва ни сяры. Ӈаврахабида явна маирта”, юрите”э пилю” юр”.
5Та’ мальӈгана Иерусалим’ тер”, Иудея’ тер”, Иордан яха’ хэвхы я’ тер” мал’ нянда турӈа”.
6Хэбяхыдо’ индо’ ядан’ вадесо”махадандо’, Иоанн’ сер’ Иордан яхахана хэхэдаӈгу”.
7Хэхэдаӈгованзь нянда минди ӈока фарисей*, саддукей* манэць, Иоанн тарем’ ма: «Ӈабтацавэй халы’ нюӈэ, вад’ тованда нерцирмахад* хуна хибя нянда” манза+?
8Хэбяхыда” хаевамда” серк”ната” ӈадимдера”.
9Ихинянда” тарем’ нёда” ман”: ‹Маня” нисява” – Авраам!› Маньзяван нянда” мадм’, Нумгав’ тюку манябэхэртахат Авраам’ ню серта пир”ӈа+.
10Тубка мале пи” ванохо”на ӈа, няданда сава вадюртада яӈгода хусувэй пя сапыбада, тун’ момбада+.

[image: ./images/Picture01.jpg] 

11Хэбяхыда” хаеванда” е”эмня мань сидда” икана хэхэдамбидм’, пумнани Миндахав нядни тамна ва”ӈа. Мань Пивахартамда минева’ пирадм’ нидм’ ӈа”. Пыдхавада Хэбидя Индкана, тухуна сидда” хэхэдамбаӈгу+.
12Тэраӈгось’ сивада Ӈудахананда ӈа, нянь’ ӈуво” сэв тэрабась’ ямда хабтумдаӈгу; нянь’ ӈуво” сэв тинханда ма”лаӈгуда, хаёвы таросяда ӈумгаби хабтёсяда тухуна парадаӈгуда». $1+

[image: ./images/Picture02.jpg] 

(Мк 1:9-11; Лк 3:21-22)

13•Та’ мальӈгана Иисус Иоанн’ Сита хэхэдава’ е”эмня, Галилея яхад Иордан яхан’ то.
14Иоаннхав Иисусм’ таб”ламба тарем’ ма: «Мань Няданд хэхэдаӈгоба”ни таранё”, Пыдцейр няни тон?»
15Иисус тикы вадахата ма: «Теда’ ӈэя. Нянана” тарем’ сямян ненэсям’ томда тара». Тикахана Иоанн Ваданда сер’ ӈа.
16Иисус хэхэдаӈго”махаданда таминда икад тарпы”. Ти, Нянда нув’ няра нэй”, Иисус Нум’ Индад’ голубь’ тотрев’ Ниндя ха”мотавам’ манэ”ӈа+.
17Нув’ няд вабц тэбкада: «Тикы, Мань сянда Нюми, Мань маймбабцоми»+.

Иисусм’ хэбяхаха” хокабтамба”ма

(Мк 1:12-13; Лк 4:1-13)

41•Тикы’ пуд Хэбидя Инд” Иисусм’ ӈа’ хорпаванзь вэӈго ян’ тэврада.
2Иисус тет юд’ пи’, тет юд’ яля’ нива ӈавормам’ мэсо”махаданда ӈамлы”+.
3Хокабтаӈгода Нянда тэвы”, тарем’ ма: «Нум’ Нюн ӈэб”нанд, тюку манябэхэ” ман”, няньӈэ хэя”».
4Иисусхав вадахата ма: «Тарем’ пады: ‹Ненэць’ няньрихид ни илеӈгу”, Нум’ няӈгад ӈэда хусувэй вадацейхад илеӈгу›*».
5Тикахавахад ӈа Сита хэбидя март’* хана, Хэбидя Харад’ ни’ тю”у’ нулта.
6Нянда тарем’ ма: «Нум’ Нюн ӈэбат, таси’ санад”. Тарем’ падынё”: ‹Нум’ Е”эмнянд нув’ юне ядэланида табэдаӈгу, Ӈэнд пэн’ тебвоӈгад ӈуди” ниня Сит ханаӈгу”›*»+.
7Иисус нянда ма: «Тарем’ ӈани’ пады: ‹Нум’ Ервамд – Нумд нёр хорпю”›*».
8Тадтикахад ӈа Иисусм’ ӈули” пирця хой’ ни’ ханада. Я’ сяр’ ний сямян параӈоди” ё, сямян сава илебцамдо’ Нянда манэ”лабта,
9ма: «Ян’ мо”на, няни Ӈэвамд ха”аврабат, Нянд тюку мал’ татын».
10Иисусхав нянда ма: «Сатана, Нядни хэвня’ хань”, тарем’ пады: ‹Нум’ Ерварихинд – Нумлихинд ӈэвар ха”аврамбю”, Няринда тара”›*»+.
11Тикахана ӈа Сита хае. Ти, нув’ юне ядэлана” то”, Нянда таралъяд”+.




Иисус’ Галилея яхана манзара пэ”ма

(Мк 1:14-15; Лк 4:14-15)

12•Иисус Иоаннм’ сяра хана”мам’ намда, Галилеян’ салъй”+.
13Назаретхад хэ”мяхаданда Капернауман’ то, та’ илелъй”. Тикы Завулон’* яхад, Неффалим’ яхад хахаяда Галилея то’ хэвхы харад ӈэвы+.
14Тикы сер” Нум’ Вади вадета Исаия’ хэтвы вади” та’ ха”маванзь тарем’ хая+.
15Вадида тарця”: «Завулон’ я, Неффалим’ я, Иордан яха’ техэ яв’ няю’* ӈэда сехэры, ӈани тэнзм’ мэта ненэцие” Галилея!
16Пэвдяхана ӈамдёда ненэця” ӈарка ялям’ манэ”ӈа”, хава’ тидхана, хава’ яхана ӈамдёдаха” яля яберелъй”»*.
17Та’ ёльцяӈгад Иисус ненэцие Нумд’ ханзь лахана пэй”: «Хэбяхыда” хаейда”, Нув’ Параӈодадава хахаялма».




Иисус’ нюрте”э тохоламбадида хаё”мя

(Мк 1:16-20; Лк 5:1-11)

18•Иисус Галилея то’ хэвувна миманда сер’ сидя некасм’ – Пётрӈэ нюмдебада Симонм’, Андрей папанда ня’ манэ”ӈа. Тон’ поӈгамди’ момбихи’. Халям’ хадабадаха’ ӈэвэхэ’+.
19Иисус нянди’ ма: «Пумнани тоди’. Сидди’ ненэцие Нумд’ тэволана ёртяӈэ сертаӈгудм’»+.
20Пыди’ тикыринди’ поӈгади’ хае, Пумнанда хаяха’+.
21Пиня’ миманда сер’, Пыда ӈани’ сидя некасм’: Зеведей’ нюху’ – Иаковха’ Иоаннаха’ манэ”ӈа. Пыди’ ӈано’ мюня Зеведей нисямди’ няць поӈгамдо’ сулорпихи’. Иисус сидди’ хаӈа.
22Пыди’ таминди’ ӈаномди’ хае, нисямди’ хае, Пумнанда хаяха’.




Ненэцие Савумдамба”мада

(Лк 6:17-19)

23•Иисус Галилея’ тиӈгэвна ядэрць ма”люӈгалава мяк”нато’ ненэцие тохоламби, Нум’ Параӈодадава’ Маймбабцо Юнм’ ненэцяӈг” ваде”ӈа, ненэцие хуркари хабцяӈгатато’, хад’ ӈэвахатато’ савумдамби+.
24Юнда Сирия я’ тиӈгэхэртавна хая. Ненэця” Иисусан’ хуркари хабцяӈга”на хаӈгурти, едяхана тыхынани, ня”маравы, тебкадарти, хэвда хабэй тэврамби”. Пыда тикы савумдамбида+.
25Тикахавахад Галилеяхад, Ю” Маркад, Иерусалимхад, Иудеяхад, Иордан яха’ тяхад ӈока ненэць’ Пумнанда хая+.

Хой’ ниня мэ”мы маймбабцо’ нямна ӈэда вада”

(Лк 6:20-23)

51Ненэцие манэць, Иисус хой’ ни’ танэй”. Ӈамдаванда сер’ Тохоламбадида Нянда то”.
2Иисус сиддо’ тохоламба вахалъй”:
3•«Нум’ Индадм’ маӈгута” ябда”, Нув’ Параӈодадава пыдо’ е”эйдо’.
4Сёнзьто’ тахара ярта” ябда”, пыдо’ таӈгамлавнда”.
5Янадана” ябда”, пыдо’ ям’ е”эйта”.
6Ненэсям’ маӈгута”, ненэсян’ саць харвана” ябда”, пыдо’ малебтеванда”+.
7Сянана” ябда”, пыдо’ сямда”+.
8Сейдо’ хабто” ябда”, пыдо’ Нувм’ манэта”.
9Поё савумдамбада” ябда”, Нум’ нюӈэ нюмдеӈгуд”+.
10Ненэся’ е”эмня питармы” ябда”, Нув’ Параӈодадава пыдо’ е”эйдо’.
11Мань е”эмняни сидда” сяцялмдембабато’, сидда” питарпабато’, ханзели” сиякавна сидда” вэвупато’, пыдара” ябдада”.
12Маймбида”, нюркабтыда”. Нумгана ня”мувндара” ӈарка. Нернянда” товы Нум’ Вади вадети ӈани’ тарем’ питарпавыдо’.




Сэр”, яля

(Мк 9:50; 14:34-35)


[image: ./images/Picture03.jpg] 

13•Пыдара” я’ сэрта”. Сэр” ныхысялмбата, ханзер” ӈани’ сэръядаӈэ ханда? Ӈоб’ тароси, хэвня’ хаери, ненэцие” тан”мандаӈэ ханда.
14Пыдара” я’ тир’ яляда”. Тю”уна хой’ ниня ӈэда мар” такла нида пирас”.
15Серакабтм’ тюнехэя, хыдя’ ӈыл’ ӈабтамбада ни ӈа”, ӈамдёсянда ни’ ӈабтамбада. Тиканда мяд’ мюня мэни мал’ ялэмдамбида+.
16Пыдара” яляра” тарем’ ненэцие” нерад ялэмдёя. Ненэця” сава серода” мание, нумгана мэна Нисямда” ӈарабцута”.




Вато’ нямна ӈэда Тохола”мада

17Ватом’ мадаванзь товэӈэ, Нум’ Вади вадети” вади мадаванзь товэӈэ Си”ми нёда” пэр”. Ватом’ мадаванзь нидамзь ту”, Ватом’ томдаванзь тодамзь.
18Ненэся нянда” мадм’, нумг’ яха’ таняван’, сямян ӈамгэ Ватонда сер’ ха”мувдавэй’ Ватоход ӈобкарт падар”, ӈобкарт енахалма ни” ха”амӈгу”+.
19Тикы, табекохот сямян нюдя табеком’ мадана, ненэцие тарем’ тохолана, тикы Нув’ Параӈодадавахана няхатата сямян нюдяӈэ толёда. Тикы табеко” сер’ иленахав, ӈани ненэцие тарем’ тохоланахав, Нув’ Параӈодадавахана сямян ӈаркаӈэ толёда+.
20Ӈадьбя”ни нянда” мадм’, пыдара” тид” ӈэвара” Моисей’ Ватом’ теневани”, фарисей” тид” ӈэвахад нибта вас”, пыдара” Нув’ Параӈодадаван’ нида” тюӈгу”+.




Нерцирма’ нямна ӈэда Тохола”мада

21Невхы ненэцяӈг” ваде”мы намдырла” тарця: ‹Нён хавыд”. Хавыдана судевнда›.*
22Маньзяван нянда” мадм’, хибяри хумбанзи” няханда нерцилаӈгана судевнда. Хибяри няханда мамб”нанда: ‹Рака›*, серо тасламбади” мандалт’ ми”манда. Хибяри няханда мамб”нанда: ‹Са”лан›, тикы, я’ ӈылы’* тута тун’ мовнда.
23Ханамд ханондалаван’ тэвраванд мальӈгана, лакри’ нянд ет вэнзер’ ӈэвам’ тензибтебт,
24ханар ханондалавахана хаед. Нюрте”э’ хань”, нянд ня’ поёди’ савумда”, тикахана ту”, ханар мис”.
25Сит вомдартамбаданд ня’ ӈопой сехэрэвна мимаханди’, поёди’ паромба савумда”. Нябинзер’ сит судеӈгодан’ мита, судеӈгодар манзаранаханда сит мита, тиканда сяролава мят’ еремдан+.
26Ненэся нянд мадм’, пудана есякоцямд ми”мадавэй’ таняд нин тарпаӈгу”.




Са”ева’ нямна

27Невхы тарем’ мано”мам’ намдараць: ‹Нён са”е”›.
28Маньзяван нянда” мадм’, хибяри нен’ харва нен’ сырта, мале ихинянда нехэна са”е.
29Вэняӈы сэванд сит вэван’ манзабтамбаб”, вэняӈы сэвар тюхулт, хэвня’ мод. Пыхыданд ӈарханда я’ ӈыл’ еремя’ екававна, та’ екававна ӈопой ӈамзанд пеля яӈгоя. Тареюм’ нянанд хынебэй ӈэӈгу.
30Вэняӈы ӈуданд сит вэван’ манзабтамбаб”, вэняӈы ӈудар мадад, хэвня’ мод. Пыхыданд ӈарханда я’ ӈыл’ еремя’ екававна, та’ екававна ӈопой ӈамзанд пеля яӈгоя. Тареюм’ нянанд хынебэй ӈэӈгу+.




Тодо’ яха” хэва’ нямна

(Мф 19:9; Мк 10:11-12; Лк 16:18)

31•Невхы хэт”мада тарця: ‹Хибяри немда хаебта, нехэнда сидя ян’ хэ”мя падарм’ ми”ӈая›.
32Маньзяван нянда” мадм’, хибяри са”ева’ хара нись ӈа”, ӈани хара’ нид немда хаебта, немда са”еван’ тэвраӈгуда. Хибяри хаеревы нехэна нелебта, тикы са”е.




Ваторава’ нямна

33Невхы ненэцяӈг” хэтвы ӈани’ намдавэра” тарця: ‹Ватора”мам’ нёр мада”. Нум’ Ервханд ватора”манд сер’ ӈэя›*.
34Маньзяван нянда” мадм’, ӈоб’ нён ватор”: нумӈгана нён ватор”, тикы Нум’ ервода ӈамдёсь’ яда;
35яхана ӈани’ нён ватор”, тикы Нум’ ӈэта танась’ я. Иерусалимхана нён ватор”, тикы Ӈарка Параӈода’ мар”;
36харт ӈэвахананд нён ватор”, ӈопой ӈэбтанд якартм’ ялмра, пармре нир пирас”.
37Вадара” тарця ӈэя: ‹Ӈаха”› ӈэсьӈгана ‹Ӈаха”› ӈэя, ‹Ни ӈа”› ӈэсьӈгана ‹Ни ӈа”› ӈэя. Тикым’ тяхабтамбава вэнзухуд ӈа.




Пуня’ нива вэвакумдёва’ нямна Тохоламба”мада

(Лк 6:29-30)

38•Тарем’ мано”мам’ намдараць: ‹Сэв’ е”эмня сэв, тибя’ е”эмня тибя›.
39Маньзяван нянда” мадм’, вэнзумданан’ пуня’ нён вэнзумд”. Хибяри сит вэняӈы пайдэхэнд ладаб”, нябир ӈани’ нянда сюртед.
40Хибяри сит судехэя, имбытат ханаван’ харвабта, пиняӈы панэр ӈани’ нянда мит.
41Хибяри сит саӈговотам’ мине, нянанда хахаяда ян’ хэсь ныхыри’ хамбата, нянанда сидя’ мэва’ таӈоковна хань”.
42Няданд хананан’ мис”, няданд ӈатебям’ хандахад пуня’ нён ӈа”.




Сит волтамбадар сянд

(Лк 6:27-28, 32-36)

43Тарем’ мано”мам’ намдараць: ‹Няданд хахаядар сянд, сит волтамбадар сэхэдад›.
44Маньзяван нянда” мадм’, сидда” волтамбадида” сянъяда”*, сидда” питарпади” е”эмня туё”ӈада”+.
45Тикахана нумгана мэна Нисянда” нюда” ӈэӈгуда”. Пыда вэнзу ненэцие” ни’, сава ненэцие” ни’ Хаерта ӈобпирувна ялэмдамбида. Тид” ӈэди” ни’, тид” ниня ӈэди” ни’ ӈобпирувна сарём’ ха”аврамбида.
46Сидда” сяндари сямб”нанда”, Нумгад ӈамгэ савам’ ня”маӈгуда”? Ӈэва’ мирм’ ма”ламбада” ӈод” тарем’ ни” ӈэсету”?
47Харта” нярихита” тороватабата”, ӈамгэ яӈга ненадом’ сертабида”? Ӈани тэнзм’ мэта ненэця” ӈод” тарем’ ни” ӈэсету”?
48Нумгана мэна Нисяра” хурид хадерци, пыдара” ӈод” хурид хадерцядада” ӈада”+.

Сава серм’ сертабава’ нямна

61Тид” ӈэвамда” ненэцяӈг” манэ”лабт”ӈэ ӈадимдевоӈгаданда” тосада”, нябинзер’ нумгана мэна Нисяхаданда” ня”мувндара” яӈгуда.
2Тиканда ӈэвасэйм’ мипабат, сиди” няндоти” тотрев’, муно”лабцям’ нён муно”ла”. Тарця” ненэця” ма”люӈгалава мяка”на, ядэлаваха”на ненэцие” сиддо’ саву”ма’ е”эмня тарем’ ӈэсеты”. Ненэся нянда” мадм’, пыдо’ Нумгад ня”мувндамдо’ мале ня”мадо’+.
3Пыдхавар ӈэвасэйм’ мипабат, тасиримна мипаванд е”эмня вэняӈы ӈуданд сертабадахад иняняӈы ӈудар ехэрая.
4Тиканда нись ӈадю” сырта Нисяр нянд тата.




Туё”ма’ нямна ӈэда Тохола”мада

(Лк 11:2-4)

5•Туёпата”, сиди” няндоти” то”лахада” нёда” ӈа”. Тикы”, ненэцяӈг” манэ”лабтамбавандо’ е”эмня ма”люӈгалава мяка”на, ядэлаби” ёӈга”на нулкая, туёць харвобтасетыдо’. Ненэся нянда” мадм’, пыдо’ Нумгад ня”мувндамдо’ мале ня”мадо’+.
6Пыдхавар туёпат, лабэканд тю”, нёмд талахая, нись ӈадю” таняна Нисяханд туёс”. Тикахана таклада серо маниена Нисяр нянд тата.
7Туёпата”, ӈани тэнзм’ мэта ненэцие” тотрев’ вата вадам’ нёда” мэс”, тикы” ихи”нато’ ӈока вадам’ мэп”нандо’, Нум’ сиддо’ намдаӈгу.
8Сидто’ то”лахада” нёда” ӈа”. Нисяхавара” Няданда хамдавэйхэнда”, ӈамгэ нянанда” таравахад тенева.
9Тарем’ туё”ӈада”: Нумгана мэна Нисява”! Пыдар нюмл хэбидя ӈэя.

10Параӈодадавар тоя. Ватор, нув’ няӈэнда тотрев’ я’ ниня ӈани’ тарем’ ӈэя+.

11Тюку яля’ няна” ӈэлом’ мэдава” тамбю”.

12Маня” нянана” ӈатебясавэй ӈатебясялмдемба”мана” тотрев’, ӈатебина” ха”авра”.

13Сидна” нён хорпю”, сидна” вэнзухуд ӈэда”.*+

14Ненэцие” хэбяхы ха”аврамбабата”, Нув’ Нисяра” ӈани’ хэбяхыда” ха”авраӈгуда+.
15Ненэцие” хэбяхы ниб”нанда” ха”авра”, Нисяра” ӈани’ хэбяхыда” нида ха”авраӈгу”+.




Нива ӈавормам’ мэ”ма

16Нива ӈавормам’ мэп”нанда”, сиди” няндоти” тотрев’ нёда” туселт”. Пыдо’ нива ӈавормамдо’ ненэцяӈг” манэ”лабтаванзь тарэнзидо’ вомдаби”. Ненэся нянда” мадм’, Нумгад ня”мувндамдо’ мале ня”мадо’.
17Пыдхавар нива ӈавормам’ мэп”нанд ӈэвар юрите”, ся”ал халта”.
18Нива ӈавормамд ненэцяӈг” манэ”лабтаванд екававна, нись ӈадю” таняна Нисяюмганд манэ”лабтад. Тиканда таклада серо маниена Нисяр нянд тата.




Нумгана ӈэда илебц

(Лк 12:33-34)

19•Я’ ниня илебцадамда” нёда” ма”ламбю”, я’ ниня тарм’ ӈаворта халы хавыда, пур” хавыда”, талей” сабканорӈа”, талэрӈа”.
20Нув’ няюцейна илебцадамда” ма”ламбида”. Таняна тарм’ ӈаворта халы ни хавыд”, пур” ни” хавыд”, талей” ни” сабканор”, ни” талэр”+.
21Илебцанд ӈэсь’ яхана сеяр ӈани’ ӈэӈгу.

22Сэв – пыхыд’ серакабт”. Сэванд хабто ӈэб”, пыхыдар ӈарханда яля ӈэӈгу.
23Сэванд вэва ӈэб”, пыхыдар ӈарханда пэваӈгу. Нянанд ӈэда яля’ пэваб”, пэвдя тамна хуркади’?

24Хибяхарт сидя ерв’ хабиӈэ тара нида пирас”: ӈопоймда мэнеӈгуда, нябимда сэхэдаӈгуда; ӈопойхананда варемда мэта, нябим’ ӈамгэхэртаӈэ нида пэрт”. Пыдара” Нумгана, илебцахана ӈоб’ мальӈгана манзара нира” пирас”+.




Сейда” нёя” няркан”

(Лк 12:22-34)

25Ӈадьбя”ни нянда” мадм’, иланда” е”эмня ӈамгэм’ ӈавормавнанда”, ӈамгэм’ ӈэрпававнанда”, ӈамгэхэна ӈаямда” ембпававнанда” нёда” няркан”. Индкав” ӈаврахад саць ни тара”? Пыхыдахав ембдяркад саць ни тара”?
26Нув’ сармикаха” сыркарӈада”, ян’ нянь’ ӈуво” сэв ни” моёпю”, нянь’ ӈуво ни” маторпю”, нянь’ ӈуво” сэв тинха” ни” мэмбю”. Тарем’ ӈод” Нув’ Нисяра” сиддо’ ӈавламби. Пыдара” нядандо’ тамна таранада” нида” ӈа”+?
27Тад ӈо” ханяӈэра” няркнаванда” нид харта иламда тянёмбохортавна ямбумда пир”ӈада?
28Ӈамгэ ембдяр’ нямна няркнада”? Пихий вадёдана лилия ӈамдэд’ ханзер” вадёдаван’ сыркарӈада”. Саӈговота манзаям’ ни” пэр”, ни” панор”.
29Мань нянда” мадм’, Соломонхарт* хуркари юнхананда ӈопойхартандо’ пирувна нивы ембдёсету”.
30Нум’ тюку яля’ таняна, хуняна хор’ мю’ паклеванда ӈамдэдм’ тарем’ ембпата, пыдара” сидда” тамна ханя ембас”. Пунрёбцора” тянёӈэ!+
31Нёда” няркан”, нёда” тарем’ ман”: ‹Ӈамгэм’ ӈамдава”? Ӈамгэм’ ӈэртава”? Ӈамгэм’ сераӈгува”?›
32Тикы сямян ӈавэ ӈани тэнзм’ мэта ненэця” пюрцетыдо’. Нув’ Нисяра” тикы сямян ӈавэ” нянанда” таравахад тенева.
33Нюрте”э’ Нум’ Параӈодадавам’ пюда”, Ненэсямда пюда”, тикахана тикы сямян ӈамгэ” мал’ нянда” ха”амӈгуд”.
34Ӈадьбята хуняӈы яля’ нямна нёда” няркан”. Хуняӈы яля харта е”эймда пэртада. Хусувэй яля’ харта харада нянда мась.

Ӈани хиби нёйда” судебю”

(Лк 6:37-38, 41-42)

71•Судевы ӈэвоӈгаданда” нёда” судеӈгу”.
2Хурка судхана судеӈгодада”, тарця судхана судевндада”. Хурка ёльцеӈгосяӈгана ёльцеӈгодада”, тарця ёльцеӈгосяӈгана ёльцевндада”+.
3Ӈамгэ нянд сэвхана ӈэда таборокоцеян’ сырӈан? Харт сэвхананд ӈэда павар’ пя нянанд ни су”?
4Нябинзер’, харт сэвхананд павар’ пя ӈэсь, ханзер” няханд тарем’ ман: ‹Сэвхаданд табороком’ тюхулкарцяв›?
5Сидя’ няндотаӈэ! Нерня харт сэвхаданд павар’ пя тюхул”. Тикахана сэвар сававна манэтада, нянд сэвхад табороком’ тюхулць пиртар.

6Хэбидя ӈавэда” вэӈг” нёйда” мипю”, мирета яв’ ӈодякуда” парась” нерад нёйда” моёпю”. Тикы” ӈэхэ”нато’ тантыдо’, пуня’ сюрхалкая сидда” ӈадта”+.




Хаӈада”, пюда”, тоярӈада”

(Лк 11:9-13)

7•Хаӈада”, нянда” тата; пюда”, хоӈгуда”; тоярӈада”, нянда” нэӈгуда.
8Хусувэй ханда ня”марпи, пюна хомби, тояртан’ нэвнда+.
9Поӈгананда”, няньм’ ханда хасава нюхунда манябэм’ ми”манда танявнав’?
10Халям’ ханда хасава нюхунда ӈабтацавэй халым’ ми”манда танявнав’?
11Пыдара” вэнзуӈэ, нюхута” сава ӈавэ мипа теневада”нё”, нумгана мэна Нисяхавара” Нянда хандаха” тамна ханя мис”!+
12Хусувэхэ”на ненэцие” нянда” ханзер” ӈэвадо’ нянанда” сава, няндо’ ӈани’ тарем’ ӈада”. Вато, Нум’ Вади вадети” вада” тикахана ӈа”+.




Тыя нё

(Лк 13:24)

13•Тыя нёвна тюӈгада”. Хаван’ тэвраӈгода нё таӈго, сехэрэда лата. Тикавна тюӈгана” ӈока”.
14Иланд’ тэвраӈгода нё тыя, сехэрэда нензел” ни ӈа”. Тикым’ хомбада тянё.




Ӈодявнанда пям’ хамэдамбава

(Лк 6:43-44)

15•Нум’ Вади сиякавна вадетаха” тосада”. Пыдо’ ху’ хоб серахая, нянда” турпато’ ӈод”, сёнзьдо’ ӈамлутна” сармик”+.
16Ӈоди”манато’ сиддо’ хамэдаӈгуда”. Нацдэй пяхад виноград’ ӈоди ма”ласеты”? Нацдэй ӈамдэкад смоковница’ ӈоди ма”ласеты”?
17Тарем’ хусувэй сава пя сава ӈоди тамби, вэва пяхав вэва ӈоди тамби+.
18Сава пя вэва ӈоди тась ни пирас”, вэва пя сава ӈоди тась ни пирас”.
19Сава ӈодям’ тась ниня пиртя хусувэй пям’ саппидо’, тун’ моёпидо’+.
20Тиканда сиддо’ ӈоди”манато’ хамэдаӈгуда”.




Мань сяхаӈгарт’ сидда” ехэрадамзь

(Лк 13:25-27)

21Хусувэй Няни тарем’ лаханана: ‹Нум’ Ервэй! Нум’ Ервэй!› Нув’ Параӈодадаван’ ни тюӈгу”, нумгана мэна Нисяни ватовна ӈэдари тюӈгу.
22Тикы яляхана Няни тарем’ лаханана” ӈока” ӈэӈгу”: ‹Нум’ Ервэй! Нум’ Ервэй! Нюмд мэць вад’ ӈэванди нисява” вадес”? Нюмд мэць ӈылекы нисява” питарпю”? Нюмд мэць ӈока мутрам’ нисява” ӈадимдембю”?›+
23Мань няндо’ мандадм’: ‹Хуна сяхаӈгарт’ сидда” ехэрадамзь. Ватом’ мадабадаӈэ! Нядни хэвня’ хаяда”›+.




Сидя мядм’ мимбадаха’

(Лк 6:47-49)

24•Тикы Вадаха”ни инзеле, Вади”ни сер’ ӈэда хусувэй хибя, мята пэ’ ни’ мэёвна мивы иӈудота ненэцялаха.
25Сарёмя, яха” латыд”, мерця” лададо’, тикы мядм’ пядо’, мя” пэ’ ни’ сертавы ӈэсь ни хав”.
26Тикы Вадаха”ни инзеле, Вади”ни сер’ ниня ӈэда хусувэй хибя, мята таб’ ни’ мивы иӈуцяда ненэцялаха.
27Сарёмя, яха” латыд”, мерця” лададо’, тикы мядм’ пядо’, мя” хава. Тикы хав”мада я”авлы».

28Иисус’ тикы вадида мале”мяхад, ненэця” Тохолирканда пысэйд”.
29Моисей’ Ватом’ теневанито’ тотрев’ сиддо’ ни тохоламбю”, ерв’ ныхым’ мэтадрев’ сиддо’ тохоламби+.

Ниня тораӈгана мерёсавэйм’ Савумда”мада

(Мк 1:40-45; Лк 5:12-16)

81•Иисус’ хой’ нид ха”амбата, Пумнанда ӈока ненэця” хая”.
2Ти, ниня тораӈгана мерёсавэй ненэць’ Нянда то, ӈэвамда нибклахая, ма: «Нум’ Ервӈэ, харваб”нанд си”ми хабтумда пир”ӈан»+.
3Иисус Ӈудамда вэӈгала, нянда теба, тарем’ ма: «Харвадм’, хабтув”». Таминда ниня тораӈгана мерёхот хабтума.
4Иисус нянда тарем’ ма: «Хибяхартан’ нёр вадес”, хань”, ханонданан’ пыхыдар манэ”лабтад, ненэцяӈг” манэ”лабт”ӈэ, Моисей’ табековна хандар тэвра”»+.




Юр” саю’ ерв’ хабим’ Савумда”мада

5•Иисус’ Капернауман’ тю”мяхад, Нянда юр” саю’ ерв то, хынумда ма:
6«Нум’ Ервэй, мяканани хабикоеми хэвнда хабэйӈэ юседа, саць тыхына».
7Иисус нянда ма: «Мань тутадм’, сита савумдаӈгудм’».
8Юр” саю’ ервхав Вадахата тарем’ ма: «Нум’ Ервэй, мя”ни мю’ Пыдар тюванд пирадм’ нидм’ ӈа”. Вадарир хэт”, хабикоеми савумда.
9Мань хар”н ӈани няни ӈудахана мэна ӈэсь, ӈудаханани мэна саюни таня”, ӈопойхандо’ мамб”ни: ‹Хань”›, ханда. Ӈанихиндо’ мамб”ни: ‹Ту”›, тута. Хабихини мамб”ни: ‹Сертад›, сертаӈгуда».
10Тикым’ намда, Иисус пысэй”, Пумнанда миндяха” тарем’ ма: «Ненэся нянда” мадм’, Израильхана хибяхартахана тарця пунрёвам’ хо”мами яӈгу.
11Нянда” мадм’, ӈока” ненэця” яля’ тарп’ няд, яля’ падё’ няд тута”, Авраам’ ня’, Исаак’ ня’, Иаков’ ня’ Нув’ Параӈодадавахана толь’ тяха’ ӈамдаӈгуд”+.
12Тикы параӈодадава’ ню”* пиняӈы пэвдян’ питарманда”, таняна яр” ӈэӈгу”, тив” ирна” ӈэӈгу”»+.
13Иисус юр” саю’ ерван’ тарем’ ма: «Хань”, пунрёбцонд сер’ ӈэя». Хабида тикыринда ӈо” савума+.




Иисус’ ӈока ненэцие савумда”ма

(Мк 1:29-34; Лк 4:38-41)

14•Иисус Пётр’ мят’ тю, ӈая’ ядёхона хаӈгурць юседана Пётр’ пухуця’ небям’ манэ”ӈа.
15Иисус’ ӈудаханда тебва’ сер’, не’ ӈаянда ядё хая, юркы”, сиддо’ манзая”ла+.
16Пэвсюво”махаданда, Иисусан’ ӈока ня”маравым’ тэвра”. Иисус вадахана ӈылекы питаръяда, хаӈгурти мал’ савумдэйда.
17Тикы сер” Нум’ Вади вадета Исаия’ вади” сер’ ха”амванда е”эмня тарем’ хая. Вадида тарцяць:


«Пыда ныхы”масьбина” Нянда мэйда,

хабцяӈо ханэйда».*






Иисус’ пумна хэва

(Лк 9:57-62)

18•Иисус, Хэвхананда ӈока ненэцям’ манэць, Тохоламбадида то’ тяханя’ хэсь табэдэйда+.
19Та’ мальӈгана ӈопой Моисей’ Ватом’ теневана Нянда то, тарем’ ма: «Тохолаӈгодаӈэ, ханяри’ хэб”нанд ӈод”, Пумнанд тутадм’».
20Иисус нянда ма: «Тён” ваӈготидо’ таня”, нув’ сармик” пидясавэй”, Ненэця’ Нюӈэ нюмдебадахав Ӈэвамда мэсь яда яӈгу».
21Тохоламбадита ӈопойдо’ Нянда ма: «Нум’ Ервэй, нюрте”э’ нисями сюрманзь си”ми ӈэдара”».
22Иисусхав нянда ма: «Хабэй” харто’ хабэйдо’ сюрпая”, пыдхавар Пумнани ту”».




Сата мерцям’ Янимда”мада

(Мк 4:35-41; Лк 8:22-25)


[image: ./images/Picture05.jpg] 

23•Тадтикахад Иисус ӈанон’ тий”, Тохоламбадида Пумнанда то”.
24Лакри’ тохона я”авлада мерцяӈэ хая, ӈано хамб” ӈылворӈа. Иисусхав хоны.
25Тохоламбадида Някунда то”, Сита сиде”, тарем’ ма”: «Нум’ Ервэй, сидна” ӈэда”! Хавндархава”!»
26Пыда няндо’ ма: «Пунрабцора” тянёӈэ, ӈамгэ та’ пирувна сейда” ябта”?» Тадтикахад юркы”, мерцям’, том’ хасерць табэдаӈахаюда. Ся”нэрита нимня хэ”нёӈэ хая+.
27Ненэцяӈгав” пысаӈга”, манзь пэрӈа”: «Тикы хибяди’? Мерцяхарт”, тохорт, Муӈгананда мэ”?»




Ханзосядаха’ Савумда”мада

(Мк 5:1-20; Лк 8:26-39)

28•Иисус’ то’ тяханяӈы Гадара’* тер” ян’ тэв”махаданда, сидя ня”маравы Сита хоӈаха’. Хальмер” пэ’ хоркадёхот тарпавэхэ’. Сацьри пилкабтёванди’ нид тикы сехэрэвна хибяхарт хэсь нида пирас”.
29Тад тёреванди’: «Нум’ Нюӈэ, нянани’ ӈамгэ Сел таня? Ёльцяни’ таляри’ сидни’ танараванзь тюкон’ тон?»+
30Няданди’ ӈаха”на парась” ӈарка мандал” хадырмы”.
31Ӈылека” Сита хынумба, ма”: «Сидна” питарпат, парась” мандалт’ сидна” ӈэдара”».
32Пыда няндо’ тарем’ ма: «Хаяда”». Ӈылека” тарпахая, парась” мандалт’ пакалъяд”. Тикыриндо’ парась” мандал” надо’ нид таси’ санэй”, таминда ит’ пакалць ха.
33Парась лэтмбадахав” хуныд”, хардан’ сюрбыд”. Тэв”махадандо’ неры серо, ня”маравэхэ’ няна хадкэвэсавэй’ мал’ ваде”ядо’.
34Тикахавахад, харад’ тер” Иисус’ нерад мал’ то”. Иисусм’ манэць яхадандо’ хэсь Сита хынумби”+.

Хэвда хабэйм’ Савумда”мада

(Мк 2:1-12; Лк 5:17-26)

91•Иисус ӈанон’ тий”, том’ мада, Харта хардаханда тэвы”+.
2Нянда хэвда хабэйм’ пэӈа’ ниня тэвра”. Пунрёбцомдо’ мание, Иисус хэвда хабэйн’ вахалъй”: «Ебтов’, сеяр нёя пин”! Хэбяхыд няданд ха”мыд”»+.

[image: ./images/Picture06.jpg] 

3Тикахана ханяӈы” Моисей’ Ватом’ теневана” ихи”нато’ ма”: «Пыда Нувм’ вэву”ӈа»+.
4Иисусхав ибето’ ядэрабцом’ хамэда, тарем’ ма: «Пыдара” ӈамгэ сёнзьта” мюня вэва и’ ӈудм’ ня”амбида”?
5Хуюм’ хэта нензел”: ‹Хэбяхыд няданд ха”мыд”› няби ‹Юркад”, ядэр”›?
6Теневаванда” нямна, я’ тир’ ниня хэбяхы ха”аврава’ ныхы Ненэця’ Нюӈэ нюмдебадахана ӈа». Тадтикахад Иисус хэвда хабэйн’ тарем’ ма: «Юркад”, пэӈар ня”ам”, мяканд хань”».
7Тиканда ӈод” юркы”, мяканда хая.
8Тикым’ манэць, ненэця” пысэйд”, ненэцяӈг” тарця ныхым’ тавы Нувм’ саву”ӈа”.




Матфейм’ Хаё”мяда

(Мк 2:13-17; Лк 5:27-32)

9•Иисус таняд ядванда сер’, ӈэва’ мирм’ ма”ламбалавахана ӈамдёда Матфейм’ нюбета ненэцям’ манэ”ӈа, нянда ма: «Пумнани ту”». Матфей юркы”, Иисус’ пумна хая.
10Иисус мякана ӈаворманда мальӈгана, ӈока” ӈэва’ мирм’ ма”ламбада”, хэбяхасавэй” ненэця” то”, Тохоламбадита ня’, Нянанда ӈаворӈа”.
11Фарисей” тикым’ манэць, Тохоламбадахата ма”: «Ӈамгэ сидда” Тохоламбадара” ӈэва’ мирм’ ма”ламбадаха”на, хэбяхасавэйха”на ӈаворӈа?»+.
12Иисусхав тикым’ намда, ма: «Сензха”на лекар” тарабцода яӈгу, хаӈгуртаюмӈга”на тара.
13Хаяда”, тикы ӈамгэ ӈэвам’ тохолара”: ‹Сялилмаюмд’ харвадм’, ханан’ нидм’›*. Тид” ӈэди хаманзь нидамзь ту”, хэбяхасавэй хаманзь тодамзь»+.




Нива ӈавормам’ мэ”ма’ нямна

(Мк 2:18-22; Лк 5:33-39)

14•Иоанн’ тохоламбада” Иисусан’ то”, тарем’ ма”: «Маня” фарисей” ня’ нива ӈавормам’ ӈоб’ мэцетыва”, ӈамгэ Пыдар тохоламбадид нива ӈавормам’ нидо’ мэс”?»+
15Иисус няндо’ тарем’ ма: «Нелебада хасава нянандо’ мэван’, мядондида туселтаӈгу”? Нелеванда хасавам’ нядандо’ ханава’ ёльця’ тоб”, тикахана пыдо’ нива ӈавормам’ мэта”+.

16Хибяхарт таӈуй панэхэнда едэй емнь”мям’ ни лабцеӈгу”, едэй сэлмы емнь”мя таӈохэй паным’ ханяцей’ ӈадартаӈгуда, ӈадара”мада ханяцей’ вэва ӈэӈгу.
17Едэй’ сертавы няръяна ябе и” таӈуй хоба ӈэсянд’ вабтабада ни ӈа”. Хоба ӈэсял ӈадараӈгу”, ябе и” вабтомда, хоба ӈэся’ таросялмда. Едэй’ сертавы ябе икав” едэй хоба ӈэсянд’ вабтабада, тикахана сидябты’ перебтеӈгуху’».




Ерв’ не нюм’, ӈани хаӈгурта нем’ Савумда”мада

(Мк 5:21-43; Лк 8:40-56)

18•Иисус няндо’ тикым’ вадетан’, ӈоб” ерв Нянда то, ӈэвамда нибклахая лахана: «Тандая’ не нюми яӈгума. Ту”ма, Ӈудар ниндя мы”, илеӈгу”».
19Иисус юркы”, пумнанда хая, Тохоламбадида ӈани’ пумнанда хая”.
20Ти, юкад вата сидя по’ ямбан’ вэяда ниня табӈгана не Иисус’ пумна то, Панэнда вакан’ ӈодь’ теба.
21Не ида тарем’ ядэрмы: «Панэхэнда тебхартаба”ни савумдадм’»+.
22Иисусхав пуня’ ёӈгамй”, сита манэць вахалъй”: «Ебтов’, сеяр нёя пин”, пунрёбцор сит ӈэда». Тикы’ тальняю’ не савума+.

23Иисус ерв’ мят’ тобта, посыбада муно”лабцям’ мэти манэ”ӈа, няркнана ненэцие” мандалм’ манэ”ӈа.
24Иисус няндо’ ма: «Пин’ хаяда”, не ӈацекы нивы яӈгув”, хоны». Ненэця” Сита писяда”+.
25Ненэцие ӈэдара”махаданда, Иисус мят’ тю, не ӈацекым’ ӈудахаданда ня”мада. Не ӈацекы юркы”+.
26Тикы юн таняӈы я’ тиӈгэвна хая.




Сэвсядаха’ Савумда”мада

27Иисус таняд мимбата, Пумнанда сидя сэвсяда миӈаха’, тарем’ тёренаӈаха’: «Давид’ Ню! Сидни’ сялил”ма»+.
28Иисус’ мят’ тю”мяхад, сэвсядаха’ Сита хахаялтеӈаха’. Иисус нянди’ ма: «Мань тикым’ пир”махани пунрыди’?» Пыди’ Нянда маӈаха’: «Ханёв, Ервэй»
29Иисус сэвхати’ ӈодь’ теба, тарем’ ма: «Пунрабцонди’ сер’ ӈэя»+.
30Тикахад сэвди’ сылыд”. Иисус сидди’ табэдамба, ма: «Хибяхарт ехэрабта тара!»+
31Пыдхавади’ пин’ тарп”махаданди’ Нямнанда ӈэда юнм’ тикы я’ тиӈгэвна ӈэдаради’+.




Ня”мара-нянзялмым’ Савумда”мада

32Тикаха’ хэ”мяхад, ненэця” ня”мара-нянзялмым’ Иисусан’ тэвра”.
33Иисус’ ӈылекам’ няданда питаро”махад, нянзяда лахана пэй”. Ненэця” пысэйд”, тарем’ ма”: «Израильхана тарця сяхаӈгарт’ яӈгусь».
34Фарисейхав” тарем’ ма”: «Пыда ӈылекы” ерв’ ныхым’ мэць ӈылекы питарпида»+.




Иисус’ ненэцяӈга”на сянава

35Иисус хусувэй хардавна, хардако”мана ядэрӈа, ма”люӈгалава мяка”на ненэцие тохоламби, Нум’ Параӈодадава’ Маймбабцо Юнм’ ваде”ӈа. Ненэцие сямян хабцяӈгат, хуркари хад’ ӈэвахат савумдамбида.
36Иисус ӈока ненэцие” мандалм’ манэць, сиддо’ сялилӈа. Пыдо’ ма”алкодасяда хударев’ маяндормы”, ныхысялмы”+.
37Тикахана Тохоламбадахата ма: «Ма”лаванда нянь’ ӈум’ ӈока, манзарана” тянё”.
38Ӈадьбята нянь’ ӈуво” сэв ма”ламбава Яханда манзарани ӈэдараванда е”эмня, нянь’ ӈуво” сэв ма”ламбава’ Ервм’ хынумбира”»+.

Юкад вата сидяханда ныхыдамдо’ Мисо”мада

(Мк 3:13-19; Лк 6:12-16)

101•Иисус юкад вата сидя Тохоламбадамда нянда хаӈгая, ӈылекы питарпаванзь, хуркари хабцяӈо, хуркари хад’ ӈэби савумдамбаванзь, ныхыдамдо’ ми”ӈа.
2Иисус’ Ӈэдаравы” юкад вата сидя’ нюбедо’ ти”: нюрте”э’ Пётарм’ нюбета Симон, Симон’ папа – Андрей, Зеведей’ ню – Иаков, Иаков’ папа – Иоанн,
3Филипп, Варфоломей, Фома, ӈэва’ мирм’ ма”ламбада – Матфей, Алфей’ ню – Иаков, Фаддей*,
4еврей” тэнзри сахарамбада* – Симон, Иисусахад таяхалмы Искариот Иуда.




Юкад вата сидям’ Ӈэдара”мада

5Иисус тикы юкад вата сидям’ ӈэдарабта, сиддо’ табэда ма: «Ӈани тэнзм’ мэта ненэцие” сехэрэвна нёда” хань”, Самария’ тер” хардан’ нёда” тю”.
6Та’ екававна, Израиль’ мяд’ ёховы” хуху” хаяда”+.
7Ядэрманда” сер’ Нув’ Параӈодадава’ хахаялмам’ ненэцяӈг” ваде”ӈада”+.
8Хаӈгурти савумдамбида”, хабэй яӈор’ илебтембида”, ниня тораӈгана мерёхо”на хаӈгурти хабтумдамбида”, ӈылекы питарпида”. Мирци” ня”мавэра” мирци” мипира”+.
9Нихи”ната” солотам’ нёда” сода”, ненэйм’ нёда” сода”, няравам’ нёда” сода”.
10Ёндорма’ е”эмня падм’ нёда” сода”, вата ембдярм’ нёда” сода”, харнак нёда” сода”, ядцям’ нёда” сода”. Манзаранахав ӈавламбава’ пир.

[image: ./images/Picture08.jpg] 

11Ханяӈэри хардан’, ханяӈэри хардакон’ тюб”нанда”, таняна хаёва’ пир сава ненэцяндамда” хода”, таняд хэванда” ӈэсонд’ тикахана мэда”.
12Мяканда тюванда” сер’ тороватада”: ‹Тюку мякана таӈгабцо таняя›.
13Тикы мя” таӈгабцом’ ня”мава’ пир ӈэбта, таӈгабцора” няндо’ тута. Тикы мя” та’ пир нибта ӈа”, таӈгабцора” пырдари’ тута.
14Хибяри сидда” нибта тюле”, вадахата” нибта инзеле”, тикахана тикы мякад тарпаванда” сер’, тикы хардахад хэванда” сер’ ӈэта” таб яӈг”ӈада”.
15Ненэся нянда” мадм’, судеӈгова яляхана Содомха’, Гоморраха’* тикы хардахад сибяркавна судевндаха’.




Вад’ хованда маяӈото’ нямна

(Мк 13:9-13; Лк 21:12-17)

16•Ти, сармик” понд’ ӈэдарана хударев’ Мань сидда” ӈэдарамбидм’. Тиканда ямб халыдарев’ иӈудо”ӈада”, голубьдарев’ хэдцида”+.
17Ненэцяӈг” тосада”. Сидда” судеӈго мяк” мипаӈгу”, ма”люӈгалава мяк”нато’ садамбаӈгу”.
18Мань е”эмняни сидда” ервха”, параӈодаха” тэвраӈгу”, тикы” сякана, ӈани тэнзм’ мэта ненэцие” сякана Си”ми вадетада”.
19Сидда” судан’ мип”нандо’, ханзер” лаханаванда” нямна, ха”маманда” нямна нёда” тыхын”. Та’ ёльцьӈгана нянда” хэтувнда вададара” тавнда.
20Пыдара” нида” лаханаӈгу”, мюнянда” Нисянда” Инд” лаханаӈгу.
21Няс нямда хадаванзь мита, нися нюмда хадаванзь мита, ню” нисянахато’-небянахато’ я”авлаӈгу”, хадаӈгудо’+.
22Мань нюмни е”эмня хусувэй сидда” сэхэдаӈгу. Тикы техэ малханда пирда”левэхэв ӈэдавнда+.
23Ӈопой хардахад сидда” питарпато’, ӈани несэй хардан’ хуныда”. Ненэся нянда” мадм’, пыдара” Израиль’ хусувэй хардавна ядэрмадавэй’ Ненэця’ Ню мале тута.

24Тохолкода сита тохоламбадахаданда ни вас”, хаби ервхаданда ни вас”+.
25Тохолкода сита тохоламбаданда пир ӈэбта, нянанда ёльць’ ӈэӈгу. Хаби ерванда пир ӈэбта, нянанда ёльць’ ӈэӈгу. Мяд’ ервм’ Веельзевулӈэ нюмдеб”, мята тер” ваде”мя’ мян’ ӈэдакы”+?




Хибян’ пина тара?

(Лк 12:2-7)

26Тикахаби нёйда” пилюс”. Таклада сер” ӈадимадавэй’ ни ӈэӈгу”, сюрпада сер” пуномадавэй’ ни ӈэӈгу”+.
27Нянда” пэвдяхана Вадетами яляхана ваде”ӈара”. Ханда” син’ намдортида” харад’ ӈэва’ нид ваде”яда”.
28Пыхыдм’ хадабато’ ӈод”, индадм’ хада ниня пиртяха” нёда” пин”. Индак’, пыхыдаха’ я’ ӈыл’ яӈгумда пирта Нумцейн’ пинада”.
29Сидя лэ”мораком’ манор” есяковна* ни” мирдапасяту”? Тикахартаха’ Нисянда” ватоси” ӈобкартади’ я’ ни’ ни” мантэӈгу”.
30Пыдхавара” ӈэвта” ний ӈэбтхартада” мал’ толавы”.
31Нёда” пин”. Пыдара” ӈока лэ”моракоход тамна таранада”+.

32Тиканда хибяри хибя ненэцие” сяка”на Си”ми теневанаданда вадепата, Мань ӈо” нумгана мэна Нисяни сякана сита теневанадани вадетадм’.
33Хибяри хибя ненэцие” сяка”на Нядни таяхалпата, Мань ӈо” нумгана мэна Нисяни сякана няданда таяхалтыв”+.




Палым’ тэвраванзь тодамзь

(Лк 12:51-53; 14:26-27)

34•Си”ми я’ ни’ таӈгабцом’ тэвраванзь товэӈэ нёда” пэр”, Маньзяван таӈгабцом’ тэвраванзь нидамзь ту”, палым’ тэвраванзь тодамзь.
35Мань ненэцям’ нисяхаданда яӈгреванзь, не нюм’ небяхаданда яӈгреванзь, меяком’ хадахаданда яӈгреванзь тодамзь.
36Ненэцям’ сэхэдана” – харта мята тер”*.
37Небяхаюда-нисяхаюда Мань си”ми мэневахаданда тамна ӈарковна сянда, Мань нянани тарава’ пир ни ӈа”. Не нюмда, хасава нюмда Мань си”ми мэневахаданда тамна ӈарковна сянда, Мань нянани тарава’ пир ни ӈа”.
38Харта лярць’ пямда нись мине, Пумнани тона, Мань нянани тарава’ пир ни ӈа”+.
39Иламда хомбада иламда ёта. Мань е”эмняни иламда ёпада, иламда хоӈгу+.




Нумгад ня”мувнда

(Мк 9:41)

40Сидда” сейханда пэнда, Мань си”ми сейханда пэӈа. Си”ми сейханда пэндахав, Си”ми Ӈэдаравым’ сейханда пэӈа+.
41Нум’ Вади вадетам’ Нум’ Вади вадета ӈэванда е”эмня* сейханда пэнда, Нум’ Вади вадета’ ня”мувнда е”эйм’ ӈани’ ня”маӈгу. Тид” ӈэдам’ тид” ӈэда ӈэванда е”эмня сейханда пэнда, тид” ӈэда’ ня”мувнда е”эйм’ ӈани’ ня”маӈгу.
42Ненэся нянда” мадм’, тикы енарцяди” ӈопойн’, Мань тохоламбадами ӈэванда е”эмня япда ид’ хыдям’ митя, харта ня”мувндамда вунида ёт”»+.


11

111•Иисус юкад вата сидя тохоламбадамда табэдамба мале”мяхаданда, таняд ӈани хардаха”на ненэцие тохоламбаванзь, ненэцие Нумд’ ханзь лаханаванзь хая.




Хэхэдаӈгода Иоаннхад ӈэда вада”

(Лк 7:18-35)

2Иоаннхав сяролава мякана мэванда мальӈгана, Христос’ ӈадимдевы серо намда, тохоламбадида* ӈэдара, Иисусм’ тарем’ хонра:+
3«Тованзь таславы – Пыдар? Ӈаним’ ӈатеӈгува”?»
4Иисус няндо” ма: «Хаяда”, манэ’мыда”, намдвыда” Иоаннан’ ваде”яда”.
5Сэвсяда” сылаӈга”, мэдна” ядэлаӈга”, ниня тораӈгана мерёхо”на хаӈгурта” хабтоворӈа”, хасяда” намдолаӈга”, хабэй” яӈор’ илеӈга”, маӈгбада” Маймбабцо Юнм’ намдорӈа”.
6Мань нидни ниня тиндана, ябда»+.




Хэхэдаӈгода Иоанн’ нямна лахана”мада

7Иоанн’ тохоламбади” хэ”мяхад, Иисус ненэцяӈг” Иоанн’ нямна лахана пэй”: «Пыдара” вэӈго ян’ ӈамгэм’ манэ”манзь ханцада”? Мерцяхад садрана ӈувм’ манэ”манзь ханцада”+?
8Ӈамгэм’ манэ”манзь ханцада”? Сава ембдярм’ мэтан’ сырманзь ханцада”? Сава ембдярм’ мэтахав” параӈода марка”на мэ”.
9Ӈамгэм’ манэ”манзь ханцада”? Нум’ Вади вадетам’ манэ”манзь ханцада”? Ти, нянда” мадм’, Нум’ Вади вадетахад ватам’ манэ”манзь хан”ӈадаць+.
10Пыда ти, нямнанда тарем’ пады: ‹Пыдар нернянд Мань нув’ юне ядэланами ӈэдарамбидм’, Неранд няд Сехэрэдамд хамэдаӈгу›*+.
11Ненэся нянда” мадм’, нехэд соявэхэ”на Хэхэдаӈгода Иоаннхад ӈарка яӈгу. Тарем’ ӈод” Нув’ Параӈодадавахана сямянхат нюдяхарт няданда ӈарка+.
12Хэхэдаӈгода Иоанн’ яляхат тев’ ӈэсонд’ ненэця” Нув’ Параӈодадавам’ марпа, ныхындо’ валакм’ мэцеты”. Ныхындо’ валакм’ мэтахав” ня”марпидо’.*+
13Сямян Нум’ Вади вадета”, Вато Иоанн’ ӈэсонд’ сэвндавы”.
14Тикан’ пунраван’ харвабта”, тованзь мэвы Илия, пыда ти+.
15Хавода таняна, намдая!
16Тюку илӈгы ненэцие хибя’ то”лахаӈэ толаӈгун? Пыдо’ тэмдолава яхана ӈамдё, няхато’ тарем’ тёренана ӈацекэраха”:
17‹Маня” нянда” посыбада муно”лабцяӈгана сянакуваць, пыдхавара” нидаць тара”. Ярта сёё мэ”ӈаваць, пыдхавара” нидаць яр”›.
18Иоанн тоб”нанда, ни ӈавор”, ни идар”. Ненэця” ма”: ‹Нянанда ӈылека таня›+.
19Ненэця’ Ню то, ӈаворӈа, идарӈа. Тиканда ненэця” ма”: ‹Тюку ненэць’ ӈавди”, ябехад, ӈэва’ мирм’ ма”ламбади, хэбяхасавэй ня”ӈа›. Иӈудо”махав серк”ната ӈади»+.




Хэбяхыдо’ нивы” хаевы” харад” тер Вэвусо”мада

(Лк 10:13-15)

20•Иисус сямянхат ӈокавна мутри ӈадимде”мя хардаха”ната, хэбяхыдо’ нива хаевандо’ нид тэдорць пэй”:
21«Хоразинӈэ*, маям’ хоӈгун! Вифсаидаӈэ*, маям’ хоӈгун! Нянди’ ӈадимдевы Мутрини Тирхана, Сидонхана ӈадимдевы” ӈэб”ни, пыди’ яӈэсь’ паным’ мэць, ӈэвди’ ту’ сибяхана мэхэя ӈаха”на хэбяхыди’ хаеӈгухудинзь+.
22Мань нянда” мадм’, судеӈгова яляхана Тирхана, Сидонхана нянда” манэць сибярка ӈэӈгу+.
23Пыдар, Капернаумӈэ, нув’ ӈэсонд’ илавэн ӈэӈгун? Нин, я’ ӈылы’ ӈэсонд’ ха”амӈгун. Нянанд ӈадимдевы мутри Содомхана ӈадимдевы ӈэб”нани, тикы мар” тенд’ таняӈгусь.
24Нянда” мадм’, судеӈгова яляхана Содом, няданда” манэць, сибяркавна еремда».




Няни ту”, нылан”

(Лк 10:21-22)

25•Та’ мальӈгана Иисус тамна тяха’ лахана, ма: «Нув’ Ерв, я’ Ерв Нисёв”, иӈудотахат, тамна иӈудотахат такалмы тикы серод ӈацекэхэ” ӈадимдеяд, тикы’ няю’ Нянд сава вади мэ”ӈадм’.
26Тарем’, Нисяӈэ, тикы Нянанд Инд ватось.

27Сямян ӈамгэ Мань Нисяни Няни тавы. Нисянда хавна Нюхуданда теневана яӈгу. Нюнда хавна, Нюнда Нисямда ӈадимдеванзь тэравы ненэцие” хавна Нисяхаданда теневана яӈгу+.
28Варемда” мэць ныхы’ тяха’ саӈгово”лёда”ӈэ, мал’ Няни тода”, Мань сидда” таӈгамлаӈгудм’+.
29Мань янададм’, Пыхыдами ӈарабцутадм’ нидм’ ӈа”. Мань подер”ми нинда” мэсь, Нядни тохолара”. Тикахана сёнзята” таӈгам’ хоӈгура”.
30Мань подер”ми нензел”, Миненами сибя».

Еврей” ныланава яляхана нянь’ ӈуво” сэв ныдпа”ма

(Мк 2:23-28; Лк 6:1-5)

[image: ./images/Picture09.jpg] 

121•Та’ мальӈгана, еврей” ныланава яляхана Иисус нянь’ ӈуво” вадюлававна яда. Тохоламбадида ӈамлыд”, нянь’ ӈуво” сэв ныдпахая ӈавола”.
2Фарисей” тикым’ манэць, Иисусан’ тарем’ ма”: «Ти, Пыдар тохоламбадид еврей” ныланава яляхана ниня серота серм’ пэрӈа”».
3Пыдхавада няндо’ тарем’ ма: «Давид нятита ня’ ӈамлабто’, ханзер” ӈэ”мямда нисяра” толабю”?
4Давид Нум’ мят’ тюхуя, нянандо’ ниня серота, ханонданари” ӈамзь серота хано” нянё нятита ня’ нися” ӈав”?
5Еврей” ныланава яляхана Хэбидя Хардахана ханондана” тикы яля’ ед’ ӈэда ватом’ мадабабто’ ӈод”, хэбяхам’ ни” сертабю”. Ватохона тикым’ нисяра” тола”?
6Мань нянда” мадм’, Хэбидя Хардахад тамна Ӈарка тюкохона мэ+.
7‹Сялилмаюмд’ харвадм’, ханан’ нидм’ харва”›* – тикы’ хамэдидм’ теневавы ӈэбта”, хэбяхам’ нивы сертавы нидаць вомдартаӈгу”.
8Ненэця’ Ню – еврей” ныланава яля’ ерв».




Ӈудада тыравым’ Савумда”мада

(Мк 3:1-6; Лк 6:6-11)

9•Иисус таняд хэ”мяхаданда ма”люӈгалава мякандо’ тю.
10Тикахана ӈудада тыравы ненэць’ танявы. Ханяӈы” ненэця” Иисусм’ вомдартаванзь хонрамбидо’: «Еврей” ныланава яляхана савумдаӈго серо”ӈа?»+
11Пыдхавада няндо’ тарем’ ма: «Ханяӈэнда” ӈопой хунда ӈэда яхананда, еврей” ныланава яляхана тиканда ваӈган’ мантэб”, ня”махая нида тюхулт”?
12Ненэцяӈгав хухуд сянмана тарана! Тарем’, еврей” ныланава яляхана сава серм’ серта ханя серос”»+.
13Тикы’ пуд Иисус ӈудада тыравэн’ ма: «Ӈудар вэӈгалад». Вэӈгалада, ӈудада нябинда тотрев’ савума.
14Фарисей” пин’ тарпхая, Иисусм’ ханзер” хадавам’ тасламби”.




Нум’ тэравы Хаби

15Иисусхав тикахад тенева, таняд хая. Пумнанда ӈока ненэць’ хая, мал’ савумдэйда.
16Хибяхартан’ Сита нись вадець табэдэйда+.
17Тикы Нум’ Вади вадета Исаия’ сер’ хэтвы” та’ ха”маванзь тарем’ хая:
18«Ти, Мань тэравы Хабими, Мань ихиняни пойда Сяндами, Мань индами Нинда мэӈгудм’. Пыда судм’ ненэцие” тэнзха” намдараӈгу.
19Пыда ни хынараӈгу”, ни тёренорт”. Пихи”на хибяхарт Вабцамда ни намдаӈгу”.
20Пыда тид” ӈэвам’ техэ выкта мэвдавэй’, хадёлевы пя ӈувм’ ни маляӈгу”, хабталтана серакабтм’ ни хабтаӈгу”.
21Нюмганда ненэцие” тэнз” енаӈгу”».*




Иисус няби Веельзевул

(Мк 3:20-30; Лк 11:14-23; 12:10)

22•Та’ мальӈгана сэвсяда-нянзяда ня”маравым’ Иисусан’ тэвра”. Иисус сита савумда, нянзяда вахалъй”, сылы”.
23Ненэцяӈгав” мал’ пысаӈга”, манзь пэрӈа”: «Тюкохов Давид’ Ню ни ӈа”?»+
24Фарисей” тикым’ намда, тарем’ ма”: «Пыда ӈылекы” ерв – Веельзевул’ ныхым’ мэ”ли ӈылекы питарпида»+.
25Иисусхав ибето’ ядэрабцоход тенева, няндо’ ма: «Хусувэй параӈодадава’ тер” харто’ помнандо’ поёмбато’, параӈодадавадо’ мюданда тахараӈгу, хусувэй харад, хусувэй мя” харта помнанда поёмбата, ни нуӈгу”.
26Сатана* Сатанам’ питарпаб”, харта пыхыдахаданда яӈгамды”, тиканда параӈодадавада ханзер” переӈгу?
27Мань Веельзевул’ ныхым’ мэць ӈылекы питарпаб”ни, тикахана пыдара” нюда” хибя’ ныхым’ мэць ӈылекы питарпи”? Ӈадьбята пыдо’ сидда” судебадаӈэ тараӈгу”+.
28Мань Нум’ Индкана ӈылекы питарпаб”ни, тикахана Нум’ Параӈодадава нянда” тэвы”.
29Хибяри, мэбета ненэцям’ нюрте”э’ маномадавэй’, ханзер” мэбета ненэця’ мят’ тюсь, ӈаворида тале пиртада? Маноё”марихиданда мяд’ илебцм’ ӈоб’ талеӈгуда.
30Мань няюнани ниня мэна – Си”ми сэхэдана. Мань нянани ниня ма”лаӈгода – тодо’ яха” пидеӈгода+.
31Ӈадьбя”ни нянда” мадм’, сямян хэбяха, вэнзувна лахана”ма ненэцяӈгат ха”авраванда. Хэбидя Индадм’ вэву”ма ненэцяӈгат ха”авраванда ни ӈа”+.
32Хибяри Ненэця’ Ню’ ет’ вэнзер’ лаханабта, хэбяхада ха”авраванда. Хибяри Хэбидя Индад’ ет’ вэнзер’ лаханабта, тикыюмгав’ тюку илӈгана, тованда илӈгана хэбяхада ха”авраванда ни ӈа”.




Ӈодявнанда пям’ хамэдава

(Лк 6:43-45)

33Пя ӈодявнанда хамэдамбада: сава пя ӈодяда ӈани’ сава, вэва пя ӈодяда ӈод” ӈани’ вэва+.
34Ӈабтацавэй халы’ нюӈэ! Харта” вэнзу ӈэсь, ханзер” сава вади мэтада”? Сёнзя’ сохосялмде”мям’ ня’ си хэтыбида+.
35Сава ненэць’ сава’ сюрлавахаданда савам’ ӈадимдеӈгу, вэнзу ненэць’ вэнзу’ сюрлавахаданда вэнзум’ ӈадимдеӈгу.
36Мань нянда” мадм’, судеӈгова яляхана ненэця” хусувэй хумбанзи” мэ”мы вадандо’ нид судевнда”.
37Вадит е”эмня хэбяхасядаӈэ толёдан, вадит нид вомдарёдан»+.




Ненэцие” ненадодамдо’ хаё”мя

(Мк 8:11-12; Лк 11:29-32)

38•Тикахана ханяӈы” Моисей’ Ватом’ теневана”, фарисей” тарем’ ма”: «Тохолаӈгодаӈэ! Няданд ненадом’ манэ”ман’ харвава”».
39Пыдхавада тикы вадахато’ тарем’ ма: «Вэнзу, Нумгад таяхалмы тюку илӈгы ненэця” ненадодамдо’ пю”! Нум’ Вади вадета Иона’ ненадо’ хавна, няндо’ ӈадимдевнда ӈани ненадо яӈгу+.
40Иона’ сюдбя халя’ сёнзя’ мюня няхар” яля’, няхар” пи’ мэ”ма’ тотрев’ Ненэця’ Ню ӈод” няхар” яля’, няхар” пи’ я’ ёрхана мэванда+.
41Ниневия’* тер” тикы илӈгы ненэцие” ня’ судан’ нултыд”, тюку илӈгы ненэцие вомдартаӈгудо’. Ниневия’ терхав” Нум’ Вади вадета Ионан’ инзеле, хэбяхыдо’ хаейдонзь. Ти, Ионахад тамна Вата тюкохона мэ+.
42Иба няӈы не параӈода тикы илӈгы ненэцие” ня’ судан’ нулты”, сиддо’ вомдартаӈгу. Пыдхавада няби я’ вэкад Соломон’ иӈудота вадаха” инзелеванзь турӈась. Ти, Соломонхад тамна Вата тюкохона мэ.




Ӈылека’ пуня’ то”ма

(Лк 11:24-26)

43•Ӈылека ненэцяӈгад тарп”махаданда хасер” ядамда пюрць ицяда я”амна ядэрпата, хасер” ядамда ни хомбю”.
44Тикахана тарем’ ма: ‹Тарп”ма мякани салтыв”›. Сало”махаданда мята терсядаӈэ, на”волмэӈэ, хабтумдавэӈэ хода.
45Тадтикахад хая, няданда тамна вэнзу си”ив ӈылекам’ тэвра. Мят’ тю”, та’ илелъяд”. Тикы ненэцяӈгана пуданаюм’ ханяцей’ вэва ӈэӈгу. Тикы илӈгы вэнзу ненэцяӈга”на ӈани’ тарця ӈэӈгу».




Иисус’ небяда, Нида

(Мк 3:31-35; Лк 8:19-21)

46•Иисус’ ненэцяӈг” тамна лаханаван’, Небяда, Нида Нянанда лаханакован’ харва, пихина ну”+.
47Хибяхав Нянда ма: «Ти, Небяр, Нид Нянанд лаханакован’ харва, пихина ну”».*
48Пыдхавада лахананан’ тарем’ ма: «Мань небями хибя, Мань нини хибя?»
49Тохоламбадита няю’ Ӈудамда вэӈгала, тарем’ ма: «Мань небями, Мань нини ти”.
50Нумгана мэна Нисяни вато’ сер’ ӈэда хусувэй – Мань нями, Мань не нями, Мань небями»+.

Нянь’ ӈуво” сэв моёпада’ нямна ӈэда лахарё

(Мк 4:1-9; Лк 8:4-8)


[image: ./images/Picture10.jpg] 

1•Тикы яля’ Иисус мякад тарпы”, то’ хэван’ ӈамды”.
2Нянда ӈока” ненэцие” ма”лёва’ нид ӈано’ ни’ тий”, ӈамды”. Ненэцяӈгав” мал’ ид’ вархана ну”.
3Пыдхавада хара явна ӈэда лахарю мэць, ӈока ӈамгэм’ няндо’ ваде”ӈа, тарем’ лахана: «Ти, нянь’ ӈуво” сэв моёпада нянь’ ӈуво” сэв моё”манзь тарпы”.
4Моёпабта, ханяӈы” нянь’ ӈуво” сэв” сехэры’ ядан’ ха”мыд”, тиртя сармик” то”, ӈамъядо’.
5Ӈани ханяӈыдо’ ненэй яда тянё пэ я’ ни’ ха”мыд”, яндо’ тора ӈэва’ нид минхандо’ вадёдалъяд”.
6Хаерад’ ӈадимя’ сер’ тикы” хаванзь пядо’, ваното’ яӈгова’ нид тыра”.
7Тамна ӈанидо’ нацдэй” понд’ ха”мыд”. Нацдэй” вады”, нянь’ ӈуво хабтюмдейдо’.
8Ӈани ханяӈыдо’ сава я’ ни’ ха”мыд”, нянь’ ӈуво” сэв” ӈадимде”: ханяӈыдо’ няхар” юд’ мэва’ ӈокма”, ӈани ханяӈыдо’ мат” юд’ мэва’ ӈокма”, ӈанихив” юр’ мэва’ ӈокма”.
9Хавода таняна намдая!»+




Хара явна ӈэда Лахарюта хара

(Мк 4:10-12; Лк 8:9-10)

10•Иисус’ тохоламбада” Някунда тохоя, хонарку”: «Ӈамгэ’ е”эмня няндо’ хара явна ӈэда лахарю мэць лаханан?»
11Вадахато’ тарем’ ма: «Нув’ Параӈодадава’ таклада сер” теневавндаданда” нянда” тавы, няхавандо’ ми”мы ни ӈа”+.
12Ӈамгэда танянан’ тамна ми”манда, тикы’ тамна ваць таняӈгу. Ӈамгэсяда’ танянахартада мармы ӈэӈгу+.
13Ӈадьбя”ни няндо’ хара явна лаханадм’. Сырпато’ ӈод”, нидо’ мание”, инзелебто’ ӈод”, нидо’ намдор”, нидо’ хамэдамбю”.
14Нум’ Вади вадета Исаия’ сэванда”ма няндо’ тарем’ ха”мы”, вадида тарця: ‹Намдхава намдаӈгура”, нира” хамэдаӈгу”, манэкава манэтара”, нира” тумдаӈгу”.
15Тикы ненэцие” сейдо’ тоермыд”, хавото’ сабе намдортадо’ яӈгу, сэвдо’ хаи”. Тарця” нибто’ ӈа”, сэвха”нато’ манэтадонзь, хаха”нато’ намдаӈгудонзь, сейха”нато’ хамэдаӈгудонзь, тикахана Няни сюрхалтыдаць, Мань савумдаӈгунась›.*+
16Пыдхавара” сэвда” маниевандо’ нид ябда”, хавода” намдормандо’ нид ябда”+.
17Ненэся нянда” мадм’, Нум’ Вади вадети”, тид” ӈэди” ӈокадо’ пыдара” маниенамда” манэ”ман’ харвабато’ ӈод” нидонзь мание”, Пыдара” намдортамда” намдаван’ харвабато’ ӈод”, нидонзь намдор”.




Хара явна ӈэда лахарю Тасламба”мада

(Мк 4:13-20; Лк 8:11-15)

18•Тадхав, нянь’ ӈуво” сэв моёпада’ нямна ӈэда лахарё” хамэдит’ инзеледа”:
19Нув’ Параӈодадава’ нямна ӈэда вадаха” инзеле, ниня хамэданан’ ӈылека тута, сейханда ха”амвым’ мартада. Тикы ненэць’ сехэры’ ядан’ ха”амвы нянь’ ӈув’ сэвраха.
20Пэ я’ ни’ ха”амвэхэв, тарця ненэця’ то”лаха: Нум’ Вадам’ намдахая таминда маймба сейханда ня”марпида.
21Пыдхавада ванонда яӈгова’ нид пон’ ни хань”. Нум’ Вада’ е”эмня маяӈо” тоб”, сита питарпаб”, таминда тинды”.
22Нацдэй” понд’ ха”амвэхэв тарця ненэця’ то”лаха: Нум’ Вадам’ намдабата ӈод”, тикы Вадам’ сямян ила’ хара”, тэтерман’ харвабцо” хабтюмдембидо’. Ӈадьбята таром’ ни ха”аврамбю”+.
23Сава ян’ ха”амвэхэв – Нум’ Вадам’ намдахая, хамэдамбада. Ханяӈэдо’ няхар” юд’ мэва’, ӈанидо’ мат” юд’ мэва’, ӈани” ханяӈэдо’ юр’ мэва’ таром’ ха”аврамби»+.




Нянь’ ӈуво” помна вадёдана вэвако ӈуво” нямна ӈэда Лахарёда

24Иисус ӈани хара явна ӈэда лахарём’ няндо’ вадець, ма: «Нув’ Параӈодадава нянь’ ӈуво” вадюлаваханда сава нянь’ ӈуво” сэв моё”мы ненэцялаха.
25Ненэцие” хонёдан’, сита сэхэданада то, нянь’ ӈуво” понд’ вэвако ӈуво” сэв моё”ӈа, хая.
26Нянь’ ӈуво” паӈг” ӈадимя”, ӈуво” сэв” ӈадимя’ сер’, вэвако ӈув” ӈани’ ӈадимя”.
27Тикы мяд’ ерв’ хабида нянда то”, тарем’ ма”: ‹Ервӈэ, сава нянь’ ӈуво” сэв нянянд ӈуво” вадюлаван’ нисян моёс”? Тикахана вэвако ӈув” ханяд ӈадимя”?›
28Ервадо’ няндо’ ма: ‹Си”ми сэхэдана тарем’ мэда›. Хабида нянда ма”: ‹Харвабат, маня” таня’ хэхэя, ныдтына”?›
29Ервахавадо’ ма: ‹Таня ӈэя”, вэвако ӈуво” сер’ нянь’ ӈуво ныдмэда” ӈэӈгуда”.
30Нянь’ ӈуво” сэв ма”ламбава’ ӈэсонд’, ӈобкана вадё хаейда”. Нянь’ ӈуво” сэв ма”ламбава’ ёльцьӈгана, ма”ламбадаха” мандадм’: нюрте”э’ вэвако ӈуво ма”лада”, парадаванзь сыхыдяр”ӈэ сярыда”. Нянь’ ӈуво” сэвхаби ма”лахая, нянь’ ӈуво” сэв” сюрлавахани паклейда”›»+.




Горчица ӈув’ сэвкоця’ нямна ӈэда, тимдеӈгося’ нямна ӈэда Лахарёда

(Мк 4:30-32; Лк 13:18-21)

31•Иисус ӈани несэй хара явна ӈэда лахарём’ няндо’ ваде”ӈа: «Нув’ Параӈодадава горчицам’ нюбета ӈув’ сэвкоцяраха. Ненэць’ тикым’ ханада, вадаӈгось’ яханда ӈабтада.
32Тикы, сямян ӈуво” сэвхат манороко ӈэбта ӈод”, вадё”мяхаданда ӈани вадабадахат ӈарворӈа, пяӈэ хэ”мяхаданда нув’ сармик” тирць турӈа”, таркта понд’ лыӈгараӈга”»+.

33Иисус ӈани хара явна ӈэда лахарём’ няндо’ ваде”ӈа: «Нув’ Параӈодадава тимдеӈгося’ то”лаха. Не тикым’ ня”махая, ӈока ям’ терта ӈэсянд’ пакледа, тикы, хусам’ ӈарханда посабтада».




Хара явна Лахана”мида

(Мк 4:33-34)

34Иисус сямян ӈавэ ненэцяӈг” хара явна ӈэда лахарю мэць ваде”яда, хара явна ӈэда лахарёси” няндо’ ни лахан”.
35Нум’ Вади вадета’ сер’ хэтвы та’ ха”мы”. Тарем’ мамы: «Мань няни сим’ нэхэя, хара явна лаханаӈгудм’. Я’ тир’ ӈадиво”махад таклада серо вадетадм’».*




Вэва ӈуво” нямна ӈэда лахарём’ Тасламба”мада

36Тикы’ пуд Иисус ненэцие хае, мят’ тю. Тохоламбадида Нянда то”, тарем’ ма”: «Нянь’ ӈуво” вадюлавахы вэва ӈуво” нямна ӈэда лахарё’ хамэди” няна” хэтад».
37Пыдхавада няндо’ тарем’ ма: «Сава нянь’ ӈуво” сэв моёпада – Ненэця’ Ню.
38Нянь’ ӈуво” вадюлава – я’ тир”, сава нянь’ ӈуво” сэв” – Нув’ Параӈодадава’ ню”. Вэва ӈуво” сэвхав” – ӈа’ ню”+.
39Вэва ӈуво” сэв моёпада, ненэцие сэхэдана, тикы – ӈа. Нянь’ ӈуво” сэв ма”ламбава’ ёльць’ – тюку ила’ мал, нянь’ ӈуво” сэв ма”ламбадахав” – нув’ юне ядэлана”.
40Вэва ӈуво ма”лахая тухуна парадамбава’ тотрев’ тюку ила’ малхана ӈани’ тарем’ ӈэӈгу.
41Ненэця’ Ню нув’ юне ядэланида ӈэдараӈгу. Пыдо’ Параӈодадавахаданда хэбяхан’ манзабтаӈгода хусувэйм’, ватом’ мадабади ма”лаӈгудо’,+
42тута тун’ моӈгудо’. Таняна яр” ӈэӈгу”, тив” ирна” ӈэӈгу”+.
43Та’ ёльцьӈгана тид” ӈэда” Нисяндо’ Параӈодадавахана хаерад’ тотрев’ ябереӈгу”. Хавода таняна инзелея+.




Хара явна ӈэда няхар” лахарё

44Нув’ Параӈодадава вадаӈголава яхана таклада саць мирета ӈамгэ’ то”лаха. Ненэць’ тикым’ хобта, такалпида, тадтикахад маймба хэхэя, сямян танянамда мирдаць тикы ям’ тэмдабида.

45Тикы’ хавна, Нув’ Параӈодадава мирета яв’ ӈодяку пюрта васкуй’ то”лаха.
46Пыда мирета яв’ ӈодяком’ хобта, таняд хэхэя, сямян танянамда мирдаць тикым’ тэмдабида.

47Тамна ӈани’, Нув’ Параӈодадава тон’ мовы, хуркари халя’ тэнзм’ сахалмы поӈга’ то”лаха+.
48Поӈга’ пан”махад ян’ нэкалӈадо’. Ӈамдахая сава халэ ӈэсяӈг” ма”лэйдо’, вэвако халэ хэвня’ мойдо’+.
49Тюку ила’ малхана ӈани’ тарем’ ӈэӈгу. Нув’ юне ядэлана” тута”, вэнзу ненэцие тид” ӈэдахат яӈгреӈгудо’+.
50Тута тун’ моӈгудо’. Таняна яр” ӈэӈгу”, тив” ирна” ӈэӈгу”»+.

51Иисус сиддо’ хонра: «Тикы мал’ хамэдэйда”?» Пыдо’ Нянда ма”: «Ӈаха”».
52Пыдхавада няндо’ тарем’ ма: «Нув’ Параӈодадаван’ тоходанавы хусувэй Моисей’ Ватом’ теневана, тарця мяд’ ерв’ то”лаха: ӈавэта сюрась’ яхад едэй ӈавэ, ӈахат ӈавэ тарпрамби».




Харта яхананда Иисусм’ хуре”мядо’








(Мк 6:1-6; Лк 4:16-30)

53•Иисус тикы хара явна ӈэда лахарюда мале”мяхаданда, таняд хая.
54Харта яханда то, ма”люӈгалава мяканандо’ ненэцие тохоламби. Пыдо’ пысаӈга”, тарем’ ма”: «Ханяд тарця Инда ӈу”, ханяд тарця Ныхыда+?
55Пыда миртя’ ню ни ӈа”? Мариям’ нюбета Пыда небяда ни ӈа”? Иаков, Иосиф*, Симон, Иуда Пыда нида ни” ӈа”+?
56Не нида мал’ поӈганана” ни” мы”? Тиканда тарця Инда ӈудм’, тарця Ныхымда ханяд ховыда?»
57Пыдо’ Сита хэвнякумна пэрӈа”. Иисусхав няндо’ тарем’ ма: «Харта янда хавна, харта мята хавна Нум’ Вади вадетам’ ханярина ӈарабцу”ӈадо’»+.
58Пунрабцондо’ яӈгова’ нид Иисус ӈока мутрам’ таняна ни ӈадимде”.

Хэхэдаӈгода Иоанн’ яӈгуво”ма

(Мк 6:14-29; Лк 9:7-9)

141•Та’ мальӈгана Галилея яхана ерводана Ирод* Иисус’ нямна ӈэда лахарю намда.
2Марцьхэхэта тарем’ ма: «Тикы – Хэхэдаӈгода Иоанн, ха”махаданда яӈор’ илевы”! Ӈадьбята мутри” ныхым’ мэ”ӈа»+.
3Ирод Иродиада’ малхана Иоаннм’ ня”ма, маноӈгая сяролава мят’ паклевэда. Иродиада Филипп папанда пухуця ӈэвысь+.
4Иоанн Иродан’ тарем’ манзетвы: «Тикы нем’ неданд мэсь ни серос”».
5Ирод Иоаннм’ хадаван’ харвабта ӈод”, ненэцяӈг” пинавы. Ненэця” Иоаннм’ Нум’ Вади вадетаӈэ пэрмэдо’+.
6Ирод’ соя”ма ялям’ хэбидя яляӈэ мэбто’, Иродиада’ не ню таняна ма”лёвы ненэцие” е”эмня таравы. Ирод’ индя вато ӈэвы.
7Ӈадьбята, не ӈацекы’ ханданда ӈамгэри ӈэб” ӈод”, тикым’ миць нянда индя ядан’ ватора.
8Не ӈацекэхэв небянда табековна тарем’ ма: «Хэхэдаӈгода Иоанн’ ӈэва пед хыдя’ ниня тюкохона няни та”».
9Параӈода’ ида вома. Тарем’ ӈод”, ватора”манда нид, мядондита нид, миць табэдада.
10Иоанн’ ӈэвам’ мадаванзь сяролава мят’ ненэцям’ ӈэдара.
11Тадтикахад пед хыдя’ ниня ӈэвам’ тэвра, не ӈацекэн’ ми”ӈада. Не ӈацекы небяханда ханада.
12Иоанн’ тохоламбада” то”, пыхыдамда ханадо’, сюрӈадо’. Тадтикахад хая”, Иисусан’ ваде”ӈадо’+.




Самляӈг ёнарм’ Малебте”мяда

(Мк 6:30-44; Лк 9:10-17; Ин 6:1-14)

13•Иисус тикым’ намд”махаданда, таняд ӈанута ялнда вэӈго ян’ хая. Ненэцяӈгав” тикым’ намда, хардахат Пумнанда яда хая”.
14Иисус ӈаноход ян’ ха”ма, ӈока ненэцие манэ”ӈа. Сиддо’ сялилӈа, хаӈгуртидо’ савумда.
15Пэвсюмянда сер’, Нянда Тохоламбадида то”, ма”: «Тюку терсяда я, мале пэвсюмя. Ненэця” ӈэдаран”ма, ӈаврадамдо’ тэмдаванзь хардакохо” хэя”ма».
16Иисусхав няндо’ тарем’ ма: «Хэбто’ ни тара”. Пыдара” ӈамдадамдо’ ми”ӈада”».
17Пыдхавадо’ Иисусан’ ма”: «Самляӈгри няняна” хавна, сидямбой халяна” хавна тюкохона ӈамгэхэртава” яӈгу».
18Иисус тарем’ ма: «Тикыда” тюкон’ Няни тэврэйда”».
19Ненэцие ӈув’ ни’ ӈамда табэдэйда. Самляӈг няньм’, сидя халям’ ня”махая, нув’ няю’ Саӈомда ӈэдара, Нумд’ сава вади мэ”ӈа. Тадтикахад нянё мардахая Тохоламбадахата ми”йда. Тохоламбадида ненэцяӈг” митеръядо’.
20Мал’ малевандо’ ӈэсонд’ ӈаворӈа”, вадумы нянё” ютекахат юкад вата сидя паӈгалмы ӈэсям’ панда”.
21Ӈавормэхэв” не” хавна, ӈацекы” хавна хасавари самляӈг ёнар’ мян’ ӈэвы+.




Ид’ сяр’ нимня Ядэро”мада

(Мк 6:45-52; Ин 6:15-21)

22•Тикы’ пуд ненэцие ӈэдарамбаваханда, Иисус тохоламбадида таминда ӈано’ ни’ тись, Неранда няна тяханя’ хэсь паромлэйда.
23Ненэцие ӈэдара”махаданда, Ялнда туё”манзь хой’ ни’ танэй”. Пэвсюмбата ӈоб”ӈэ таняна мэ+.
24Ӈанохов я’ вархад мале ӈаха”на ӈа, мерцянда нерад ӈэсь хамба” ладорпидо’.
25Ялэмдад’ нерня Иисус ид’ сяр’ нимня яда тохоламбадахата хая.
26Тохоламбадахабида Сита ид’ нимня яднаӈэ манэць, сейто’ хэсь, тарем’ ма”: «Тэри ӈамгэ!» Ӈапа, тёреяд”+.
27Иисусхав таминда няндо’ вахалъй”: «Таӈгамъяда”, Мань. Сейда” нёя пин”».
28Пётр Нянда ма: «Нум’ Ервэй, Пыдар ӈэбат, ид’ сяр’ нимня Нянд тось си”ми табэда”».
29Иисус тарем’ ма: «Ту”». Тиканда Пётр ӈаноходанда ха”махая, ид’ сяр’ нимня яда Иисус’ няю’ пяда.
30Сата мерцям’ манэкава, сейда хая. Ит’ пакалманзь пясь, тёрей”: «Нум’ Ервэй, си”ми ӈэда”!».
31Иисус таминда Ӈудамда вэӈгала, сита ня”ма, тарем’ ма: «Пунрабцор тянёӈэ, ӈамгэ сабе ниркан пунрю”?»+
32Пыди’ ӈо” ӈанон’ тийха’, мерцяда хэ”на.
33Ӈано’ мюня мэнахав” Нянда ӈэвдо’ ха”авра, ма”: «Ненэсянда ӈод” Пыдар Нум’ Нюн».+




Геннисарет’ яхана Савумдаӈго”мада

(Мк 6:53-56)

34Тикы’ пуд том’ тяханя’ мада, Геннисарет’ ян’ тэвыд”+.
35Тикы я’ тер” Иисусм’ хамэда, яндо’ тиӈгэвна ваде”ладо’. Ненэця” Нянда хаӈгурти мал’ тэврэйдо’.
36Панэнда панан’ ӈодь’ тебахарта Сита хынумби”. Нянда ӈодь’ тебвы” мал’ савума”.

Ненэцие” ӈаркти” ила’ мэсыд’ нямна

(Мк 7:1-23)

151•Та’ мальӈгана Иерусалимхад фарисей”, Моисей’ Ватом’ теневана” Иисусан’ то”, тарем’ ма”:
2«Пыдар тохоламбадид ӈамгэ ненэцие” ӈаркти” ила’ мэсыдм’ мадабидо’? Няньм’ ӈаворпато’ ӈудидо’ ни” халтамбю”»+.
3Иисус няндо’ тарем’ ма: «Пыдара” ӈод” ӈамгэ харта” мэсыта” е”эмня Нум’ табеком’ мадабира”?
4Нум’ тарем’ табекусь: ‹Небяхаюд-нисяхаюд ӈаркаӈэ толабахаюн”›, тикы’ хавна ‹Небяхаюда-нисяхаюда вэвута хабта тара›.
5Пыдхавара” вадара” тарця”: хибяри небяханда ӈэбта, нисяханда ӈэбта тарем’ мамбта: ‹Мань нядни ня”мувндар Нум’ е”эй›,
6тикы ненэць’ нисямда* ӈаркаӈэ ни толабю”. Тиканда харта” мэсыкананда” Нум’ вадам’* таросялмдембида”.
7Пыдара” сидя’ няндотаӈэ! Нямнанда” Нум’ Вади вадета Исаия явнанда сэвандась:+
8‹Тикы ненэця” нялихина Си”ми ӈаркаӈэ пэрӈа”, сейхабидо’ Нядни ӈаха”на ӈа”.
9Ненэцие” ватохо” тохоламба хумбанзи” ӈэваридо’ Няни ха”аврамби”›».
10Иисус ненэцие Нянда хаӈгая, тарем’ ма: «Инзеледа”, хамэдара”!
11Ня’ сивна ханта ненэцям’ ни нанзхамдабю”, ненэцям’ няӈгад ӈадиберта нанзхамдабида».

12Та’ мальӈгана Иисус’ тохоламбада” Нянда то”, тарем’ ма”: «Фарисей”, тикы вадам’ намда, ибето’ вомахад теневан?»
13Иисусхав няндо’ ма: «Нув’ Нисяни нивы ӈабтавы хусувэй ӈамдэ” паханзавэй’ ныкалманда.
14Таня мэя”, харто’ сэвся, сэвсяди вадарӈа”. Сэвсядам’ сэвсяда вадаб”, ӈобкана ваӈган’ мантэӈгуху’»+.
15Пётр Вадахата тарем’ ма: «Тикы хара явна ӈэда лахарё’ хамэди” няна” вадетава».
16Иисусхав ма: «Пыдхартара” тамна нира” хамэдамбю”?
17Хусувэй ня’ сивна ханта тив’ мю’ ха”ам”махаданда пиня’ тарпормам’ нира” хамэдамбю”?
18Няӈгад ӈадибертахав сёнзяхад ӈа, тикы ненэцям’ нанзхамдабида+.
19Сёнзяхад ӈэда” ти”: вэнзу им’ мэ”ма, хавыдава, хаюпада нем’ пэрма, са”ева”, талэрма, сиякавна сырмэӈэ тарава, вэнзувна лахана”ма.
20Тикы” ненэцям’ нанзхамдабидо’, ӈуди халтавдавэй’ ӈавормахав ненэцям’ ни нанзхамдабю”».




Ханаан я’ тер не’ пунрабцо

(Мк 7:24-30)

21•Иисус таняд хэсь Тирха’, Сидонха’ ӈэсь’ ян’ пяда.
22Таняӈы яхад Ханаан’ тер не Иисусан’ то, тёрей”: «Давид’ Ню, Нум’ Ервэй, си”ми сялил”ма! Не нюми ня”маравы”, я”авла маяндорӈа»+.
23Иисус ӈобкарт вадам’ нянда ни мэс”. Ӈадьбята Тохоламбадида Нянда тохоя, тарем’ ма”: «Пумнана” тёренорӈа, хэвняку’ ӈэдарадва».
24Иисусхав ма: «Маньзяван Израиль’ ёховы хуво” е”ливна ӈэдаравэдм’»+.
25Нехэв Нянда то, ӈэвамда ха”мола, ма: «Нум’ Ервэй, си”ми няда”ма!»
26Иисусхав вадахата ма: «Няньм’ ӈацекэхэт хана”махад, вэнекохо” момбада ни ӈа”»+.
27Не тарем’ ма: «Нум’ Ервэй, тарем’ ӈэбто’ ӈод”, вэн” ервато’ толхад мантэвы нянё” хамболо ӈаворъядонё”».
28Тикахана Иисус нен’ тарем’ ма: «Неӈэй, пунрабцор ӈарка! Ватовнанд ӈэя». Тикыринда не нюда савума.




Ӈока ненэцие Савумда”мада

29•Иисус таняд хэ”мяхаданда Галилея то’ хэвувна хая, хой’ ни’ танэй”, таня’ ӈамды”.
30Ӈока ненэця” мэдни, сэвсяди, варючи, нянзьди, ӈани хаӈгурти тэвра, Иисусан’ то”, Ӈэта ӈыл’ мэйдо’. Иисус савумдэйда.
31Нянзьди лахананаӈэ манэць, варючи савумэӈэ манэць, мэдни яднаӈэ манэць, сэвсяди сыртаӈэ манэць ненэця” пысаӈга”, Израиль’ Нувм’ саву”ӈа”.




Тет ёнарм’ Малебте”мяда

(Мк 8:1-10)

32Иисусхав Тохоламбадида хаӈгая, няндо’ тарем’ ма: «Тикы ненэця” мале няхар” яля’ Нянани мэ”, ӈамандадо’ яӈгу, сяялы”. Ӈавормадавэй’ сиддо’ ӈэдаравахаван’ нидм’ харва”. Я’ поӈгана выдараӈгу”»+.
33Тохоламбадида Нянда тарем’ ма”: «Вэӈго яхана таӈок ненэцям’ ӈавла няньм’ ханяд хоӈгува”?»
34Иисус сиддо’ хонра: «Сяӈок няняра”?» Пыдхавадо’ ма”: «Си”ив, сян халякова”».
35Тикахана, Иисус ненэцие ян’ ӈамда табэдэйда.
36Тадтикахад си”ив няньм’, халэ ня”махая, Нумд’ сава вади мэ”ӈа. Тикы’ пуд нянё мардяръяда, Тохоламбадахата ми”йда, Тохоламбадида ненэцяӈг” митеръядо’.
37Мал’ малевандо’ ӈэсонд’ ӈаворӈа”. Вадумы нянё” ютеркат си”ив паӈгалмы ӈэсям’ панда”.
38Ӈавормэхэв, не” хавна, ӈацекы” хавна, хасавари тет ёнар” ӈэвы+.
39Иисус ненэцие ӈэдарахая, ӈанон’ тий”, Магадан* ян’ хая.

Ненадумда”мам’ хаё”мя

(Мк 8:11-13; Лк 12:54-56)

161•Фарисей”, саддукей” Иисусан’ то”, Сита хорпа, нумгад ӈэда ненадодамдо’ манэ”лабта хаӈа”+.
2Пыдхавада вадахато’ тарем’ ма: «Пэвсюмя’ няна пыдара” мада”: ‹Нумда няръя, сава нум’ ӈэӈгу›.
3Хубтахавахана мандада”: ‹Нув’ няра нярморта, тид, тюку яля’ мерця ӈэӈгу›. Нув’ няра’ хурка ӈэвам’ тасла теневабта” ӈод”, теда’ ялэ” ненадумда”ми тасла нира” пирас”.
4Вэнзу, Нумгад таяхалмы тюку илӈгы ненэця” ненадодамдо’ пю”, Нум’ Вади вадета Иона’ ненадо’ хавна няндо’ ӈани ненадо ми”манда ни ӈа”». Тикы’ пуд Иисус сиддо’ хае, хая+.




Фарисей”, саддукей” тимдеӈгось’

(Мк 8:14-21)

5•Иисус’ тохоламбада” идм’ тяханяю’ мадаб”нандо’, няньм’ сода юравы”.
6Иисус няндо’ ма: «Тосада”, Фарисей”, саддукей” тимдеӈгосянд’ лэтыда”»+.
7Пыдхавадо’ помнандо’ лахана, тарем’ ма”: «Няньм’ нива содавава” ваде”ӈа».
8Тикым’ хамэда, Иисус няндо’ тарем’ ма: «Пунрёбцора” тянёӈэ, ӈамгэ няньсявамда” помнанда” ваде”ӈада”+?
9Тамна нира” хамэдамбю”? Самляӈг няньхана самляӈг ёнарм’ малебте”мям’, вадумы няняха”на сян ӈэсям’ терде”мямда” нира” тене”+?
10Си”ив’ няньхана тет ёнарм’ малебте”мям’, тадтикахад сян ӈэсям’ терде”мямда” ӈани’ нира” тене”+?
11Ханзер” нира” хамэдамбю”? Вадини нянь’ нямна ни ӈа”. Фарисей”, саддукей” тимдеӈгосянд’ тосада”».
12Тикарихина Тохоламбадида хамэдадо’, Иисус няндо’ нянь’ тимдеӈгосянд’ тосавам’ ни вадес”, фарисей”, саддукей” тохоламбаван’ тосавам’ ваде”ӈа.




Пётр’ Иисусм’ Христосӈэ тид” хэт”ма

(Мк 8:27-30; Лк 9:18-21)

13•Кесария Филиппм’ нюбета ян’ Тэв”махаданда, Иисус Тохоламбадахата хонарку: «Ненэця” Ненэця’ Нюм’ хибяӈэ ваде”ӈадо’?»
14Тохоламбадида тарем’ ма”: «Ханяӈы” ненэця” Хэхэдаӈгода Иоаннӈэ ваде”ӈадо’, ӈани” ханяӈы” Илияӈэ ваде”ӈадо’, тамна ӈанихив” Иеремияӈэ ӈэбта ӈод”, Нум’ Вади вадети” ӈопойӈэ ӈэбта ӈод” ваде”ӈадо’»+.
15Пыдхавада няндо’ ма: «Пыдара” харта” Си”ми хибяӈэ пэрӈада”?»
16Симон Пётркав тарем’ ма: «Пыдар Христосан, илена Нум’ Нюн».
17Иисус нянда ма: «Иона’ ню – Симон, ябдан, тикы вадар нянд ненэця’* ӈадимдевы ни ӈа”, нумгана мэна Нисяни ӈадимдевы.
18Мань нянд мадм’, пыдар – Пётарт*, тикы манябэ’ ни’ Хэхэ’ Мя”ми миӈгудм’, я’ ӈылы’ ныхыхына* мэита яӈгуда+.
19Мань Нув’ Параӈодадава’ няӈгабцие нянд татадм’. Ӈадьбята ӈамгэри я’ ниня сярнар, нув’ няна ӈани’ сярвы ӈэӈгу, ӈамгэри я’ ниня сибданар, нув’ няна ӈани’ сибдёда».
20Тикы’ пуд Иисус Тохоламбадида Пыда Христос ӈэвамда хибяхартан’ нись вадець табэдэйда+.




Иисус’ хавамда нерданда вадесо”ма

(Мк 8:31-9:1; Лк 9:22-27)

21•Тикахад тальняю’, Иисус Иерусалиман’ хэсь таравамда, ненэцие” ӈарктахат, ӈарка ханонданахат, Моисей’ Ватом’ теневанахат ӈока маям’ хось таравамда, Сита хада”махадандо’ няхаромдэй яляхана яӈор’ илесь таравамда Тохоламбадахата ваде”ла+.
22Пётр Иисусм’ хэвняку’ ханахая, Сита таб”ламба ма: «Нум’ Ервэй, тарем’ хэбта ни тара”. Нум’ Сит сялилӈая!»
23Иисус ёӈгадахая Пётарт’ ма: «Сатана! Нядни хань”, таб”ла”мадани таран, ир Нум’ няӈэвна ни ӈа”, ненэця’ няӈэвна ӈа»+.

24Тикы’ пуд Иисус Тохоламбадахата ма: «Пумнани тован’ харвана, харта пыхыдахаданда юрая, харта лярць’ пямда ня”ма, Пумнани тоя+.
25Харта иламда ӈэдаван’ харвана иламда ёта. Мань е”эмняни иламда ётахав иламда хоӈгу+.
26Я’ сяр’ нийм’ мал’ нянда ха”аврабта ӈод”, иламда ёпата, ненэцяӈгана ӈамгэ тарода таня? Иланда таӈэ ӈамгэм’ мита?
27Ненэця’ Ню Нисянда юнхана нув’ юне ядэланида няць тованда, та’ мальӈгана хусувэн’ харта серота пирувна мита+.
28Ненэся нянда” мадм’, тюкохона нуни” ханяӈыдо’ тамна илевахандо’ Параӈодадаваханда тона Ненэця’ Нюм’ манэта”»+.

Несэй мирт’ Ха”ма”мада

(Мк 9:2-13; Лк 9:28-36)

171•Мат” яля’ ваера”махад, Иисус Пётарм’, Иаковм’, Иаков’ папа – Иоаннм’ сода, ялриндо’ пирця хой’ ни’ хая”+.
2Иисус нита маниенан’ несэй мирт’ ха”мы”. Сята хаертарев’ яберелъй”, Паныда ялядарев’ сэр”ӈэ хая”.
3Ти, Моисейха’ Илияха’ Иисусхана лаханакурць сэвхато’ ӈадимяха’.
4Пётр Иисусан’ ма: «Нум’ Ервэй, тюкохона мэвава” нянана” нена” саванё”. Харваб”нанд няхар” мядм’ тюкон’ ӈабтаӈгудм’: ӈопой Пыдар е”яр ӈэя, няби Моисей’ е”эй ӈэя, няхаромдэй Илия’ е”эй ӈэя».
5Лахананаханда, ти, яберена тир ниндо’ синдэй”, тирхад вабц тэбкада: «Тикы Мань сянда Нюми, Мань маймбабцоми. Нянда инзеледа”!»+
6Тохоламбадида тикым’ намда, ян’ хылтеръяд”, ӈули” ӈапа”.
7Иисусхав някундо’ то, няндо’ ӈодь’ теба, ма: «Юркыда”, сейда” нёя” пин”».
8Саӈодо’ тю”у’ мэ”, Иисус’ хавна манэтадо’ яӈгу.

9Хой’ нид ха”мотабто’, Иисус сиддо’ табэдамба ма: «Ненэця’ Ню хавы” поӈгад яӈор’ илеванда ӈэсонд’, хибяхартан’ тикы манэ”мэмда” нёра” вадес”»+.
10Тохоламбадида Нянда хонарку”: «Моисей’ Ватом’ теневана” ӈамгэ Илиям’ нюрте”э’ тось таранаӈэ ваде”ӈа”?»
11Иисус няндо’ тарем’ ма: «Ненэся ӈод” Илия нерня то”махаданда сямян серм’ несэймдаӈгу.
12Мань нянда” мадм’, Илия мале то, ненэцяӈгав” сита ни” хамэда”, харто’ ватовнандо’ сита мэ”. Ненэця’ Ню ӈобтарем’ нядандо’ маям’ хованда».
13Тикырихина Тохоламбадида Хэхэдаӈгода Иоаннм’ ваде”мямда хамэдадо’+.




Ня”маравым’ Савумда”мада

(Мк 9:14-29; Лк 9:37-43)

14•Ненэцяӈг” тэвбато’ Иисусан’ ненэць’ то, пулыта ни’ ха”махая ма:
15«Нум’ Ервэй, хасава нюми сялилтава! Тебкадарӈа, ӈули” маяндорӈа. Тун’ мо”насеты”, ит’ мо”насеты”.
16Тохоламбадахат тэврамбаба”ни ӈод” савумда я”мадо’».

17Иисусхав вадахата тарем’ ма: «Ниня пунрёдаӈэ, савахад ехэрана тюку илӈгы ненэцяӈэ, нянанда” тамна пон’ мэӈгудм’? Сидда” сяха’ ӈэсонд’ ебтабаӈгудм’? Хасава ӈацекы Няни тэврара”»
18Иисус ӈылекам’ пидеда, ӈылека хасава ӈацекэхэд тарпы”. Тикыринда ӈод” ӈацекы савума+.
19Тикахана Тохоламбадида ялндо’ Иисусан’ то”, тарем’ ма”: «Маня” ӈамгэ ӈылекам’ питарць я”масава”?»
20-21Иисусхав тарем’ ма: «Неновна нива пунрёванда” нид. Ненэся нянда” мадм’, горчицам’ нюбета ӈув’ сэвкоця’ ӈар пунрёбцонда” таняб”, тюку пэ хоян’ тарем’ мамбата”: ‹Тюкоход тайку’ хань”›, тайку’ ханда. Тикахавахана я”амнара” яӈгуда».*+




Хавамда, яӈор’ Илевамда неранда няд ӈани’ Вадесо”мада

(Мк 9:30-32; Лк 9:43-45)

22•Галилеяхана ӈобт’ ма”лёбто’, Иисус Тохоламбадахата ма: «Ненэця’ Ню ненэцие” ӈудаха” ми”манда.
23Сита хадаӈгу”, няхаромдэй яляхана Пыда яӈор’ илеӈгу”». Тикахад ибедо’ ӈули” вома”+.




Хэбидя Хардан’ ӈэва’ мирм’ ми”ма

24Иисус Тохоламбадита ня’ Капернауман’ тэвбато’, Хэбидя Харад’ ӈэва’ мирм’* ма”ламбада” Пётарт’ то”, тарем’ ма”: «Сидда” Тохоламбадара” Хэбидя Харад’ ӈэва’ мирм’ ни салдамбю”?»+
25Пётр вахалъй”: «Ханя салдамбю”». Мят’ тюӈгутабта, Иисус сита нертемба ма: «Симон, ихинянд хурка? Я’ ний параӈода” ӈэва’ миредо’, илебцяндо’ ӈэва’ мире хибяхат ня”марпидо’? Харто’ нюхутато’? Хэвняӈы хибяхат?»
26Пётр ма: «Хэвняӈэхэт». Иисус нянда ма: «Тиканда ню” ва”ӈа”.
27Сиддо’ манзабтавоӈгадана”, тон’ хань”, ит’ вадар му”. Нюрте”эӈэ еремда халяр ня”мад, нянда си няӈгар”, статир есям’* хоӈгун. Ханад, Мань е”эйдани, пыдар е”эйданд ӈэва’ мир”ӈэ няндо’ мит».

Нув’ Параӈодадавахана сямянхат ӈарка

(Мк 9:33-37; Лк 9:46-48)

181•Та’ ёльцьӈгана Тохоламбадида Иисусан’ то”, хонарку”: «Нув’ Параӈодадавахана сямянхат ӈарка хибя?»
2Иисус ӈацекым’ хаӈгая, поӈгандо’ нултада,
3тарем’ ма: «Ненэся нянда” мадм’, несэйӈэ нибта” хань”, ӈацекэрахада” нибта” ӈа”, Нув’ Параӈодадаван’ нида” тюӈгу”+.
4Хибяри тюку ӈацекы’ тотрев’ пыхыдамда нюдимдена, Нув’ Параӈодадавахана сямянхат ӈарка ӈэӈгу.
5Мань нюмни ед’ тарця ӈацекым’ сейханда ня”мана, Си”ми сейханда ня”ма+.




Хэбяхан’ хокабтаӈгода

(Мк 9:42-48; Лк 17:1-2)

6Хибяри, тикы Няни пунрёда нюдяко” ӈопойм’ вэва серт’ манзабтаб”, саӈговота манябэм’ икаханда сярхая, яв’ ёрян’ моваюм’ нянанда хынебэй ӈэӈгу.
7Ненэцие вэва серк” манзабтамбаванда нид я’ тир” еремда! Тарця” сер” ни” яӈгод”, вэва серм’ тэволанахавахана мая’ ӈэӈгу+.
8Харт ӈуданд, харт ӈэнд сит вэван’ манзабтамбаб”, сапад, хэвня’ мод. Сидя ӈудасавэй’, сидя ӈэсавэй’ пили” тута тун’ еремянд екававна, ваё” ӈудаӈэ, ваё” ӈэӈэ иланд’ тэвбат хынебэй ӈэӈгу+.
9Сэванд хэбяхан’ сит манзабтамбаб”, сэвар тюхулт, хэвня’ мод. Сидя сэвм’ мэць я’ ӈылы’ тута тун’ еремянд екававна, вае” сэвӈэ иланд’ тэвбат нянанд хынебэй ӈэӈгу»+.




Ёховы ху’ нямна ӈэда лахарё

(Лк 15:3-7)

10-11•Тосада”, тикы маноркат ӈобкартамдо’ нёда” токалпю”. Нянда” мадм’, нув’ няна мэна юне ядэланидо’ нув’ няна мэна Нисяни сядм’ пили” мание”.*
12Ихинянда” хурка? Хибяри’ юр” хунда ӈэда яхананда ӈопойндо’ ёхоб”, юр’ няю’ хасаваюта хой’ ниня хае, ёховэмда пюрманзь ни ханд”?
13Ненэся нянда” мадм’, тикамда хоб”нанда, нивы ёховы юр’ няю’ хасаваюкаданда, нянда ханяцей’ маймбаӈгу.
14Тарем’, тикы маноркат ӈопойхартандо’ ёхо Нув’ Нисянда” ватода яӈгу+.




Ет хэбяхам’ сертана няр

(Лк 17:3)

15•Нянд пыдар ет хэбяхам’ сертаб”, нянда хань”, ялнди’ мэваханди’ вэвамда хэтад. Нянд намдабата, тикахана нямд нир ёс”.
16Нихивабта намд”, нянанд тамна ӈопой-сидя ненэцяндар сода”. Тиканда сырмы сидя-няхар” ненэця’ вадаха”на хусувэй сер” ненадумда.*
17Няндо’ нихивабта намд”, Хэхэ’ мят’ ман”. Хэхэ’ мякартан’ нибта намд”, нянанд ӈани тэнзм’ мэта, ӈэва’ мирм’ ма”ламбада ненэцялаха ӈэя+.

18Ненэся нянда” мадм’, ӈамгэри я’ ниня сярнара”, нув’ няна ӈани’ сярвы ӈэӈгу. Ӈамгэри я’ ниня сибданара”, нув’ няна ӈани’ сибдёда».
19«Ненэся ӈани’ нянда” мадм’, я’ ниня ӈамгэри серкнанда” ханяӈы сидяра” вадити’ ӈобнзер’ ӈэсь хамб”нанди’, Нув’ Нисяхадани хандамди’ ня”маӈгуди’+.
20Сидя-няхар” ненэць’ Мань нюмни ед’ ма”лёбта, таняна Мань поӈганандо’ мэдм’».




Сянавахад ехэрана хаби

21Тикахана Пётр Иисусан’ то, тарем’ ма: «Нум’ Ервэй, е”ни хэбяхам’ сертабада няни вэвамда сян юраӈгув? Си”ив’ юраӈгув?»+
22Иисус ма: «Си”ивм’ нянд нидм’ вадес”, си”ив’ юд’ мэва’ си”ивм’.

23Ӈадьбята Нув’ Параӈодадава хабихи”ната есьдо’ таславан’ харвана параӈода’ то”лаха.
24Тасла пя”махаданда, ю” ёнар” талант* ӈатебясавэйм’ нянда тэвра”.
25Ӈатебянда сал яӈгова’ нид, ервада ӈатебянда салӈэ пыхыдамда, пухуцямда, нюда, сямян илебцамда мирдаць табэда.
26Хабида ян’ мо”на, ӈэвамда ха”авра ма: ‹Ӈари” ӈатена”ма, мал’ салдаӈгув›.
27Ерв хабим’ сялилць ӈатебясялмдеда, ӈэдарада.
28Хабихив тарп”махаданда, няданда юр” динарийм’ ӈатебяӈэ ханавы хаби нямда хо. Тикы нямда ня”мада, сохомдамба пяда, ма: ‹Ӈатебяр та”!›.
29Няда ян’ мо”нэй”, нянда ма: ‹Ӈари” ӈатена”ма, салдаӈгув›.
30Нябихивар вато ни ӈа”. Та’ екававна хая, ӈатебямда салдаванда ӈэсонд’ нямда сяролава мят’ мода.
31Тикым’ маниевы хаби нита и” ӈули” вома”. Ервахандо’ хая”, тикы хадкэвы серо мал’ ваде”ядо’.
32Тикахавахана ервадо’ неры хабим’ пуня’ хаӈада, ма: ‹Вэнзу хабиӈэ! Си”ми нялаванд нид ӈатебямд мал’ ха”авравась.
33Мань сит сялило”мани тотрев’, пыдар ӈод” нямд тарем’ сялилпат нися тара”?›
34Ервада нензюмя, ӈатебямда мал’ салдаванда ӈэсонд’ сита танараӈгодаха” ми”ӈа.
35Хусувэра” нянда хэбяхы инда ядан’ нибта юрыбю”, Нув’ Нисями нянда” ӈани’ тарем’ ӈэӈгу»+.

Сидя ян’ хэва’ нямна

(Мк 10:1-12)

191•Иисус тикы вадида мале”мяхаданда, Галилеяхад хая, Иордан яха’ тяха’, Иудея ян’ то.
2Пумнанда ӈока” ненэця” хая”, Иисус таняна сиддо’ савумдамби.

3Нянда фарисей” то”, Сита хорпа тарем’ ма”: «Хасавахана хусувэй хара’ нид пухуцяхаданда сидя ян’ хэсь ватода танянакы?»
4Иисусхав тикан’ ма: «Илам’ Ӈадимдембада ӈули” нюрте”э’ ненэцие неӈэ, хасаваӈэ сертаб”нанда* тарем’ мась:
5‹Ӈадьбята ненэць’ небямда-нисямда хае, пухуцяхаданда перелты”, ӈопой ӈамзаӈэ хандаӈаха’›*. Тикы вади нисяда” тола”?
6Тиканда мале сидя ненэцяӈг’ нихи’ ӈа”, ӈопой ӈамгэхэ’. Нум’ ӈомдавым’, ненэць’ сидя ян’ нёмда мы”».

7Фарисей” Иисусан’ хонарку”: «Тиканда ӈамгэ сидя ян’ хэ”мя’ падарм’ микая, нем’ хае Моисей табекоса?»*.
8Иисус няндо’ ма: «Самбхэнда” нид Моисей неда” хаеба сидда” ӈэдарась. Ӈули” нюрте”эхэд тарем’ нись ӈа”.
9Мань нянда” мадм’: ‹Хибяри пухуцямда са”ева нись ӈа”, ӈани хара’ нид хае, ӈанихина нелена, тикы са”е.*›»+.

10Тохоламбадида Иисусан’ ма”: «Хасава пухуцянда ня’ серота тарця ӈэб”, нелева тарода яӈгу».
11Иисус няндо’ ма: «Хусувэй ненэць’ тикы вада’ сер’ илесь нида пирас”, тяхаданда таславыри” пир”ӈадо’+.
12Неле ниня серота” таня”: ханяӈыдо’ тарем’ соявы”, ӈани ханяӈыдо’ ненэцие” тарем’ сертавы”, тамна ӈанидо’ Нув’ Параӈодадава’ е”эмня харто’ пыхыдандо’ тарцяӈэ хэсь таславыдо’. Тарем’ ӈэсь пирта, тарем’ ӈэя».




Ӈацекэхэ” сава вади Мэсо”мада

(Мк 10:13-16; Лк 18:15-17)

13•Та’ мальӈгана Ӈудида ӈацекы” ни’ мэхэя туё”манда е”эмня, ненэця” Иисусан’ ӈацекы тэвра”. Тохоламбадахабида сиддо’ тэдорӈа”.
14Иисусхав няндо’ ма: «Ӈацекы тюлейда”, Няни турти нёйда” таб”ламбю”. Нув’ Параӈодадава тикы то”лыхы” е”эй»+.
15Ӈудида ӈацекы” ни’ мэйда, тадтикахад таняд хая.




Тэта ӈацекы ненэць’

(Мк 10:17-31; Лк 18:18-30)

16•Ӈобӈгуна Иисусан’ ненэць’ то, хонарку: «Тохолаӈгодаӈэ*, малсяда илам’ е”эймани е”эмня ӈамгэ савам’ сертаба”ни тара?»+
17Иисусхав нянда ма: «Ӈамгэ сава’ нямна Си”ми хонрамбин? Ӈопой Нумли сава*. Иланд’ тюван’ харвабат, Нум’ табеко” сер’ иле”».
18Ненэць’ Нянда ма: «Хурка табеко” сер’?» Иисус хэтыда: «Нён хавыд”, нён са”е”, нён талэр”, сиякавна сырмэӈэ нён тара”,
19небяхаюд-нисяхаюд ӈаркас”, хахаяда няр харт пирувнанд сянд».*
20Ӈацекы ненэць’ Иисусан’ ма: «Тикахаби* мал’ нёдэйн. Тамна ӈамгэми та’ ни ӈа”?»
21Иисус нянда тарем’ ма: «Сямян”мана сава ӈэван’ харвабат, хань”, илебцар мирдас”, маӈгбадаха” митерт, нув’ няна илебцар таняӈгу. Тадтикахад ту”, Пумнани мий”»+.
22Ӈацекы ненэця’ илебцанда ӈока ӈэва’ нид, тикы вади намда ида вома, хая.

23Иисусхав тохоламбадахата тарем’ ма: «Ненэся нянда” мадм’, илебцанда ӈокахана Нув’ Параӈодадаван’ тюсь нензел” ни ӈа”.
24Ӈари” нянда” мадм’: ‹Маха’ ху”ла юно’ нибя’ сивна пакал”мацей, илебцада ӈока ненэця’ Нум’ Параӈодадаван’ товахад нензел”›».

[image: ./images/Picture11.jpg] 

25Тикым’ намда Тохоламбадида ӈули” пысэйд”, тарем’ ма”: «Тиканда хибя ӈэдавнда?»
26Иисус няндо’ сыла, ма: «Ненэцяӈгана мэита яӈгу, Нумгавахана я”амнада яӈгу»+.
27Пётр тикы Вадахата тарем’ ма: «Ти, хусувэй ӈамгэва” хае, Пумнанд това”! Тиканда няна” ӈамгэ ха”амӈгу?»+
28Иисус няндо’ ма: «Ненэся нянда” мадм’, несэй илӈгана, Ненэця’ Ню юнета ервода Ӈамдёсянда ни’ ӈамдабата, пыдара” Пумнани товэӈэ, Израиль’ юкад вата сидя паӈгам’ судеба, юкад вата сидя ӈамдёся’ ни’ ӈани’ ӈамдаӈгуда”+.
29Хибяри, мядода ӈэбта ӈод”, хасава нида ӈэбта ӈод”, не нида ӈэбта ӈод”, небямда-нисямда ӈэбта ӈод”*, нюда ӈэбта ӈод”, ёда ӈэбта ӈод” Мань нюмни е”эмня хаевы, тикахав юр’ мэва’ ӈокам’ ня”маӈгу, малсяда илам’ е”эйта+.
30Нердени” ӈокадо’ пудаӈгу”, пудани” ӈокадо’ нердеӈгу”+.

Виноград” вадюлавахана манзарани” нямна ӈэда лахарё

201Нув’ Параӈодадава тарця мяд’ ерв’ то”лаха: ӈули” хубтахана виноград” вадюлаваханда манзарани недва”леванзь тарпы”.
2Недватнита ня’ яляхана недбядандо’ ӈопой динарийм’ таслахая, виноградата вадюлаван’ ӈэдарэйда.
3Хубтыхы хасаваюдимдей час’ пиркана пин’ тарпабата, тэмдолава яхана ӈани тэри нуни манэ”ӈа.
4Няндо’ тарем’ ма: ‹Пыдара” ӈод” виноград”ни вадюлаван’ хаяда”, ёльцьмананда нянда” салдаӈгув›.
5Пыдо’ хая”. Яля’ ер’ пиркана, ялей няхаромдэй час’ пиркана ӈани’ тарем’ ӈа.
6Ялей самлянзимдей час’ пиркана пин’ тарпы”, ӈани тэри нуни манэ”ӈа, няндо’ ма: ‹Ӈамгэ наӈэдя яля’ тюкохона тэри нуда”?›
7Пыдо’ тарем’ ма”: ‹Сидна” недва”левы яӈгу›. Виноград” вадюлава’ ерв няндо’ ма: ‹Пыдара” ӈод” виноград”ни вадюлаван’ хаяда”›.
8Пэвсюмя’ няӈэӈэ хэсь, виноград” вадюлава’ ерв манзаранита ӈарктан’ ма: ‹Манзарана” хаян”, пуда товэхэтато’ пясь, нерденито’ ӈэсонд’ недбядо’ мис”›.
9Ялей самлянзимдей час’ пиркана товы” тодо’ динарийвна ня”ма”.
10Нерде товэхэв” ихи”нато’ ӈани няхатато’ ӈокаркавна ня”ма енавы”. Хуркавна ӈод” тодо’ динарийвна ня”ма”.
11Недбямдо’ ня”ма”махадандо’, ервахандо’ лаханорць, тарем’ ма”:
12‹Пуда товы” ӈопой часри манзараць, маньзявана” яля’ епдям’ пирда”ле, саӈговоць манзараваци”. Няндо’ маня” пирувнана” салдаранё”›.
13Ервхав тикым’ намда, ӈопойхандо’ тарем’ ма: ‹Нявэ, вэнзер’ сит нидм’ пэр”. Динарий’ ед’ нянани нисян лахан”?
14Е”яр ня”ам”, хань”. Тюку пуда товэн’ пыдар пирувнанд ми”ман’ харвадм’.
15Хар”н ӈамгэхэнани хар”н серцавэдм’ нидм’ ӈа”? Ӈули”, мань сава ӈэвани нид сэвар вэбты?›
16Тарем’ пудана” нердеӈгу”, нерденя” пудаӈгу”*»+.




Хавамда, яӈор’ Илевамда няхаромдэй’ Вадесо”мада

(Мк 10:32-34; Лк 18:31-34)

17•Иисус Иерусалиман’ мимбта, ялндо’ юкад вата сидя Тохоламбадамда хэвняку’ хана, мимандо’ сер’ няндо’ ма:
18«Ти, Иерусалиман’ миӈава”. Ненэця’ Ню ӈарка ханонданаха”, Моисей’ Ватом’ теневанаха” ми”манда. Сита хадаванзь таслаӈгу”.
19Тадтикахад ӈани тэнзм’ мэта ненэцяӈг” ӈандесада пэрманзь, садаванзь, лярць’ пян’ тебарманзь митадо’. Няхаромдэй яляхана яӈор’ илеӈгу”!»+




Иаковха’ Иоаннха’ небянди’ е”эмнянди’ выкта”ма

(Мк 10:35-45)

20•Та’ мальӈгана Зеведей’ нюху’ небя нюхуюда няць Иисусан’ то, ӈэвамда ха”авра ӈамгэхэвм’ хаӈа+.
21Иисус ма: «Ӈамгэн’ харван?» Не тарем’ ма: «Параӈодадавахананд нюхуюни няби вэняӈы Хэвханд, няби иняняӈы Хэвханд ӈамдъяхамд”»+.
22Иисусхав тарем’ ма: «Пыдари’ ӈамгэм’ хамахаданди’ ехэради’. Мань ӈэрманда хыдями ӈэрць пиртари’?*» Пыдхавади’ тарем’ маӈаха’: «Пиртами’»+.
23Иисус нянди’ ма: «Пыдари’ Мань хыдями ӈэрпаӈгуди’*, вэняӈы хэвхани, иняняӈы хэвхани ӈамда ӈэдаравахав Мань нядни ни ӈа”. Нисяни хамэдавэрихи”на серо”ӈа».
24Тикым’ намда, ю” Тохоламбадада сидя нясхандо’ сахама”.
25Иисус Тохоламбадида ханъяда, ма: «Харта” тенева, ӈани тэнзм’ мэта ненэцие” ӈэвахана мэнидо’ ниняндо’ ервода”, ӈарктидо’ ӈани’ серм’ пэрӈа”.
26Пыдхавара” поӈгананда” тарем’ нёя ӈа”. Поӈгананда” ӈаркаӈэ харвана, манзаранаданда” тараӈгу,+
27поӈгананда” нерденяӈэ харвана, хабиданда” тараӈгу.
28Ненэця’ Ню, хибяри’ Нянанда манзаранаӈэ тарава’ е”эмня товы ни ӈа”, манзаранацейӈэ тараванзь, Иламда ӈока” хиби” салӈэ ми”манзь то»+.




Сэвсядаха’ Савумда”мада

(Мк 10:46-52; Лк 18:35-43)

29•Иерихон маркад хэвандо’ мальӈгана, Пумнанда ӈока” ненэця” то”.
30Сехэры’ ниня сидя сэвсяда ӈамдёвэхэ’, Иисус’ хэвувнанди’ ядвам’ намда, тёреяха’: «Нум’ Ервэй, Давид’ Ню, сидни’ сялил”!»+
31Ненэцяӈгав” ныхыри’ сидди’ мунзялмдамби”. Пыдхавади’ ханяцей’ ӈарковна тёры”лаяха’: «Нум’ Ервэй, Давид’ Ню, сидни’ сялил”!»
32Иисус нулъй”, сидди’ хаӈа, ма: «Е”эмнянди’ ханзер” ӈэб”ни нянанди’ сава?»
33Пыди’ тарем’ маӈаха’: «Нум’ Ервэй, сэвни’ сылыдамд”ма».
34Иисусхав сидди’ сялилць, сэвхати’ ӈодь’ теба. Таминда сэвди’ сылыд”, Пумнанда хаяха’+.

Иерусалиман’ То”мада

(Мк 11:1-11; Лк 19:28-38; Ин 12:12-19)

211•Иерусалиман’ тэвотабто’, Елион хой’ хэвхы Виффагия хардан’ тэвыд”. Иисус сидя Тохоламбадамда ӈэдарамба ма:
2«Нернякуй хардан’ хаяди’, таминди’ таняна ха’ ямб юном’ нюнда ня’ сярвэӈэ хоӈгуди’. Инямди’ екахая, Няни тэвраӈахаюди’.
3Хибяри нянди’ ханзерли” лаханаб”, тарем’ мади’: ‹Нум’ Ервахана тараӈаха’›. Таминда ӈэдараӈгухуюда».
4Тикы, Нум’ Вади вадета хэтвы вади” та’ ха”маванзь тарем’ хая+.
5Вадида тарця”: «Сион’ не нюн’* тарем’ мада”: ‹Ти, Параӈодар нянд миӈа. Янадана ӈэсь, ха’ ямб юно’ ниня, илебэй ха’ ямб юно’ ниня тиби. Тикы маха’ нид мэта юно’ ню›».*

6Тохоламбадахаюда хаяха’, Иисус’ табэда”ма’ сер’ мэди’.
7Ха’ ямб юном’ нюсавэй’ тэвраӈахаюди’, юнохо’ ни’ паныди’ мэӈаха’, Иисус тикан’ тий”.
8Ӈока ненэця” паныдо’ сехэры’ ни’ лехэбтамби”, ханяӈэхэв” пи” тарк мадахая сехэры’ ни’ лехэбтамби”.
9Неранда няна миндя”, Пумнанда миндя” тарем’ тёрена”: «Давид’ Нюн’ Осанна!* Нум’ Ерв’ нюмгана Миндя’ ялэда сава” ӈэя”! Сямянхат тю”уна Осанна!»+.
10Иисус Иерусалиман’ тюб”, мар” мал’ манзада, ненэця” васарӈа”: «Тикы хибя»?
11Ханяӈыдо’ ма”: «Тикы Галилеяхы Назаретхад ӈэда Иисус, Нум’ Вади вадета»+.




Хэбидя Харадм’ Хабтумда”мада

(Мк 11:15-19; Лк 19:45-48; Ин 2:13-22)

12•Иисус Хэбидя Хардан’* тю, тикахана мирдатни, тэмдорти мал’ питаръяда. Есь тадабади” тол, голубь мирдапади” ӈамдёрцие хамбхалейда+.
13Няндо’ ма: «Тарем’ падынё”: ‹Мань Мя”ми туёць’ мя”ӈэ нюмдевнда›*, пыдхавара” мартик” ма”лёсь’ мя”ӈэ сертара”».

14Хэбидя Хардахана сэвсяда”, мэдна” Иисусан’ то”, Пыда савумдэйда.
15Ӈарка” ханондана”, Моисей’ Ватом’ теневана” Иисус’ ӈадимдевы и’ хэбиле”мя серо манэць, Хэбидя Хардахана тёренана ӈацекы манэць нензюмя”. Ӈацекы” тарем’ тёрена”: «Давид’ Нюн’ Осанна!»+
16Иисусан’ ма”: «Тикы ӈацекы” ха”ма”мам’ намдорӈар?» Иисусхав няндо’ ма: «Ханяв! Тарем’ пады: ‹Савуць вади ӈацекы” няӈгад, ӈамяни” няӈгад ӈадимден›*. Тикым’ сяхаӈгарт’ тола”мара” яӈгу?»+
17Тадтикахад сиддо’ хае, тикы маркад Вифаниян’ хая, пим’ таняна мэ”ӈада+.




Смоковницам’ Мэта”мада

(Мк 11:12-14, 20-24)

18•Ӈули” хубтакохона март’ салманда мальӈгана Иисус ӈамлы”+.
19Сехэры’ ядхана смоковницам’ нюбета ӈодя’ пям’ манэць, някунда хая. Пя’ ниня вэбита хавна ӈамгэхэртм’ ни ху”. Пян’ тарем’ ма: «Тад нерня’ няданд ӈодя сяхаӈгарт’ яӈгоя!» Тикыринда ӈод” пя тыра+.
20Тикым’ манэць Тохоламбадида пысэйд”, тарем’ ма”: «Тикы пя ханзер” лакри’ тыра?»
21Иисусхав тикы вадахато’ ма: «Ненэся нянда” мадм’, пунрёбцонда” таняб”, инда” ядан’ пунрёбта”, смоковницахана ӈэвы серкавм’ ханяра” мы”. Тюку пэ хойхартан’ мамбта”: ‹Юркад”, ямд’ паклад”›, тикахарт тарем’ ӈэӈгу+.
22Пунрёбта”, сямян туёць хандамда” ня”маӈгуда”»+.




Иисус’ вато’ нямна хонрамба”ма

(Мк 11:27-33; Лк 20:1-8)

23•Иисус Хэбидя Хардан’ то”махаданда ненэцие тохоламбаваханда, ӈарка” ханондана”, ненэцие” ӈаркта” Нянда то”, тарем’ ма”: «Ӈамгэ ватохона Пыдар тикы серо ӈадимдембин? Тарця ватом’ хибя Нянд таса?»
24Иисус тикы вадахато’ тарем’ ма: «Мань ӈо” няданда” ӈани’ ӈоб” хонравндами таня. Тикым’ хэтбата”, ӈамгэ ватохона тикы серо ӈадимдембавами Мань ӈо” нянда” хэтаӈгув.
25Иоанн’ хэхэдаӈго”ма ханяд ӈэса? Нув’ няд ӈэса? Ненэцяӈгат ӈэса?» Пыдо’ харто’ помнандо’ тасалко, ма”: «Мамба”на”: ‹Нув’ няд ӈа›, Пыда няна” манда: ‹Ӈамгэ нянда нисяда” пунра”?›+
26Нябинзер’ мамба”на”: ‹Ненэцяӈгат ӈа›, ненэця” Иоаннм’ Нум’ Вади вадетаӈэ толабидо’, ненэцие пилю”ӈава”»+.
27Ӈадьбята Иисусан’ тарем’ ма”: «Ехэрава”». Иисус ӈани’ няндо’ ма: «Мань ӈод” ӈамгэ ватохона тикы серо ӈадимдембавами нив хэтаӈгу”».




Сидя ню’ нямна ӈэда лахарё

28«Тюку ихинянда” хурка? Ӈопой ненэця’ сидя хасава нюда ӈэвы. Ӈарка нюхунда то, тарем’ ма: ‹Хасава нюӈэ, тюку яля’ виноград” вадюлаван’ хань”, манзара”›.
29Хасава нюхувада нянда тарем’ ма: ‹Нидм’›. Пунахав, вэва ӈэвамда хамэда, хая.
30Тикахана нисяди’ няби нюхунда хая, ӈобтарем’ ма. Нюда ма: ‹Хандадм’, ервэй›. Тад ӈо” ни хань”.
31Тиканда, хуюм’ нисянда вато’ сер’ ӈа?» Пыдо’ тикы Вадахата ма”: «Нюрте”эюм’». Иисус няндо’ ма: «Ненэся нянда” мадм’, ӈэва’ мирм’ ма”ламбадацей”, са”ена” нецей” Нум’ Параӈодадаван’ минзь сидда” нертемби”.
32Иоанн тид” ӈэва’ сехэрым’ нянда” манэ”лабтаванзь тось, пыдхавара” нянда нидаць пунра”, ӈэва’ мирм’ ма”ламбадахав”, са”ена” нехэв” нянда пунрэйдаць. Пыдхавара” тикым’ манэсо”махартахаданда”, хэбяхыда” нидаць хае”, нянда нидаць пунра”+.




Виноград” вадюлавахана манзарани” нямна ӈэда лахарё

(Мк 12:1-12; Лк 20:9-19)

33•Теда’ ӈани хара явна ӈэда лахарёдара” намдада”: ӈоб” мяд’ ерв илевы. Виноград пи ӈабта, хэвувнандо’ ва”ӈада, ӈоди няялпава’ е”эмня ӈарка пэ ваӈгм’ сабка, ераӈго мэта пирцярка хардаком’ ми. Виноград” вадюлавам’ манзаранаха” хае, хубта ян’ хая+.
34Ӈоди ма”лава’ ёльця’ хахаяламзь, ервадо’ виноград вадабадаха” ӈодида хосая хабида ӈэдара. 

35Виноград вадабадахав” хабида ня”махая, ӈопоймдо’ ладорӈадо’, нябимдо’ хададо’, тамна ӈопоймдо’ манябэхэ”на ладорӈадо’+.
36Ервадо’ нерэхэданда ӈокавна ӈани хабида ӈэдара. Виноград вадабадахав” сиддо’ ӈани’ неры мэсы”манандо’ мэ”.
37Пили” пудахава, ервадо’ харта нюмда ӈэдарамби, тарем’ ма: ‹Мань нюхувами ӈамгэ пэрманадо’›+.
38Виноград вадабада” ервандо’ нюм’ манэць, помнандо’ ма”: ‹Тюку илебцамда е”эйманда! Хадахава”, е”эймда мэ”ива”›.
39Сита ня”ма”, виноград” вадюлавахад хэвня’ модо’, хададо’.
40Виноград” вадюлава’ ерв тоб”нанда, тикы виноград вадабади ханзер” мэӈгуда?»
41Пыдо’ Иисусан’ ма”: «Тикы вэнзу, мэт”мана хадаӈгуда. Виноград” вадюлавам’ ӈани несэйха” митада. Тикы”, ӈоди ёльцьӈганандо’ тэврамбаӈгудо’».
42Иисус няндо’ ма: «Хэбидя Падарка”на сяхаӈгарт’ тарцям’ нисяра” толабю”: ‹Мирти” ва”лавы манябэ, харад’ ёӈгы пэ паӈгӈэ таралъй”. Тикы, Нум’ Ервхад ӈа, маня” мание, и’ хэбиле”мя сер”›?*
43Ӈадьбя”ни нянда” мадм’, Нум’ Параӈодадава няданда” марманда, таром’ ха”аврамбаванда ненэцие” тэнзан’ ми”манда.
44Тикы пэ’ ни’ мантэна мардода, тикы пэ ненэця’ ни’ мантэб”, сита няялта».
45Ӈарка” ханондана”, фарисей” Иисус’ хара явна ӈэда лахарю намда, сиддо’ ваде”мямда хамэдадо’.
46Иисусм’ ня”маван’ харвадо’, тад ӈо” ненэцие” Иисусм’ Нум’ Вади вадетаӈэ толабава’ нид ненэцяӈг” пина”+.

Тюва мяди”мярма’ нямна ӈэда лахарё

(Лк 14:15-24)

221•Иисус хара явна ӈэда лахарю мэць, тамна няндо’ лахана, ма:+
2«Нув’ Параӈодадава, нюмда нелеба мяди”мялабтаӈгода параӈодараха+.
3Параӈода тюва мяди”мярман’ хамыда хосая хабида ӈэдара, хамэхэбида тован’ ни” харва”.
4Параӈода ӈани несэй хаби ӈэдарамба тарем’ ма: ‹Хамэхэ” мада”, толни хамэды”, хоробини, ӈани” ӈаямлавыни яхавы”, мал’ хамэды”. Тюва мяди”мярман’ тоя”›.
5Хамэхэв” тикы вади ӈамгэхэртаӈэ нись пэр”, нянь’ ӈуво” вадюлаван’ хэнидо’ хая”, ӈавори мирдапаванзь хэнидо’ хая”.
6Тамна ӈанихив” хабида ня”ма”, ӈандесада пэръядо’, тадтикахад хадэйдо’+.
7Параӈода ӈули” нензюмя, саюда таня’ ӈэдара, тикы хавыдик хадэйда, хардамдо’ парадада+.
8Тадтикахад хабихита тарем’ ма: ‹Тюва мяди”мярма хамэды, хамэхэв” тикахана мэйва” ни” ӈа”+.
9Тиканда сехэры” нярхало”маха” хаяда”, хусувэй хонамда” тюва мяди”мярман’ хаӈара”›.
10Хабида сехэры” ни’ хэхэя, сава” ӈэдакы”, вэва” ӈэдакы”, хонахабидо’ мал’ тюва мяди”мярман’ ма”лэйдо’. Тюва мяди”мяртаха”на пана.

11Параӈода мяди”мярти манэ”манзь тюбта, тювахана мэта ембдярм’ нивы серавым’ манэ”ӈа,
12тарем’ ма: ‹Нявэ, тювахана мэта ембдярм’ нись мэс”, ханзер” тюкон’ тюсан?› Нябихив мунзи.
13Тикахавахана параӈода хабихита ма: ‹Маноӈгая ханара”, пихий пэвдян’ мора”. Таняна яр” ӈэӈгу”, тив” ирна” ӈэӈгу”›+.
14Хамы” ӈока”, тэравэхэв тянё».




Рим’ ӈарка параӈодан’ таславы ӈэва’ мир







(Мк 12:13-17; Лк 20:20-26)

15•Тикахавахана фарисей” хая”, Иисусм’, вадахата таркахая, еремде тасламби”+.
16Фарисей” Ирод’* ненэцяӈга”на тохоламбадидо’ Иисусан’ ӈэдара”. Пыдо’ ма”: «Тохолаӈгодаӈэ, маня” тенева, Пыдар ненэсян, ненэсявна Нум’ сехэрэн’ тохоламбин. Ненэцяӈгана хурка Ӈэвавнанд ир ни ядэр”. Ненэця’ мирбяханда нин сыр”.
17Тиканда маӈгар”, Ихинянд хурка: Рим’ ӈарка параӈодан’* ӈэва’ мирм’ миць серо”ӈа, ни?»+
18Иисусхав вэнзу имдо’ хамэда, ма: «Сидя’ няндотаӈэ, ӈамгэ Си”ми хорпида”+?
19Ӈэва’ мир”ӈэ салдамбада еся Няни манэ”лабтара”». Нянда динарийм’ тэвра”.
20Иисус няндо’ ма: «Тюку хибя’ сидяӈг? Хибя’ нюм’?»
21Пыдо’ ма”: «Рим’ ӈарка параӈода’». Тиканда Иисус няндо’ ма: «Параӈода’ ӈамгэм’ параӈодан’ мипира”, Нум’ ӈамгэм’ Нумд’ мипира”».

22Тикым’ намда пысэйд”, Сита хае, хая”.




Яӈор’ илева’ нямна хонарко”ма

(Мк 12:18-27; Лк 20:27-40)

23•Тикы яля’ яӈор’ илевам’ яӈгодаӈэ вадета саддукей” Иисусан’ то”, тарем’ хонарку”:
24«Тохолаӈгодаӈэ, Моисей тарем’ мамы: ‹Хибяри нюси” хабта, няда сэрахананда нелехэя, неканда е”эмня нюм’ хобта тара.*
25Си”ив некас таняць. Ӈаркадо’ неле”мяхаданда нюси” яӈгума. Пухуцяда папаханда хаи.
26Тарем’ нябимдей’, няхаромдэй’, сибимдей’ ӈэсонд’ тэвы”.
27Пили” пуда не ӈани’ ха.
28Тиканда яӈор’ илелма’ ёльцьӈгана, хусувэндо’ не ӈэсь, тикы си”ивхад ханяӈэндо’ не ӈэӈгу?»
29Иисус тикы вадахато’ ма: «Хэбидя Падаркат ерме, Нум’ ныхыхыд ерме ёхоборӈада”.
30Яӈор’ илева’ ёльцьӈгана ни” нелеӈг”, хаюпа ни” ханас”, нув’ няна мэна нув’ юне ядэланараха”* ӈэӈгу”.
31Хавы’ яӈор’ илева’ нямна Нум’ нянда” хэтвым’ нисяра” толабю”?
32Вадада тарця: ‹Мань Авраам’ Нумдм’, Исаак’ Нумдм’, Иаков’ Нумдм’›.* Хавы” Нум’ ни ӈа”, иленяцей” Нум’».
33Ненэця” тикым’ намда, Тохолирканда ӈули” пысэйд”.




Сямянхат ӈарка табеко

34•Иисус’ саддукей вадасяламдевам’ намда, фарисей” ӈобт’ ма”лы”.
35Ӈопойдо’, Ватом’ тасламбада Иисусм’ хорпа, ма:
36«Тохолаӈгодаӈэ, Ватохона сямянхат ӈарка табеко ханяӈы?»
37Иисус нянда ма: «‹Нум’ Ервамд, Нумд сеянд ӈардан’, сёнзянд ӈардан’, инд ӈардан’ мэне”›.*
38Тикы нюрте”э, сямянхат ӈарка табеко.
39Нябимдей ӈо” ӈобтикы нянда то”лаха: ‹Хахаяда няр харт пирувна сянд›.*+
40Хусувэй Вато, Нум’ Вади вадети” хусувэй вада тикы сидя табекоход паӈгды»+.




Христос’ нямна хонрамба”ма

41•Фарисей” ӈобт’ ма”лёван’, Иисус сиддо’ хонра:
42«Христос’ нямна ибеда” хурка”? Хибя’ ню?» Пыдо’ ма”: «Давид’ ню».+
43Иисус няндо’ ма: «Давид Хэбидя Индадм’ ныхыць, ханзер” Сита Нум’ Ервӈэ нюмдеба, тарем’ ма:
44‹Нум’ Ерв Нум’ Ервхани ма: «Сит сэхэдани Ӈэт ӈыл’ мэвани ӈэсонд’ вэняӈы Хэвханани ӈамдю”»›.*
45Тиканда Давид Сита Нум’ Ервӈэ нюмдебаб”, ханзер” Пыда Давид’ ню ӈэӈгуди’?»
46Хибяхарт Нянда ӈобкарт вадам’ хэта я”ма. Тикы яляхад тальняю’ Иисусм’ тамна хонрамба сейдо’ пина”+.

Фарисей, Ватом’ теневани Вомдартамба”мада

(Мк 12:38-40; Лк 11:37-52; 20:45-47)

231•Та’ мальӈгана Иисус ненэцяӈг”, Тохоламбадахата тарем’ лахана:
2«Моисей’ Ватом’ теневана”, фарисей” Моисей’ ӈамдёсь’ ян’ ӈамдыд”.
3Тарем’, сямян нянда” вадетахато’ намдорӈада”, вадито’ сер’ ӈада”. Серото’ серкав’ нёда” ӈа”. Серодо’ вадито’ сер’ ни” ха”морцету”.
4Пыдо’ минева’ техэ, саӈговота ӈавэ сярхая ӈани ненэцие” марць’ ни’ пэръядо’. Пыдхавадо’ тикым’ миневанзь ӈудито’ таркахарт манзабтаван’ ни” харва”.
5Сямян пэртамдо’ ненэцие” манэ”лабт”ӈэ пэрӈадо’: табеко” лабтэйкоцям’* латамдамбидо’, паныто’ масяро ямбумдамбидо’.
6Мяди”мярпато’, сямянхат сава яхана ӈамдёвам’ харвобтасеты”, ма”люӈгалава мяка”на ненадори яхана ӈамдёвам’ харвобтасеты”+.
7Тэмдолава яхана ненэцие” няндо’ тороватавам’, сиддо’ ненэцие тохоламбадаӈэ пэрмам’ харвобтасеты”.
8Пыдхавара” Раввим’ нёда” нюбес”. Тохолаӈгодара” ӈопой, пыдхавара” мал’ нясда”+.
9Я’ ниня хибяхартм’ нисяданда” нёда” нюмдебю”, Нисяра” ӈопой – нув’ няна Мэна.
10Тохолаӈгодам’ нёда” нюбес”. Тохолаӈгодара” ӈопой – Христос.
11Поӈгананда” сямян ӈаркара” хабиданда” тараӈгу+.
12Пыхыдамда ӈарабцута нюдимдевнда, хусувэй пыхыдамда нюдимдембада ӈарабцу”манда+.
13-14Моисей’ Ватом’ теневанаӈэ, фарисейӈэ! Пыдара” сидя’ няндотаӈэ маяндыда”! Нув’ Параӈодадавам’ ненэцяӈгат талыбида”. Харта” нида” тюӈг”, тюӈгутани нида” ӈэдарамбю”.*+
15Моисей’ Ватом’ теневанаӈэ, фарисейӈэ, сидя’ няндотаӈэ маяндыда”! Ӈопой ненэцям’ пунрёбцохонда” сюртеванзь яво, ё маторпида”. Ӈопойданда” хэбта, тикым’ няданда” сидя’ мэва’ вэва, я’ ӈылы’ нюӈэ сертабира”.
16Сэвсяда нерденяӈэ, маяндыда”! Пыдара” мада”: ‹Хибяри Хэбидя Хардахана ваторабта, сер” ни ӈа”. Хэбидя Харад’ солотахана ваторанахав, харта ватора”махананда сяры›+.
17Са”лаӈэ, сэвсядаӈэ! Хуюм’ няхаданда ӈарка? Солота? Солотам’ хэбидяӈэ сертабада Хэбидя Хардаюм’?
18Ӈани’ тарем’ мада”: ‹Хибяри ханондалавахана ваторабта, сер” ни ӈа”. Ханондалава’ ний ханхана ваторанахав харта ватора”махананда сяры›.
19Сэвсядаӈэ!* Хуюм’ няхаданда ӈарка? Ханъюм’? Ханм’ хэбидяӈэ сертабада ханондалаваюм’?
20Ханондалавахана ваторанахав, ханондалавахана ватора, хусувэй нинянда ӈэдахана ӈани’ ватора.
21Хэбидя Хардахана ваторанахав, Хэбидя Хардахана ватора, мюнянда Мэнахана ӈани’ ватора.
22Нув’ няӈэхэна ваторанахав, Нум’ ервода ӈамдёсяӈгана ватора, нинянда Ӈамдёдахана ӈани’ ватора.
23Моисей’ Ватом’ теневанаӈэ, фарисейӈэ, сидя’ няндотаӈэ маяндыда”. Мятахад, укропхад, тминхад, тикы” ӈамдэкатата” юдимдэй пелямда Нумд’ мипабата” ӈод”, Ватохона сямянхат ӈаркамда: тид” ӈэвам’, сялилмам’, пунрёвам’ – хаебида”. Тикым’ нёда тара, нябим’ ӈани’ нёра” хаебю”,
24Сэвсяда нерденяӈэ! Ниберём’ тэрабира”, маха’ ху”ла юноховам’ нихимбира”!
25Моисей’ Ватом’ теневанаӈэ, фарисейӈэ, сидя’ няндотаӈэ маяндыда”. Хыдянда”, педанда” пиняӈэцеймда хабтумдамбида”, мюйхабидо’ мармэхэна пан”ӈа”, сямян”мана тяхабтёй”.
26Сэвсяда фарисейӈэ! Пиняӈэнда хабто ӈэва’ е”эмня нюрте”э’ хыдянд* мюйм’ хабтумда”, тикахана пиняӈэда ӈани’ хабто ӈэӈгу.
27Моисей’ Ватом’ теневанаӈэ, фарисейӈэ, сидя’ няндотаӈэ маяндыда”. Пыдара” сэр” ӈолепяхана ӈотавы хальмерм’ сюрць’ хоркадёрхада”. Тикы” пиняӈыто’ паской ӈэсь, мюйдо’ хальмер’ лэхэ”на, хуркари нанзкабтёдаха”на пан”ӈа”.
28Тарем’ пыдара” ӈод” ненэцяӈга”на тю”урид тид” ӈэдарахада”, мюняхавахана тяхари’ сидя’ няндотада”, Нум’ Ватом’ мадабадада”.
29Моисей’ Ватом’ теневанаӈэ, фарисейӈэ, сидя’ няндотаӈэ маяндыда”. Пыдара” Нум’ Вади вадети” хальмер” пэ’ хоркадёд сертабида”, Нум’ ватовна илевы” хальмер” пэ’ хоркадю падтамбида”.
30Тарем’ мада”: ‹Нисянана” ялэ” мальӈгана танявы ӈэб”нана”, маньзявана” Нум’ Вади вадети” вэям’ хамдаба нядандо’ вунзява” тараӈгу”›.
31Тиканда Нум’ Вади вадети хадабавы” ню” ӈэвамда” харта” ӈадимдембира”.
32Нисяната” хэбяхы” ёльцеӈгосям’ пандара”!
33Пыдара” халыӈэ, ӈабтацавэй халы’ нюӈэ! Ханзер” я’ ӈылы’ танаравахад хунаӈгуда”+?
34Ӈадьбя”ни ти, Мань Нум’ Вади вадети, иӈудоти, Моисей’ Ватом’ теневани нянда” ӈэдарамбидм’. Пыдхавара” ханяӈыдо’ хадаӈгуда”, ханяӈыдо’ лярць’ пян’ тебартыда”, ӈани ханяӈэхэбидо’ ма”люӈгалава мяк”ната” садамбаӈгуда”, тадтикахад хардахад ӈани хардан’ питарпаӈгуда”+.
35Ти, тид” ӈэда Авель’ вэяхад пэсь, Хэбидя Хардаха’ ханондалаваха’ поӈгана пыдара” хадавы Варахия’ ню – Захария’ вэя’ ӈэсонд’ я’ ниня хамдавы тид” ӈэди” сямян вэя мал’ нянда” ха”амӈгу”.
36Ненэся нянда” мадм’, тикы мал’ тюку илӈгы ненэцяӈг” ха”амӈгу”.




Иерусалимам’ мание Яруво”мада

(Лк 13:34-35)

37•Иерусалимэй! Иерусалимэй! Нум’ Вади вадети хадабадаӈэ, нянд ӈэдаравы манябэхэ”на ладорпадаӈэ! Тота ӈыл’ ханида ма”ламбада тиртя сармикадрев’, Мань сян нюд ма”лаван’ харвасетын! Пыдхавара” нида” харвасету”.
38Ти, мяла” нянда” терси” хаёда.
39Нянда” мадм’, пыдара” тарем’ мамдавэй’: ‹Нум’ Ерв’ нювм’ ныхыць Миндя’ ялэда сава” ӈэя”›, Си”ми нида” манэт”»+.

Хэбидя Харад’ тахаравам’ нерданда Вадесо”мада

(Мк 13:1-2; Лк 21:5-6)

241•Иисус Хэбидя Хардахад тарпахая хэбта, Тохоламбадида Хэбидя Харад’ мядо манэ”лабтаванзь Някунда то”.
2Иисус няндо’ ма: «Тюку мал’ маниейда”нё”. Ненэся нянда” мадм’, тюкохона манябэ манябэ’ ниня ни хаёд”, мал’ тахабтавнда»+.




Тюку ила’ мал’ ненадумд”

(Мк 13:3-13; Лк 21:7-19)

3Иисус’ Елион хой’ ниня ӈамдёбта, Нянда Тохоламбадида ялндо’ то”, ма”: «Тикы сяха’ ӈэванда? Тованд ненадумд”, тюку ила’ мал’ ненадумд” ӈамгэ? Няна” хэтад»
4Иисус вадахато’ тарем’ ма: «Хибяри сидда” не”эльтевоӈгад тосада”.
5Мань нюмми мэць ӈока ненэць’ тута, манда: ‹Мань Христосадм’›, ӈока ненэцям’ не”эльтеӈгу.
6Сайнорми намдаӈгуда”, сайнорми” юне намдаӈгуда”. Тад ӈо”, сейда” саць нёя” хань”. Тикы” хадкэбто’ тара, тикахав тамна валакада ни ӈа”.
7Ненэця’ тэнз ненэця’ тэнзам’ пяӈгу, параӈода я параӈода ям’ пяӈгу. Я’ ханяримна сэхэ” таняӈгу”, я” манзадаӈгу”.
8Тикахав не’ еди” тебва’ нерденяда.
9Та’ ёльцьӈгана сидда” маяӈг” мипаӈгу”, сидда” хадабаӈгу”. Хусувэй ненэця’ тэнзхана Мань нюмни ед’ сэхэдавндада”+.
10Тикахавахана ӈока ненэця” хокабтаӈгуд”, нидо’ хусарамбаӈгу”, нидо’ сэхэдаӈгу”+.
11Нум’ Вади сиякавна вадета” ӈокавна ерцаӈгуд”, ӈока ненэцие не”эльтеӈгу”+.
12Ватом’ мадабава’ ӈокма’ нид, ненэцие” ӈокаюм’ пелядо’ нидо’ сянзь ӈэвадаӈгуд”.
13Техэ малханда пирда”ленахав ӈэдавнда.
14Тикы Нум’ Параӈодадава’ Маймбабцо Юн, я’ тиӈгэвна сямян ненэцие” тэнзха” манэ”лабт”ӈэ ваде”манда. Тикахана тюку ила’ мал тэваӈгу”+.




Я”авлада мая’

(Мк 13:14-23; Лк 21:20-24)

15•Тиканда Нум’ Вади вадета Даниил’ хэт”ма’ сер’ хэбидя я’ ниня тахабтаӈгода нанзкабтёда’ паладам’ манэпата”, – толаӈгода хамэдамда, –
16Иудеяхана мэна” хой’ ни’ сюрбыдамд”.
17Харад’ ниня мэна мякаданда ӈамгэм’ содаванзь нёя” ха”ам”+.
18Нянь’ ӈуво” вадюлавахана мэна панэмда содаванзь пуня’ нёя” сал”.
19Тикы яляха”на едя’ ниня мэнаха”на, ӈамяхана ӈавалкодаха”на мая’!+
20Хунавара” сырэй нумд’ еремоӈгад, еврей” ныланава ялян’ еремоӈгад туё”ӈада”.
21Тикы яляха”на я”авлада мая’ ӈэӈгу, я’ тир’ ӈадиво”махад тев’ ӈэсонд’ тарця яӈговы, тад нерня яӈгуда.
22Тикы ялэ” нивы” ӈэб” хэбив”, хибяхарт ӈэдавы яӈгудась. Тикы яля” тэравы” е”эмня хэбимда”+.
23Та’ ёльцьӈгана хибяри нянда” мамб”: ‹Ти, Христос тюкохона мэ›, ӈанито’ мамб”: ‹Таняна мэ›, нёда” пунрю”+.
24Сияк христос”, Нум’ Вади сиякавна вадета” ӈадимда”. Пыдо’ пирпато’, тэравэхэрт не”эльтеванзь ӈарка ненадо серо, и’ хэбиле”мя серо ӈадимдеӈгу”›.
25Ти, Мань нянда” нерданда хэтав+.
26Тиканда нянда” мамбто’: ‹Ти, Пыда вэӈго яхана мэ›, нёда” тарп”, ӈани” мамб”: ‹Ти, Пыда мяд’ вэӈго лабэсокохо”на мэ›, нёда” пунрю”.
27Яля’ тарп’ няд ӈадимзь яля’ падё’ ӈэсонд’ есамда хэ’ тудрев’, Ненэця’ Ню’ това ӈани’ тарця ӈэӈгу+.
28Хальмер’ ӈэсь’ ян’ лимбя” ма”лёда”+.




Ненэця’ Ню’ това’ нямна

(Мк 13:24-27; Лк 21:25-28)

29•Тикы маяӈо” ялэ” пуд, таминда хаер” пэвсюмда, иры ялясяӈгу, нумгы” нув’ няд ха”амӈгуд”, нув’ няӈы ныхы” манзабтаванда”.*
30Та’ ёльцьӈгана Ненэця’ Ню’ ненадода нув’ няна ӈадимда. Я’ тир’ ненэцие” тэнз” ӈобт’ ярумда”, Ненэця’ Ню’ нув’ тирм’ ханоць, ныхысавэй’, ӈарка юнсавэй’ товам’ манэта”+.
31Пыда муно”лабця’ ӈарка мунгана юне Ядэланида ӈэдараӈгу. Пыдо’ нув’ вэкад няби нув’ вэс” ӈэсонд’, тодо’ я’ сейхад Тэравыда ма”лаӈгу”+.




Смоковница пям’ мание, хамэдара”

(Мк 13:28-31; Лк 21:29-33)

32•Смоковница пям’ мание, хамэдара”: танда хахаялмахад пя’ тарка” нюл”мавна, вэбита ӈади”мявна теневада”.
33Тарем’, пыдара” ӈод” тикы сямян манэпата”, Хахаялмахаданда, мале нё’ син’ Тэввахаданда теневада”.
34Ненэся нянда” мадм’, тюку илӈгы ненэцие” тамна таняван’ тикы” мал’ ӈэванда”+.
35Нумг’ яха’ яӈгодаӈаха’, Мань вадахабини ни” яӈгод”.




Тованда ёльцяӈгад ехэрава

(Мк 13:32-37; Лк 17:26-30, 34-36)

36•Тикы яляхад, тикы часхад хибяхарт ехэра: нув’ няӈы юне ядэлана” ехэра”, Нюда ехэра*, Нисяри тенева.
37Ненэця’ Ню’ това Ной’ мальӈгы ялэ” тотрев’ ӈэӈгу.
38Ӈарка ид’ неры яляха”на, Ной’ ларас ӈанон’ тюва яля’ ӈэсонд’ ненэця” ӈаворцеты”, идм’ пэрцеты”, нелеӈгасеты”, хаюпа ханцеты”.
39Ӈарка ид’ тохоя сиддо’ на”вол”ма’ ӈэсонд’ нивэдо’ хамэдамбю”. Ненэця’ Ню’ това ӈани’ тарця ӈэӈгу.
40Та’ мальӈгана нянь’ ӈуво” вадюлавахана сидяха’ мэбти’, ӈопой содавнда, нябиюм’ хаевнда.
41Нехэ’ сидяӈэ нянь’ ӈуво” сэв няялпабти’, ӈопой содавнда, няби хаевнда.
42Тиканда тосада”, Нум’ Ерванда” ся”ны яляхана товахад ехэрада”+.
43Теневабта” сава: мяд’ ерв, талей’ това’ ёльцям’ теневавы ӈэбта, сыртась, мята ӈылым’ сабка нидась ӈэдараӈгу”.
44Ӈадьбята пыдара” ӈод” лэтыда”. Ненэця’ Ню нива ӈатеванда” ёльцьӈгана тута.




Ивъер’ нятна, ивъер’ ниня нятна хаби

(Лк 12:41-48)

45•Ервадо’, хабита мэд ёльцяӈгананда мипаванзь, ивъер’ нятна, иӈудота хабимда ӈаркадандо’ мэвы, тикы хибяди’?
46Ервада тованда мальӈгана сита тарем’ ӈэсь хобта, тикы хабихина яб ӈэӈгу+.
47Ненэся нянда” мадм’, сита сямян илебцамда маниенаӈэ ӈабтаӈгу.
48Тикы хаби вэнзу ӈэбта, тарем’ ихинянда манда: ‹Ервами яно”манда›,+
49тадтикахад нида ладорпа пяӈгу, ябехадха”на ӈаворта, ябеӈгу,
50тикахана хабинд ервада нива ӈате”мя’ яляхананда, нива тоса”ма’ ёльцьӈгана тута.
51Я”авла танараӈгуда, сиди” няндоти” пирувна мэӈгуда. Таняна яр” ӈэӈгу”, тив” ирна” ӈэӈгу”+.

Ю” пирибтя’ нямна ӈэда лахарё

251Та’ мальӈгана, Нув’ Параӈодадава тикы’ то”лаха ӈэӈгу. Ю” пирибтя серакабтадо’ ня”амба, нелебада хасава’ нерад тарпыд”+.
2Поӈганандо’ самляӈг иӈудотадо’, самляӈг иӈуцядадо’ ӈэвы.
3Иӈуцяда” серакабтадо’ ханабто’, юртамдо’ нивы” сода”.
4Иӈудотахав” серакабтато’ сер’ ӈэсяӈга”на юртамдо’ содавы”.
5Нелебада хасава пон’ яӈго, синдаравыд”, мал’ хонаравыд”+.
6Пи’ сава ерня хибяхав тёревонда: ‹Ти, нелебада хасава миӈа, нерданда тарпыда”›.
7Пирибтя” мал’ юркыд”, серакабтадо’ сававна мэ”.
8Иӈуцяда” иӈудотахато’ тарем’ ма”: ‹Серакабтана” хабтюрӈа”, юртава” тада”›.
9Иӈудотахав” вадахато’ тарем’ ма”: ‹Тарем’ ӈэб”на” пыдара” нянда” ни томд”, маня” няна” ни томд”, та’ екававна мирдатнаха” хаяда”, е”эйдара” тэмдада”›.

10Иӈуцяди” тэмдорманзь хэ”мяхад, нелебада хасава то. Хамэдёвы” нянанда тюва мяди”мярман’ тю”. Нё пакалъй”+.
11Пуна хаёвы” пирибтя” ӈо” то”, ма”: ‹Ервэй! Ервэй! Нэдва›+.
12Пыдхавада вадахато’ ма: ‹Ненэся нянда” мадм’, сидда” ехэрадм’›+.
13Тиканда тосада”, Ненэця’ Ню’ това’ яляхад, ёльцяӈгад ехэрада”+.




Талант’ нямна ӈэда лахарё

(Лк 19:11-27)

14•Нув’ Параӈодадава ӈани’ тарця’ то”лаха ӈэӈгу. Ненэць’ хубта ян’ хэванзь мэсь, хабида нянда хаӈа, илебцамда няндо’ пэрманзь ми”ӈа.
15Хусувэхэндо’ ныхындо’ пирувна, ӈопойн’ самляӈг талантм’ ми”ӈа, нябин’ сидям’, ӈанихиндо’ ӈопойм’ ми”ӈа. Тадтикахад хая.
16Самляӈг талантм’ ня”мавы тикыринда хая, тикы есьда мэць, тамна самляӈг талантм’ недва”ӈа.
17Сидя талантм’ ня”мавы ӈобтарем’ тамна сидям’ недва”ӈа.
18Ӈопой талантм’ ня”мавэхэв хая, ям’ сабка, ерванда ненэйм’ я’ ӈыл’ такалӈада.
19Ӈока” ялэ” хэ”мяхад тикы” хаби” ервадо’ то, нянандо’ есьдо’ тасламба пя.
20Самляӈг талантм’ ня”мавы тамна самляӈг талантм’ тэвра, ма: ‹Ервӈэ, самляӈг талантм’ няни танаси”. Ти, тамна самляӈг талантм’ недва”ӈадамзь›.
21Ервада тарем’ ма: ‹Сейда сава, ивъер’ нятна хабиӈэ, пэдаван! Енарцядахана ивъер’ нятанась. Тамна ӈарка серо пэртяӈэ сит ӈабтаӈгудм’. Ервахананд ӈобкана маймбю”!›+
22Сидя талантм’ ня”мавы ӈо” то, тарем’ ма: ‹Ервӈэ, няни сидя талантм’ танаси”, ти, тамна сидя талантм’ недва”ӈадамзь›.
23Ервада нянда ма: ‹Сейда сава, ивъер’ нятна хабиӈэ, пэдаван! Пыдар енарцядахана ивъер’ нятанась. Тамна ӈарка серо пэртяӈэ сит ӈабтаӈгудм’. Ервахананд ӈобкана маймбю”!›
24Ӈопой талантм’ ня”мавы ӈод” то, ма: ‹Ервӈэ, сеянд тоенана ненэць’ ӈэвахаданд теневадамзь. Нянь’ ӈуво” сэв ӈабта”манд яӈгода яхана маторан, нянь’ ӈуво” сэв моёсо”манд яӈгода яхад ма”ламбин.
25Ӈадьбя”ни сейни пина хаядамзь, талантамд ян’ такалӈавась. Харт ӈамгэр ти›.
26Ервюмгав’ нянда ма: ‹Вэнзу лэк хабиӈэ! Нянь’ ӈуво” ӈабта”мани яӈгода яхана маторавахадани, нянь’ ӈуво” сэв моёсо”мани яӈгода яхад ма”ламбавахадани теневавэн.
27Тикахана ненэйми есям’ лэтмбалава’ манзаранаха” хаебат тарась, то”махадани тиками ӈокмэӈэ ня”маӈгувась.
28Тиканда талант няданда ханара”, юдм’ талантатан’ ми”ӈара”.
29Ӈамгэда танянан’ тамна ми”манда, ӈавэда мэ”манда техэ ӈэӈгу”. Ӈамгэсядахав’ ӈамгэ танянахартада марманда+.
30Таросяда хабихивм’ пиняӈы пэвдян’ мора”: таняна яр” ӈэӈгу”, тив” ирна” ӈэӈгу”›.*+




Ху” няби муноциетана ху”

31Ненэця’ Ню сямян нув’ юне ядэланита ня’ Харта юнхананда тобта, юнсавэй ервода Ӈамдёсянда ни’ ӈамдаӈгу”+.
32Сямян ненэцие” тэнз” мал’ Сяканда ма”лёда”. Хувода муноциетана хухут тэрабада ма”алкодадарев’ сиддо’ няхатато’ тэраӈгу+.
33Хуво вэняӈы Хэвханда нултаӈгуда, муноциетана хуво иняняӈы Хэвханда нултаӈгуда.
34Тикахана тикы Параӈода вэняӈы хэвхэхэта манда: ‹Нисяни сава вадахана ми”мыӈэ, тода”, я’ тирм’ ӈадимде”мя’ мальӈгад е”эмнянда” хамэдавы Параӈодадавам’ е”эйӈара”.
35Мэн’ харваб”ни Мэдами тадаць, идарман’ харваб”ни Итами тадаць, ёндорпа”ни Си”ми тюледаць+.
36Паркасяб”ни Си”ми емб”ӈадаць, хад’ ӈэб”ни Си”ми вэде”ӈадаць, сяролава мякана мэб”ни Няни тодаць›.
37Тикахана тид” ӈэда” Нянда манда”: ‹Нум’ Ервэй, сяха’ Сит мэн’ харванаӈэ манэць, Мэдамд тасава”? Сяха’ Сит идарман’ харванаӈэ манэць, Итамд тасава”?
38Сяха’ Сит ёндортаӈэ манэць, тюлесава”, сяха’ Сит паркасядаӈэ манэць, ембцава”?
39Сяха’ Сит хаӈгуртаӈэ манэць, сяролава мякана мэнаӈэ манэць, Нянд тосава”?›
40Параӈода тикы вадахато’ тарем’ манда: ‹Ненэся нянда” мадм’, тюку нюдя Ни”ни ӈопойн’ сямян сертавэра”, тикы, Мань няни сертавэра”›+.
41Тадтикахад иняняӈэюмг” ӈани’ вади мэта: ‹Мэтавэӈэ, Нядни хаяда”, ӈа’ е”эмня, ӈэвкутата е”эмня хамэдавы пили” тута тун’ хаяда”+.
42Мэн’ харваб”ни Мэдами нидаць та”, ит’ харваб”ни Итами нидаць та”.
43Ёндорпа”ни Си”ми нидаць тюле”, паркасяб”ни Си”ми нидаць ембас”, хаӈгурпа”ни, сяролава мякана мэб”ни Си”ми нидаць вэдес”›.
44Пыдо’ ӈани’ Вадахата тарем’ манда”: ‹Нум’ Ервэй, мэн’ харванаӈэ, ит’ харванаӈэ, ёндортаӈэ, паркасядаӈэ, хаӈгуртаӈэ, сяролава мякана мэнаӈэ сяха’ Сит манэцава”? Сяха’ Сит нисява” манзаяс”?›.
45Тикахана Параӈода вадахато’ тарем’ манда: ‹Ненэся нянда” мадм’, тюку сямянхат нюди” ӈопойн’ нивы сертавэра”, тикы, Няни нивы сертавэра”›+.
46Тикы” пили” танараван’ ха”амӈгуд”, тид” ӈэдахав” малсяда иланд’ тэваӈгуд”».

Иисусм’ хадаванзь тасла”мадо’

(Мк 14:1-2; Лк 22:1-2; Ин 11:45-53)

261•Иисус, тикы сямян вади мале”мяхаданда, Тохоламбадахата ма:
2«Пыдара” тенева, сидя яля’ пуд Пасха хэбидя яля, Ненэця’ Ню лярць’ пян’ тебарманзь ми”манда».

3Та’ мальӈгана ӈарка” ханондана”*, ненэцие” ӈаркта” Каиафам’ нюбета ӈарка ханондана’ маряд’ мю’ ма”лы”.
4Иисусм’ хэд”мана ня”маванзь, хадаванзь тасладо’.
5Тарем’ ма”: «Ненэцие манзабтавоӈгад хэбидя ялян’ нёя ерев”».




Иисусм’ ё”йда юркана мас”ма

(Мк 14:3-9; Ин 12:1-8)

6•Иисус’ Вифанияхана ниня тораӈгана мерёхо”на хаӈгурта Симон’ мякана мэбта,+
7ӈопой не мирета ё”йда юрм’ терта алавастр* ӈэсянзавэй’ Иисусан’ то. Ӈаворць ӈамдёда Иисус’ ӈэва’ ни’ вабтада.
8Тохоламбадида тикым’ манэць нензюмя”, тарем’ ма”: «Ӈамгэ’ е”эмня тарем’ садта?
9Та’ екававна тикы юрм’ мирець мирдакая, маӈгбадаха” митыць».
10Иисусхав тикым’ хамэда, няндо’ ма: «Нем’ ӈамгэ яебтамбира”? Е”эмняни сава серм’ серта.
11Маӈгбадахав” ӈоб’ нянанда” мэ”, Маньзяван хусувэхэна нянанда” нидм’ мы”+.
12Тюку юрм’ Нини вабта, пыда Си”ми сюрман’ хамэда+.
13Ненэся нянда” мадм’, я’ сяр’ ниня ханярина тюку Маймбабцо Юнм’ ненэцяӈг” вадеп”, тикы нем’ тене, сертавэмда ӈани’ вадетадо’»+.




Иуда’ Иисусм’ ми”манзь ватора”ма

(Мк 14:10-11; Лк 22:3-6)

14•Тикахана юкад вата сидяхад ӈопойдо’ – Искариот Иудам’ нюбета, ӈарка ханонданаха” хая,+
15тарем’ ма: «Сита нянда” таб”ни, ӈамгэм’ няни татада”?» Пыдо’ нянда няхар” ю” ненэйм’ мипи”.
16Та’ ёльцяӈгад Иуда Сита ми”манзь пянытамда пю.




Пудана ӈобкана ӈавормадо’







(Мк 14:12-21; Лк 22:7-14, 21-23; Ин 13:21-30)

17•Тимдеӈгосянзяда Нянь’ хэбидя ялэ” нерденя яляхана Тохоламбадида Иисусан’ то”, хонарку”: «Пасха’ ӈаварм’ Е”эмнянд ханяна хамэдаба”на” Нянанд сава ӈэӈгу?»
18Иисус ма: «Март’ тикакон’ хаяда”, нянда мада”: ‹Тохолаӈгодава” тарем’ ма: «Ёльцями хахаи. Тохоламбади”ни ня’ мякананд Пасхам’ мэтав»›».
19Тохоламбадида Иисус’ сиддо’ табэда”ма’ сер’ мэдо’, Пасхам’ хамэдадо’.

20Пэвсюмзь Иисус юкад вата сидя тохоламбадамда няць толь’ тяха’ ӈамды”.
21Ӈавормандо’ сер’ вахалъй”: «Ненэся нянда” мадм’, ӈопойра” Си”ми мита»+.
22Тохоламбадита ибедо’ саць вома”, хусувэдо’ Нянда лахана пэй”: «Ервэй, маньзяван вунидм’ ӈа”?»
23Пыдхавада тикы вадаха” ма: «Нянани ӈопой хыдя мю’ ӈудамда ӈэдарана, Си”ми ми”мандара” ти.
24Ненэця’ Ню Нямнанда пад”ма’ сер’ хэванда. Ненэця’ Нюм’ ми”манда тикы ненэцяӈгавахана мая’ ӈэӈгу. Тикы ненэць’ нивы ӈэбта соя”, нянанда ханяцей’ сава ӈэӈгусь»+.
25Сита ми”манда Иуда Вадахата ма: «Раввиӈэ, маньзяван вунидм’ ӈа”?» Иисус нянда ма: «Пыдар тарем’ ман».




Нум’ Ерв’ пудана ӈаворма

(Мк 14:22-26; Лк 22:15-20; Кор 11:23-25)

26•Ӈавормандо’ сер’ Иисус няньм’ ня”ма, Нумд’ сава вади мэць, няньм’ мардада, Тохоламбадахата митерпа ма: «Ня”мара”, ӈамара”, тикы Мань Пыхыдами»+.
27Тадтикахад хыдям’ ня”ма, Нумд’ сава вади мэць, няндо’ ми”ӈада, ма: «Мал’ тикахад ӈэрӈара”.
28Тикы, ӈока” ненэцие” хэбяхы ха”аврава’ е”эмня хамдуманда Мань Вэями – Вато’ Вэя*.
29Мань нянда” мадм’, тад нерня’ Нисяни Параӈодадавахана сидда” няць едэй няръяна идм’ ӈэрмани ӈэсонд’, тикы яля’ ӈэсонд’, тюку виноград ӈодяхад ӈэдам’ нив ӈэрт”».

30Тикы’ пуд, Нумд’ хыноць Елеон хой’ няю’ хая”+.




Пётр’ Няданда таяхалмам’ нерданда Вадесо”мада

(Мк 14:27-31; Лк 22:31-34; Ин 13:31-38)

31•Та’ мальӈгана Иисус няндо’ ма: «Тюку’ пи’ пыдара” мал’ Си”ми хаеӈгуда”. Тарем’ пады: ‹Ма”алкодам’ пяӈгудм’. Хуво” мандал” тахараӈгу›.*+
32Яӈор’ Иле”мяхадани Галилеян’ неранда” няна хандадм’»+.
33Тикы Вадахата Пётр ма: «Мал’ Сит хаехэртабато’, маньзяван сяхаӈгарт’ Сит нидм’ хаеӈгу”».
34Иисус нянда ма: «Ненэся нянд мадм’, тюку пи’ харад’ хоркы’ тамна тёревдавэй’ няхар’ Нядни таяхалтын».
35Пётр Нянда ма: «Нянанд хавандадм’ ӈэхэртаб”ни, Няданд нив” таяхалт”». Ӈани Тохоламбадида мал’ тарем’ лахана”+.




Гефсиманияхана Туёсо”мада

(Мк 14:32-42; Лк 22:39-46)

36•Тикы’ пуд Иисус тохоламбадида няць Гефсиманияӈэ нюмдебада ян’ то, няндо’ ма: «Тайку’ хэхэя Туё”махани, тюкохона ӈамдыда”».
37Нянанда Пётарм’, Зеведей’ нюху’ сода. Ида вома, Сёнзяда тахара+.
38Тикахана Иисус няндо’ ма: «Сёнзями хавани пирувна тыхына. Тюкохона мэда”, Нянани высылабэйда” ӈада”»+.
39Иисус хэвняку’ хая, ян’ хылтеркая туё”ӈа, тарем’ ма: «Нисёв”, серокавабата, тикы хыдя Си”ми хэрабтая. Тад тяхахав’, Мань ватовнани нёя ӈа”, Пыдар ватовнанд ӈэя»+.
40Тохоламбадахата то, сиддо’ хонёдахандо’ хо, Пётарт’ ма: «Ӈопой часхарт Нянани высылабэй ӈэсь я”масара”?
41Хокабтаравоӈгаданда” высылабэйда” ӈада”, туё”ӈада”. Сёнзя харваб” ӈод”, пыхыдахав ныхыси»+.
42Яӈор’ хэвняку’ хая, туёць тарем’ лахана: «Нисёв”, Мань ӈэрмадавэй’, тикы хыдя’ Си”ми хэробта ниб” серос”, Ватонд сер’ ӈэя»+.
43Пуня’ тобта, ӈани’ хонёдахандо’ хойда. Сэвдо’ тораӈгалавыдаць.
44Сиддо’ хае, ӈани’ хэвняку’ хая, ӈобтикы Вадамда мэць няхаромдэй’ туё”ӈа.
45Тад пуна Тохоламбадахата то, ма: «Тамна хоныда”, ныланада”? Ти, ёльць’ хахаялма, Ненэця’ Ню хэбяхасавэй ненэцие” ӈудаха” ми”манда+.
46Юркыда”, хэхэва”! Ти, Си”ми ми”манда хахаялма!»




Иисусм’ ня”ма”ма

(Мк 14:43-50; Лк 22:47-53; Ин 18:3-22)

47•Иисус’ тамна лахананан’ юкад вата сидянда ӈопойдо’ – Иуда то. Нянанда ӈарка ханондани”, ненэцие” ӈаркти” ӈэдаравы” ӈока” ненэця” палысавэй’, ладора пясавэй’ то”.
48Иисусм’ мипада няндо’ ненадумдатамдо’ хэтвы: «Нюцявндами Пыда ти, ня”маира”».
49Иуда таминда Иисус’ няку’ хая, ма: «Раввиӈэ, торова”!» Сита нюця.
50Иисусхав нянда ма: «Нявэ, ӈамгэ’ е”эмня тосан!» Тикыринда ненэця” Хэвханда то”, Иисусан’ ӈудидо’ мэхэя ня”мадо’.
51Тикахана Иисусхана мэвы” ӈопойдо’ ӈудам’ ӈэдара палымда тюхулӈа, ӈарка ханондана’ хабим’ лада, хамда сапа+.
52Тикахана Иисус нянда ма: «Палыр ӈэ”мяханда мэд. Хусувэй палым’ ня”мана палыхыд хаӈгу.
53Ихинянд тарем’ мандакэн, Мань Нисями хынумзь нинякэв пирас”? Нисями юкад вата сидя легионхад* вата нув’ юне ядэлани теда’ Няни нинякы ӈэдараӈгу”?
54Таремгав’, Хэбидя Падарка”на тарем’ хэсь тарана, ханзер” та’ ха”амӈгу”?».
55Та’ мальӈгана Иисус ненэцяӈг” ма: «Си”ми ня”маванзь мартикм’ пянадарев’ палысавэй’, ладора пясавэй’ тарпыда”. Ялэхэ” Хэбидя Хардахана тохолаӈго ӈамдёб”ни, Си”ми нидаць ня”мар”+.
56Тикахав Нум’ Вади вадети” падвы” та’ ха”амва’ е”эмня тарем’ хая». Тикахана Тохоламбадида Сита хае, мал’ хуныд”+.




Иисус’ серо тасламбади” сякана ну”мада

(Мк 14:53-65; Лк 22:54-55, 63-71; Ин 18:13-14, 19-24)

57•Иисусм’ ня”мавэхэв” Каиафам’ нюбета ӈарка ханонданан’ Сита хана”. Таняна Моисей’ Ватом’ теневана”, ненэцие” ӈаркта” ма”лёвы”.
58Пётркав ӈарка ханондана’ маряд’ ӈэсонд’ Пумнанда хэвнякумна миӈа. Мюня’ тю, техэ маламда манэ”манзь манзарани” ня’ ӈамды”.
59Ӈарка” ханондана”, серо тасламбади” мандал” мал’ ӈокхандо’ Иисусм’ хадава’ е”эмня, ненэцие” помна Етя ӈэда сияк вададамдо’ пюрӈа”.
60Хурка ӈока сиякавна лаханани” турп” ӈод”, Харадамда ни” хомбю”. Пили” пудхава сидя ненэць’ то,
61тарем’ маӈаха’: «Тюку ненэць’ тарем’ мась: ‹Нум’ Хэбидя Харадм’ тахабта пир”ӈав, няхар” яляхана мись пир”ӈав›»+.
62Ӈарка ханондана нулкая, Иисусан’ ма: «Ет лаханаӈаханё”, вадахати’ хэтувндар яӈгу?»+.
63Иисусхав мунзи. Ӈарка ханондана Нянда ма: «Сит табэдамбидм’, илена Нумд’ ватор”: Нум’ Ню Христос ӈэбат, няна” хэтад».
64Иисус нянда ма: «Пыдар тарем’ ман. Маньзяван нянда” мадм’, тад нерня’ Ненэця’ Нюм’, Ныхыта’ вэняюна ӈамдёдаӈэ, нув’ тире” ниня тонаӈэ манэтара”»+.
65Тикахана ӈарка ханондана харта паныда ӈадаць ма: «Нувм’ вэву”ӈа! Тиканда нянана” ӈани” сырмы” ӈамгэхэна тара”? Ти, тедахав’ Нувм’ вэву”мамда намдара”!+
66Ихинянда” хурка?» Пыдхавадо’ вадахата ма”: «Хава’ пир».
67Тиканда Иисусм’ сяканда сабцярпидо’, тырепидо’. Ханяӈэхэв” пайдэхэта петембидо’.
68Тарем’ манзь пэрӈа”: «Христос, хибя Сит ладаса? Сэванда”ма!»




Пётр’ Иисусхад няхар’ таяхала”ма

(Мк 14:66-72; Лк 22:56-62; Ин 18:15-18, 25-27)

69•Пётркав пихина маряд’ мюня ӈамды, не хабикоця нянда то, ма: «Пыдар ӈо” Галилея’ тер Иисусхана мэнась».
70Пыдхавада ненэцие” сякана таяхала, ма: «Мань ехэрадм’, ха”мандакэн».

71Маряд’ тюӈгалава’ няю’ хэбта, ӈани не хабикоця сита манэ”ӈа, тикахана мэнаха” ма: «Тюку, Назарет’ тер Иисусхана мэсь».
72Пётр Нумгана ваторавасавэй’ яӈор’ таяхалъй”: «Тикы Ненэцям’ ехэрав».
73Пунарка таняна нувы” Пётарт’ то”, ма”: «Ненэсянда, пыдар ӈо” пыдо’ пелядо’. Лаханабцохортавнанд ӈади».
74Тиканда Пётр пыхыдамда мэтаба пя, Нумгана ватора, ма: «Тикы Ненэцям’ ехэрав». Тикыринда харад’ хоркы тёрей”.
75Пётр’ ин’ Иисус’ мэ”мы вада” ха”мыд”: «Харад’ хоркы’ тёревдавэй’ няхар’ Нядни таяхалтын». Тадтикахад пин’ хая, сёнзянда тахара, ярума+.

Иисусм’ Пилатан’ мисо”ма

(Мк 15:1; Лк 23:1-2; Ин 18:28-32)

271•Ӈули” хубтахана ӈарка” ханондана” ненэцие” ӈаркти” ня’ ӈокхандо’ Иисусм’ хада тасладо’.
2Тадтикахад Сита сярхая, хана”, Пилатм’* нюбета ӈарка ерван’ Сита ми”ӈа”+.




Иуда’ пыхыдамда ӈыда”ма

(Ӈэд 1:18-19)

3Иисусм’ ми”мы Иуда, Иисусм’ судевам’ манэць, харта вэванда нид ида вома, няхар” ю” ненэйм’ ӈарка” ханонданаха”, ненэцие” ӈарктаха” пуня’ тэврэйда,
4тарем’ ма: «Хэбяхасяда вэям’ миць, хэбяхам’ сертадамзь». Пыдхавадо’ ма”: «Маня” нянана” ӈамгэ сер”? Харт сел».
5Иуда ненэй Хэбидя Харад’ мю’ мойда, тарпы”, таняд хэ”мяхаданда пыхыдамда ӈыда.
6Ӈарка” ханондана” ненэй ма”ламба, тарем’ ма”: «Тикы вэя’ сал, Хэбидя Харад’ есь” ӈэсянд’ мэсь ни серос”»+.
7Ӈобт’ тасалко”махадандо’, тикы есяха”на ёндорти” хальмер сюрпась’ яӈэ, таб хыди сертабада ненэця’ ям’ тэмда”.
8Тюку тенд’ тикы я «Вэя’ Ям’» нюбе”ӈа.
9Нум’ Вади вадета Иеремия’ сер’ хэтвы вада та’ ха”мы”: «Израиль’ ню” мирте”мя Мирта – няхар” ю” ненэйм’ ня”мадо’,+
10таб хыди сертабада’ я’ мир”ӈэ ми”ӈадо’. Тикы, Нум’ Ерв’ няни табеко”ма’ сер’ ӈа».*




Иисус’ Пилат’ сят’ нуло”ма







(Мк 15:2-5; Лк 23:3-5; Ин 18:33-38)

11•Иисус ӈарка ерв’ сят’ нулъй”. Ӈарка ерв Сита хонра: «Иудей” Параӈода Пыдар?» Иисус ма: «Пыдар тарем’ ман»+.
12Ӈарка ханондани”, ненэцие” ӈаркти” Сита вомдартамбахартаб”, няндо’ вадам’ ни мэс”.
13Тикахавахана Пилат Нянда ма: «Сяӈоковна Ет лахана”мидо’ нид намдор”?»+
14Иисусхав вадахата ӈобкарт ни вахал”, ӈарка ерв ида тэри хэбилей”.




Иисусм’ хадаванзь суде”мя

(Мк 15:6-15; Лк 23:13-25; Ин 18:39-19:16)

15•Хэбидя яляхана ӈарка ерв’ ненэцие” харвабцовна сярди” ӈопойм’ ӈэдабава’ мэсыта танявы.
16Та’ мальӈгана Вараввам’* нюбета ненадо сярдадо’ танявы.
17Ӈадьбята ненэцие” ма”лё, Пилат няндо’ ма: «Варавва, Христосӈэ нюмдебада Иисус, хуюм’ нянда” ӈэдаб”ни нянанда” сава?»
18Иисусм’ тидва’ нид ми”махад теневавы+.
19Пилат судеӈгось’ яхана ӈамдёбта, пухуцяда нянда тарця вадам’ ӈэдара: «Тикы Тид” Ӈэдахана сел яӈгоя. Тюку ялей юдэхэнани Е”эмнянда ӈока маям’ ходамзь».
20Ӈарка” ханондана”, ненэцие” ӈаркта” Вараввам’ хаманзь, Иисусхавм’ хадаванзь ненэцие пунрабтэйдо’.
21Ӈарка ерв вадахато’ ма: «Тикы сидяхад хуюм’ нянда” ӈэдараб”ни нянанда” сава?» Пыдо’ ма”: «Вараввам’»
22Пилат няндо’ ма: «Христосӈэ нюмдебада Иисусм’ ханзер” мэӈгув?» Мал’ тарем’ ма”: «Лярць’ пян’ тебармы ӈэя».
23Пилат тарем’ ма: «Пыда ӈамгэ вэнзу серм’ сертаса?» Пыдхавадо’ ханяцей’ тёреяд”: «Лярць’ пян’ тебармы ӈэя!»+.
24Пилатхав, ханзеркарт” мэита яӈго, ненэцие” тамна сахамданавам’ мание, идм’ мэ, ненэцие” сякана ӈудида халта, ма: «Тюку Ненэця’* вэя мань сер”ни ни ӈа”, пыдара” серла”!»
25Тикы вадахата ненэця” мал’ тарем’ ма”: «Вэяда няна” ха”мымд”, нюху”на” ха”мымд”».
26Тикахана няндо’ Вараввам’ ӈэда, Иисусхавам’ садахая, лярць’ пян’ тебарманзь ми”ӈада+.




Саю” Иисусхана ӈандесад”ма

(Мк 15:16-20; Ин 19:2-3)

27•Тикахана ӈарка ерв’ саю” Иисусм’ ервода марят’* тэврадо’, саю” мандалм’ мал’ Нянда ма”ладо’.
28Панэмда екахая, нярморте”э ембдяркана серибтедо’.
29Нацдэхэд сюртявм’ паӈгалць, Ӈэванда ни’ мэдо’, вэняӈы Ӈудаханда пя ӈувм’ мэ”. Неранда няд пулыто’ ни’ ха”моркая, ӈандесада Нянда лахана”: «Иудей” Параӈода, ӈари” тяха’ мэд!»
30Нянда сабцяра”, пя ӈувм’ ня”махая Ӈэваханда ладорпидо’+.
31Нянанда ӈандесад”махадандо’, нярморте”э ембдярм’ Ниданда екадо’, Харта паныда серибте”, лярць’ пян’ тебарманзь ханадо’.




Иисусм’ лярць’ пян’ тебаро”ма

(Мк 15:21-32; Лк 23:26-43; Ин 19:17-27)

32•Тарпотабто’, Симонм’ нюбета ӈоб” Кирене’ терм’ хо”, тикым’ ныхыри’ Иисус’ лярць’ пям’ мине табэдадо’.
33Голгофам’ нюбета ян’ то”. Тикы хамэдита – «Ӈэва лы’ я».
34Иисусан’ падяхана тахаравы няръяна идм’ ӈэрманзь ми”ӈа”. Иисусхав хоро”махаданда ӈаман’ нида харва”.
35Саю” Сита лярць’ пян’ тебаро”махадандо’ серебяхана матокая, Паныда тярпи”.*
36Таняна ӈамдё, Сита ерамби”.
37Ӈэванда тю”укуна Сита вомдарта”ма’ пад”мам’ тебарӈа”, тарем’ падвы: «Тюку – Иисус, Иудей” Параӈода».
38Та’ мальӈгана Нянанда сидя мартик тодо’ лярць’ пяха’ тебармэхэ’ ӈэвэхэ’: ӈопой вэняӈы Хэвханда, няби иняняӈы Хэвханда.
39Тикавна ханта” ӈэвдо’ парпа, Сита вэвуць лахана”:
40«Хэбидя Харадм’ тахабтахая няхар” яляхана Ӈабтамбадаӈэ! Нум’ Нюн ӈэб”нанд Харт Пыхыдар ӈэда”, лярць’ пяхад ха”мад!»+
41Ӈарка” ханондана”, Моисей’ Ватом’ теневанасавэй’, ненэцие” ӈарктасавэй’ ӈобтарем’ ӈандесада лахана”:
42«Ӈани ненэцие ӈэдабиси”, Пыхыдамда ӈэда нида пирас”. Израиль’ Параӈода’ ӈэб”нанда, теда’ лярць’ пяхад ха”мымда”ма, тикахана Нянда пунраӈгуна”+.
43Нумд’ енаси”. Нум’ сейхана пойбата, теда’ Сита ӈэдая. Тарем’ маси”: ‹Мань Нум’ Нюдм’›».
44Хэвхананда лярць’ пян’ тебармы мартикаха’ ӈани’ тарем’ Нянда вэнзумдаӈаха’.




Иисус’ яӈгуво”ма

(Мк 15:33-41; Лк 23:44-49; Ин 19:28-30)

45•Яля’ еркад я’ тиӈгэвна пэвдя талкада, ялей няхаромдэй час’ ӈэсонд’ тарця.
46Ялей няхаромдэй час’ пиркана Иисус ӈарка”явана тёрей”: «Эли, Эли, лама савахфани?» Тикы хамэдита тарця: «Нуммей, Нуммей! Ӈамгэ Си”ми хаен?»
47Таняна нувы” ханяӈыдо’ тикым’ намда ма”: «Илиям’ хаӈа».
48Тикыринда ӈопойдо’ сюрбы”, губкам’ ня”ма, уксусхана са”нибтеда, пя ӈумд’ таркабтахая Нянда ӈэрманзь мипида.
49Ӈанидо’ ма”: «Нёр пэр”! Илия Сита ӈэдаванзь тутбатав’, сыркарцява”».
50Иисусхав ӈани’ ӈарка”явана тёрей”, индцялма.
51Ти, Хэбидя Харад’ мюй тохо” тю”уд тасинда ӈэсонд’ сидя ян’ хэ”нара. Я манзада, пэ” ляды”.
52Хальмер” пэ’ хоркадё” нэяд”, ӈока Нум’ ненэцие” хавы” пыхыд” илеяд”,+
53хоркадёхотато’ тарпыд”. Иисус’ яӈор’ иле”мяхад, хэбидя март’ тю”, ӈока” ненэцие” сэван’ ӈадимя”.
54Юр” саю’ ервхав Иисусм’ ерамба нятита ня’ я’ манзадавам’ манэць, сямян хадкэнам’ манэць ӈули” ӈапа”, тарем’ ма”: «Ненэся ӈо” Нум’ Ню ӈэвы!».
55Таняна ӈока не” хэвнякуд сырӈа”. Иисусм’ манзаяць Галилеяхад Пумнанда мимы”.
56Магдала’ тер Мария, Иаковха’ Иосифха’* небя Мария, тадтикахад Зеведей’ ню” небя тикы” поӈгана мэ”+.







Иисусм’ сюро”ма

(Мк 15:42-47; Лк 23:50-56; Ин 19:38-42)

57•Пэвсюмя’ няӈэӈэ хэсь, Аримафеяхад ӈэда Иосифам’ нюбета тэта ненэць’ то. Тикы ӈобтарем’ Иисусхад тоходанна ӈэвы.
58Пыда Пилатан’ хая, Иисус’ пыхыдм’ хаӈа. Пилат миць табэдада.
59Иосиф, Иисус’ пыхыдм’ хана”махаданда, хабто тохокана пэбтада.
60Пэ’ сякана сабкавы едэй хоркадёхонда мэда. Ӈарка манябэм’ манрыла пэ’ хоркадё’ син’ мэхэя, хая.
61Таняна Магдала’ тер Мария, ӈани Мария’ ня’ пэ’ хоркадё’ ирня ӈамдёвэхэ’.




Пэ’ Хоркадёмда ерамба”ма

62Тикы’ пуй яляхана – еврей” ныланава яляхана, ӈарка” ханондана”, Моисей’ Ватом’ теневана” Пилатан’ ма”лы”,
63тарем’ ма”: «Ервӈэ, неры сияк’ илеванда мальӈгана тарем’ мано”мамда тензибтева”: ‹Няхар” яля’ пуд яӈор’ илелтыв”›+.
64Тиканда, няхаромдэй яля’ ӈэсонд’ пэ’ хоркадём’ ерамбаванзь табэда”. Нябинзер’ Тохоламбадида тута”, Сита талеӈгу”, ненэцяӈг” манда”: ‹Хавы” поӈгад илей”›. Пуй сияк вадахав нюрте”эхэд тамна вэва ӈэӈгу».
65Пилат няндо’ ма: «Ераӈгодара” таня, хаяда”, пэ’ хоркадё теневабцонда” сер’ ерамбира”».
66Пыдо’ хая”. Манябэм’ пидте”мяхана мэйрахая, ераӈгоди нулта, пэ’ хоркадём’ лэтамбидо’.

Иисус’ яӈор’ иле”мя

(Мк 16:1-8; Лк 24:1-12; Ин 20:1-10)

281•Еврей” ныланава яля’ пуд, си”ив’ нюртей ялянда* ӈули” хубтахана Магдала’ тер Мария, ӈани Мария’ ня’ хальмер’ пэ’ хоркадём’ манэ”манзь тоӈаха’+.
2Ти, я я”авла манзада. Нум’ Ерв’ юне ядэлана нув’ няд ха”мы”, пэ’ хоркадё’ няку’ хая, манябэм’ манрыла хэвняку’ мэда, тадтикахад ниндя ӈамды”+.
3Манэсыквада хэ’ турха, ембдярта сырадарев’ сэр”+.
4Ераӈгода” сейто’ хэсь ялэйд”, хабэйдарев’ хая”.
5Нув’ юне ядэланахав нехэ’ ня’ вахалъй”: «Сейди’ нёя пин”, лярць’ пян’ тебармы Иисусм’ пювахаданди’ теневадм’.
6Пыда тюкохона яӈгу. Ваде”мыта сер’ яӈор’ илей”. Таля’ ӈади’, Нум’ Ерв’ юседа”мам’ манэ”ӈари’.
7Тадтикахад паромба хаяди’, хабэй” поӈгад яӈор’ Иле”мямда Тохоламбадахата ваде”ӈари’: ‹Пыда Галилеян’ неранда” няна ханда. Таняна манэтара”›. Нянди’ хэтнами ти»+.
8Сейти’ пинаб” ӈод”, ӈули” маймба, паромбари пэ’ хоркадёход тарпъяха’, Тохоламбадахата маманзь сюрбъяха’.
9Ти, миндаханди’ Иисус хоӈахаюда, ма: «Торова ӈэя». Нехэ’ Нянда тэва, Ӈэхэт ня”мади’, ӈэвди’ ха”авраӈаха’+.
10Иисус тикахана нянди’ ма: «Сейди’ нёя пин”! Хаяди’, Няха”ни мади’, Галилеян’ хэя”. Таняна Си”ми манэта”»+.




Ераӈгоди” манэ”мэмдо’ вадесо”ма

11Нехэ’ миндан’, ераӈгоди” ханяӈыдо’ март’ тю”, ӈарка ханонданаха” неры серо мал’ ваде”ядо’.
12Ӈарка ханонданахав”, ненэцие” ӈаркти” ня’ ӈобт’ малёхоя тасалку”. Саюху” ӈока есь мипа,
13ма”: «Тарем’ маньида”: ‹Тохоламбадида пи’ товы”, хонёдахана” Сита талевы”›.
14Тикы мун’ ӈарка ерв’ ха’ син’ тэваб”, маня” сита пунрабтаӈгува”, сидда” хара серкад ӈэдаӈгува”».
15Саю” есь ня”ма, сиддо’ табэда”ма’ сер’ ӈа”. Тикы вадахав иудей” помна теда’ лахана ядэрӈа.




Тохоламбадахата Табеко”мада

(Мк 16:14-18; Лк 24:36-49; Ин 20:19-23; Ӈэд 1:6-8)

16•Юкад вата ӈопой Тохоламбадахавада Галилеян’ хая”, Иисус’ няндо’ табэдавы хоян’ тэвыд”.
17Иисусм’ манэ”мандо’ сер’, Нянда ӈэвдо’ ха”авра”. Ханяӈэхэв” ниркэйд” пунра”+.
18Иисусхав няндо’ тось вахалъй”: «Нумгана, яхана сямян ерводава ныхы Няни тавы+.
19Тиканда хаяда”, хусувэй ненэцие” тэнз Тохоламбададни сертэйда”, Нум’ Нися’ нювм’ ныхыць, Нюнда нювм’ ныхыць, Хэбидя Индад’ нювм’ ныхыць сиддо’ хэхэдамбида”+.
20Сямян сидда” табэда”ми”ни сер’ ӈэсь сиддо’ тохоламбида”. Ти, Маньзяван тюку ила’ мал’ ӈэсонд’ пили” нянанда” мэӈгудм’»+.







* 1:1 Христос – грек’ вада, хамэдита – «Юритевы». Еврей’ вадавна «Машиах».

* 1:11 Ханяӈы ӈудахана падвы падарка”на тарем’ пады: «Иосияхад Иоаким соявы, Иоакимхад Иехония ӈани хасава нита ня’ соявы”».

* 1:21 Иисус – Нум’ Ню’ нюм’. Еврей’ вадавна «Иешуа». Хамэдита – «Ӈэдаӈгода», «Нумма” – маня” Ӈэдаӈгодава”».

* 1:21 Нумд’ 128:8. 

* 1:23 Ис 7:14. 

* 2:1 Ирод ӈарка параӈода.

* 2:6 Мих 5:2. 

* 2:11 Ладан – ё”йда пя’ хадэ”.

* 2:11 Смирна – ё”йда пя’ хадэ”.

* 2:15 Ос 11:1. 

* 2:18 Иер 31:15. 

* 3:3 Ис 40:3. 

* 3:7 Фарисей” – Моисей’ Ваторим’ ни” нёда”, иринато’ мэсыдо’ ӈани’ тяхасовна нёдавыдо’.

* 3:7 Саддукей” – Фарисейхат яӈга, Моисей’ Ваторим’ нёдавы”, яӈгумы’ яӈор’ илеван’, нув’ юне ядэлана’ таняван’, ӈылека’ таняван’ нивы” пунрю”.

* 3:7 Нум’ танаравахад.

* 4:4 Няб 8:3. 

* 4:5 Иерусалим.

* 4:6 Нумд’ 90:11-12. 

* 4:7 Няб 6:16. 

* 4:10 Няб 6:13. 

* 4:13 Завулон – Иаков’ ню. Няданда ӈопой еврей’ паӈг ӈадимы. Галилея тоход переня, Израиль’ ӈэрм’ няӈы яхана илевы”. Тикы я’ хэвхана Иаков’ ӈани ню – Неффалим паӈг’ я ӈэвы.

* 4:15 Галилея то’ няю’.

* 4:15-16 Ис 9:1-2. 

* 5:21 Еги 20:13;  Няб 5:17. 

* 5:22 Рака – арам’ вада, хамэдита – «хумбанзяда ненэць’».

* 5:22 Тид” тарем’ пады: «геенна’». Еврей’ вадавна «Гей-Хинном», хамэдита – «Хинном лабта я». Геенна Иерусалимхана ӈэда таборо парадамбась’ я ӈэвы.

* 5:33 Лев 19:12;  Тол 30:3. 

* 5:44 Пуда падвы ханяӈы ӈудахана падвы падарка”на тамна тарем’ пады: «сидда” мэтабади” е”эмня Нумгад ӈэда сава вади мэ”ӈада”, сидда” сэхэданаха” сава серо сертабида”, ибеда” вомдабади” е”эмня».

* 6:13 Пуда падвы ханяӈы ӈудахана падвы падарка”на тамна тарем’ пады: «Параӈодадавар, Ныхыр, Юнар пилибт” таняя”. Аминь».

* 6:29 Израиль’ ӈарка параӈода, Давид параӈода’ ню.

* 8:12 Тикы параӈодадавахад переня” – иудей”.

* 8:17 Ис 53:4. 

* 8:28 Ю” Маркана ӈэда ӈопой мар”. Ханяӈы ӈудахана падвы падарка”на «Гергесаӈэ», ӈани ханяӈы падарка”на «Герасаӈэ» пады.

* 9:13 Ос 6:6. 

* 10:3 Ханяӈы ӈудахана падвы падарка”на «Фаддейм’ нюбета Леввейӈэ» пады.

* 10:4 Тид” тарем’ пады: «Кананит». Арам’ вада. Ср. Лк 6:15.

* 10:15 Содомха’ Гоморраха’ – тикы сидя харадм’ ненэциети’ хэбяхы” нид Нум’ тахабтавэхэюда.

* 10:29 Тид” тарем’ пады: «ассарийвна». Ассарий – Рим параӈодадава’ манор” нярава есяко, динарий’ 1/16.

* 10:36 Мих 7:6. 

* 10:41 Тид” тарем’ пады: «Нум’ Вади вадета’ нюмда е”эмня».

* 11:2 Ханяӈы ӈудахана падвы падарка”на тарем’ пады: «тохоламбадахаюда».

* 11:10 Мал 3:1. 

* 11:12 Лк 16:16.

* 11:21 Хоразин – Галилея яхана ӈэда харад.

* 11:21 Вифсаида – Иордан яхахад манэць хаерад’ тарп’ няӈы, Галилея тоход манэць ӈэрм’ някуна ӈэда харад.

* 12:7 Ос 6:6. 

* 12:18-21 Ис 42:1-4. 

* 12:26 Сатана – ӈа’ нюм’.

* 12:41 Ниневия – Израиль’ тер таӈылмдамбавы, сюдбяко, вэбты Ассирия параӈодадава’ няхатата ӈарка мар”.

* 12:47 Ханяӈы ӈудахана падвы падарка”на ни паду”.

* 13:15 Ис 6:9-10. 

* 13:35 Нумд’ 77:2. 

* 13:55 Ханяӈы ӈудахана падвы падарка”на «Иосийӈэ» пады. Ср. Мк 6:3.

* 14:1 Ирод Антипа, Ирод ӈарка параӈода’ хасава ню.

* 15:6 Ханяӈы ӈудахана падвы падарка”на тарем’ пады: «небямда ӈэбта, нисямда ӈэбта».

* 15:6 Ханяӈы ӈудахана падвы падарка”на тарем’ пады: «Нум’ ватом’».

* 15:39 Ханяӈы ӈудахана падвы падарка”на тарем’ пады: «Магдалан», ӈани ханяӈэхэ”на: «Магдала», «Магедан».

* 16:17 Тид” тарем’ пады: «ӈамза, вэя». Еврей” тарем’ ненэцям’ вадецетыдо’.

* 16:18 Хамэдита – «пэ».

* 16:18 Тид” тарем’ пады: «я’ ӈылы’ нёхо”на».

* 17:20-21 Ханяӈы ӈудахана падвы падарка”на тикы пады: «Тарця тэнзхав нива ӈавормам’ мэ”лись, туё”лись питарпада».

* 17:24 Хэбидя Харад’ ӈэва’ мир – «дидрахма», тикы сидя драхма.

* 17:27 Статир – тет драхма’ мян грек’ ненэй еся. Ӈопой драхма – манзарана’ яля’ недбя.

* 18:10-11 Пуда падвы ханяӈы ӈудахана падвы падарка”на тикы пады: «Ненэця’ Ню ёховы пюрманзь, ӈэдаванзь то».

* 18:16 Няб 19:15. 

* 18:24 Ӈопой ненэй талант – 6,000 динарий’ пир. Ӈопой динарий – манзарана’ яля’ недбя.

* 19:4 Ила’ 1:27;  5:2. 

* 19:5 Ила’ 2:24. 

* 19:7 Няб 24:1,  3. 

* 19:9 Ханяӈы ӈудахана падвы падарка”на тамна тарем’ пады: «Хаеревы нехэна нелена хасава ӈобтикы са”е».

* 19:16 Ханяӈы ӈудахана падвы падарка”на тарем’ пады: «Сава тохолаӈгодаӈэ».

* 19:17 Ханяӈы ӈудахана падвы падарка”на тарем’ пады: «Ӈамгэ Си”ми саваӈэ нюмдебин? Нумгавна ӈани хибяхарт сава яӈгу».

* 19:19 Еги 20:12-16;  Няб 5:16-20;  Лев 19:18. 

* 19:20 Ханяӈы ӈудахана падвы падарка”на тарем’ пады: «Ӈацекы ӈэ”мяхани».

* 19:29 Ханяӈы ӈудахана падвы падарка”на тикы пады: «пухумда ӈэбта ӈод”».

* 20:16 Ханяӈы ӈудахана падвы падарка”на тамна тарем’ пады: «Хамы” ӈока”, тэравэхэв тянё».

* 20:22 Ханяӈы ӈудахана падвы падарка”на тамна тарем’ пады: «Мань хэхэдаӈговаханани хэхэдаӈго пиртари’?»

* 20:23 Ханяӈы ӈудахана падвы падарка”на тамна тарем’ пады: «Мань хэхэдаӈговаханани хэхэдаӈгодади’».

* 21:5 Сион’ не ню – Иерусалим’ тер”.

* 21:5 Зах 9:9. 

* 21:9 Осанна – хамэдита: «Сидна” ӈэда”!» Нувм’ савуць мэта вада.

* 21:12 Ханяӈы ӈудахана падвы падарка”на тарем’ пады: «Нум’ Хэбидя Хардан’».

* 21:13 Ис 56:7. 

* 21:16 Нумд’ 8:3. 

* 21:42 Нумд’ 117:22-23. 

* 22:16 Ирод ӈарка параӈода’ ню – Ирод Антипа.

* 22:17 Тид” тарем’ пады: «Кесарь».

* 22:24 Няб 25:5. 

* 22:30 Ханяӈы ӈудахана падвы падарка”на тарем’ пады: «Нум’ юне ядэланараха”».

* 22:32 Еги 3:6. 

* 22:37 Няб 6:5. 

* 22:39 Лев 19:18. 

* 22:44 Нумд’ 109:1. 

* 23:5 Табеко” лабтэйкоця – тикы, пэян’ сярыбада, ӈудан’ сярыбада Моисей’ Ватоход ӈэда вади” лабтэйкоця.

* 23:14 Ханяӈы ӈудахана падвы падарка”на тикы пады: «Моисей’ Ватом’ теневанаӈэ, фарисейӈэ, сидя’ няндотаӈэ маяндыда”! Сэра не’ мядо ӈаворӈада”, сиякавна пон’ туё”ӈада”. Тикы’ нид ханяцей’ вомдараӈгуда”».

* 23:19 Ханяӈы ӈудахана падвы падарка”на тарем’ пады: «Иӈуцядаӈэ, сэвсядаӈэ!»

* 23:26 Ханяӈы ӈудахана падвы падарка”на тарем’ пады: «Хыдянд, педанд».

* 24:29 Ис 13:10;  34:4. 

* 24:36 Ханяӈы ӈудахана падвы падарка”на «Нюда ехэра» ни паду”.

* 25:30 Ханяӈы ӈудахана падвы падарка”на тамна тарем’ пады: «Тикы вадита пуд тёрей”: ‹Инзеле хавода таняна намдая!›»

* 26:3 Ханяӈы ӈудахана падвы падарка”на тамна тарем’ пады: «Моисей’ Ватом’ теневана”».

* 26:7 Алавастр – мирета пэ, тикы пэхэд ё”йда юр’ ӈэсяӈо сертабавы”.

* 26:28 Ханяӈы ӈудахана падвы падарка”на тарем’ пады: «Едэй Вато’ Вэя».

* 26:31 Зах 13:7. 

* 26:53 Легион – Рим параӈодадава’ саюхут ӈобт’ ма”лёвы саю” мандал”, ӈопой легионхана мат” ёнар’ мян’ ядна саю.

* 27:2 Понтий Пилат – Рим параӈодадавахад Иудея ян’ ӈэдаравы ӈарка ерв.

* 27:10 Зах 11:12-13. 

* 27:16-17 Ханяӈы ӈудахана падвы падарка”на тарем’ пады: «Иисус Вараввам’».

* 27:24 Ханяӈы ӈудахана падвы падарка”на тарем’ пады: «Тюку Тид” Ӈэда’».

* 27:27 Ервода мар” – Рим параӈодадавахад ӈэдаравы ерв’ ервода мар”, мале сян хардада ӈэвы. Тикы” поӈгана саю” мэлава, сяролава танявы.

* 27:35 Нумд’ 21:19. 

* 27:56 Ср. Мк 15:40 Иаковха’ Иосийха’.

* 28:1 Еврей” яля’ толырка”на си”ив’ нюртей яля – ныланава яля.

Толаӈгодаӈэ

Толаӈгодаӈэ!

Тюку хэвхананда” ӈэда падар” Марк’ падвы Маймбабцо Юн, тикара” Едэй Нум’ Вато Падар’ ӈоб” пеляда. Едэй Нум’ Вато, Невхы Нум’ Вато’ ня’ ӈопой Нум’ Падар’ терха’. Тикы Падар” падаркат падар”. Илева’ ямбан’ хибяри” толабадась, теда’ лахана ё” тер” толабадаӈэ тамна тара” нив’.

«Евангелие» вада грек’ тэнзм’ мэта ненэцие” вадахат ӈадимы, хамэдита «Маймбабцо Юн». Иисус Христос харта нерня’ минрена тохолирта ӈобтарем’ тарем’ нюмдевэда. Ӈабцата Едэй Нум’ Ватохона тет Маймбабцо Юн. Пыдо’ мал’ Иисус Христос’ ила’ нямна, манзара”мита нямна ӈа”. Тикы’ хавна Тохолирта нямна ӈа”ма, хуркари мутры серота нямна ӈа”ма, тадтикахад ханзер” вэ’ хэ”мяхаданда яӈор’ илелца, тикы” падаркана ӈани’ пады”.

Маймбабцо Юнхана падда” сер” ила’ толыркад нюрте”э юр” похона Палестинам’ нюбета яхана ӈэвы” сер”. Та’ мальӈгана Палестина’ я’ тер” Римам’ нюбета я’ параӈода’ ӈудахана мэць. Хуркавна ӈод” таняна илевы” иудей” харто’ Нумд’ пунрёбцомдо’ лэтрамбавэдо’. Тикы пунрабцодо’ Нум’ Ватом’ нюбе”мы, Нум’ няндо’ Моисей’ сер’ ми”мэда. Моисей’ пуд, мале сян Нум’ вади вадета, Мессия’ – Нум’ тэравы’ товам’ ваде”мы”. Пыда ненэцяӈг” хэбяхахад, хавахад ӈэдаӈговам’ мита. Тадхав ти, тадри’ тюку мэти” пона” нерцю’ Палестина’ яхана ӈэда янӈамгэри Вифлеемам’ нюбета хардакохона пон’ ӈатевы Мессия – Иисус Христос соявы. «Христос» грек’ вадахад ӈадимы, хамэдита – «Масармы». Ӈэдаӈгова’ нямна ӈэда Маймбабцо Юн Нум’ Ню’ сер’ я’ тирт’ ненэцие” мядонсэйӈэ ӈадимы. Ханярина илебато’ ӈо”, ӈамгэри вадавна лаханабто’ ӈо”, Маймбабцо Юн хусувэй я’ тер” ненэця’ ет’ толы.

Марк’ падвы Маймбабцо Юн сямян нита нерня, мат” юд’ мян’ по’ тяхана нюрте”э ила’ толыркад падвы. Марк Иисус’ серо тамна тяха’ минревы. Тиканда пыда харта ӈо” падаркана падда серо ӈобтарем’ манэ”макыда. Маймбабцо Юн грек’ вадавна пады, сидя ю” юр’ по’ Христос’ толыр’ таняван’ тикы падар” сянри юр” вадаха” тэвравы. Ӈари” теда’ Марк’ падвы Маймбабцо Юн ӈули” нюрте”э’ ненэй вадавна ӈадимя.

Нум’ Падарм’ ӈани вадаха” тэврамбада Институт, Марк’ падвы Маймбабцо Юн’ вадам’ тэврамбадан’ – Лар Татьянан’, вадам’ тидхалембадаха’ няю’ – Соӈ Ын Субан’, Сусой Еленан’ сава вади хэтыби. Тикы’ хавна Маймбабцо Юн ненэця’ вадавна падар”ӈэ ӈадимянда е”эмня сидна” нядабавэхэ” – «Петр Павел’» хэбидя харад’ ханонданаӈэ таравы Вадиман’, «Петр Павел’» хэбидя харад’ ханондана Алексеян’, «Маймбабцо Юн’» хэхэ’ мяд’ ерв Маричев Анатолиян’, ненэй ненэцяӈг” Нум’ Вади минрена Худи Петарт’, Лаптандер Надеждан’, Кабиева Анастасиян’ ӈани’ сава вади хэтыби. Ненэй ненэця” харто’ вадавнандо’ тад нерня’ тикы падарм’ – Нум’ Падар’ пелям’ толабавахандо’ маня” маймбива”.

Библиям’ пэртя Институт манзарана”


 
1-й пеляда



Хэхэдаӈгода Иоанн сехэрым’ хамэдамби.

11•Нум’ Ню’ – Иисус Христос’* нямна ӈэда Маймбабцо Юн’ нерденя.
2Нум’ Вади вадета’ – Исайя’ падаркана тарем’ пады: «Ти, неранд няд сехэрэдамд хамэдавандаӈэ Мань нув’ юне ядэланами ӈэдарадм’»+.
3«Вэӈго яхана тюрыта’ вабц со: ‹Нум’ Ерв’ сехэрэдамда хамэдада”, недамда ненземдара”›».
4Тарем’ Иоанн вэӈго ян’ ӈадимя. Хэхэдаӈгованда сер’ ненэцие ханзь тарем’ ма: «Хэбяхыда” хаейда”, хэхэдаӈгуда”, тиканда Нум’ хэбяхыда” ха”авраӈгуда»+.
5Иудея’ я’, Иерусалим’ марад’ тер” малмбой’ нянда миӈа”. Хэбяхыдо’ индо’ ядан’ ваде”ядо’. Иордан’ яхахана Иоанн сиддо’ хэхэдамби.
6Иоанн маха ху”ла юно’ – верблюд’ таркад паӈгалмы паным’ мэ”ӈа, ёнэнда тяхана тобъёва ни сяры, ӈавраданда явна маирти, юрите”э пилю” юре мэ”ӈа.
7Ненэцие ханзь тарем’ лахана: «Пумнани миндя нядни ва”ӈа. Ӈари” маньзяван нянани Пибита те”ме таси’ хо”леркая екахарта ни серос”.
8Мань сидда” икана хэхэдамбидм’. Пыда сидда” Хэбидя Индкана хэхэдамбаӈгу».




Иисусм’ хэхэдамбава

9•Тикы ялэ” ёльцьӈгана Галилея’ яхана ӈэда Назаретхад Иисус то. Иордан’ яхахана Иоанн Сита хэхэда+.
10Икад тарпаванда сер’ тикы’ минда Иисус лакри’ нув’ няра’ няӈгармам’ манэ”ӈа. Голубьм’ нюбета нув’ сармикадарев’ Хэбидя Индад’ Нянда ха”мотавам’ манэ”ӈа+.
11Нув’ няд лаханана мамононда: «Пыдар Мань Мэненами Нюми ӈэ” нинав’, Сейханани поин»+.

12Таминда тикы’ пуд Хэбидя Инд” Иисусм’ вэӈго ян’ ханада.
13Иисус’ вэӈго яхана тет ю” яля’ мэва’ сер’ Сатана* хэбяха серк” Сита ханзь хорпи. Иисус я’ сармик” поӈгана мэ, тикы ялэ” ямбха”на нув’ юне ядэлана” Сита нядаби”+.




Галилеяхана манзара пэ”мада

14•Иоаннм’ сяр”махадандо’ Нум’ Маймбабцо Юнм’ ваде”манзь Иисус Галилеян’ хая.
15Пыда ма: «Ёльцянда тэвы”. Нум’ Параӈода’ Я нядна” хахаялма. Хэбяхыда” хаейда”, Маймбабцо Юнан’ пунрыда”»+.




Иисус нерденя тет тохоламбадамда хаӈа

16Галилея’ то’ хэвувна миманда сер’ Иисус поӈгам’ моёпадаха’ – Симонм’, Андрейм’ манэ”ӈа. Андрей – Симон’ папа ӈэвы. Пыди’ ёртяха’+.
17Иисус нянди’ ма: «Пумнани тоди’, Мань сидди’ ненэцие Нумд’ тэврамбадаӈэ сертаӈгудм’»+.
18Пыди’ тикаринди’ ӈод” поӈгади’ хае, Пумнанда пяди’+.
19Ӈамгэ’ пират’ хэ”мяхаданда, Пыда ӈано’ мюня поӈгади’ сэдорпадаха’: Зеведей’ нюм’ – Иаковм’, Иаков’ папам’ – Иоаннм’ манэ”ӈа.
20Тикаринда ӈод” Нянда хаӈахаюда. Нисямди’ манзаранита ня’ ӈано’ мюня хаеди’, пыди’ Пумнанда хаяха’.




Ня”маравым’ савумда”ма

21•Иисус тохоламбадита ня’ Капернаум’ март’ тэвыд”. Тикыринда ӈо” еврей” ныланава яляхана* Пыда ма”люӈгалава мят’ тю, ненэцие тохоламба пя+.
22Ненэця” Тохоламбабцонда мэсыт’ пысаӈгаць. Пыда Моисей’ Ватом’ теневани” то”лаха нись ӈа”, Пыдхавада ӈарка ерв’ ныхым’ мэтадарев’ сиддо’ тохоламбись+.
23Та’ мальӈгана ма”люӈгалава мякана ня”маравы ненэць’ мэвы, тарем’ тюры”ӈа:
24«Назарет’ тер Иисус, нянана” ӈамгэ сел таня? Сидна” хадарабтаванзь тосан? Хибя ӈэвамд теневав – Хэбидя Нумд»+.
25Иисус сита таб”ламба ма: «Мунзялв”! Сёнзянда мюд тарпад”!»
26Тикаринда ӈод” ӈылекада ненэця’ пыхыдм’ ледребтехэя ӈарка тёрм’ мэць ненэця’ сёнзя’ мюд тарпы”+.
27Ненэця” мал’ ӈокхандо’ сейто’ хэсь нидо’ хонрамби”: «Тикы ӈамгэ? Тарця ныхым’ мэць едэй тохоламбада сер”? Пыда ӈылекахарт табэдамби! Пыдо’ ӈо” Мунда сер’ ӈа”!»
28Тикаринда ӈод” Нямнанда ӈэда юн Галилея’ я’ тиӈгэвна латы”.




Иисус’ ненэцие савумда”ма

29Ма”люӈгалава мякад тарп”махадандо’, Иисус тохоламбадида няць Симонаха’, Андрейха’ мят’ то. Иаков, Иоанн ӈобтарем’ нянандо’ тоӈаха’.
30Симон’ пухуцянда небя ӈая’ ядё’ хабцяӈгана хаӈгурць юседа; хаӈгурмамда минхандо’ Иисусан’ ваде”ӈадо’.
31Хэвханда тэвхая, Иисус ӈудахаданда сита тю”уку’ ила. Таминда ӈо”, хабця’ няданда хэ”мяхаданда, не мядондида манзаяць пя+.
32Пэвсюмя’ няна, хаерад’ пакало”махад, хаӈгурти, ня”маравы мал’ Нянда тэволэйдо’.
33Харад’ тер” мал’ нёнда си’ хэван’ ма”лыд”.
34Хуркари хабцяӈга”на хаӈгурта ӈока ненэцям’ Пыда савумдамби, ненэцие” сёнзь” мюд ӈока ӈылекам’ питарӈа. Ӈылека” Сита тенева”. Ӈадьбята Пыда ӈылекаха” ӈамгэхэртм’ нива ваде”ма’ няю’ табеку+.




Иисус’ Галилея’ явна ядэро”ма

35•Хув’ мер’ нумда пэвван’ Иисус юркы”, пин’ тарпы”. Вэӈго ян’ хая, таняна туёць пэй”+.
36Симонхав нянанда мэна нита ня’ Иисусм’ пюрманзь хая”.
37Сита хо”махадандо’ Нянда ма”: «Ненэця” мал’ Сит пюрӈа”».
38Пыда няндо’ ма: «Хахаяда ӈарка хардаха” хэхэва”, таняна ӈобтарем’ Мань Нум’ Вади вадетадм’, Мань тикы’ е”эмня тодамзь».
39Ӈадьбята Галилея’ я’ тиӈгэвна ӈэда ма”люӈгалава мяка”на Нум’ Вади ненэцяӈг” ваде”ӈа, хаӈгурта ненэцие” ӈылекы питарпи.




Мерёда ниня тораӈгана ненэцям’ савумда”ма

40•Мерёда ниня тораӈгана ненэць’ Иисусан’ то. Неранда Няд пулыта ни’ мо”нахая хынумда вахалъй”: «Харвабцонд таняб”, Си”ми хабтумда пиртан»+.
41Иисус сита сялилӈа, ӈудамда вэӈгалахая нянда ӈодь’ теба ма: «Ханядм’ харва”, тадхав хабтув”».
42Минхандо’ ниня тораӈгана мерюда тора” – ӈоб’ хабтума+.
43Тадтикахад, сита ӈэдарамба Иисус я”авла нянда тарем’ табекурӈа:+
44«Инзеле”, хибяхартан’ ӈамгэхэртм’ нён вадес”, ӈопой, ханонданан’ хань”, пыхыдар нянда манэ”лабтад. Савумаханд ненэцие” пунрава’ е”эмня Моисей’ вади” сер’ ханм’ тэвра”»+.
45Савумдавэхэв пин’ тарп”махаданда хэвы серода ханяна-таняна вадець пяйда. Ӈадьбята Иисус хардо” помна ӈадя ядэрць нида пирас”. Хардо” хэвхы вэӈго яха”на мэсеты. Тарем’ ӈо” ханяд-таняд Нянда ненэця” турцеты”+.


2-й пеляда





Иисус’ хэвда хабэйм’ савумда”ма

21•Сян яля’ пирка”на Иисус ӈани’ Капернауман’ то. Мякананда мэвамда ненэця” намдадо’+.
2Ненэцие” та’ пирувна ӈока ӈэвандо’ нид, нё’ си’ хэвхартахана нусь ядо’ яӈговы. Пыда няндо’ Вадида мэ”ӈа.
3Мале сян ненэць’ хэвда хабэй нямдо’ Нянда тэвра”. Нямдо’ минренаӈэ тет ненэць’ таравы”.
4Ненэцие” ӈока ӈэва’ нид, Иисусан’ тэвва серта ӈоб’ яӈговы. Ӈадьбята Иисус’ мэсь’ я’ ний харад’ ӈэва’ нийм’ сабкадо’, ниймда ха”аврадо’, хэвда хабэйм’ пэӈасавэй’ таси’ ӈэдарадо’+.
5Иисус Нянда пунрёвамдо’ манэ”манда сер’, хэвда хабэйн’ ма: «Ебта’, хэбяхыд ха”мыд”!»+

6Мале сян Моисей’ Ватом’ теневана тикахана ӈамдёвы”, ибето’ ӈыл’ тарем’ ибедорӈа”:
7«Ӈамгэ Пыда тарем’ лахана? Пыда Нувм’ вэву”ӈа. Нумли’ хавна хибя ненэцие” хэбяхы ха”авра пир”яда?»+
8Иисус инда ӈыл’ ибето’ ядэрабцу минханда хамэдэйда, няндо’ ма: «Пыдара” ӈамгэ ибета” ӈыл’ тикы” нямна ибедорӈада”?
9Хэвда хабэйн’ ханяӈэюм’ вадам’ хэта нензеллаха?: ‹Хэбяхыд ха”мыд”›, нябиюм’ вада тарця: ‹Юркад”, пэӈар хана”, ядэр”›.
10Теневаванда” нямна, я’ сяр’ ниня Ненэця’ Ню’ хэбяхы ха”аврамба ныхыда таня». Тадтикахад хэвда хабэйн’ ма:
11«Мань нянд мадм’, юркад”, пэӈар хана”, мяканд хань”».
12Хэвда хабэй тикаринда ӈод” юркы”, ӈока нита сыртан’ пэӈамда содахая тарпы”. Ненэця” мал’ тэри пысэйд”, Нувм’ саву”ӈа”, ма”: «Тарцям’ манэсо”мава” сяхаӈгарт’ яӈгусь».




Иисус Нянда Левийм’ хаӈа

13•Иисус ӈани’ то’ ня’ хая. Ненэця” мал’ Нянда то”, Пыда сиддо’ тохоламби.
14Иисус миманда сер’, ӈэва’ мирм’ ма”ламбалавахана ӈамдёда Алфеев’ нюм’ – Левийм’ манэ”ӈа. Иисус нянда ма: «Пумнани ту”!» Левий юркы”, Пумнанда пяда.
15Иисус Левий’ мякана ӈаворманда мальӈгана, ӈэва’ мирм’ ма”ламбада”, хэбяхасавэй ненэця” таняна мэвы”. Пыдо’ Иисусм’, Иисус’ тохоламбади няць ӈобкана ӈаворӈа”. Пыдо’ ӈока” ӈэвы”. Иисус’ пумна минзетвы”.
16Иисус’ ӈэва’ мирм’ ма”ламбадаха”на, хэбяхасавэй ненэцяӈга”на ӈавор”мам’ манэць, Моисей’ Ватом’ теневана”, фарисей” Иисус’ тохоламбади хонра”: «Ӈамгэ Пыда ӈэва’ мирм’ ма”ламбади, хэбяхасавэй ненэцие няць ӈаворӈа?»+
17Тарця вади намда Иисус вахалъй”: «Сензха”на лекар’ тарабцода яӈгу, хаӈгуртаха”на тара. Ирт” ӈэда ненэцие хаманзь вунзядм’ ту”, хэбяхасавэй ненэцие” е”эмня тодамзь»+.




Нива ӈавормам’ хонра”ма

18•Ӈобӈгуна Иоанн’ тохоламбада”, фарисей” нива ӈавормам’ мэ”мандо’ ёльцьӈгана Иисусан’ ненэця” то”, хонарку”: «Иоанн’ тохоламбада”, фарисей” нива ӈавормамдо’ мэ”ӈа”. Пыдар тохоламбадид ӈамгэ нива ӈавормам’ ни” мэс”?»+
19Иисус няндо’ тарем’ ма: «Тюва’ ёльцьӈгана нелеванда хасава’ мядонда” нива ӈавормам’ мэцеты”? Нелеванда хасава’ нянандо’ мэва’ ӈэсонд’ нива ӈавормамдо’ мэць нидо’ пирас”+.
20Нелеванда хасавам’ нядандо’ ханава’ ёльця’ тоб”, та’ мальӈгана, тикы яляхана нива ӈавормамдо’ мэтадо’»+.

21«Ӈахат панэн’ хибяхарт едэй емнь”мям’ ни лабцеӈгу”. Тиканда едэй лабце”мя туркаванда сер’ таӈохэй паны’ пелям’ нянда ныхыбаӈгуда, сида ханяцей’ ӈарамда.
22Тандая’ сертавы ябе идм’ хибяхарт ӈахат хоба ӈэсянд’ нида сюрпасету”. Тикахана ябе и” ӈэсямда ӈадтада, ябе и” вабтомда, ӈэсянда ӈод” вомда. Ӈадьбята едэй ябе и” едэй хоба ӈэся’ мю’ хамдпада».




Еврей” ныланава’ ялям’ хонра”ма

23Ӈобӈгуна еврей” ныланава яляхана Иисус нянь’ ӈуво” вадюлававна ядэрӈа, тохоламбадида ядвандо’ сер’ нянь’ ӈуво” сэв ныдпа пя”.
24Фарисей” Сита хонра”: «Сыр”, Тохоламбадид ӈамгэ еврей” ныланава яляхана ниня серота серо пэрӈа”?»
25Пыда няндо’ ма: «Пыдара” сяхаӈгарт’ нисяра” толабю”? Маӈг’ ёльцьӈгана, ӈаворцявандо’ мальӈгана, Давид ня”мы нита ня’ ханзер” ӈэвы”?
26Авиафар’ ӈарка ханондана ӈэванда мальӈгана, Давид Нум’ мят’ тювы, хано” нянё ӈавормы, няхата ӈод” мипавы. Тикы ӈавар Нумд’ ханонданари” ӈаворцетвыдо’».
27Тадтикахад Иисус фарисейха” ма: «Еврей” ныланава яля ненэця’ е”эмня таславы. Ненэць’ еврей” ныланава яля’ е”эмня ӈадимы ни ӈа”.
28Ӈадьбята Ненэця’ Ню ӈобтарем’ еврей” ныланава яля’ ерв».


3-й пеляда





Ӈуда’ тырабэйм’ савумда”ма

31•Иисус ма”люӈгалава мят’ ӈани’ то. Таняна ӈудада тырабэй ненэць’ мэвы+.
2Еврей” ныланава яляхана тикы ненэцям’ Иисус савумдаӈгудав’, нидав’? Сита серт’ ха”авравандо’ е”эмня ӈоб’ маниедо’+.
3Ӈудада тырабэй ненэцянд’ Иисус ма: «Юркад”, нерняку’ нулад”».
4Тадтикахад ненэцие хонра: «Еврей” ныланава яляхана хурка серо сертаба мэта вато таня? Сава серо, вэва серо пэрць тара? Ненэця’ илм’ ӈэдаба, хадарабтамба тара?» Пыдо’ ӈани’ мунзи”+.
5Сейсявандо’ нид Иисус няндо’ нена сылы”, инда вомзь, ӈудада тырабэян’ ма: «Ӈудар вэӈгалад!» Ӈудамда вэӈгалада, ӈудада ӈахат ӈыхында сензума.
6Тикы’ пуд фарисей” ма”люӈгалава мякад тарпа”махадандо’, Ирод’* няти” ня’ минхандо’ Иисусм’ ханзер” маядавам’ тасламба пя”.




Ненэцие” то’ хэван’ ма”лё”мя

7Иисус тохоламбадита ня’ то’ няна хая”. Галилеяхад Пумнанда ӈока ненэця” хая”+.
8Иисус’ сертабада серо” юне” хари намда, ӈули” ӈока ненэця” Иудеяхад, Иерусалимхад, Идумеяхад, Иордан’ яха’ тяхад, Тир’ няби Сидон’ хэвхы яхат ӈобтарем’ Нянда то”.
9-10Иисус ӈока ненэцие савумдавы. Хуркари хабцяӈга”на хаӈгурта” Сита хахаялтеван’ харва, Нянда минзь тирцькута”. Ӈадьбята ӈока ненэцие” Сита тыеромдавоӈгад Иисус тохоламбадахата Пыда е”эмнянда ӈанокоцям’ хамэда табэда+.
11Хусувэхэд ханзосяди” ӈылека” Сита манэць Неранда няд ян’ мо”нэрцеты”, тёрсавэй’ лаханасеты”: «Пыдар Нум’ Нюн!»+
12Иисусхав хибя ӈэвамда нива ваде”мандо’ е”эмня няндо’ я”авла табеку+.




Иисус’ юкад вата сидям’ тэра”ма

13•Тикы’ пуд Иисус хой’ ни’ танэй”. Хахаялтембадарида Нянда хаӈа. Пыдо’ Нянда то”.
14Юкад вата сидям’ тэра, [ӈэдаравэӈэ таслэйда.]* Нянанда мэӈгу”ма, Нум’ Вади минренаӈэ ӈэдарамбаӈгудава,
15ӈылекы питарпа Нум’ Ерв’ ныхым’ мэта”ма.
16Юкад вата сидям’ ӈабта. Симонм’ Петрӈэ нюмдеда,+
17Зеведей’ нюм’ – Иаковм’, Иаков’ папам’ – Иоаннм’ Воанергесӈэ нюмдеӈахаюда. Тикы нюв’ хамэдита тарця: «Хэхэ’ мун’ ню”»+.
18Андрейм’, Филиппам’, Варфоломейм’, Матфейм’, Фомам’, Алфей’ нюм’ – Иаковм’, Фаддейм’, еврей’ тэнзри сахарамбада Симонм’,+
19вад’ саюху” Иисусм’ ми”манда Кариот’ терм’ – Иудам’ ӈобтарем’ тэрада+.




Иисус няби Веельзевул

20•Иисус мят’ то. Ненэця” ӈани’ таня’ ма”лыд”, тиканда Иисус тохоламбадита ня’ ӈаворкарта ни” ерев”+.
21Иисус’ хахаяда нида вади” вэкат Сита имда ё”мэӈэ пэрмы”, ӈадьбята Сита ханаванзь яхадандо’ манзада”.
22Иерусалимхад товы Моисей’ Ватом’ теневана” ма”: «Сёнзянда мюня Веельзевул* таня. Пыда ӈылекы” ерв’ ныхым’ мэць ӈылекы питарпи»+.
23Ӈадьбята Иисус сиддо’ нянда хаӈгая, хара явна ӈэда лахарём’ мэць, тарем’ ма: «Сатана ханзер” Сатанам’ питарць пиртада?
24Параӈода’ я’ тер” харто’ помнандо’ поёмбаб”нандо’, параӈодандо’ я мюданда тахараӈгу, тамна тяха’ нусь нида пирас”.
25Мяд’ тер” помнандо’ поёмбабто’, мято’ пон’ нусь нида пират”.
26Сатана’ я мюданда тахарабта, нусь нида пират”, харта техэ’ малханда тэваӈгу” – та’ ёхода.
27Мэбета ненэця’ илебциеда мякаданда хибяхарт тале нида пират”, сита сяр”марихид илебцо” тале пиртыд”.
28Ненэся нянда” мадм’, ненэцие” хуркари хэбяхандо’, вэвакумдёвандо’ танявы ӈэб” ӈод”, мал’ ха”маӈгуд”.
29Хэбидя Индадм’ вэвута’ хэбяхыда иланда панан’ нид” ха”маӈгу”, хэбяхыда пили” нянанда ӈэӈгу”»+.
30Ханяӈы” ненэця” Иисус’ сёнзя’ мюня ӈылека мэнаӈэ пэрмы”, ӈадьбята Пыда тарем’ лаханавы.




Иисус’ небя, нида

31•Тарем’ мэнаханда Небяда хасава нита ня’ то”. Мяд’ хэвхана ну”, Сита хосая ненэцям’ Нянда ӈэдара”+.
32Иисус’ хэвхана ненэцие” мандал” ӈамды”. Нянда ма”: «Сыр”, пихиня небяр, хасава нид, [не нид]* мэ”, Сит хонрамби”».
33Тадтикахад Иисус ма: «Мань небями хибя? Мань хасава нини хибя”?»
34Ӈамдёди” сид” нямна саӈомда ӈэдарахая ма: «Мань небями, Мань хасава нини – ти” мэна”.
35Нум’ вату нёдана” – тикы” Мань хасава нини, не нини, небями»+.


4-й пеляда





Нянь’ ӈуво” сэв моёпада’ нямна ӈэда лахарё

1•Иисус то’ хэвхана ӈани’ ненэцие тохоламба пя. Ӈока ненэцие” Нянда ма”лёва’ нид тохона ӈэвы ӈано’ мю’ тий”, ӈамды”. Ненэцяӈгав” мал’ то’ вархана хаи”.
2Хара явна ӈэда лахарю мэць, Иисус сиддо’ хуркари” серк” тохоламби. Тохоламбаванда сер’ няндо’ тарем’ ма:
3«Инзеледа”! Ти, нянь’ ӈуво” сэв моёпада нянянда ӈуво” сэв моё”манзь тарпы”.
4Нянь’ ӈуво” сэв моёпаванда мальӈгана, ханяӈы нянь’ ӈуво” сэв” сехэры’ ни’ ха”мыд”, нув’ сармик” то”, ӈамъядо’.
5Ханяӈыдо’ пэ я’ ни’ ха”мыд”, ненэй янда хоба тора ӈэвы, минханда тикы яхад ӈамдэдо” сэв” тю”у’ ӈадимя”.
6Хаерад’ тю”у’ тарпава’ сер’ нянь’ ӈамдэд” сэлӈа”, паӈгсявандо’ нид тыра”.
7Ханяӈыдо’ нацдэй ӈуво” понд’ ха”мыд”. Нацдэй ӈуво” тю”у’ вадёва’ сер’ нянь’ ӈуво” сэв” тидха”нато’ вадёда ӈэвадэяд”. Тэри таросялма”.
8Ханяӈыдо’ сава ян’ ха”мыд”, вады”, нядандо’ няхар” юд’ мэва’, мат” юд’ мэва’, юр’ мэва’ нянь’ ӈуво” сэв” вады”».
9Иисус няндо’ ма: «Хавода намдорта инзелея!»+
10•Ӈока ненэцие” хэ”мяхад Харта хаё”мяхаданда юкад вата сидяда, ӈани” хэвхананда мэвы” ненэця” хара явна ваде”мыта нямна Сита хонра”.
11Няндо’ ма: «Пыдара” нянанда” Нум’ Параӈода’ Я’ таклада сер’ хамэдита ӈади, ӈани” ненэцяӈг” хусувэй ӈамгэ хара явна ӈэда лахарём’ мэць ваде”мы ӈэӈгу+.
12Пыдо’ ӈани’ сэвто’ сырп” ӈод”, нидо’ мание”, хавото’ намдорп” ӈод”, нидо’ хамэдамбю”. Нум’ няку’ ӈэвы ӈэбто’, хэбяхыдо’ ха”маӈгудаць»+.




Лахарё’ хари тасламба”ма

13Иисус няндо’ ма: «Тикы лахарё’ харам’ нира” хамэдамбю”? Тадтикахад ӈани лахарю” хари ханзер” хамэдаӈгуда”?
14Нянь’ ӈуво” сэв моёпада – вадам’ моёпадараха.
15Ханяӈы” ненэця” сехэры’ ни’ ха”амвы нянь’ ӈуво” сэвраха”. Нум’ Вадам’ намд”махадандо’ няндо’ Сатана минханда турӈа, сейхато’ ха”амвы вади хан”лэйда.
16Ӈани ханяӈы” пэ я’ ни’ ха”амвы нянь’ ӈуво” сэвраха”. Намдавы Нум’ Вади минхандо’ маймба сейхато’ пэмбидо’.
17Ӈопой, паӈгсяда ӈамдэдо” то”лаха”, ӈадьбято’ пон’ иле нидо’ пирас”. Сяхари’ мая’ ёльцьӈгана Нум’ Вадам’ волтамбади”, питарпади” ӈадимб”, пунрёбцомдо’ минхандо’ ёпидо’.
18Ханяӈы” нацдэй” понд’ ха”амвэраха”. Вадам’ намдадо’,
19Намдавы вадидо’ ила’ саиро”, тэтерман’ харвабцу”, ӈани сямян харвабцу” тяхаворӈа”, тикы вада” сейхатато’ ян’ ха”морӈа”, таросялворӈа”+.
20Ӈани ханяӈыдо’ сава ян’ ха”амвы нянь’ ӈуво” сэв” то”лаха”: намдавы вадидо’ сейто’, ибето’ ядан’ поя ха”морӈа”, ханяӈыдо’ няхар” юд’ мэва’, нябидо’ мат” юд’ мэва’, ӈани ханяӈыдо’ юр’ мэва’ таром’ ха”аврамби”»+.




Такалпада серекабт’ яля

21•Иисус тамна тяха’ няндо’ ма: «Ӈамгэ’ е”эмня серекабт тюнебада? Минханда ӈарка хыдяхана лэёмда такалпава’ е”эмня, таси’, ва”ав’ хэван’ ӈабтава’ е”эмня? Нарам’ ни’ ӈабтаванзь таславы ни ӈа”+?
22Ӈобкарт таклада сер” ӈадимадавэй’ хаё нида пирас”, хуркари тале мэта сер” тю”у’ ӈадимда+.
23Хибя инзелена хавода таняна, намдая»+.
24Пыда няндо’ ма: «Намдорта вадахата” сававна инзеледа”: Ся’ пирувна ӈамгэм’ ми”ӈада” – та’ пирувна ӈамгэм’ ня”маӈгуда”, тамна ваць хоӈгуда”+.
25Ӈамгэнда таняна’ ӈамгэда тамна тяха’ ӈокамда, ӈамгэхэртасядахад ӈамгэнда таняб” мармы ӈэӈгу».




Вадёдана нянь’ ӈуво” сэв” нямна ӈэда лахарё

26Тадтикахад Иисус тарем’ ма: «Нум’ Параӈода’ Я тарця’ то”лаха. Ӈопой ненэць’ нянь’ ӈуво” сэв ян’ моё”яда,
27тикы’ пуд пыда пи’ хоны, яля’ юркорӈа. Ӈамдэдо” паӈго” тю”у’ ханзер” ӈадимяхад, вадёвахад ерме.
28Я ӈамдэдо харта соябтамбида: пили” нерде ӈамдэдо” сэв ӈадимдемби, тикы’ пуд ӈамдэдо” ӈэва” ӈадиберӈа”, ӈамдэдо” ӈэв” мюня нянь’ ӈуво” сэв” ӈархандо’ сояӈга”.
29Ма”лава’ ёльцянда тоб”, нянь’ ӈуво” сэв” похо”махадандо’, таминда матора мэта пидерцям’ мэць пяӈгу”»+.




Горчица’ пя’ сэвкоця’ нямна ӈэда лахарё

30•Тадтикахад Иисус ма: «Нум’ Параӈода’ Ям’ ӈамгэ’ то”лахаӈэ таслаӈгува”, хурка хара явна ӈэда лахарём’ мэць вадетава”?
31Нум’ Параӈода’ Я горчица’ пя’ сэв’ то”лахако. Пя’ сэв ян’ моёпава’ мальӈгана сямянхат манорокось+.
32Ян’ ха”ма”махаданда ӈамдэта мал тю”у’ ӈадиберӈа, ӈани нита нимня ӈаркаӈэ, таркаляӈгаӈэ вадюрӈа, тидхананда нув’ сармик” хэӈгадамдо’ хомби”».
33Тарця хара явна ӈэда лахарю мэць, хамэдавандо’ пирувна няндо’ лаханась.
34Хара явна ӈэда лахарёсипой” нись лахан”. Тохоламбадарихита вади” хари хамэдито’ сер’ яӈга ваде”ядась.




Иисус’ поӈгэй мерцям’ янимда”ма

35•Тикы яля’ пэвсюмя’ няна Иисус тохоламбадахата ма: «То’ тяханя’ хэхэва”!»+
36Ненэцие хаейдо’, Ӈанонда мюня мэванда сер’, тохоламбадида Сита нянандо’ хана”. Ӈанонда хэвхана ӈани” ӈано” танявы”.
37Лакри’ сата поӈгэй мерцяӈэ хая, ӈарка хамба” ӈано’ ядан’ тебвандо’ сер’ ӈаном’ икана пандамбидо’.
38Пыркабтадота Пыда ӈано’ пуй вэкана хоны. Сита сидеба Нянда ма”: «Сидна” тохоламбадава”! Хавандарахава”, нямнана” ир ӈоб’ ни няркан”?»
39Юрка”махаданда Пыда мерцям’ таӈылмда, тон’ вахалъй”: «Мунзялв”! Ӈэвадад”!» Таминда мерцяда ӈэвадэй”, хури’ хэ”нёӈэ хая.
40Пыда няндо’ ма: «Сейда” нена” ябта”нё”! Пыдара” тедари’ пунрёбцора” тарси” тянёнё”!»
41Пыдо’ ӈули” сейсялмы”, помнандо’ няхато’ хонарку”: «Пыда хибя ӈэбта, мерцяхарт, тохорт Муӈганда намдорӈаха’!»


5-й пеляда





Иисус’ ня”маравэхэд ӈылекы питро”ма

51•То’ тяханяна ӈэда Герасин’* тер” илелава ян’ тэвыд”.
2Иисус ӈанонда мюд ян’ ха”ма”махаданда, неранда няд хальмер” яхад товы ня”маравы ненэць’ минханда Сита ядабта.
3Пэ’ хоркадёхо”на ӈэда хальмераха”на илесетвы. Хибяхарт еся иняхартаха”на сита сяра я”амвы.
4Ӈока мэва’ ӈэда есяха”на ядыбавыдо’, ӈудида еся иняха”на сярыбавыдо’. Еся ин ныдпавыда, еся таман тахабтамбавыда, хибяхарт сита янимде нивы пирас”.
5Пыда пэ хойха”на, хальмер” поӈгана писавэй ялэ” тюрыцетвы, пыхыдамда пэхэ” ладорпавэда.
6Ӈа”и яхад Иисусм’ манэ”манда сер’ неранда няд сюрамба пулыта ни’ ха”мы”, ӈэвада нибко”ӈа.
7Ӈули” ӈаркавна тюрыць ма: «Самянхат ӈарка Нум’ Ню, Иисус, нянани ӈамгэ сел таня? Нум’ ед’ хынумдадм’, си”ми нён маядамбю”»+.
8Вахало”манда нерня Иисус нянда тарем’ мамысь: «Ӈылека! Ненэця’ сёнзя’ мюд тарпад”!» Ӈадьбята ня”маравы Иисусан’ тарем’ лаханавы.
9Тадтикахад Иисус сита хонра: «Нюмл ӈамгэ?» Ӈылека тарем’ ма: «Мань нюмми Легион*, маня” ӈокава”».
10Ӈылека Иисусан’ хынумда ма: «Сидна” тюку яхад хэвня’ нён питарпю”».
11Хой’ хэвхана парась” мандал” хадырмы”.
12Ӈылека” хынумда Нянда ма”: «Сидна” парась” сёнзя’ мю’ пакалць ӈэдара”ма».
13Иисус минханда вадито’ сер’ сертада. Тикаринда ӈод” ӈылека” ненэцяӈгад тарп”махадандо’ парась” сёнзя’ мю’ пакалъяд”. Сидя ёнар’ мян’ парась хой’ ядхад то’ ит’ мялкада”. Мал’ то’ икана хабтюмя”.
14Парась лэтамбавы” харад’ ня’, ӈысы” ня’ хунамба хая”, ӈамгэ’ хадкэ”мам’ ваде”ӈадо’. Ненэця” тикым’ манэ”манзь тарпыд”.
15Иисусан’ то”, сырӈа”, ня”маравы ӈамды, ембды, ӈахат ӈыхыхында ха”амвы”. Ненэцие” сейдо’ хая”.
16Хадкэвы серо манэ”мы” ненэця” ня”маравы’ сензумам’, парась” хавам’ тамна тяха’ няхато’ ваде”ядо’.
17Тикы иле”ми намд”махадандо’, ненэця” Иисусм’ яхадандо’ хэвня’ хэсь хынумбидо’+.
18Иисус’ ӈанонда мю’ ти”мяхад ня”маравы ненэць’ тарем’ ма: «Нянанд мэван’ харвадм’!»
19Иисус сита ханаван’ нивы харва”, тарем’ ма: «Мяканд хань”, Нум’ Ерв’ ханзер” сит савумда”мам’, сяё”мям’ няхат вадет».
20Хэ”мяхаданда Иисус’ сита ханзер” мэ”мам’ Ю” Марад’ я’ ӈардан’ вадець пяйда. Ваде”мэхэта мал’ пысаӈгаць+.




Иаир’ не нюм’, нем’ савумда”мада

21•Иисус ӈанохона то’ тяханя’ ӈани’ пуня’ сало”махаданда, ӈока ненэця” хэвханда мандалъядаць. Пыда то’ хэвхана мэсь.
22Та’ мальӈгана ма”люӈгалава мяд’ ервхат Иаирм’ нюбетадо’ то. Иисусм’ манэць неранда няд пулыта ни’ ха”мы”+.
23Сита ӈули” ханзь тарем’ ма: «Не нюни яӈгумарида хаи. Ту”ма! Савуманда е”эмня, иле хаёванда е”эмня Ӈудид нинда мэн”ма”!»
24Иисус нянанда хая. Сита ненэцие” мандал” нёдалӈа”. Ханяд-таняд Сита тыеромдаба пя”.
25Мандалмы ненэцие” поӈгана юкад вата сидя по’ ямбан’ понзи” ирытормы не мэвы.
26Хуркари лекарахат маяӈо хомба, ӈаворида мал’ тароси” сад”мыда, хабцянда ханяцей’ сахамы.
27-28Иисус’ сертабада серо” юнм’ намд”махаданда не ихинянда ма: «Панэхэртаханда тирцядаб”ни савумдадм’». Ӈадьбята ненэцие” помна Пунда няд ембдярканда тирцяда+.
29Хамдумбадада таминда мацяда. Хабцянда савумам’ пыхыдавнанда минханда хамэдада.
30Иисус та’ мальӈгана пыхыдахаданда ныхында тарпавам’ хамэдавэда. Мандалмы ненэцие” няю’ сюрхалкая тарем’ ма: «Панэхэ”ни хибя тирцяда?»+
31Тохоламбадида Нянда ма”: «Ненэцие” Сит тыеромдабавам’ маниеранё”! Тарем’ ӈод” ман: ‹Хибя Няни тирцяда?›»
32Пыда Нянда тирцядавым’ пюрць сидя хэвувнанда сырӈа.
33Ӈамгэ’ хадкэ”мам’ тенева, не сеянда пина ледре Неранда няд пулыта ни’ мо”нэй”, серта сер’ мал’ ваде”яда.
34Иисус нянда ма: «Ебтов”, Нумд’ пунрёвар сит ӈэда. Инд таӈга хань”! Хабцяӈгаданд сензув”»+.
35Иисус’ тамна лахарёмда малевдавэй’, ма”люӈгалава мяд’ ерв’ мякад товы ненэця” Иаирт’ ма”: «Не нюр яӈгума. Ӈамгэ тамна сит тохоламбадам’ яебтамбир?»
36Ниня инзеленадарев’, Иисус ма”люӈгалава мяд’ ерван’ ма: «Нён пин”, валакада пунрю”».
37Нянанда Петр’, Иаков’, Иоанн’ – Иаков’ папако’ хавна хибяхартм’ Пумнанда тось ни табэда”+.
38Ма”люӈгалава мяд’ ерв’ мят’ тю”. Маяӈгана мэна ярта, тюрыта ненэцие Иисус манэ”ӈа.
39Тюванда сер’ ма: «Ӈамгэ маяндорӈада”, ӈамгэ ярӈада”? Не ӈацекы нивынё” яӈгув”, хонынё”!»+
40Сита писяда пя”. Иисус ненэцие мал’ пин’ ӈэдара”махаданда не ӈацекы’ небяха’-нисяха’ ня’, няхар” тохоламбадамда няць, не ӈацекы’ мэсь’ лохон’ тю”.
41Иисус не ӈацекым’ ӈудахаданда ня”махая нянда ма: «Талифа-кум». Тикы вадита хамэдито’ тарця: «Ебцотов”, нянд мадм’, юркад”!»+
42Не ӈацекы тикаринда ӈод” юркы”, ядэрць пяда. Пыда юкад вата сидям’ пота не ӈацекы ӈэвы. Ненэця” ӈули” пысэйд”.
43Иисус я”авла табеко ма: «Хибяхартан’ тикы серо нёйда” вадес”. Не ӈацекым’ ӈавлара”»+.


6-й пеляда





Иисусм’ харта янда тер волта”ма

61•Иисус мэ”ма яхаданда хэ”мяхаданда, харта марканда салъй”. Тохоламбадида ӈобтарем’ Пумнанда хая”+.
2Еврей” ныланава яля’ тось, ма”люӈгалава мякана ненэцие тохоламба пя. Нянда инзелевы ненэця” пысаӈга”, тарем’ ма”: «Тикы хасава’ ханяд ховы серода? Ханзер” тарця и’ ӈудм’ Нянда ми”мы? Пыда ханзер” тарця мутры сертаба пир”ӈада+?
3Пыда миртя ни ӈа”? Мария’ хасава ню, Иаков’, Иосии’, Иуда’, Симон’ некадо’ ни ӈа”? Не папанада ӈобтарем’ поӈганана” ни” мы”?» Тарць” хараха”на ненэця” Сита хуревы”+.
4Иисус няндо’ тарем’ ма: «Нум’ Вади вадетам’ харта янда хавна, янда тер”, мята тер” хавна хуркари яха”на тисьдедо’»+.
5Пыда ӈудаха”ната сянри хаӈгуртам’ савумдаванда хавна, таняна ӈамгэхэрт мутрам’ серта нись пирас”.
6Иисус ненэцие” нива пунрёван’ пысаӈгась.




Юкад вата сидя тохоламбадамда Нум’ Вадам’ минреванзь ӈэдара”ма

Тикы’ пуд Иисус хахаяда ӈысы”мана ядэрць ненэцие тохоламбись.
7•Юкад вата сидя тохоламбадамда Иисус нянда ханъяда, ӈылекы питарпавандо’ е”эмня ныхыдамдо’ няндо’ ми”ӈа. Сидлад’ ӈэдарамба пяйда+.
8Иисус няндо’ табеко тарем’ ма: «Хэб”нанда” ядацянда” хавна ӈамгэхэртм’ нёда” хана”. Няньхартм’, падхартм’, нихи”нята” ӈэда есьта” ӈэсяӈгартм’ нёда” хана”.
9Пибида” серада”, вата имбытадо’ нёда” серыбю”».
10Иисус тамна няндо’ ма: «Хуркари мят’ тюб”нанда”, тикы яхад хэванда” ӈэсонд’ таняна мэда”.
11Хибяри” сидда” мят’ тюлеван’ ниб”нандо’ харва”, нянда” инзелеван’ ниб”нандо’ харва”, тарця ненэцие” мякад тарпаванда” сер’ вэва ӈэвамдо’ манэ”лабтара” – ӈэта” таб” яӈгъяда”».
12Тиканда тохоламбадида хая”. Ненэцие” хэбяхыдо’ хаева’ ед’ вадам’ минре”+.
13Пыдо’ ӈока ненэцяӈгат ӈылекы питарпи”, ӈока ненэцие юркана масарпа савумдамби”.




Хэхэдаӈгода Иоанн’ яӈгуво”ма

14•Иисус’ юнда я’ тиӈгэвна латы”, Ирод параӈода’ хаха” тэвы”. Ханяӈы ненэця” ма”: «Тикахав яӈгумы Хэхэдаӈгода Иоанн’ илело”ма, ӈадьбята хуркари мутры сертаба пир”ӈа»+.
15Манда” ма”: «Тикахав Илия». Ӈани ханяӈы” ма”: «Тикахав невхы Нум’ Вади вадетахат ӈобто’ ӈэдакы»+.
16Ирод тарця лахарю намда, тарем’ ма: «Тикахав мань ӈэвасяламдевэни – Иоанн’ илело”ма ӈэ” нив’!»
17Иродар папанда Филипп’ нем’ – Иродиадам’ неданда мэдась. Тадтикахад ненда табеко’ сер’ Иоаннм’ ня”маванзь ненэцие ӈэдара, тад пуна сярулава мят’ ӈабтада+.
18Иоанн Иродан’ манзетвы: «Папанда нем’ неданда мэсь вуни серос”».
19Ӈадьбята Иродиадар Иоаннм’ волтамбаванда нид хадаван’ харвадась, ханзеркарт” мэсь нидась пирас”.
20Ирод Иоаннм’ пилю”ӈадась. Иоанн’ ирт” ӈэда, Нум’ вато’ сер’ илена ненэць’ ӈэвахаданда пыда теневась. Ӈадьбята сяӈадась, тисьдедась. Иоанн’ муӈг” намдорпата ӈод”, ваде”мэхэта инда ядан’ инзелеб”нанда ӈод”, ханяӈы вадида сейханда саць теберцетвы”.
21Ӈоб” та’ ӈэда яля ӈадимя. Ирод соя”ма яляхананда Галилея’ ӈарка ерво, ёнар” сайнорти” ерво, Галилея’ тер” васкуй мал’ мяди”мярманзь ханъяда.
22Тикы мяди”мярма яляхана Иродиада’ не ню то, тара. Тарабцода Ирод’ сеян’, мядондита сеян’ сававна ха”мы”. Параӈода пирибтян’ ма: «Ӈамгэн’ харван, нянд тарцям’ татадм’».
23Тамна тяха’ ватора вахалъй”: «Вадами тарця, ӈамгэм’ хаман’ харван, тарцядар хай”, харвабат параӈода яни пеля ӈэя».
24Иродиада’ не ню хая, небяханда хонарку: «Ӈамгэм’ хандадм’?» Небяда ма: «Хэхэдаӈгода Иоанн’ ӈэва хай”».
25Минханда пыда паромба параӈодан’ хая. Ханорць пэй”: «Хэхэдаӈгода Иоанн’ ӈэвам’ педряв хыдя’ мюня мер’ няни тэврад!»
26Параӈода’ ида ӈули” вома. Ватормы ваданда нид, ӈамдёвы мядондита сякана Иродиада’ не ню’ вадам’ мада нида пирас”.
27Ирод тикарихина Хэхэдаӈгода Иоанн’ ӈэвам’ хосая ераӈгодамда табэда, ӈэдарада. Ераӈгодада сярулава мят’ хая. Иоанн’ ӈэвам’ сапада,
28педряв хыдя’ мюня пирибтян’ ми”ӈада. Пирибтя ӈани’ небяханда ми”ӈада.
29Иоанн’ тохоламбада” тикым’ намд”махадандо’ то”, хальмерамдо’ ханадо’, пэмбад’ мю’ сюрӈадо’+.




Иисус’ самляӈг ёнарм’ ӈавла”ма

30•Ӈэдаравыда Иисус’ хэван’ ма”лы”. Пэрмы серодо’, ненэцие ӈамгэн’ тохола”мидо’ Нянда мал’ ваде”ядо’+.
31Ӈока ненэця” турмы”, хан”мы”. Ӈаворкарта таӈгадо’ яӈговы. Ӈадьбята Иисус няндо’ ма: «Хар”на” вэӈго ян’ хэхэва”, тянёмбовна нылэйда”»+.
32Ӈадьбято’ харто’ яландо’ вэӈго ян’ ӈанута хая”.
33Ӈанута хэвамдо’ ӈани ненэця” манэ”ӈадо’, хибя ӈэвамдо’ хамэдадо’, ханяд-таняд хардо” ӈысыхыт пумнандо’ сюрмба, нерандо’ няна таня’ тэввыд”.
34Иисус ӈанонда мюд ян’ ха”маванда сер’ ӈока ненэцие манэ”ӈа. Пыдо’ танырцяда ху’ мандал’ то”олхаць. Ӈадьбята сиддо’ сялилӈа, ӈокавна тохоламба пяйда+.
35Нумда мале пэвсюмя’ няю’ ха”мыць, тохоламбадида Хэвханда тэвхая, ма”: «Тюкохона яда терси, нумда мале пэвсюмя.
36Ненэцие хахаяда ӈысыхы”, хардо” ӈысыхы” ӈэдарана”ма, ӈамандадамдо’ тэмдаванзь хэя”ма».
37Иисус няндо’ ма: «Пыдара” харта” ӈавлэйда”». Тохоламбадида Нянда ма”: «Маня” сидя юр” динарий* есяхана няньдамдо’ тэмдаванзь хандава”? Тикаха”на ӈавлаӈгуна”?»
38Иисус сиддо’ хонра: «Няньра” сяӈок? Хаяда”, манэ”ӈара”». Пыдо’ манэ”ӈадо’, Нянда ма”: «Самляӈг няньва”, сидя халява”».
39Тадтикахад Иисус ненэцие мале сян мандал”ӈэ илебей ӈамдэцавэй я’ ни’ ӈабта табэдэйда.
40Ненэця” юр’ мян’, самляӈг юд’ мян’ мандал”ӈэ ӈамдыд”.
41Иисус самляӈг няньм’, сидя халям’ ня”махая, нув’ няю’ саӈомда ила, Нумд’ сава вади хэтахая, няньм’ маляда. Тадтикахад тохоламбадахата ми”яда, ненэцие” помна тярць табэдэйда, сидя халям’ ӈобтарем’ ненэцие” помна тярманзь ми”ӈахаюда.
42Тикахана мэвы ненэця” малебыхындо’ ӈаворӈаць.
43Тиканда хавна хаёвы няньхат, халяхат юкад вата сидя паӈгалмы едм’ пандаць.
44Нянё ӈавормы” хасавари” самляӈг ёнарто’ ӈэвы.




Иисус’ ид’ сяр’ нимня ядэро”ма

45•Тадтикахад ненэцие ӈэдарамбаваханда Иисус тохоламбадида ӈано’ мю’ тихия, то’ тяханя’ Вифсаидан’ Неранда няна хэсь табэдэйда+.
46Сиддо’ ӈэдара”махаданда хой’ ня’ туё”манзь хая+.
47Нумда пэвсюмзь ӈанодо’ то’ ерт’ тэвы”. Иисус ӈопойриӈэ я’ ниня хаи.
48Нерандо’ няд миндя мерцям’ пирда”лемба лабитани – пудана ныхыдо’ мэти манэ”ӈа. Ялянда ӈод” тю”у’ пявдавэй’ Иисус то’ и”мана няндо’ хая. Хэробтаван’ харвэйдась.
49То’ и”мана миндям’ ма”нэмандо’ сер’, тикым’ ихиняндо’ тэри ӈамгэӈэ пядо’, тюры”лыд”+.
50Сита мал’ ӈокхандо’ манэ”ӈа”, сейдо’ хая”. Иисус минханда вахалъй”: «Сейда” мэйрэйда”! Маньнё”! Сейда” нёя” пин”».
51Тадтикахад Иисус ӈанондо’ мю’ тий”, мерцяда таминда хэ”на. Тохоламбадида тасиримна ёльце пысэйд”.
52Нямэхэна ханзер” нянё ӈокамда”мада, ненэцие ӈавла”мада тохоламбадита ихи” нивы” тэв”. Пыдо’ сёнзьто’ мюй” хонёдадрев’ ӈамгэхэртм’ ни” хамэдамбю”+.




Генисарет’ яхана хаӈгурти савумда”ма.

53Том’ тяханя’ мада”махадандо’, Генисарет’ я’ варан’ нултадо’+.
54Ӈанондо’ мюд ха”ма”махадандо’, тикана мэна ненэця” Иисусм’ минхандо’ тумдадо’.
55Ненэця” ханямна-танямна хардо” хэвхы я”амна хая”. Иисус’ ханяна мэвам’ намда, таня’ хаӈгуртидо’ пэӈ” ниня мине тэволэйдо’+.
56Иисус’ ханяри’ тэвбата, хардо” ӈысыхы”на, марка”на, ӈысыхы”на, хаӈгуртидо’ таӈго ян’ тэврасетыдо’. Паныта вакрихи” тебва’ е”эмня Иисусм’ ханзетыдо’. Нянда тебермы ненэця” мал’ савумзеты”+.

Ӈарка ненэцие” ила’ вато

71•Фарисей”, Иерусалимхад товы мале сян Моисей’ Ватом’ теневани” мандал” Иисусан’ то”.
2Пыдо’ тарем’ сырпато’, ханяӈы Иисус’ тохоламбада” ӈудидо’ нёхолцавэйӈэ, нябинзер’ манзь, ӈудидо’ халтавдавэй’ няньм’ ӈаворць пя”.
3Хусувэй иудей’ тэнзм’ мэта’ тотрев’, фарисей” иринато’ ила’ вату нёда, ӈудидо’ сомбовна халтавдавэй’ ӈаворць ни” ӈамдорцету”.
4Пыдо’ тэмдолава яхад то”махадандо’ матувдавэй’ ӈаворць ӈани’ ни” пэр”. Тикы’ хавна тамна ӈока невхы иринато’ табеко” таня”. Хыдидо’, тад ӈани сё ямб идето’ ӈэсяӈо, нярава еддо’, [ва”авто’ хамэдяро]* халтамба пэръядо’.
5Ӈадьбято’ фарисей”, Моисей’ Ватом’ теневана” Иисусм’ хонрамба пя”: «Ӈамгэ Тохоламбадид я’ мидхы иринато’ табеку нидо’ нёда”? Ӈудидо’ халтавдавэй’ ӈаворӈа”нё”»+.
6Иисус няндо’ ма: «Хэбидя Падаркана Нум’ Вади вадета Исайя пыдара” сидта” то”лаха сиди” няндоти” нямна тид” лаханась: ‹Тикы ненэця” нянзилихи”на Си”ми ӈарабцу”ӈа”, сейхабидо’ Нядни сюры”+.
7Тароси” Няни туё”ӈа”, ӈабцакавандо’ пыдо’ ненэцие” ховы табекохо” ӈани нидо’ тохоламби”›.
8Пыдара” Нум’ табеком’ хаехая, ненэцие” ховы табекоцейха” инзеледа”. [Сё ямб иде” ӈэсяӈо, хыди халтамбида”ма, тикы” хавна тамна ӈани сертабадара” ӈокава]*».
9Иисус тамна тяха’ лахана: «Харта” ховы табекуда” нёдаванда” нид Нум’ табеком’ тарси” мел”мана хаебида”!
10Сяхаӈгав’ Моисей тарем’ маси”: ‹Нисяхаюд-небяхаюд ӈарабцус”›, няби вадада тарця: ‹Нисяхаюда-небяхаюда вэва вадахана ховы хабта тара›.
11Пыдара” ха”мандада”, хибя Нисяхаюта-небяхаюта ня’ тарем’ мамб”нанда: ‹Мань нядни ня”мувндари’ – корван›. ‹Корван› вада хамэдита тарця: ‹Нум’ е”эй›.
12Тикы ненэця’ нисяхаюта-небяхаюта е”эмня сава ӈамгэм’ сертавамда мале таб”лара”.
13Пыдара” нёдана табекохо”ната” Нум’ Вадам’ таб”ламбида”. Тикы’ то”лаха вэвако сертабада серла” ӈокава».




Ӈамгэ ненэцие нанзхамдамби?

14Иисус тикы вадита пуд ненэцие ӈани’ Нянда ханъяда, тарем’ ма: «Няни инзеледа”, Си”ми хамэдада”.
15Хэвняд турта ӈамгэри-ӈамгэ ненэцянд’ тэвбата, ненэцям’ нанзхамда нида пирас”. Ненэцяцейхад ӈадиберта ӈамгэ” ненэцям’ нанзхамдамбидо’.
16[Хибя’ хавода таня”, тикы намдорӈая]*».
17Иисус ненэцие” мандал’ поӈгад хэ”мяхаданда мят’ тю. Тохоламбадида Ваде”мыта вади” хари” нямна Сита хонрамба пя”.
18Иисус няндо’ ма: «Пыдара” ӈани’ ӈамгэхэртм’ нида” хамэдамбю”? Хэвняд турта ӈамгэри-ӈамгэ ненэцям’ нанзкабтадаӈэ серта нива пир”мам’ нира” хамэдамбю”?
19Хэвняд турта сеян’ вуни тэвор”, нянкон’ нив’ тэвор”. Таняд тарпорӈа». Тарем’ хусувэй ӈавар хабтоӈэ хан”ӈа.
20Тамна тяха’ Пыда ма: «Ненэцяӈгад ӈадиберта ненэцям’ вомдаби+.
21Тарем’ таслаб”, ненэця’ сёнзя’ мюд, сейхаданда сямян вэвако и’ ядэрабцо ӈадиберӈа: ӈадъебцо*, талейӈэва, хавыдава,
22вэсакохо’-пухуцяха’ ӈобкана мэсь ватом’ мадабава, мародава, вэнзумдава, нельтеӈгова, саева, тидорма, вэва вади мэ”ма, пыхыдм’ ӈарабцу”ма, ханзосява.
23Тикы вэва ӈамгэ” ӈархандо’ ненэцяӈгад ӈадиберта ӈамгэ”, ненэцям’ нанзкабтадаӈэ сертабидо’».




Сирофиникия’ не’ пунрёбцо

24•Тадхава Иисус Тирм’ нюбета ян’ тэвы”, ӈопой мят’ тю. Пыда харвабцода тарцясь; Пыда тикахана мэвахаданда хибяхарт теневабта нись тара”. Ӈопой, тарем’ ни ерев”.
25Ӈоб” не, Иисус’ товам’ намда, таминда Нянда то, ӈэхэта мо”нэй”. Тикы не’ не нюда ня”маравы ӈэвы.
26Тикы не Сирофиникия’ яхад ӈэда, ӈани я’ тер ӈэвы. Не нюхуданда ӈылекам’ питарма’ е”эмня Иисусм’ хонрамби.
27Иисус нянда ма: «Нюрте”э’ ӈацекы” техэ’ малхандо’ таня ӈаворӈая”. Ӈацекэхэт мармы няньм’ вэнекохо” моёпа вэва»+.
28Тикы не Иисусан’ тарем’ ма: «Нум’ Ерв, вадавнанд ӈэхэва ӈэ” нив’, ханяӈэхэ”на ӈацекы’ мантэдамбада нянь’ хамболо вэнеко толь’ ӈылад ӈорцетыданё”».
29Иисус нянда ӈани’ ма: «Тарем’ мамб”нанд, не нюмд пэртя ӈылека няданда хая. Мяканд хань”!»
30Не мяканда хая, тарем’ сырпата не нюда ва”ав’ ниня хуркаси” хабцянзи” юседа. Ӈылека ненэся няданда хэвы.




Иисус’ хасьда-нянзьдам’ савумда”ма

31Тадтикахад Иисус Тир’ яхад хэ”мяхаданда Сидон’ я’ сер’, Ю” Марадм’ нюбета я’ няюмд Галилея’ тон’ ӈани’ салъй”+.
32Таняӈы яхана хасьда-нянзьдам’ Иисусан’ тэвра”. Хаӈгуртам’ савумдаванда е”эмня Ӈудида хаӈгурта ни’ мэванзь Сита хонра”.
33Иисус хасьда-нянзьдам’ ненэцие” поӈгад хэвняку’ ханада. Ӈудита тарк ненэця’ ха’ мю’ паклейда. Тикы’ пуд Ӈудита тарк Нянда икана ябтарахая, хаӈгурта нямюн’ тебребтейда+.
34Тадтикахад нув’ няю’ Саӈомда ӈэдара, пэдёмда саӈговоць нэкалкая, вахалъй”: «Еффада». Тикы хамэдита тарця: «Нэд”!»
35Минханда хасьда-нянзьда’ хавода савума”. Варета манзарана нямюда манзада, тадтикахад сававна лаханакурць пэй”.
36Иисусхав’ ватода тарцясь; ненэця” тикы иле”мям’ хибяхартан’ ваде”пато’ нись тара”. Тарем’ ӈэбта ӈод” ханяцей’ ханяримна-таняримна ваде”ӈадо’+.
37Пыдо’ тэри пысаӈга”, помнандо’ лаханорӈа”: «Тарси” хусувэй ӈамгэм’ сававна сертаби, хасьди намдортаӈэ сертабида, нянзьди лахананаӈэ сертабида!»

Тет ёнар” ненэцям’ ӈавла”ма

81•Та’ мальӈгы яляха”на Иисусан’ ӈока ненэця” ӈани’ ма”лыць. Пыдо’ ӈамандадо’ яӈговы. Иисус Тохоламбадида хаӈгая няндо’ ма:
2«Няхар” яля’ ямбан’ ӈаварципой” Нянани мэна” ненэця” сяялы”+.
3Ханяӈыдо’ ӈа”и яхат товы”. Ӈавормадавэй’ мякато’ ӈэдараб”нани, сехэрэндо’ мюня выдараӈгу”».
4Тохоламбадида Нянда ма”: «Тюку терсяда яхана хибя ханяд тикы ненэцие ӈавлава’ пирувна таӈок няньм’ хось пирта?»
5Пыда сиддо’ хонра: «Сяӈок няньра”?» Пыдо’ ма”: «Си”ив».
6Тиканда Иисус ненэцие я’ ни’ ӈамда табэдэйда. Тадтикахад си”ив няньм’ ня”махая, Нумд’ сава вади ха”авра”махаданда нянё мардэйда, нянё” ютек Харта тохоламбадахата ми”яда, ненэцяӈг” митерць табэдэйда. Пыдо’ ӈани’ ненэцяӈг” тяръядо’.
7Мале сян халякодо’ ӈани’ танявы. Сава вадам’ Нумд’ ха”аврахая, Иисус ӈобтарем’ митерць табэдэйда.
8Тикандо’ малебыхындо’ ӈаворӈаць, хаёвэхэтато’ си”ив паӈгалмы ед’ тер ӈавар” ютек ма”ла”.
9Ӈокханда тет ёнар’ пир ненэць’ ӈэвы. Тадтикахад Иисус сиддо’ ӈэдара.
10Таминда Харта тохоламбадита ня’ ӈано’ мю’ тияд”, Далмануфа’ я’ няю’ хая”.




Фарисей” ненадом’ манэ”ман’ харва”

11•Иисусан’ фарисей” то”, Нянанда тасалко пэяд”. Сита хорман’ харвавандо’ нид ненадом’ манэ”лабтавамда хаӈаць+.
12Иисус пэдёмда ӈахат нэкалкая, ма: «Тюку ила’ ёльцьӈгы ненэця” ӈамгэ ненадом’ манэ”ман’ харва”? Ненэся ини ядан’ мадм’: тюку ненэцяӈг” ненадо’ хурка ӈэва сяхаӈгарт’ ни ӈадимд”!»
13Сиддо’ хаехая, Иисус ӈани’ ӈанохонда тий”, то’ тяханя’ хая.




Фарисей”, Ирод’ тимдеӈгось

14•Тохоламбадида ӈаварм’ сода юрвы”. Ӈанондо’ мюня ӈопойри няньм’ нянандо’ содавы”.
15Иисус няндо’ тарем’ табекурӈа: «Сырӈада”, фарисей” тимдеӈгосьхад, Ирод’ тимдеӈгосьхад тосада”»+.
16Тохоламбадида помнандо’ тасалко, лахана”: «Няньна” яӈгова’ нид тарем’ мандакы».
17Ӈамгэм’ ваде”мамдо’ Иисус ихинянда таслада, хонарку: «Нянянда” яӈговам’ ваде”ӈада”? Ӈамгэхэртм’ тамна нида” мание”, ӈамгэхэртм’ тамна нида” хамэда”? Сёнзьта” мюня сейда” ӈоб’ хоны”+?
18Сэвта” таня, ӈамгэхэртм’ нида” мание”, хавота” таня, ӈамгэхэртм’ нида” намдор”? Ӈамгэхэртм’ нида” тене”?
19Самляӈг няньм’ самляӈг ёнар” ненэцянд’ мардамбавани мальӈгана сяӈок паӈгалмы ед’ тер нянё” ютек ма”ласада”?» Пыдо’ Нянда ма”: «Юкад вата сидя»+.
20Иисус ӈани’ ма: «Си”ив няньхана тет ёнар” ненэцям’ ӈавлавани мальӈгана сяӈок панта паӈгалмы едм’ тердесада”?» Пыдо’ ма” ни”им’: «Си”ив»+.
21Тамна тяха’ няндо’ ма: «Ханзер” тикамда” тамна нира” хамэдамбю”!»




Вифсаидахана сэвсядам’ савумда”ма

22Вифсаидан’ тэввандо’ мальӈгана, ханяӈы ненэця” Иисусан’ сэвсядам’ тэвра”. Ӈудида нинда лабцебтеванда е”эмня Иисусм’ хынумби”+.
23Иисус сэвсядам’ ӈудахаданда ня”махая, харад’ хэвня’ ханада. Сэвхата сабцяда, тадтикахад Ӈудида лабцебтехэя сита хонра: «Ӈамгэхэвам’ маниен?»+
24Хаӈгурта ӈэвамда илахая ма: «Ненэцие маниедм’, пядарев’ вэӈгалё ядэрӈа”».
25Тиканда Иисус ӈани’ ӈудида сэвхата лабцебтейда. Хаӈгурта савамбовна сылы”, сензумы, хусувэй ӈамгэм’ сававна мание.
26Тадтикахад сита мяканда ӈэдараванда сер’ Иисус тарем’ ма: «Харад’ ӈысывна нён хань”».




Петр’ Иисусм’ тумда”ма

27•Тиканда Иисус Харта тохоламбадита ня’ Кесария Филипп’ я’ хэвхана ӈэда хардо”мана хая”. Сехэрэвна ядвандо’ сер’ Тохоламбадида хонрамби: «Ненэця” Си”ми хибяӈэ пэрӈа”?»
28Пыдо’ Нянда ма”: «Ханяӈы” Хэхэдаӈгода Иоаннаӈэ пэрӈа”, ӈани ханяӈыдо’ Илияӈэ, тамна ӈани ханяӈыдо’ Нум’ Вади вадети” ӈопойӈэ Сит пэрӈа”»+.
29Пыда няндо’ ма: «Пыдара” ӈани’ Си”ми хибяӈэ пэрӈада”?» Петр Нянда ма: «Пыдар Христосан*»+.
30Тиканда Иисус хибяхартан’ Сита вадець нись табэда”+.




Иисус’ мэ”манда маяӈода вадесо”ма

31•Тадтикахад Иисус тохоламбадида тарем’ тохоламба пяйда: «Ненэця’ Ню ӈока маям’ хованда, ненэцие” ӈаркта”, ханондани” ӈаркта”, Моисей’ Ватом’ теневана” Сита волтамбаӈгу”. Тадтикахад Сита маядаӈгу”. Пыда ӈани’ няхар” яля’ пирка”на илеӈгу”»+.
32Иисус тикы’ нямна ӈадя ирт” ма. Петр ӈани’ хэвняку’ Сита хаӈгая, тэдорць пэй”+.
33Иисус ӈани’ ёӈгамгая, тохоламбадахата сырць Петрм’ тэдорӈада, тарем’ ма: «Сатана, сэвни тяха’ хань”! Пыдар Нум’ серо” нямна ир ни ядэр”, ненэциели” ила’ нямна ибедорӈан»+.
34Тадтикахад Иисус ненэцие, Харта тохоламбадида Нянда хаӈгая, ма: «Хибя Пумнани тован’ харва, пыхыдамда юрахая, харта лярць’ пямда мине, Пумнани тоя+.
35Хибя харта илалимда ӈэдаван’ харва, тарця ненэць’ иламда ётада. Хибя Мань’ е”эмняни, Маймбабцо Юн’ е”эмня иламда ёта, тикы харта иламда ӈэдаӈгуда+.
36Яндир’ ний хусувэй ӈамгэм’ ня”ма”махаданда, харта иламда ё”пата, нянанда тарода таняӈав’+?
37Ненэць’ иламда ӈамгэхэна тадаӈгуда?
38Теда’ пунрёсьда, хэбяхасавэй илӈгана, хибя Нядни, Вадахатани сядоларамбабта, Ненэця’ Нюӈэ нюмдебада Нисянда ӈармдёвам’ мэць, хэбидя нув’ юне ядэлани няць, тованда мальӈгана нядандо’ ӈобтарем’ сядоларамбаӈгу».








9-й пеляда


91Иисус няндо’ ма: «Ненэся нянда” мадм’, тюкохона нуни” поӈгана мэни” ханяӈы” ненэця” Нум’ Параӈода’ Я ӈарка ныхым’ мэць товдавэй’ ни” хаӈгу”»+.




Иисус’ мирбя’ ӈанинесэйво”ма

2•Мат” яля’ ваера”махад, Иисус тохоламбадахатата Петрм’, Иаковм’, Иоаннм’ тэра. Тикарида няць пирця хой’ ни’ танэй”. Ӈаво” пирка”на сэвто’ сыртан’ Пыда мирбяда ӈани несэйӈэ хая+.
3Ембдярода сырадарев’ ӈули” сэракоӈэ, яберенаӈэ хая”. Сэв” пэсьда”. Я’ сяр’ ниня хибяхарт тикахад ваць тамна сэракоӈэ серта нида пирас”.
4Тикы’ пуд няндо’ Илия, Моисей ӈадимяха’, Иисус’ ня’ помнандо’ лаханакурць пэяд”.
5Петр ӈани’ Иисусан’ ма: «Равви*, тюкохона мэвава” маня” нянана” ӈули” сава. Няхар” мятава” сертахава”, ӈопой мя” Пыдар мя”ал ӈэӈгу, нябиюм’ Моисей’ ед’ ӈэӈгу, ӈани ӈопойхав Илия’ мя” ӈэӈгу” нив’».
6Петр няхаюта тотрев’ сейнда хэсь, вадам’ хось я”ма, ӈадьбята тарця вади хэтвы.
7Ӈаво” пирка”на тир ӈадимя, сиддо’ тикы тир тидхананда тонда, тир’ мюд му’ тэбкада: «Тикы Мань сянда Нюми, Муӈганда намдорӈада”».
8Пыдо’ лакри’ сидя хэвувнандо’ сылыд”, Иисус’ хавна хэвханандо’ хибяхартм’ ни” манэс”.
9Хой’ нид ха”мотаб”нандо’, Иисус няндо’ тарем’ табеку: «Ненэця’ Нюӈэ вадета ха”махаданда яӈор’ илелты”, теда’ манэ”мыда” та’ ёльцянд’ хибяхартан’ нёйда” вадес”»+.
10Пыдо’ Табекохонда намда”, манэ”мыдо’ хибяхартан’ нидо’ вадес”, помнандо’ тарем’ нидо’ хонрамби”: «Ха”махаданда яӈор’ илелты”. Тикы вадита хамэди” ханзер” ӈа?»
11Тадтикахад Иисусм’ хонра”: «Моисей’ Ватом’ теневана” ӈамгэ тарем’ лахана пэрӈа”?: ‹Христос’ това’ нерня, Илия тобта тара›».
12Пыда няндо’ тарем’ ма: «Ненэся ӈод” тарця, Илия ӈахакуд нерде серо хамэдаванзь тованзь пэрӈа. Тиканда ӈамгэ Хэбидя Падаркана Ненэця’ Ню’ нямна тарем’ пады?: ‹Ненэця’ Нюӈэ вадета саць маяндорманда, волтамбувнда, вэнзер’ пэрманда›.
13Мань нянда” мадм’, Илия мале тось. Ханзер” Хэбидя Падаркана нямнанда падса, тарем’ сита ненэця” харвабцондо’ сер’ вэнзер’ пэрӈаць»+.




Ня”маравы ӈацекым’ савумда”ма

14•Пыдо’ тэвбато’, Иисус’ тохоламбади” няби пеля, ненэцие” мандал’ поӈгана мэвы”. Моисей’ Ватом’ теневана” сиддо’ няць тасалкурӈа”.
15Иисусм’ манэ”мандо’ сер’ ненэця” мал’ пысэйд”. Неранда няд сюрбыд”, Нянда торовата”.
16Иисус тохоламбадида хонрэйда: «Моисей’ Ватом’ теневани” ня’ ӈаво тасламбида”?»
17Ненэцие” мандал’ поӈгад ӈопой хасава вахалъй”: «Сидна” тохоламбадава”, Нянд хасава нюми тэврадм’. Пыда нянзи, ӈылека пявэда+.
18Ӈылека нянда тэвбата, нюми ян’ мо”набтасетыда. Нянда варан’ сисю” ӈадимзеты”, тадтикахад тивда сякалкая иро”ласетыда, тад пуна пыхыдада хутерцеты”. Мань тохоламбадид ӈылекам’ нюхудани питармандо’ е”эмня хонрамбинась, пыдо’ питарць я”мадонзь».
19Иисус няндо’ ма: «Нявэй”, пунрёбцора” тянё. Мань тамна пон’ нянанда” мэвандадм’?! Мань тамна пон’ серта” сер’ ӈэӈгудм’? Хаӈгуртара” Няни тэврара”!»
20Хаӈгуртам’ Иисусан’ тэврадо’. Ӈылека Иисусм’ манэ”манда сер’ хасава ӈацекым’ манзабтамба пяда, тикыкое ян’ мо”нэй”, сисю” нянда варан’ ӈадимя”, явна манрырць пэй”+.
21Иисус ӈацекы’ нисям’ хонра: «Ӈаха”на тарем’ хэса?» Ӈацекы’ нися ма: «Нюдя ӈэбыхында тарця.
22Сита ӈобкад ӈылека хадаван’ харвасеты, тарць” ямбха”на тун’ моёпасетыдава, ит’ моёпасетыдава. Тяхананд, Пирпат сидни’ сялила”ма, сидни’ няда”ма»+.
23Иисус нянда вахалъй”: «Пыдар ман: ‹Пирпат?›, пунрёбцонда таняна’ – я”амнада яӈгу»+.
24Тикы’ пуд, таминда хасава ӈацекы’ нися [сэвта хаялцавэй’]* тёрей”: «Пунрыдм’! Пунрёбцони тянё ӈэб”, си”ми няда”ма».
25Иисус ненэцие” мандал’ мимам’ манэ”манда сер’ ӈылекан’ табеко пэй”: «Нянзьда-хасьда ӈылека! Мань нянд тарем’ табекудм’, ӈацекэхэд тарпад”, тад нерня’ сян пуня’ нён сал”».
26Ӈылека ӈацекы’ пыхыдм’ сатавна манзабтамба, тёрсавэй’ ӈацекэхэд тарпы”. Тикыкое хабэйдарев’ юседа. Ханяӈы ненэця” яӈгумэӈэ ваде”ӈадо’+.
27Иисусхав ӈудахаданда ня”махая, тю”у’ илада, ӈацекы нулъй”+.
28Иисус’ мяд’ мю’ мятю”мяхаданда, Тохоламбадида тасиримна Сита хонра”: «Маня” ӈамгэ ӈылекам’ питарць я”масава”?»
29Пыда няндо’ ма: «Тикы’ то”лаха ӈылекахав туё”лись, [нива ӈавормам мэ”лись]* питарпада».




Ха”махад яӈор’ илело”ма’ нямна ӈэда сэванда”ма

30-31•Тадтикахад тикы яхад хэ”мяхадандо’ Галилея’ явна миӈа”. Иисус тохоламбадида тарем’ табэдамбидась: «Ненэця’ Нюӈэ вадетам’ тадри’ вэва ненэцие” ӈудаха” митадо’, тикахад хадаӈгудо’, Пыда яӈгумда, тад пуна няхар” яля’ хэ”мяхад яӈор’ илелты”». Ӈадьбята Иисус тарем’ харвась – ханя’ ми”махаданда хибяхарт теневабта ни тара”+.
32Пыда вадида тохоламбадида нидо’ хамэда”, тарси” тикы’ нямна хонра сейдо’ пина”+.




Хибя ӈарка?

33•Пыдо’ Капернауман’ салъяд”. Мякана Иисус сиддо’ хонра: «Ядба”на”, ӈамгэ’ нямна лаханорцада”?»+
34Тохоламбадида мунзи”, пыдо’ ядвандо’ сер’ хибяндо’ ӈарка ӈэвам’ тасламбиць.
35Иисус ӈамды”, юкад вата сидя тохоламбадамда Нянда ханъяда, вахалъй”: «Хибя нерденяӈэ хэван’ харва, тикы ӈули” пудана ӈэӈгу, хусувэй ненэця’ манзаранаӈэ тараӈгу»+.
36Пыда ӈацекым’ ня”ма, поӈгандо’ нултада, ӈацекым’ севолкая няндо’ ма:+
37«Хибя тюку’ то”лаха ӈопой ӈацекым’ Мань е”эмняни нянда тэвраӈгу, тикы Си”ми сёнзянда мю’ ня”маӈгу. Си”ми сёнзянда мю’ ня”мавы Си”лими вуни ня”маӈгу” – Мань хавнани Си”ми ӈэдаранам’ ня”маӈгу” нив’»+.




Няна” нятна”

38Иоанн Нянда ма: «Сидна” тохоламбадава”, маня” ӈоб” ненэцям’ манэ”ӈаваць. Пыда Пыдар Нюмд няд”мяць ӈылекы питарпись. Пыда нянана” ниню” ядэр”. Ӈадьбя”на” маня” таб”лаваць»+.
39Иисус няндо’ ма: «Нёра” таб”ламбю”, хибя Нюмми няд”мяць мутрам’ сертаӈгу, тикы Мань Си”ми тэри вэнзер’ ни вадет”.
40Хибя няна” ни вэнзумдю”, тикы няна” нята+.
41Ненэся нянда” мадм’, пыдара” Христосхад переванда” нид, хибя нянда” Мань е”эмняни итамда” тата, тикы ненэць’ ӈуда’ терси” ни хаёд”»+.




Хэбяхан’ ненэцие тэврамбава

42«Хибя пунрёбцода тянё ненэцям’ вэвако серт’ тэвраӈгу, тикы ненэцям’ ӈарка манябэм’ иканда тяха’ сярхая, яв’ ит’ моб” сава+.
43Ӈуданд сит хэбяхан’ тэвраб”, ӈудар сапад. Сидя ӈудахана я’ ӈыл’ ӈоб’ тута тун’ тэвванд екававна, та’ екававна вае” ӈудахана иланд’ тэвад”+.
44[Таняна халы ни хаӈг”, ту ни хабтюр”.]*
45Ӈэнд сит хэбяхан’ тэврамбаб”, ӈэр сапад. Сидя ӈэмд мэць я’ ӈыл’ тэвванд екававна, та’ екававна вае” ӈэхэна иланд’ тэваб” сава.
46[Я’ ӈылна халы ни хаӈг”, ту ни хабтюр”.]*
47Сэванд сит хэбяхан’ тэврамбаб”, сэвар тюхулт. Сидя сэвмд мэць я’ ӈыл’ тэвванд екававна, та’ екававна вае” сэвм’ мэць Нум’ Параӈода’ Ян’ тэваб” сава.
48Я’ ӈылна халы ни хаӈг”, ту ни хабтюр”.
49Сэротавы хан’ тотрев’ хусувэй хибя тухуна хабтумдавы ӈэӈгу.
50Сэр” – сава ӈамгэ, ӈопой, сэр” ӈавыцябата, ханзер” ӈавыта хамэдаӈгура”? Сэротавэӈэ помнанда” поёда” сава” ӈэя”»+.


10-й пеляда





Тодо’ ян’ хэва’ нямна

101•Таняд хэ”мяхаданда Иисус Иудея’ ян’, Иордан’ яха’ тяханяӈы ё” няю’ нэкалӈада. Пыда Нянда ӈани’ ӈока ненэцие” мандал” миӈаць. Пыда ӈахат Харта серта сер’ сиддо’ тохоламба пя.
2Тадхава Нянда мале сян фарисей то”. Сита хорпа, тарем’ хонарку”: «Хасава немда хаебта серо”ӈа?»
3Иисус няцейндо’ хонарку: «Моисей хасае нянда” ӈамгэм’ табэдамбаса?»
4Пыдо’ ма” ни”им’: «Моисей’ табекохона тодо’ яха” хэсь падарм’ мисо”махад нем’ хае серо”ӈа».
5Иисус пуня’ няндо’ тарем’ ма: «Сейта” вэнзу’ ӈэва’ нид Моисей нянда” тарця табеком’ падвы.
6Ӈабцакаванда ӈули” нюрте”э’, ям’ миделеванда мальӈгана Нум’ хасава’ тэнзӈэ, не’ тэнзӈэ ненэцие сертавы.
7Ӈадьбята ненэць’ небямда-нисямда хае”мяхаданда нехэданда переӈгу.
8Пыди’ ӈопой пыхыдаӈэ хандӈаха’. Ти, пыди’ сидя ненэць’ нихи’ ӈа”, ӈопой ненэцяӈг’.
9Харада тарця, Нум’ ӈобт’ тэвравым’ ненэць’ тодо’ яха” нида мэӈгу”».
10Мякана тохоламбадида тикы’ нямна Сита ӈани’ хонрамби”.
11Иисус няндо’ ма: «Хибя немда хае”мяхаданда ӈани нем’ мэӈгу, тикы ӈахат нехэнда мэ”мы ватомда мадахая, хэбяха серм’ серта.
12Неюм’ хасавамда хае”мяхаданда ӈани хасавахана хэбтя, ӈобтикы тарця хэбяха серм’ серта»+.




Иисус’ ӈацекэхэ” сава вади мэ”ма

13•Иисус’ ӈуди” ӈацекэхэто’ тебва’ е”эмня ненэця” ӈацекыдо’ Нянда тэврамбидо’. Тохоламбадида ӈацекы тэволани Нянда нидо’ ӈэдарамбю”.
14Иисус тарця серм’ манэць, нерцилы”, няндо’ ма: «Ӈацекы Няни ӈэдарамбида”, нёйда” марембю”. Нум’ Параӈода’ Я тикы” то”лыхы” е”эмня таня.
15Ненэся нянда” мадм’, хибя ӈацекэдрев’ Нум’ Параӈода’ Я’ таняван’ ни пунраӈгу”, тикы таня’ ни еремд”»+.
16Ӈацекы севоло”махаданда Ӈудида нимняндо’ мэйда, Нумгад ӈэда сава вади хэта+.




Пили” илева’ нямна

17•Иисус пин’ тарпаванда сер’ неранда няд хибяхав пулыта ни’ мо”нэй”, Сита хонра: «Сава си”ми тохоламбадами, малсяда илм’ ня”амвани е”эмня ӈамгэм’ сертаб”ни сава?»+
18Иисус ма” нив’: «Ӈамгэ’ е”эмня Си”ми саваӈэ нюмдебин, Нум’ хавна хибяхарт сава ни ӈа”, ӈопой Нумли сава.
19Табеку теневыд: Нён хавыд”, нён сае”, нён талэр”, нён нельтеӈгур”, ненэцяӈг” нён вэнзумдю”, небяхаюд-нисяхаюд ӈарабцус”».
20Пыда ӈо” Нянда ма: «Си”ми тохоламбадами, тикы вадид ӈацекы ӈэвани мальӈгэхэд мал’ нёдэйн».
21Иисус нянда сылаванда сер’ сялилӈада, манзь ханада: «Ӈопой пуня’ сит пэртар таня, теда’ хань”. Сямян таняна ӈаворид мал’ мирдасан”, недва”мы есяд маӈгбада ненэцяӈг” митеран”, тадтикахад нув’ няна илебцял ӈока ӈэӈгу. Тикы’ пуд Няни ту”, [лярць’ пям’ илхая]* Пумнани ялад”»+.
22Илебцянда ӈока ӈэва’ нид тарця вади намда тарэнзянда ний пармы”, инда вомзь хэвня’ хая.
23Иисус сидя хэвувнанда саӈомда ӈэдарахая, тохоламбадахата ма: «Нум’ Параӈода’ Ян’ тэвва тэта ненэцяӈга”на саць саӈгово”ӈа!»+
24Мэ”мы Вадахата тохоламбадида пысэйд”. Иисус няндо’ вадида яӈор’ хэтыда: «Ӈацекые”, Нум’ Параӈода’ Ян’ тэвва [тэта ненэцяӈга”на]* тарси” саӈгово”ӈанё”.
25Нибя’ паха’ сивня маха ху”ла юно’ пакалмахав тэта ненэця’ Нум’ Параӈода’ Ян’ тэввахад нензел”». 

26Пыдо’ тэри пысаӈга”, тадтикахад помнандо’ лаханорӈа”: «Ӈэдавы ненэць’ хибя ӈэӈгобта?»
27Иисус няндо’ сылы”, манзь ханада: «Ненэцяӈга”на пир”ита яӈгу, ӈопой Нумли пир”ӈада. Нум’ хусувэй ӈамгэм’ пир”ӈа»+.
28Тадхава Петр Нянда вахалъй”: «Тинё”, маня” мал’ ӈаворина” хае, Пумнанд това”нё”!»+
29Иисус няндо’ вахалъй”: «Ненэся нянда” мадм’, Мань е”эмняни, Маймбабцо Юн’ е”эмня мята хаевы, нида хаевы, нисямда, небямда хаевы, [неда]*, нюда хаевы, ямда хаевы,+
30тиканда тюку илӈгананда юр’ ӈэсомана мядо, нядамда, ниси-неби, ӈацекы, ё ня”маӈгу. Тикы’ хавна сита питарпаӈгу”. Вад’ малсяда илм’ ня”маӈгуда.
31Ханяӈэхэв нерденя пудана ӈэӈгу, пудана нердеӈгу»+.




Иисус’ маяндорма’ нямна няхаромдэй мэва’ вадесо”ма

32•Иисус тохоламбадита ня’ Иерусалиман’ тэвота, Пыда нерандо’ няна миӈа. Тохоламбадида няркомби”, Пумнанда ядна ненэця” ӈани’ сейдо’ пина”. Юкад вата сидямда Нянда хаӈгая, Пыда ӈани’ ханзер” хадкэвамда вадець пя.
33Иисус ма: «Ти, маня” Иерусалиман’ тэвотава”. Таняна Ненэця’ Нюӈэ нюмдебадам’ ӈарка ханонданаха”, Моисей’ Ватом’ теневанаха” митадо’. Тикы’ пуд пыдо’ хадаванзь таслаӈгудо’, ӈани я’ терха” митадо’.
34Сита письӈэ мэта”, сабцяртадо’, садкосяӈгана садаӈгудо’, тадтикахад маядаӈгудо’. Няхар” яля’ хэ”мяхад, Пыда ха”махаданда ӈани’ илелты”»+.




Иаковха’, Иоаннха’ харвабцо

35•Тадтикахад Заведеев’ хасава нюху’ – Иаков няби Иоанн, Иисус’ хэван’ тэвхая, маӈаха’: «Сидна” тохоламбадава”, Нянд хэтувнда вадини’ таня”, вади”ни’ сер’ ӈа”ма»+.
36Пыда нянди’ ма: «Ӈамгэн’ харвади’? Ӈамгэм’ нянди’ сертаб”ни тара?»
37Пыди’ Нянда маӈаха’: «Сяхаӈгав’ Юнанд ӈарво”махад, Хэвханд ӈамдаханима, ӈопойюми’ вэняӈы Хэвхананд ӈамдёява, нябиюми’ сятаняӈы Хэвхананд ӈамдёява»+.
38Иисус нянди’ ма: «Ӈамгэм’ хамамди’ харти’ нири’ хамэдамбю”. Мань ӈэрпада хыдяни терм’ ӈэрць пиртари’? Хэхэдаӈговаханани хэхэдаӈго пиртари’?»+
39Пыди’ маӈаха’: «Пиртами’». Иисус нянди’ ма: «Мань ӈэрпада хыдяни терм’ ӈэрць пиртари’, хэхэдаӈговаханани хэхэдаӈгодади’.
40Хэвханани ӈамдёвахавари’ – нябинди’ вэняӈы Хэвханани мэва, нябинди’ сятаняӈы Хэвханани мэва Мань нядни ни ӈа”. Таня’ Нум’ таславы ненэця” ӈамдаӈгуд”».
41Ӈани ю” тохоламбадада Иаковаха’, Иоаннха’ вади намд”махадандо’ нянди’ нерцилыд”.
42Иисус сиддо’ Нянда хаӈгая манзь ханада: «Пыдара” теневада”, ӈани я’ тер” ӈарктидо’ нянандо’ ервода”, ерводо’ харто’ харвабцото’ сер’ пэръядо’.
43Пыдара” помнанда” тарцяда” нёда” ӈа”, хибяра” поӈгананда” ӈарка ӈэван’ харваӈгу, тикара” манзарана ӈэӈгу,+
44хибяра” поӈгаданда” нерденяӈэ ӈэван’ харва, тикара” хусувэнда” хабиӈэ* тараӈгу.
45Ӈабцакаванда Ненэця’ Нюӈэ нюмдебада манзаранадамда хованзь товы ни ӈа”, Харта пыхыдамда манзаранаӈэ ми”манзь товы. Харта иламда ненэцие ӈэдава’ е”эмня ваторць товы»+.




Сэвсяда Вартимеям’ савумда”ма

46•Тадтикахад пыдо’ Иерихонан’ тэвыд”. Иисус тохоламбадита хавна ӈани ӈока ненэцие няць Иерихонхад манзадаванда мальӈгана, сехэры’ хэвхана Тимей’ хасава ню – сэвсяда маӈгбадакое Вартимей ӈамдёвы.
47Хэвувнанда миндя Назарет’ тер Иисус ӈэвам’ намда, пыда тёрей”: «Давид’ Ню, Иисус, си”ми сялил”!»+
48Нива тюры”манда е”эмня ӈока ненэць’ сита тэдорпавы”, пуня’ пэрмы”. Вартимеяхавар тамна ханяцей’ ӈаркавна тюрыць пэй”: «Давид’ Ню, си”ми сялил”!»
49Иисус нулкая, вахалъй”: «Хаӈара”!» Пыдо’ сэвсядам’ ханзь ма”: «Сеяр нёя пин”, юркад”, Пыда сит хаӈа».
50Вартимей пиняӈы ембдярта екахая, санэй”, Иисусан’ сюрмба хая. 

51Иисус сита хонра: «Ӈамгэм’ сертаб”ни нянд сава? Ӈамгэн’ харван?» Сэвсяда вахалъй”: «Си”ми тохоламбадами, сэвха”нани сырман’ харвадм’».
52Тадтикахад Иисус нянда ма: «Хань”, харт пунрёбцор сит ӈэда». Таминда сэвсяданд сэвда савумы”. Тикы’ пуд Иисус’ пумна сехэрэвна ялъй”+.


11-й пеляда





Иисус’ Иерусалиман’ тэв”ма

111•Пыдо’ Иерусалиман’ – Виффагия’, Вифания’ хэван’ тэвыд”, Елеон’* хой’ хэван’ тэвхава, Иисус сидя тохоламбадахаюда ӈэвпа нянди’ тарем’ ма:+
2«Ирт” ӈэда ӈысын’ хаяди’, таняна ӈоб’ мэ”мадавэй сярда ха ямб намна юном’ хоӈгуди’. Сярда инямда ека”махаданди’ тэврари’.
3Хибяри сидди’ хонрамбаӈгу: ‹Ӈамгэ юном’ пэрӈари’?› Пыдари’ тарем’ манъиди’: ‹Пыда Нум’ Ервахана тара, таняд таминда пырдари’ тюкон’ ӈэдараӈгуда›».
4Пыди’ хаяха’, таняна пихиня харад’ маркад сярда ха ямб юно’ намнам’ хоӈаха’, инямда екади’.
5Таняна нуна ненэцие” ханяӈыдо’ сидди’ хонрамби”: «Ханзер” ӈади’? Ӈамгэ ха ямб намна юном’ ӈэдабири’?»
6Пыди’ Иисус’ неры табэдавы вади хэтӈаха’, тиканда ненэця” сидди’ ӈэдара”.
7Ха ямб намна юном’ Иисусан’ тэвради’, юно’ маха’ ни’ паныди’ лехэбтаӈаха’. Иисус юно’ ни’ ӈамды”.
8Ӈока ненэць’ сехэры’ ни’ паныдо’ лехэбтамби”, ханяӈыдо’ лата яхад матормы пи” тарк лехэбтамби”.
9Нерня миндя”, пуда миндя” тюры”ӈа”: «Осанна!* Вад’ тованда ялэд Нум’ Ерв’ нюв’ ед’ сава” ӈэя”.
10Вад’ тованда маня” ирина”на” – Давид параӈода’ я сенз ӈэя! Тю”уй нумгана иленёв”! Осанна!»+

11Иисус Иерусалим’ март’ тэвы”. Хэбидя Хардан’ тю. Хусувэй ӈамгэм’ манэсо”махаданда, пэвсюмзь юкад вата сидямда няць Вифания’ ӈысын’ хая.




Иисус’ смоковницам’ нюбета ӈодя’ пям’ мэта”ма

12•Нябимдей яляхана Вифания’ ӈысыхыд тарп”махадандо’ Иисус ӈаворман’ харбилы”+.
13Ядванда сер’ ӈахат ӈарханда вэбаха”на синдёда смоковницам’ нюбета ӈодя’ пям’ манэ”ӈа. Ӈамгэм’ ховандадрев’ таня’ хая, вэби” хавна ӈамгэхэртм’ ни ху”. Тад ӈо” ӈоди ма”ламбава’ ёльць’ вуни ӈа”+.
14Тадтикахад Иисус пян’ вахалъй”: «Тад нерня’ хибяхарт няданд ӈодям’ нёя ӈав”». Тикы вадида тохоламбадита хаха” тэвыд”.




Хэбидя Хардахад мартик питро”ма

15•Пыдо’ Иерусалиман’ тэв”махадандо’, Иисус Хэбидя Хардан’ тю, таняна ӈавори мирдапади, тэмдорти питарпа пяйда. Есь тадабади” толь, голубьм’ нюбета нув’ сармик мирдапади” ӈамдёрцие няби’ ня’ ярэйда+.
16Хэбидя Хардавна ӈамгэдикы ӈавори ханабади таб”ламбида.
17Нид лахана тохоламбида: «Тарем’ ни паду”?: Мя”ми хусувэй ненэця’ тэнз” туёць мядм’ ни” нюбес”? Пыдара” мя”ми мартик” мэсьӈэ мэ”ӈара”».
18Тикы Вадида ӈарка ханондана”, Моисей’ Ватом’ теневана” намдыдо”. Пыдо’ Сита ханзер” хадавандо’ нямна ибедо’ ядэлыд”. Ӈопой, ӈока ненэць’ Иисус’ тохолиркат пысаӈгаць. Тикахад мэсь сейдо’ пинаць+.
19Пэвсюмзь Иисус тохоламбадита ня’* маркад хэвня’ нэкалӈадо’+.




Пя’ сэбэй”ма

20•Хубтакохона неры пя’ хэвувна ядвандо’ сер’ саӈудо’ таня’ ха”мыд” – пя’ ванота ӈэсонд’ сэбэймы.
21Петр тикы неры хэвы серм’ тензибтеванда сер’ Иисусан’ вахалъй”: «Равви, сыркар”! Мэтавы пяр сэбэймы».
22Иисус няндо’ вахалъй”: «Нумд’ пунрёбцора” ӈарка ӈэя.
23Ненэся нянда” мадм’. Хибя тайкуй пэн’ тарем’ мамбта: ‹Санад”, ямд’ ха”мад”›, инда ядан’ харта вадахата пунрёбта, вадита сер’ ӈэӈгу+.
24Ӈадьбя”ни нянда” мадм’, пунрё туё”пата”, хынумда хандида” мал’ ня”маӈгуда”+.
25Туёць нубта”, няхатата” ненбата”, нита” вэва ӈэвам’ юрара”, тиканда нумгана илена Нисяра” ӈобтарем’ вэва ӈэбида” юраӈгуда, хэбяхыда” ха”авраӈгуда+.
26[Сейнда” мюня вэвам’ минарпата” тикахана нумгана илена Нисяра” ӈобтарем’ вэва ӈэбида” нида юраӈгу”».]*




Ӈарка ханондани” Иисус’ ӈардабцо’ нямна хонарко”ма

27•Иерусалим’ март’ ӈани’ тэвыд”. Иисус Хэбидя Харад’ ядувна ядэро”маханда Нянда ӈарка ханондана”, Моисей’ Ватом’ теневана”, ненэцие” ӈаркта” то”.
28Нянда тарем’ ма”: «Пыдар ӈамгэ ватовна тарця серо сертабид? Хибя тарця серо сертаба Нянд ӈардабцом’ таса?»
29Иисус няндо’ ма: «Мань ӈо” сидда” ӈани’ хонраван’ харвадм’, Няни хэтара”; тиканда Мань ӈо” ӈамгэ ӈардабцом’ мэць тарцям’ сертавам’ нянда” хэтаӈгув.
30Няни хэтара”, Иоанн’ хэхэдаӈгова нумгад ӈэса? Нибтя ненэцяӈгат ӈэвэкы?»+
31Пыдо’ помнандо’ тарем’ тасалкурць пэяд”: «Мамб”нана”: ‹Нумгад ӈа›, Пыда нив’ манд”: ‹Тиканда пыдара” ӈамгэ нянда нисьда” пунра”?›+
32Нябинзер’ мамб”: ‹Ненэцяӈгат ӈась...›». Ненэця” Иоаннм’ ненэся ӈо” Нум’ Вади вадетаӈэ пэрӈадо’. Ӈадьбято’ пыдо’ ненэцяӈг” сейдо’ пина”+.
33Пыдо’ тасалко”махадандо’ Иисусан’ ма”: «Маня” ехэрава”». Тадтикахад Иисус няндо’ ма: «Мань ӈо” ӈамгэ ӈардабцом’ мэць тарця серо сертавам’ нянда” нив вадет”».


12-й пеляда





Виноградм’ нюбета ӈодя’ пям’ вадабада’ нямна ӈэда лахарё

1•Иисус таняна мэна Сита вомдартамбадаха” хара явна ӈэда лахарём’ вадець пя: «Ӈопой ненэць’ виноградм’ нюбета ӈока ӈодя’ пям’ ӈабта, сидя хэвхэмда тавдада. Ӈоди няялпаванда е”эмня ваӈгм’ сабка. Пирцярка ени” харадм’ ми. Тадтикахад пи вадабадаха” тикы ям’ недбявна лакамбой’ мисо”махаданда ӈани несэй ян’ хая+.
2Ӈоди ма”ламбава’ ёльць’ тось, виноград’ пи” ерв недбяӈэ ӈоди” пел ня”маванда е”эмня хабимда пи вадабадаха” ӈэдарада.
3Виноград’ пи пэртя” хабим’ ня”мадо’, ладорӈадо’, пуня’ ӈамгэхэртаси” ӈэдарадо’.
4Тикы’ пуд няндо’ нябимдей хабим’ ӈэдара, хабинда ӈэвам’ лекабтадо’, тадтикахад хурка сяцяламдехэя пуня’ ӈэдарадо’.
5Виноград ӈоди” пи” ерв ӈани ӈопой хабим’ няндо’ ӈэдара. Тикым’ хададо’. Тикы’ пуд тамна ӈока хабим’ ӈэдара, ханяӈыдо’ ладорпавыдо’, ӈани ханяӈыдо’ хадабавыдо’+.
6Ӈани ӈэдараванданда яӈго, пили” пуда яланда ӈопой мэнена нюмда няндо’ ӈэдара. Нид ӈэвпаванда сер’ ида тарем’ ядэрӈа: ‹Нюхувахани маси” сядолараӈгуд”›+.
7Виноград ӈоди” пи пэртяхав” помнандо’ тарем’ лахана”: ‹Тюкохов яна” ерв’ ню! Хадахава”, нянда тэвувнда илебц’ е”эйда няна” ха”маӈгуд”›.
8Ня”ма”махадандо’, хададо’, виноград пи” вадюлавахад хэвня’ модо’.
9Виноград’ пи” ерв ханзер” ӈэӈгу? Нив’ тут”, тадтикахад ӈоди” пи пэрти хада нидав’ таслаӈгу”? Виноград’ пи” вадюлава ямда ӈани ненэцяӈг” митада.
10Пыдара” Хэбидя Падаркана ӈэда вади нисьда” толабю”?: ‹Миртя” хэвня’ мовы пэ, харад’ мэйра”ма пэӈэ хая.
11Тикы Нум’ Ерв сертавы, маня” сэвха”нана” манэ”мы сер”, мутра сер”!›»
12Иисус’ ваде”мы лахарё пыдо’ нямнандо’ ӈэвам’ хамэда, Сита ня”маван’ харваць. Тикахад ненэцяӈг” сейто’ пинва’ нид Няданда хэвняку’ хая”+.




Ӈэва’ мирм’ салдамбава’ нямна

13•Иисусм’ вомдартамбада” фарисейхат, Ирод’ няти” поӈгад мале сян ненэцям’ Иисусм’ вадаха”на ня”маванзь Нянда ӈэдара”+.
14Пыдо’ Нянда то”, ма” ни”им’: «Сидна” тохоламбадава”, маня” тенева, Пыдар тидпой” ӈэда ненэцянд, хибяхартан’ нин нялытор”, ненэця’ ся”лин’ нин сыр”. Ненэсявна хамэдамбава’ пирувна Нум’ табекон’ ненэцие тохоламбин. Хэтхарт, ханзер” Нум’ ватовна иле тара? Рим’ параӈодан’ ӈэва’ мирм’ салдамба тараӈав’, нив’?»+
15Иисус хэд” ибето’ ӈудо’ хамэда, няндо’ ма: «Ӈамгэ Си”ми хорпида”? Няни динарийм’ тэврада”. Мань манэтав»+.
16Пыдо’ есям’ тэвра”. Тикы’ пуд Пыда няндо’ ма: «Тюкохона ӈэда хибя’ сидяӈг, хибя’ нюм’ пады?» Пыдо’ ма”: «Параӈода’».
17Иисус няндо’ пырдари’ вахалъй”: «Параӈода’ ӈамгэм’ Параӈодан’ ми”ӈара”, Нум’ е”эйм’ Нумд’ ми”ӈара”». Пыдо’ Нянда тэри пысэйд”.




Яӈгумы ненэця’ яӈор’ илело”ма’ нямна

18•Тад тикы’ пуд, Иисусан’ саддукеи”* то”, пыдо’ яӈор’ ненэця’ илелман’ ни” пунрю”. Сита хонра”:+
19«Сидна” тохоламбадава”, Моисей’ падаркана е”эмняна” тарем’ падысь. Хибя’ хасава няда хаӈгу, неда нюси” хаёда, пыда нянда нем’ неданда мэбта тара, яӈгумы нянда е”эйӈэ нюм’ хобта тара.
20Сяхаӈгав’ си”ив некас илевы”: нюртейдо’ нем’ мэ”махаданда хурка нюси” ха;
21немда нябимдей няда мэда, тикы ӈани’ нюсипой” ха, няхаромдэдо’ ӈани’ тарця.
22Тарем’ си”ив некас мал’ нюси” ха”. Та’ ёльцьӈгана не ӈани’ ха.
23Тиканда Нум’ ненэцие илебтеванда ёльцьӈгана, тикы не ханяӈэндо’ не ӈэӈгу? Си”ивандо’ неси”».
24Иисус няндо’ ма: «Хэбидя Падарм’ ехэра, Нум’ ныхыхыд ерме, тикы иле”мян’ нельтерейда”.
25Ненэця” яӈгуво”махадандо’ яӈор’ илел”пато’, ни” нелеӈгаӈгу”, ни” хаюпаӈгу”, пыдо’ нумгана илена нув’ юне ядэлани” то”лахаӈэ ханда”.
26Моисей’ падаркана хавы ненэцие” илело”мам’ нисяра” толабю”? Ханзер” лэёмбада пи” мандалкад Нум’ нянда лаханаса? Нум’ Моисеян’ тарем’ мась: ‹Мань Авраам’ Нумдм’, Исаак’ Нумдм’, Иаков’ Нумдм’›.
27Нум’ хабэй ненэцие” Хэхэ ни ӈа”, иленя ненэцие” Хэхэ. Пыдара” сацьри нельтерейда”».




Сямянхат ӈарка табеко

28•Ӈопой Моисей’ Ватом’ теневана лахарёхото’ инзеле. Иисус’ явнанда няхата тасалковам’ намда, пыда Хэвханда то, хонрада: «Сямянхат нюрте”э табеко хурка?»
29Иисус нянда ма: «Сямянхат нюрте”э табеко тарця: ‹Израиль*, инзеле”! Нум’ Ерв Нумма” яланда ӈопой ӈобнзер’ Нум’ Ервава”.
30Нум’ Ерв Нумл сеянд ядан’ мэнед, сёнзянд ёрад’ ӈэсонд’ мэнед, инд ядан’ мэнед, ныхынд ӈардан’ мэнед›.
31Нябимдейюм’ тарця: ‹Хахаяда нямд харт пыхыданд пирувна мэнед›: тикахад ӈарка ӈани табеко яӈгу»+.
32Моисей’ Ватом’ теневана Иисусан’ ма: «Сидна” тохоламбадава”, савов”, ненэсям’ хэтан. Нум’ ӈопой, Пыда хавнанда хибяхарт яӈгу.
33Сёнзя’ ӈардан’ Сита мэнева, и’ ядан’, ныхы’ ядан’ Сита мэнева, тикы яхад хахаяда ням’ хари” пирувна мэнева – тикы сидя табеко хусувэй ту’ ханхад, тэри ханхад ӈаркаха’».
34Иисус Нянда иӈудоць лахананам’ мание, ма: «Пыдар Нум’ Параӈода’ Яхад ӈаха”на нин мы”». Тад тикы’ пуд хибяхарт Сита хонрамба нись хокабтамбю”+.




Христос’ нямна хонарко”ма

35•Иисус Хэбидя Хардахана тохоламбаванда мальӈгана тарем’ лахана: «Ханзер” Моисей’ Ватом’ теневана” манзеты”?: ‹Христос Давид’ хасава ню›.+
36Харта Давид Хэбидя Индадм’ няд”мяць мась: ‹Нум’ Ерв Нум’ Ервахани маси”: Пыдар Саюд Ӈэт хэван’ пулыто’ ни’ Нултавани ӈэсонд’ вэняӈы Ӈудани няюна ӈамдю”›.
37Харта Давид ӈо” Сита Нум’ Ерваӈэ нюмде. Ханзер” Пыда Давид’ ню ӈэӈгу?» Ӈока ненэць’ Иисусан’ маймба инзелець+.
38•Иисус ненэцие тохоламба ма: «Моисей’ Ватом’ теневанаха” тосаркада”, пыдо’ ямб паным’ мэць ядэрмам’ харвобта”, ӈавори мирдапава лата яхана ненэцие” няндо’ тороватвадо’ ихиняндо’ саць сава.
39Ма”люӈгалава мяка”на, хэбидя яляха”на пыдо’ толь’ тяхана сямян сава яхана ӈамдёван’ харва”+.
40Пыдо’ сэра не” ӈавори марпи”, тад пуна ненэцие” сяка”на сиддо’ маниевандо’ е”эмня ёльце пон’ туё”ӈа”. Нум’ сиддо’ тамна ӈаркавна танараӈгу».




Сэра не’ хан

41•Иисус есь” ларас’ ирт” ӈамдахая, ханзер” ненэцие” есьдо’ ларас’ мю’ пэрмамдо’ мание. Ӈока тэта ненэць’ ӈока есям’ мо”+.
42Тад пуна ӈоб” маӈгбада сэра не то. Пыда сидя нярава есям’ мо. Тикы ӈули” тянё еся ӈэвы.
43Иисус тохоламбадида Хэвханда ханзь ма: «Тидпой” нянда” мадм’, тюку маӈгбада сэра не сямян ненэцяӈгад ӈока есям’ мо.
44Есь” ларас’ мю’ есям’ моёпавы ненэця” вата есь моёпиць. Пыда сямянхат маӈгбадакоеӈэ, вад’ нерняӈы иланда есям’ мал’ тикан’ мэда».


13-й пеляда





Иерусалим’ Хэбидя Харад’ тахарава’ нямна нерданда ваде”мы вада

131•Иисус’ Хэбидя Хардахад тарп”махаданда ӈопой тохоламбадада Нянда ма: «Сидна” тохоламбадава”, манэкарт, хуркари пэ”, хуркари харад”!»
2Иисус нянда вахалъй”: «Тюку ӈарка хардаха” сырӈан? Вад’ тюкохона пэ’ ниня ӈобкарт пэ ни хаёд”. Хусувэй ӈамгэ мал’ тахараӈгу»+.




Маяӈо” нямна

3Иисус Елеон’ хой’ ниня ӈамды. Е”нянда Хэбидя Харад ну. Петр, Иаков, Иоанн, тад ӈани ӈопой Андрей ненэцяӈгат ерме Сита хонра”:
4«Хэтхарт, тарця ил’ сяха’ тута? Тарця ӈамгэ’ хадкэва’ ёльцянда сяха’ товам’ маня” ханзер” хамэдаӈгува”? Ненадода ӈамгэ?»
5Иисус няндо’ вадамда нэкалӈа: «Тосаркада”, сидда” сиякан’ нёя тэвра”.
6Хуркари” Мань Нюмми мэць турта”, тарем’ лаханорта”: ‹Теда’ тюку тона мань!› Тикы вадан’ ӈока ненэць’ нельтереӈгу”.
7Хахаяда яхана, хубта яхана сайнорти намдабата”, сейда” нёя” пин”. Тарць” сер” харто’ таняӈгу”. Тарць” серо” таняб” ӈод” тамна ёльцянда ни тов”.
8Ненэцие” тэнз” ӈани ненэцие” тэнзха”на сайнорта”, параӈода’ ё” тер” ӈани параӈода’ ё” терха”на хавыдаӈгу”, ханяна-таняна я манзадаӈгу. Мале сян яхана сэрад тута. Тикахабида едя’ ниня мэна не’ нюртей тебвы не’ едяраха”».
9«Пыдхавара” ӈоб’ хамэдыда”. Сидда” судеӈголава мяк” тэврамбаӈгу”, ма”люӈгалава мякана сидда” ладорпаӈгу”. Мань е”эмняни, ӈамгэ хадкэвы ваде”манзь параӈоди”, ерво” сяк” сидда” нултамбаӈгу”.
10Ёльцянда тэвва’ нерня, хусувэй я’ тер Маймбабцо Юнм’ намдабата тара+.
11Сидда” ня”махая судан’ ханабато’, ӈахакуд ӈаво ваде”манда” нямна сейда” нёя” няркан”. Ёльцянда тоб” тарана вада” харто’ няӈганда” тута”. Вадета вадида” пыдара” вадида” ни” ӈа”, Хэбидя Индкад ӈэӈгу”.
12Некаюм’ папамда хадаванзь мита, ню’ нися харта нюмда хадаванзь мита, ӈацекы” небяхато’-нисяхато’ я”авлаӈгу”, тикы’ пуд хадаванзь митыдо’+.
13Мань е”эмняни хусувэй ненэць’ сидда” сэхэдаӈгу. Ханяӈэра” ёльцянда това’ ӈэсонд’ ни ладод”, тикара” ӈэдавы ӈэӈгу»+.







Сямянхат ӈарка мая’

14•«Ханяна ям’ вомдамбада, нанзкабтада ӈамгэри манэ”пата”, таняна тарця ӈамгэри’ таня ниб”нанда серос”, – тюку вади толабада хамэдамда, – та’ ёльцьӈгана Иудея’ яхана иленя” хоян’ хуныдамд”.
15Хибяхав харад’ махалэй’ ниня мэб”нанда, таси’ нёямд” ха”ам”, ӈамгэридамда ханаванзь мят’ нёя тю”+.
16Нянь’ ӈуво” вадюлавахана мэна панэдамда ханаванзь мят’ нёямд” сал”.
17Тикы яляха”на саӈговота не”, ӈаволкода не” саць маяндорта”+.
18Хынумдада”! Сыра’ ёльцьӈгана тарця хадкэна яӈгоя.
19Тикы яляха”на тарця мая’ таняӈгу. Тарця мая’ Нум’ ям’ миделеванда мальӈгэхэд тев’ ӈэсонд’ сяхаӈгарт’ яӈгусь. Сяхаӈгарт’ яӈгода.
20Та’ мальӈгана Нум’ Ерв тикы ялэ хэбимдевы нибта ӈа”, ӈобкарт ӈэдаванда ненэць’ яӈгодась. Тэравыта е”эмня тикы ялэ хэбимдевыда+.
21Та’ ёльцьӈгана хибяри’ нянда” мамб”: ‹Ти, Христос тюкохона мэ›, нябинзер’ мамбта: ‹Ти, Пыда тайна мэ› – тикан’ нёда” пунрю”+.
22Тад ӈо” хуркари сияк христос”, сияк Нум’ Вади вадета” ӈадимда”. Тарем’ хэбтя, Нум’ тэравы ненэцие нельтембаванзь хуркари ненадо, и’ хэбиле”мя серо манэ”лабтамбаӈгу”
23Ӈадьбята пыдара” тосаркада”! Тикы’ нямна Мань мале ӈахакуд нянда” вадини мал’ хэтын»+.




Иисус’ яӈор’ това’ нямна

24•«Тикы яляха”на, тикы мая’ пуд, хаер” сиднолты”, иры ялясяӈгу,
25нумгад нумгы” мантэӈгуд”, нув’ нярахана таняна ныхы” манзадаӈгу”.
26Тадтикахад Ненэця’ Ню’ ӈарка ныхым’ мэць, ӈарка ӈардабцом’ мэць, тирхана ӈэдалё товамда манэтадо’+.
27Тет я’ панхад – я’ малхад, нув’ пан’ ӈэсонд’ Нум’ тэравы ненэциеда ма”лаванзь нув’ юне ядэлани ӈэдараӈгу»+.




Смоковница пя’ нямна ӈэда лахарё

28•«Пыдара” смоковница пян’ сырӈада”, лахарё’ хари хамэдэйда”: Пя’ мал’ нюламб”, вэбита сибдёб”, теневабта” сава, тадри’ танда хахаялма.
29Тюкохона ӈобтарем’ тарця: хусувэй тарця хадкэвам’ манэ”пата”, теневада”: Пыда хахаи, нё’ си’ хэвхана мэ!
30Ненэся нянда” мадм’: тарця сер” теда’ миндя ила’ сусавдавэй’ мале хадкэӈгу”+.
31Нумг’-яха’ сэяӈгуху’, Мань вадахабини сяхаӈгарт’ ни” сэяӈгу”».




Ненэця’ Ню’ сяха’ товахад ермева

32•«Тикы яляхад, тикы часхад хибяхарт ехэра, нумгана иленя нув’ юне ядэлана” ярме”ма, Нюда ехэрава, ӈопой Нисярида тенева.
33Сырӈада”, нёда” хоню”, [туё”ӈада”]*; сяха’ тарця’ хадкэвахад пыдара” ехэрада”+.
34Тикы тарця’ то”лаха ӈэӈгу. Мяд’ ерв хубта яха” ёндорць хэванда сер’ хабида мята ерв”ӈэ хаейда, хусувэхэндо’ манзаи ми”ӈа, мята ерембада еням’ нись хоню” табэдада+.
35Пыдара” ӈо” нёда” хоню”. Сяха’ мята” ерв’ товахад ехэрада”нё”. Харвобта пэвсюмя’ няна тутнакы, пи’ сава ерня’ тутнакы? Тикахавахад харад’ хоркы’ тёрева’ ёльцьӈгана тутнакы, харвобта ӈули” хубтахана тутнакы+?
36Мята” ерв лакри’ тованда ёльцьӈгана хонёдаханда” сидда” нёя ху”+.
37Мань нянда” вадета вадини, хибярин’ хэтыбин: нёда” хоню”!»


14-й пеляда





Иисусм’ хадаванзь тасла”ма

141•Сидя яля’ ёльцьӈгана Пасхаха’, тимд”масяда нянь’ хэбидя яляха’ тутӈаха’. Ӈарка ханондана”, Моисей’ Ватом’ теневана” Иисусм’ маядаванзь хэд”мана ня”маван’ харвадо’+.
2Пыдо’ ма” ни”им’: «Ненэцие” нерцилавоӈгад, ӈопой, хэбидя яляхана хада ни тара”».




Иисусм’ мирета, ё”йда юркана масро”ма

3•Ӈобӈгуна, Иисус Вифания’ ӈысыхына иленя, ниня тораӈгана мерёхона хаӈгурмы Симон’ мякана мэвы. Ӈаворманда ёльцьӈгана, ӈопой не мирета хыдя’ мюня ё”йда, саць мирета нардам’ нюбета тэбъяна юрм’ минре мятю. Тикы’ пуд хыдямда тахабтахая ё”йда юрта Иисус’ ӈэва’ ни’ вабтада+.

4Ханяӈы мядонда” помнандо’ нерцирць лахана”: «Тарем’ мирета юрм’ садпава ӈамгэ тарода таня?
5Тикы ё”йда юрм’ няхар” юр” ненэй есяхад ватавна мирдапа саванё”. Недва”мы есь маӈгбадаха” мип” саванё”». Тарем’ нем’ тэдорпидо’.
6Иисусхав няндо’ ма: «Нем’ ӈэвадалара”! Ӈамгэ нянанда таркуда”? Пыда Мань е”эмняни сава серм’ серта!
7Маӈгбада ненэця” хусувэхэд нянанда” мэӈгу”, харвабцонда” таняб”, пыдара” хусувэхэд нядаба пиртыда”. Ӈари” Маньзяван нянанда” ӈоб’ вунидм’ мэӈгу”+.
8Пыдхавада пирувнанда серта серта” нидав’, ӈахакуд Ӈаями сюрма’ нерня масарӈада+.
9Ненэся нянда” мадм’, Я’ тиӈгэхэна ханяримна Маймбабцо Юнм’ ненэцяӈг” тэвва’ ёльцьӈгана тюку нем’ тензибтехэя, сертаӈгу”мида вадетыдо’»+.




Иуда’ Иисусм’ саюху” тада”ма

10•Кариот’ тер – Иуда Иисус’ юкад вата сидя тохоламбадита ӈопойдо’ ӈэвы. Пыда ӈарка ханонданаха” Иисусм’ тадаванзь хая+.
11Пыдо’ Иуда’ вади намда, саць майвандо’ нид нянда ненэй есь ми”манзь ватораць. Пыда ӈо” Иисусм’ тадава’ е”эмня сава ёльцярим’ пюрӈа.




Иисус’ тохоламбадита ня’ Пасха’ ӈаварм’ ӈаворо”ма

12•Тимд”масяда Нянь’ хэбидя яля’ нюртей яляхана – Пасха’ ед’ ӈэда хум’ хадава яляхана, Иисус’ тохоламбадида Сита хонра”: «Пыдар ханяна Пасха’ ед’ ӈэда хум’ ӈаман’ харвар? Маня” хандава”, ӈахакуд хамэдаӈгува”».
13Тадтикахад сидя тохоламбадамда ӈэдарахая, ма” нив’: «Март’ хаяди’, неранди’ няна ид’ ӈэсям’ минрена ненэцям’ хоӈгуди’, пумнанда хаяди’.
14Ханя’ мятюӈгу, тикы мяд’ ерван’ мади’: ‹Сидна” тохоламбадава” тарем’ хонаркусь: Тохоламбади”ни ня’ Пасха’ ӈаварм’ ханяӈы лабэкана ӈавортава”?›
15Тикы’ пуд мяд’ ерв тю”уна ӈэда ӈахакуд хэбидя яля’ ед’ хамэдёда ӈарка”я лабэсм’ манэ”лабтаӈгу. Таняна маня” е”эмняна” Пасха’ ӈаварм’ хамэдада”».
16Тохоламбадида хая”. Март’ тэв”махадандо’ Пыда ваданда сер’ ӈэда хусувэй ӈамгэм’ ховы”. Пасха’ ед’ ӈэда ӈаварм’ хамэда”.
17Пэвсюмя’ няна Иисус юкад вата сидямда няць то.
18Ӈавормандо’ ёльцьӈгана Иисус ма” нив’: «Ненэся нянда” мадм’, Хэвханани ӈавортаӈэ ӈопойра” Си”ми саюху” мита»+.
19Пыдо’ ибедо’ вома”, ӈоб’ пуд Сита хонрамба пя”: «Мань ӈэдакэдм’?»
20Иисус няндо’ ма” нив’: «Юкад вата сидяхад ӈопойра”, ханяӈэра” няньмда ӈопой хыдя’ мю’ Нянани палабтамбида – тикара”.
21Ӈабцата Хэбидя Падаркана падвы’ сер’ Ненэця’ Ню’ падарта ӈэӈгу. Неноховавна Ненэця’ Нюм’ саюху” ми”манда маяндорта. Та’ екававна нись сояӈгу”, ханяцей’ сава ӈэӈгусь»+.




Нум’ Ерв’ пудана ӈаворма

22•Ӈавормандо’ ёльцьӈгана Иисус няньм’ ня”ма, Нумд’ сава вади мэ”ӈа. Няньм’ мардахая, тохоламбадахата нид лахана ми”ӈада: «Ня”мара”, ӈаворӈара”, Тюку Мань пыхыдами»+.
23Хыдям’ ня”ма, Нумд’ сава вади хэта, няндо’ тикы хыдям’ ми”ӈада. Тикы хыдя’ терм’ мал’ тю”у’ ӈэрпидо’.
24Пыда няндо’ ма: «Тюку ӈока ненэцие” е”эмня хамдавы Мань Вэями. Тикы Ватони Вэя*.
25Ненэся нянда” мадм’, Маньзяв Нум’ Параӈода’ Яхана едэй няръяна сяркам’ ӈэрмани ӈэсонд’ виноградм’ нюбета ӈодяхат сертавы сяркам’ нив ӈэрпаӈгу”».
26Тадтикахад Нумд’ сёё мэсо”махадандо’ Елеон’ хоян’ хая”+.




Вад’ Петр’ Иисусхад таялкова’ нямна

27•Иисус тохоламбадахата ма” нив’: «Хэбидя Падаркана тарем’ пады: ‹Нум’ еням’ маядаӈгу, ху” хунаӈгуд”›. Пыдара” ӈод” мал’ Нядни таялтыда”+.
28Яӈор’ илело”махадани неранда” няна Галилея’ ян’ хандадм’»+.
29Петр Нянда ма” нив’: «Няданд хибяри” пыхыдадо’ таялпабто’, маньзяв сяхаӈгарт’ Сит нидм’ хаеӈгу”».
30Иисус нянда вахалъй”: «Ненэся нянд мадм’, тюку яля’ пи’, харад’ хоркы сидя’ тёрева’ нерня, пыдар няхар’ Нядни пыхыдамд таялпаӈгур».
31Петркав ханяцей’ тамна саць лаханорӈа: «Нянанд хась мань еремгартба”ни Няданд нив” таялт”». Ӈани тохоламбадида ӈани’ тарем’ лахана”.




Иисус’ Гефсимания’ яхана туё”ма

32•Гефсиманиям’* нюбета ян’ тэв”махадандо’ Иисус тохоламбадахата ма” нив’: «Туё”мани ёльцьӈгана пыдара” тюкохона ӈамдыда”».
33Нянанда Петрм’, Иаковм’, тика Иоаннм’ хана. Иисус’ сёнзянда мюй тахара+.
34Пыда няндо’ вахалъй”: «Хава’ пирувна сёнзями вэва, тюкохона мэда”, ӈопой, нёда” хоню”»+.
35Пыда нядандо’ хаця” нерняку’ хая. Тад тованда сер’ ян’ нибкалкая тарем’ туёць пэй”: «Тикы мая’ Си”ми хэробта пирпата, хэробтая».
36Пыда тарем’ ма” нив’: «Авва”*, Нися”! Пыдар хусувэй ӈамгэм’ пир”ӈан. Тюку хыдя Нядни хэвня’ ханад! Тарем’ ӈэбта ӈод”, Мань харвабцони сер’ нёя ӈа”, Пыдар харвабцонд сер’ ӈэя»+.
37Тадтикахад Пыда пуня’ салъй”, тохоламбадида хонёдахандо’ хойда. Петарт’ вахалъй”: «Симон, хонын? Ӈопой часхарт’ немаси” мэсь нир пирас”?
38Вэва серт’ нива еремя’ е”эмня нёда” хоню”, туё”ӈада”. Сёнзя’ харвабцода ӈока, пыхыдахав’ ныхыда тянё»+.
39Иисус ӈани’ пырдари’ хая, ӈобтикы вадаха”ната туё”ӈа.
40Тадтикахад пуня’ салкая, ӈани’ хонёдахандо’ хойда. Пыдо’ сэвто’ вар” ӈоб’ ня’ сюркарӈга”, Нянда ӈамгэм’ хэта таравам’ нидо’ хамэдамбю”.
41Няхаромдэй’ няндо’ Тованда сер’, Пыда ма” нив’: «Тамна хоныда”, ныланада”? Мась ӈэя! Ёльцянда то! Ти, Ненэця’ Нюм’ хэбяхасавэй ненэцие” ӈудаха” митадо’+.
42Юркыда”, хэхэва”. Сырӈада”, Си”ми ми”манзь ватормы ненэць’ мале хахаи!»




Иуда’ Иисусм’ мисо”ма

43•Иисус’ вадамда малевдавэй’, юкад вата сидяхад ӈопойдо’ – Иуда тикавна ӈадимя. Ӈарка ханондани”, Моисей’ Ватом’ теневани”, ненэцие” ӈаркти” ӈэдаравы ненэцие” мандал” палысавэй’, ладорабць’ пясавэй’ нянанда то”
44Иисусм’ ми”манзь ватормы ненэць’ няндо’ ненадумда”мам’ вадекая тарем’ лахана: «Хибям’ нюцяӈгудм’, тикы – ти. Ня”маира”, тосарка ханаира”».
45Та’ ёльцьӈгана Иуда тидпой” Иисусан’ ялъй”, вахалъй”: «Равви!» Тикаринда Иисусм’ нюцяда.
46Пыдо’ таминдо’ Сита ня”ма, ерамбидо’.
47Хэвхананда мэвы ӈопойдо’ палым’ нэкалӈа, ӈарка ханондана’ хаби’ хам’ сапада+.
48Тадтикахад Иисус няндо’ вахалъй”: «Мартикм’ ня”мувндадрев’ Си”ми ня”маванзь палыта, палкадё Няни тода”?»
49Хусувэй яля’ Мань нянанда” Хэбидя Хардахана мэсетыдамнё”, сидда” тохоламбасетыдамнё”, та’ мальӈгана Си”ми нида”нё” пэрцету”. Тарем’ ӈэбта ӈод”, Хэбидя Падаркана падвы мал’ хадкэбта тара+.
50Тикы’ пуд тохоламбадида Сита хае, мал’ хуныд”+.




Паркаси” хунвы ӈацекы хасава

51Ӈамгэхэв ӈопой ӈацекы хасава тохоцяри’ ялри’ ӈаянда ний синдё, Иисус’ пумна миӈась. Саю” сита ня”мара пя”.
52Тохоця синд”мяримда хае, хуркаси” паркаси” пыда хуны”.




Иисус’ серо тасламбади” мандал’ сят’ нуло”ма

53•Тадтикахад Иисусм’ ӈарка ханонданан’ тэврадо’. Таня’ ӈарка ханондана”, ненэцие” ӈаркта”, Моисей’ Ватом’ теневана” мал’ ма”лы”.
54Петр ӈахакуд Пумнанда ядвы, ӈарка ханондана’ мяд’ маряд’ мю’ мятю. Манзарани” поӈгана ту’ хэвхана пыхыдамда юдаба ӈамды.
55Ӈарка ханондана”, серо тасламбади” мандалм’ няць Иисусм’ маядаванзь вэва серо пюрӈаць. Тадтикахад ӈамгэхэртм’ хось я”ма”.
56Тад ӈо” хуркари ӈока ненэця” Иисус’ ет’ сиякавна лаханаць. Тикы сиякадо’ ӈобт’ ни” ха”мор”.
57Ханяӈыдо’ юркорӈаць, Иисус’ ет’ сияк вади ӈадимдехэя, тарем’ лаханаць:
58«Маня” намдорӈаваць, Пыда тарем’ лаханась: ‹Мань тюку ненэцие” ӈудаха”на мивы Хэбидя Харадм’ тахабтаӈгув, няхар” яля’ ёльцьӈгана ӈани несэй харадм’ – ӈудаха”на нивы мивым’ сертаӈгудм’›»+.
59Тикы ненэцие” ваде”мэхэртадо’ ӈобт’ ни” ха”мор”.
60Ӈадьбята тикы’ пуд ӈарка ханондана ненэцие” ерт’ нулць Иисусм’ хонра: «Пыдо’ Сит вомдартамби”нё”, пырдари’ няндо’ хэтувнда вадар яӈгу?»+
61Иисусхав мунзи, ӈамгэхэртм’ ни хэтабю”, ӈарка ханондана ӈани’ хонрада: «Пыдар Христосан? Ненэцие” савута Нум’ Нюн?»
62Иисус нянда ма: «Манье, пыдара” Ненэця’ Нюм’, мэбета Нум’ маханяӈы ӈуда’ хэвхана Ӈамдёдаханда манэтара”, нув’ тирхана ӈэдалё Товамда манэтара”»+.
63Ӈарка ханондана мэта имбытадода харта ниданда ӈадпахая, ма” нив’: «Теда’ нянана” ӈамгэхэ”на яӈга сырта” тара”?
64Пыдара” харта” Нум’ ет’ ӈэда вэнзу вади намдадаць. Пыдара” теда’ ханзер” таслаӈгура”?» Ненэця” мал’ ӈокхандо’ Сита хадавандо’ пирувна вэваӈэ тасладо’+.
65Ханяӈыдо’ Нянда сабцяра”. Сята талахая тырепидо’, тарем’ лахана”: «Тадхава хибя’ сит ладвам’ ход». Тикы’ пуд манзарана” ладорӈадо’+.




Петр’ Иисусхад таялко”ма

66•Та’ ёльцьӈгана Петркав ӈыл’ няна – харад’ хэвхана мэвы. Ӈарка ханондана’ ӈопой манзарана недо’ то.
67Пыда ту’ хэвхана мэна Петрм’ манэ”манда сер’ сита хамби”ле ма: «Пыдар ӈо” Назарет’ тер Иисус’ ня’ ӈобкана ниди’ мэсету”?»
68Петркав таяла ма” нив’: «Мань ӈамгэхэртахад ехэрадм’, ӈамгэм’ ваде”махартамд нидм’ хамэдамбю”». Вадита пуд маряд’ мюд тарпы”. [Тикаринда харад’ хоркы тёрей”.]*
69Манзарана не таняна ӈани’ сита манэць, хэвхананда мэна ненэцяӈг” ма” нив’: «Тайкуй ти, ӈопойдо’».
70Петр ӈани’ таялы”. Ӈаво” пирка”на тикана нуна” Петарт’ ӈани’ вахалъяд”: «Пыдар Галилея’ я’ тернанё”. Ненэся пыдар ӈобто’ нинав’ ӈа”».
71Пыда харта пыхыдамда мэтыбахая, няндо’ валыторць ма: «Пыдара” вадета ненэцямда” мань ехэрав».
72Тикарихина харад’ хоркы нябимдей’ тёрей”. Петр Иисус’ неры хэтвы вади тензибте: «Харад’ хоркы сидя’ тёрева’ нерня, пыдар няхар’ Нядни таялтын». Тикы’ пуд сёнзянда тахара, ярума+.


15-й пеляда





Иисус’ Пилат’ сят’ нуло”ма

151•Ӈули” хубтахана, ӈарка ханондана”, ненэцие” ӈаркти” ня’, Моисей’ Ватом’ теневани” ня’, ӈани серо тасламбади” ня’, ӈобт’ ма”лё тасалкурӈа”. Иисусм’ ӈудида маноӈгая ханадо’, тадтикахад Пилатан’* ми”ӈадо’+.
2Пилат Сита хонра: «Пыдар иудей” параӈодан?» Иисус ма: «Пыдар тарем’ ман»+.
3Ӈарка ханондана” Иисус’ ет ӈока вэва серо ӈадимдемби”,
4ӈадьбята Пилат ӈани’ яӈор’ хонрада: «Ӈамгэ нин лахан”? Пыдар ет’ ненэця” ӈока вэва серо ӈадимдемби”нё”»+.
5Тикы вадаха” Иисус мунзи. Пилат тикан’ пысэй”.




Пилат’ Иисусм’ хада тасла”ма

6•Хусувэй хэбидя яля’ ёльцьӈгана Пилат ненэцие” выкха”на ӈоб” сярдам’ ӈэдасеты.
7Та’ мальӈгана саюдани” мандалм’ ненэцие хадавандо’ нид сярвы”, поӈганандо’ Вараввам’ нюбета ненэць’ танявы.
8Ненэця” Пилатан’ то”махадандо’*, пыда ӈахат ӈадимдевы серта сер’ ӈоб” ненэцям’ ӈэдаванзь выкта пэяд”.
9Пилат няндо’ ма: «Иудей” параӈодам’ ӈэдараӈгув? Тарем’ харвада”?»
10Ӈарка ханондани” ӈамгэ’ нид Иисусм’ нянда ми”мам’ Пилат хамэдамбида. Пыдо’ Иисусан’ тидорӈаць+.
11Ӈадьбято’ ӈарка ханондана” Иисусм’ ӈэдава’ екававна, Вараввам’ ӈэдаванзь ненэцие манзабтавы”.
12Пилат ӈани’ няндо’ ма” нив’: «Иудей” параӈодаӈэ вадетамда” ханзер” мэӈгув?»
13Пыдо’ ӈани’ тарем’ тюры”ӈа”: «Лярць’ пян’ тебарт!»
14Пилат ӈани’ хонрэйда: «Ӈамгэ вэвам’ сертаса?» Ненэцяӈгав” тамна ӈанито’ нимня тюры”ӈа”: «Лярць’ пян’ тебарт!»+
15Тиканда Пилат ненэцие нялыба Вараввам’ ӈэдада. Иисусхавм’ садаванзь, тадтикахада лярць’ пян’ тебарманзь ми”ӈада+.




Саю” Иисусм’ письӈэ мэсо”ма

16•Пилат’ саю” Иисусм’ маряд’ мюня ӈэда мэсь’ яхандо’ ханадо’, таня’ сямян саю ӈокхандо’ ма”лэйдо’.
17Тадтикахад Сита письӈэ мэць пя”. Нинда нярморте”э ембдярм’ серибте”, Ӈэванда ни’ ӈэтторта пя’ таркахад сюртявӈэ паӈгалмым’ серибте”.
18Тарць” ямбха”на тарем’ тюры”ӈа”: «Иудей” параӈода, ӈари” тяха’ мэд!»
19Тад пуна ямб ӈумгана ӈэвамда ладорпидо’, сабцярпидо’, пулыто’ ни’ нулкая, Нянда нибкалӈга”+.
20Писядадета ӈэвадала”махадандо’ Ниданда нярморте”э ембдярта екадо’, Нинда харта паныда серибте”. Тадтикахад Сита лярць’ пян’ тебарманзь хана”.




Иисусм’ лярць’ пян’ тебро”ма

21•Та’ мальӈгана Кирене’ я’ тер Симонм’ нюбета ненэць’ ӈысыхыд тикавна миӈась. Пыда Александрха’ Руфха’ нися ӈэвы. Саю” сита ня”ма ныхыри’ лярць’ пям’ мине табэда”.
22Иисусм’ Голгофам’ нюбета ян’ тэврадо’. Тикы я’ нюм’, хамэдита ӈэвэйця’ лы’ я.
23Нянда ё”йда смирнахана* тахаравы няръяна сяркам’ мипа пя”. Пыда нида ӈэр”.
24Сита лярць’ пян’ тебро”махадандо’ серебяхана матокая, паныда помнандо’ тяръядо’.
25Сита ӈыдабато’, хубтыхы хасава ю” часась.
26Ӈэванда ниня, Сита вомдартамбада вада” пады”: «Иудей” параӈода».
27Иисус’ хэван’ сидя мартикм’ ӈыда”. Ӈопойюм’ маханяӈы Хэвханда тебарӈадо’, нябиюм’ – сятаняӈы Хэвханда.
28[Хэбидя Падаркана ӈэда вада тикавна ӈадимя: «Вэвако ненэцяӈэ таславы».]*
29Тикавна ядна” ӈэвдо’ яро”лахая ма”: «Вэй, Вэй Пыдаер! Ей”я, няхар” яляхана Хэбидя Харадм’ тахабтавандараси”, няхар” яляхана сертавндараси”+.
30Харт пыхыдар ӈэда”, лярць’ пяхад санад”!»
31Ӈарка ханондана”, Моисей’ Ватом’ теневани няць, Сита ӈани’ писяда, помнандо’ тарем’ лахана”: «Ӈани ненэцие ӈэдавыдаси”, Харта пыхыдамда ӈэда ни пирас”+.
32Израиль’ Параӈода – Христос, сэв”на” сыраць, лярць’ пяхад ха”мымд”. Маня” тикахана Нянда пунраӈгуна”». Хэвхананда ӈыдёдаха’ Нянда ӈани’ вэнзумдаӈаха’+.




Иисус’ яӈгуво”ма

33•Яля’ еркана, я’ тиӈгэвна пэвсюмя, тарем’ няхар” час’ ӈэсонд’ тидась.
34Няхар” часхана Иисус ӈарка”явана тюрыць пэй”: «Элой, Элой, лема савахфани?» Тикы вади” хамэдито’ тарця: «Нум’ Нисями, Нум’ Нисями, ӈамгэ’ е”эмня Си”ми хаен?»
35Таняна нувы ханяӈы” ненэця” тарця вади намд”махадандо’ тарем’ лахана”: «Ти, Илиям’ хаӈа».
36Ӈоб” ненэць’ Иисусан’ сюрмба товы, тэцям’ уксусхана ябтарада, пя’ малан’ ӈыдахая, Иисусм’ идилабтамба, тарем’ лахана: «Ӈатенахарӈада”, сыркарцява”, Илия Сита лярць’ пяхад ха”авраванзь тутнакы?»
37Тикы’ пуд Иисус сёнда ӈардан’ тёре”махаданда Индата сэя.
38Хэбидя Харад’ синяӈы тохоця тю”уд сидя ян’ пананда ӈэсонд’ ӈадара.
39Иисус’ ӈари” иркана нувы юр” саю’ ерв ханзер” Иисус’ пудана индата ӈэдаравам’ манэць, тарем’ ма: «Ненэся ӈо” тюку ненэць’ Нум’ Ню ӈэвы».
40Ненэцие” поӈгана ӈахакуд сырта мале сян не танявы”. Поӈганандо’ мэни” ханяӈыто’ нюбедо’ ти: Магдала’ тер Мария, нюдя Иаковаха’, Иосииха’ небя – Мария, Саломия+.
41Иисус’ Галилея’ яхана мэванда мальӈгана пыдо’ Нянанда мэсеты”, Сита манзаяцеты”. Тикы” хавна Нянанда Иерусалиман’ товы не” ӈокаць.




Иисусм’ сюро”ма

42•Нумда мале пэвсюмя. Еврей” ныланава яля’ нерцюна хамекова’ яля ӈэвы.
43Аримафея’ тер Иосиф сейда нись пин”, Пилатан’ то, Иисус’ хальмерм’ хаӈа. Пыда юнда ядэрта, серо тасламбади” мандалкат перена ӈэвы. Пыда ӈо” Нум’ Параӈода’ Я’ ӈадимдевам’ ӈатена ӈэвы.
44Пилат Иисус’ мале яӈгуво”мам’ намда пысэй”. Юр” саюта ервм’ нянда хаӈада, тарем’ хонрада: «Иисус ӈаха”на яӈгумэкы?»
45Саюта ерв’ вади намд”махаданда Пилат Иосифан’ Иисус’ хальмерм’ ми”манзь таслада.
46Иосиф нянзяда тохоцям’ тэмда”махаданда, Иисус’ пыхыдм’ лярць’ пяхад ха”аврахая, тохоцяхана маноӈада. Тадтикахад пэ хой’ хоркадё’ пэмбад’ мю’ мэда. Сюдбяко манябэм’ мантыламбахая нёнда сим’ саркабтада.
47Та’ мальӈгана Магдала’ тер Мария, нябиюм’ Иосии’ небя – Мария, Иисус’ сюрван’ сававна сырмэхэ’.


16-й пеляда





Илелмы Иисус

161•Еврей” ныланава яля’ хэ”мяхад, Иисус’ ӈаям’ масарма’ е”эмня Магдала’ тер Мария, Иаков’ небя – Мария, тадтикахад Саломия ё”йда юре тэмдавы”+.
2Еврей” ныланава яля’ пуд, нябимдей яляхана, ӈули” хубтакохона ялянда ӈадимзь, пыдо’ пэ хоркадё’ пэмбад’ ӈэсь’ ян’ хая”.
3Помнандо’ тарем’ лаханакурӈа”: «Теда’ хибя пэ хоркадё’ нё’ сихина ӈэда саркабта”ма пэм’ маня” е”эмняна” хэвня’ мэӈгуда?»+
4Саӈудо’ таня’ ха”мыд”, ӈамгэ ӈэса, сюдбяко пэ хэвня’ мэвы ӈэвы.
5Пэ хоркадё’ мю’ мятю”махадандо’ пыдо’ тэри пысэйд”. Пэмбад’ маханяӈы хэвхана сэр” ембдярм’ мэта ӈацекы хасавам’ манэ”ӈа”.
6Пыда няндо’ тарем’ ма: «Нёда” пысаӈг”. Лярць’ пян’ тебармы Назарет’ тер Иисусм’ пюрӈада”. Пыда илелъяць. Пыда тюкохона яӈгу. Юседа”ма’ яда тям’.
7Хаяда”. Тадтикахад Петарт’, ӈани тохоламбавэхэта мада”, Пыда ваданда сер’ неранда” няна Галилея’ ян’ ханда, таняна Сита хоӈгуда”»+.
8Пэ хоркадёход пин’ тарп”махадандо’, хадито’ малан’ ледедахая, сейто’ хэсь хэвня’ сюрбыд”. Сейто’ пинва’ нид хибяхартан’ ӈамгэхэртм’ ни” хэт”.




Магдала’ тер Мариян’ Иисус’ ӈадиво”ма

9•Иисус илело”махаданда, си”ив яля’ нерденя яляхана ӈули” хубтакохона, нюрте”э’ Магдала’ тер Мариян’ ӈадимя. Ӈаха”на Иисус тикы нехэд си”ив ӈылекам’ питарӈась+.
10Мария сейто’ тахаравы яртаха” – Иисусм’ хахаялтембавэхэ” хая, манэ”мэмда няндо’ ваде”ӈада.
11Иисус’ яӈор’ илело”мам’ манэ”мэӈэ няндо’ ваде”пата, пыдо’ нянда ни пунрю”+.




Иисус’ сидя яднаха’ ня’ ӈадиво”ма

12Тикы’ пуд ӈысын’ миндяха’ – сидя тохоламбавэхэюта ня’ ӈани несэй мирбям’ мэць Иисус ӈадимя.
13Ӈани Иисус’ тохоламбавэхэ” пыди’ салъяха’, манэ”мэмди’ няндо’ ваде”ӈади’, пыдо’ нянди’ ӈобтарем’ нид” пунра”.




Иисус’ тохоламбавэхэта ӈадиво”ма

14Тадхава ӈани’ юкад вата ӈопой тохоламбавэта ӈорма’ ёльцьӈгана Иисус тикавна ӈадимя. Пыдо’ Иисус’ илело”мам’ ваде”мы ненэцие” вадаха” ниць пунрю”. Ӈадьбята Пыда нива пунрёвандо’ нид, сейто’ хонёва’ нид сиддо’ тэдорпи.
15Иисус няндо’ ма: «Я’ тиӈгэвна хаяда”, Маймбабцо Юнм’ хусувэй ненэцянд’ тэврара”.
16Хибя Иисусан’ пунрё хэхэдаӈгода, тикы ӈэдавы ӈэӈгу. Хибя ни” пунраӈгу”, тикы танаравы ӈэӈгу+.
17Пунрёда ненэцяӈга”на ненадудо’ тарця” ӈэӈгу”: Мань Нюмми няд”мяць пыдо’ ӈылекы питарпаӈгу”, ерменя едэй вадавна лаханакурта”+.
18Ӈабтацавэй ӈарка халы ня”амбато’, нибтя ӈабтацавэй иде ӈэрпабато’, ӈамгэхэртадо’ ни хадкэӈгу”. Ӈудидо’ хаӈгурти” ни’ мэбто’, хаӈгурта” савумда”»+.




Иисус’ тю”у’ пее”ра”ма

19Тикы Вадида мэсо”махаданда, Иисус нув’ няю’ пее”ра, тадтикахад Нум’ маханяӈы ӈуда’ хэван’ ӈамды”+.
20Тадтикахад тохоламбадида я’ тиӈгэвна хая”, Нум’ Вади минревы”. Сёнзяндо’ мюня Нум’ Ерв манзара, пыдо’ вадидо’ ненадохо”на мэйрамбавыда. Аминь*.







* 1:1 Грек’ вада, хамэдита «юритевы». Еврей’ вадавна «Мессия». Параӈодаӈэ хэвндя.

* 1:13 Ӈа’ нюм’, ӈылекы” ерв.

* 1:21 Суббота, еврей” тэнз’ си”ив яля’ толырка”на сибимдей яля.

* 3:6 Ирод Антипа. Ӈарка параӈода Ирод’ хасава ню. Галилея’ я’, Перея’ я’ параӈодаӈэ таравы.

* 3:14 Ханяӈы ӈудахана падвы падарка”на ни паду”.

* 3:22 Ӈа’ ӈоб” нюм’.

* 3:32 Ханяӈы ӈудахана падвы падарка”на пада.

* 5:1 Ханяӈы ӈудахана падвы падарка”на «Гадаринӈэ», ӈани ханяӈы падарка”на «Гергесинӈэ» пады.

* 5:9 Рим’ параӈода’ саюхат ӈобт’ ма”лёвы саю” мандалм’ тарем’ нюмдебавы”. Ӈопой’ легионхана мат” енар’ мян’ ядна” саю” ӈэвы”.

* 6:37 Рим’ параӈода’ я’ ненэй еся. Ӈопой динарий – яля’ недбя.

* 7:4 Ханяӈы ӈудахана падвы невхы падарка”на пады.

* 7:8 Ханяӈы ӈунахана падвы падарка”на пады.

* 7:16 Ханяӈы ӈунахана падвы падарка”на пады.

* 7:21 Ӈани несэй хасавам’ (нем’) сяципой’ хокабтамбава.

* 8:29 Грек’ вада, хамэдита «юритевы». Еврей’ вадавна «Машиах».

* 9:5 Еврей’ вада, хамэдита «сидна” тохоламбадава”».

* 9:24 Ханяӈы ӈунахана падвы падарка”на пады.

* 9:29 Ханяӈы ӈудахана падвы падарка”на пады.

* 9:44 Ханяӈы ӈудахана падвы падарка”на пады.

* 9:46 Ханяӈы ӈудахана падвы падарка”на пады.

* 10:21 Ханяӈы ӈудахана падвы падарка”на пады.

* 10:24 Ханяӈы ӈудахана падвы падарка”на пады.

* 10:29 Ханяӈы ӈунахана падвы падарка”на пады.

* 10:44 Недбясяда манзарана.

* 11:1 Тикы олива – юрите”э ӈодя’ пя.

* 11:9 Арам’ вада. Нувм’ савуць мэта вада. Хамэдита тарця: «Сидна” ӈэда”!»

* 11:19 Ханяӈы ӈудахана падвы невхы падарка”на «Пыда»ӈэ пады.

* 11:26 Ханяӈы ӈунахана падвы падарка”на пады.

* 12:18 Едэй Нум’ Вато’ мальӈгана сидя ӈарка Нумд’ пунрёда’ мандалкад нябиюм’ мандал”.

* 12:29 Израиль’ я’ терха” лахана.

* 13:33 Ханяӈы ӈудахана падвы падарка”на пады.

* 14:24 Ханяӈы ӈудахана падвы падарка”на «Едэй Ватони Вэяӈэ» пады.

* 14:32 Иерусалим’ хэвхана ӈэда ӈодясавэй пи” вадюлава я.

* 14:36 Арам’ вада, хамэдита «нися, ӈаця».

* 14:68 Ханяӈы ӈудахана падвы невхы падарка”на пады.

* 15:1 Рим’ параӈода’ ӈабтавы Иудея’ я’ ерв.

* 15:8 Ханяӈы ӈудахана падвы падарка”на «тюрырсо”махадандо’ӈэ» пады.

* 15:23 Едясяламдаӈгода ё”йда пя’ тебт.

* 15:28 Ханяӈы ӈудахана падвы падарка”на пады.

* 16:20 Еврей’ вада. Туёсо”ма’ пуд мэта вада. Хамэдита тарця: «Тарем’», «Тарем’ ӈэя!»

• 16:1 Мф 28:1-8, Лк 24:1-12, Ин 20:1-10

+ 16:1 Мк 15:40

+ 16:3 Мк 15:46

+ 16:7 Мк 14:28

• 16:9 Мф 28:9-10, Мф 28:16-20, Лк 24:13-49, Ин 20:11-23

+ 16:9 Лк 8:2

+ 16:11 Лк 24:11

+ 16:16  Ин 3:18

+ 16:17 Лк 10:17,

+ 16:18  Лк 10:19,

+ 16:19 Лк 24:51,



 



Лука
Лука
	Тисьдена Толаӈгода



	1


	2


	3


	4


	5


	6


	7


	8


	9


	10


	11


	12


	13


	14


	15


	16


	17


	18


	19


	20


	21


	22


	23


	24







[image: ./images/Luke.jpg] 





Лука’ падвы

Маймбабцо Юн





Библиям’ пэртя Институт

Москва

2004




Лука’ падвы Маймбабцо Юн





Ненэця’ вадан’ падвэда: Бармич М.Я.



ISBN 5-93943-069-4

© Библиям’ пэртя Институт, Москва, 2004




Тисьдена Толаӈгода

Тисьдена толаӈгода!

Пыдара” ӈудаха”нанда” – Лука’ падвы Евангелия. Тикы «Новый Заветм’» нюбета падар’ пеля. «Новый Завет» няби «Ветхий Завет» ӈобкана Библия падар”ӈэ пэрӈадо’. Тикы падар” – падаро” падар”, яндир’ ниня сямянхат толабада падар”.

«Евангелие» вада – грек’ ненэцие” вадахад ӈадимы, «Маймбабцо Юнӈэ» нюмдебада. Харта Иисус Христос Харта тохолковамда тарем’ нюмдевэда. «Новый Завет» падаркана тет Евангелия. Хусувэй падаркана Иисус Христос’ иле”мада ваде”мы, ӈамгэн’ ненэцие тохоламбаса, пысабцо серо сертабаса, Пыда ханзер” хадавы ӈэса, ханзер” илебтевы ӈэса тикы’ нямна хэтыбидо’.

«Евангелие» падаркана ваде”мы сер” Иисус’ соя”ма’ пуна нюртей юр” похона Палестина яхана ӈэвысь. Тикы похо”на Палестинам’ Рим’ парэӈода” ныхы”нато ня”амбидонзь. Таняна илевы” еврей” харто’ Нумд’ пунрёвамдо’ лэтрамбавыць. Пунрёвандо’ Ватом’ Нум’ Моисеян’ хэтадась, пыдо’ ӈани’ Моисейхад ня”мадонзь. Моисей’ пуна ӈока Нум’ Вадам’ минрена” мамыць: Мессия тута – Нум’ Тэравы Парэӈода. Пыда ненэцие хэбяха” ныхыт, хабцяӈгат ӈуямлаӈгу. Ненэй илна” ӈадима’ мальӈгана Палестина я’ ниня ӈэда нюдя маркана Вифлеемхана пон’ ӈатевэва” соявы – Нум’ Тэравы Парэӈода – Иисус Христос (грек’ ненэцие” ватовна «Нум’ Тэравы”»). Маймбабцо юнхана хэтыбавы: яндир’ ниня илена” ӈэдавамдо’ хоӈгу”. Тикы Нум’ Ню’ нямна ӈэда падар” – хусувэй ненэця’ е”эмня ӈэда юн, ханярихина илебта ӈо”, ӈамгэ вадавна лаханабта ӈо”.

Тет Евангелие’ пирувна Лука’ падвы Евангелие сямянхат саваӈэ толы, мел”мана падвы. Ӈаць ӈэванда мальӈгана Лука тохолковахад савам’ ня”мась, лекар” серм’ пясь. Хэхэ’ пунрёвамда хае”махаданда тикахад пыда хэхэдавам’ ня”мась, пыда Павел апостолм’ ӈэдалёр”махаданда нядабидась. Евангелиянда ӈэвахана Лука падыбидась, хадкэвы серо падыбаванда мальӈгана пыда мале тикы’ нямна падвы толась, ваде”мы падась (Лк 1:2). Лука Евангелиям’ грек’ ненэцие” вадавна падвэдась, ӈод” тарем’ сидя юр” по’ ваера юр” яндир вадаха” падвы ӈэвысь. Теда’ Лука’ падвы Евангелие нюртей мэва’ ненэця’ вадавна падвэӈэ ӈадимда. Лука’ падвы Евангелиям’ падвэхэ”, падвым’ манэсармэхэ”, тамна «Новый Завет» падарм’ ненэця’ вадан’ серта нядавэхэ” Библиям’ пэртя Институт сейхад миндя вади хэтыби.

Маня” маймбива”, пыдара” теда’ Библиям’ харта” вадавнанда” толаба пиртара”.

Библиям’ пэртя Институт манзарана”


 
1-й пеляда

Лука’ падвы Маймбабцо Юн



Падвы’ ӈэва

11Теда’ ӈока” хибя” поӈганана” ӈэвы серо’ нямна лахарю падба пяць.
2Нум’ вадам’ вадетахат, тикым’ манэ”мэхэт намдадонзь.

3Ӈадьбянда, Феофил, сахарамбада нями, серо нюрте”э сававна тохолэйнась. Ханзер” ӈэса тарем’ ирт’ нянд пада таслав.

4Мань падвыни тамна мэва’ Пыдар пунрёвамд мэёмдаӈгу”.




Иоанн Креститель’ соя”мам’ Ангел хэтыбида

5Иудея’ яхана Ирод’ парэӈода ервотава’ мальӈгана ӈопой хэхэдаӈгода илесь. Захариям’ нюбе”ӈась. Захария Хэбидя Харад’ манзаранаӈэ тарась. Пыда Авия’ ненэцие” поӈгад ӈась. Захария’ неда ӈобтарем’ Аарона’ еркархад ӈась, Елисаветаӈэ нюмдебидонзь+.

6Пыди’ Нум’ Ватом’ нёдаӈаханзь. Мал’ Господь’ таславы серо, табеку серо ненэсявна нёдаӈаханзь.
7Елисавета’ нюсяда несь, ӈадьбянда нюди’ яӈгуць. Пыди’ мале вэсад’ панхана мэӈаханзь.

8Ся”ны ӈэбта ӈо” Хэбидя Хардахана Захария’ манзарава’ ёльцьда тэвы”. Хэбидя Хардхана манзарани” поӈгана тарця мэсыдо’ танявы.

9Хусувэй тарем’ еремы серебяхана ня”амвы ненэць’ Хэбидя Харадм’ нибтарпата тарась. Тикы сер” Захариян’ еремы. Пыда Хэбидя Хардан’ тю.

10Нибтарпаванда мальӈгана Хэбидя Харад’ хэвхана ӈока ненэця” нуць, пыдо’ мал’ туё”ӈаць.

11Тикымбохона Захариян’ Господь’ Ангел ӈадимясь, пыда алтарь маханяна ӈадись.
12Захария сита манэ”манда сер’ сатавна ӈапы”.
13Ангел нянда вахалй”:

– Захария, нён пин”, Нум’ туё”мамд намда. Елисавета нюдамд соябтаӈгу, тикы ӈацекэмд Иоанӈэ нюмдед.
14Нюр маямбцор ӈэӈгу, ӈока хибя” соя”маханда маймбаӈгу”.

15Пыда Господь’ сякана сюдбя ненэць’ ӈэӈгу. Сяхаӈгарт’ сяркам’ ӈани ныхыта иде ни ӈэрпаӈгу”. Небянда сёнзяхана ӈацекэхэнанд Нум’ Инд” ӈэӈгу+.

16Пыда Нум’ Господан’ ӈока Израиль’ илени” и хэ”лаӈгу.
17Пыда Илия’ тотрев’ сёнзя’ ныхым’ мэта. Господь’ нерняна миндаӈэ тараӈгу. Пыда нисянато’ сей нюхуто’ ӈобт’ тэвраӈгуда, Нумд’ ниня намдорти сава ин’ салтыда, ненэцие Господь’ тован’ хамадаӈгуда+.

18Захария Ангелан’ юнра:

– Мань тикан’ ханзер” пунрёдадм’? Мань мале вэсэядм’, неми ӈобтарем’ пуху ватохо”нанда мэ.

19Ангел хэтада:

– Мань Гаврииладм’, Нув’ сяд’ нерняна мэнадм’. Нянд лаханава’ е”эмня тюку маймбабцо юнм’ тэвраванзь ӈэдаравэдамзь.
20Теда’ пыдар мунзялумдан. Мал’ тикы хадкэвы сер’ ӈэсонд’ нин лаханаӈгу”. Пыдар вадаха”н нинась пунрю”, ӈадьбянда нянанд тарця хадкэӈгу, ӈамгэ’ пирка”на вадин ненэсянда ӈод” тарем’ ха”маӈгуд”.

21Та’ пирка”на ненэця” Захариям’ ӈатець, пысэйдаць, пыда ӈамгэ Хэбидя Хардахад пон’ ниб”нанда тарпотан”.

22Захария тарп”махаданда лахана я”мась, ӈударида худылась. Мал” хамададо’, пыда манэ”мадавэй ӈамгэхэвам’ манэ”мы.

23Хэбидя Хардахана Захария’ манзарава’ ёльць’ ваера, пыда хардаханда салй”.
24Тикахад Елисавета неда саӈговолй”. Елисавета самляӈг ирий’ ненэцяӈгат тикымда такалпидась.
25Пыда мась:

– Тикым’ Господь тарем’ сертада! Тарця” похо”нани Пыда си”ми сяялӈа, ненэцие” вэва вади нядани хана.




Иисус’ соя”ма’ нямна хэтыбава

26-27Елисавета матдамдэй ирийхананда саӈгово”ӈась. Тамальӈгана Нум’ Назарет март’ Гавриил Ангелм’ ӈэдара, ӈопой пирибтян’ ӈэдарада. Назарет Галилея’ яхана ӈась. Тикы пирибтя Давид’ еркархад пересь. Иосифан’ хаепа хэванзь ватормысь. Пирибтя’ нюмда Мария ӈэвысь+.
28Ангел Мариян’ то, ма:

– Маймбю”, Нум’ ябдалтавэн! Господь нянанд мэ! Не” поӈгана Пыдар Нумгад ваць савам’ ня”амбада нен!

29Мариям’ тикы вада” саць пысабтадо’, пыда хамада я”мадась: ӈамгэ тарця тороватава ӈэб”нанда?
30Ангел ма:

– Мария, нён пин”, Нум’ ябдалтавэн!
31Пыдар нюм’ соябтаӈгун, Сита Иисусӈэ нюмдеӈгур+.
32Пыда сюдбяӈэ толабада ӈэӈгу, Сита Тю”уй Нумна” Нюӈэ нюмдеӈгудо’. Тю”уй Нум’ нянда Давид’ мэ”мы ерводавам’ мита+.

33Пыда Иаков’ еркархана пили” ерводаӈгу. Пыда ерводавада сяхаӈгарт’ ни” ёльцеӈгу”.

34– Ханзер” тикы ӈэвандарха? – Мария юнра. – Ӈавэй, мань сяхаӈгарт’ хасавами яӈгусь.

35Ангел хэтада:

– Нум’ Инд” нинд ха”амӈгу”. Тю”уй Нум’ ныхынанда сит талаӈгу. Ӈадьбянда хэбяхасяда соябтавэр Нум’ Нюӈэ Нюмдебада ӈэӈгу+.

36Елисавета, не переняр, ӈобтарем’ пухуця ӈэбта ӈо” хасава нюм’ ӈателӈа. Сита нюсяданаӈэ пэрӈаць, пыда ти мале матдамдэй ирийхана саӈгово”ӈа.

37Нум’ ӈамгэхэрт я”амнада яӈгу+.

38«Мань Господь’ вади” сер” илена недм’, – Мария хэтада, – нянан мал’ тарем’ хадкэя, ханзер” пыдар манзан».

Тиканда Ангел сита хае.




Мария Елисаветан’ вэдекурӈа

39-40Сян яля’ ӈэсоӈгана Мария хой яхана ӈэда Иуда’ март’ паромба ялй”. Пыда Захария’ хардан’ тю, Елисаветам’ тороватамби.
41Елисавета Мария’ тороватавам’ намдахава, сёнзянда мюня минартада нюда манзада. Елисаветам’ Нум’ Инд” ня”мада.
42Пыда ӈаркавна ма:

– Мария, не” поӈгана пыдар Нумгад ваць савам’ ня”амбада нен, минарта нюр ӈобтарем’ Нумгад савам’ ня”амбада!
43Мань хибядм’, няни Господь’ небяхарт то?

44Ӈодь” мань тороватамд намда”махадани нюми сёнзяни мюня таремли’ маймба манзада.

45Господь’ вадаха” пунрёдаӈэ, пыдар Нум’ ябдалтавэн! Ӈадьбянда Нум’ нянд хэтывы мал’ хадкэӈгу.

46Мария хэтада:


47– Сёнзяханани Господьм’ саву”ӈадм’,

сёнзями Нумгани, Ӈэдаӈгодахани, маямби.

48Нум’ хабинда янимам’ манэ”ӈа.

Тюку” похот мал’ иленя”, мал’ илеванда”

Си”ми Нум’ ябдалтанаӈэ нюмдебаӈгу”!+

49Ныхыта Нум’ тарця сюдбя серм’ е”эмняни серта!

Нум’ нюмда хэбяхаси!

50Няданда пинна” тев’ ёльцянд илевы”, тев’ нерня’ илеванда”

Пыда сиддо’ мал’ лата сейхананда сянъида.

51Ӈуданда ныхына сюдбя сер” сертабада;

Пыда ну”умрани тахарамби;

52Ервотани ӈамдёрцяха”тато’ ха”аврамбида,

ӈынёлтани илыбида.

53Пыда мяди”мярцэйха”нанда ӈамлутани малебтемби,

саваилени ӈамгэхэртаси” ӈэдарамбида.

54-55Пыда Израильта манзарани нядаби,

Пыда ирихи”на”, Аврааман’,

нюхута ватормым’ талеба илев” ямбан’,

Харта сямамда няндо’ мипида.



56Мария Елисаветахана няхарцян ирий’ мядоӈась, тикахад хардаханда салъяць.




Иоанн Креститель’ соя”ма

57Ёльцянда тэв”махад Елисавета хасава нюм’ соябта.
58Нум’ Елисаветам’ сяялӈа, тикым’ намдахава тёняӈы нида, перенида ӈобкана маймбиць.

59Сидндетимдей яляхана ӈацекэн’ матобава мэсым’* сертаванзь то”, сита нисянда нюмна Захарияӈэ нюмдеван’ харвадонзь.
60Ӈацекы’ небя тарем’ ма:

– Ни ӈа”! Нюмда Иоанн ӈэӈгу.

61Нянда лахана пэяд”:

– Ӈавэй, переняхананда” тарця нюмзавэй хибяхартара” яӈгусяню”!

62Пыдо’ ӈударихи”нандо’ Захариям’ хонрамба пядо’, ӈамгэ нюмгана нюмдеван’ харвада.
63Захария латакоцям’ хаӈа, падада:

– Нюмда Иоанн ӈэӈгу.

Падвэхэнда мал” пыса”.

64Таминда вадам’ хо, пыда лахана пэй”, Нувм’ савуць пэй”.
65Хахаяда илена” саць ӈапаць. Иудея’ пэ хой’ явна тикы серо намда”.
66Мал’ тикы серо ихито’ пэнзь юнраць:

– Хибяӈэ тикы ӈацекы тараӈгу?

Иоанн’ соя”махад Господь сита лэтрамбись.




Захария’ Нум’ вадам’ минре

67Захария’ сей Нум’ Индкана пандавы. Захария Иоанн’ нисясяню”. Захария Нум’ вадам’ минрехэя лаханась:


68– Израиль’ Нум’, Господь, таня юне”ӈая.

Нум’ Харта ненэциеда ӈэда тось.

69Давидхад ӈэда ненэцяӈгат няна”

Сюдбя Ӈэдабададава” ӈэдара.

70Ӈавхы Нум’ вадам’ минрена” Нум’ вади няна” тэвраць:

71Сидна” волтамбадахат, сидна” сэхэданахат Нум’ сидна” ӈэдаӈгу.

72-73Нум’ харта Хэбидя Ватомда тенелць

иринана”нисянана” сянзь ябдалтаӈгу.

Нум’ ӈавхы Авраамхана” ватормыда тенелта.

Ти, тикы” ватормыда:

74Маня” вэнзёй” ӈудахат ня”амвэӈэ,

75Илевана” ӈэсонд’ Нумд’ нись пин” манзара пиртава”,

Нув’ сяд’ нерняна хэбяхаси” Нум’ ватонзер’ иле пиртава”.

Нум’ е”эмняна” тарем’ сертаӈгуда.



Тамна Захарий нерня’ пэрӈада:


76– Пыдар ӈани’, нюми, Тю”уй’ Нум’ вадам’ минренаӈэ нюмдевэн ӈэӈгун,

Господь’ нерняна миндаӈэ тараӈгун.

Пыдар Нумд’ недармам’ хамадаӈгун+.

77Нум’ ненэцие хэбяхыдо’ ха”аврама”хаданда

пыдо’ ӈэдавы” ӈэӈгу”, –

тикым’ ненэця” няданд теневаӈгудо’.

Пыдар ненэцие тохолаӈгун:

сиддо’ ӈэдава’ е”эмня хэбяхадо’

ха”авраӈгу+.

78Сидна” сянда Нум’ няна”

яля’ тарпхад ялям’ нумгат ха”авраӈгу.

79Пэвдяхана иленаха”, илев” ямбан’ хабцяӈгад пиннаха”

Нум’ тикы ялумдаӈгу.

Няна” сава маянзяда иланд’ сехэрым’ табадаӈгу+.



80Иоанн ӈацекы вадёданыць, индкана мэёмданыць. Пыда иленясяда яхана Израиль’ ян’ тованда ёльць’ ӈэсонд’ илесь+.


2-й пеляда





Иисус’ соя”ма

21•Тамальӈгана Рим’ яхана Августм’ нюбета парэӈода ерводавысь. Пыда Рим’ я’ ӈардавна ненэцие” падыбаванзь табада.

2Сирия’ яхана Квириния’ ерводава’ мальӈгана нюрте”э ненэцие” падыба пявыць.
3Мал” ненэця” пыхыдадо’ падуванзь хая”, хусувэй еркаранда март’ хэбта тарась.

4Иосиф ӈобтарем’ Галилея’ яхад, Назарет’ маркад Иудея’ ян’, Вифлеем март’ хая. Вифлеем Давид’ соя”ма мар” ӈэвы. Иосиф Давид’ паӈгхад перевысь+.

5Пыда ненэцие” падыбаван’ Мария’ ня’ ӈобкана хаяха’. Мария Иосифан’ хаюпа ми”манзь ватормысь, нюм’ минарӈась.

6Вифлеем’ маркана мэванди’ мальӈгана Мария’ нюнда соябтава ватода то.
7Пыда Нюртей нюмда соябтада, Нюмда юй”ӈада. Пыди’ е”эмнянди’ ненэцие” сеӈгалавахана хонёбць” яӈговы”. Ӈадьбянда Мария нюмда ӈовця’ ӈаворцянд’ мэда.




Ӈовцибэртя” няби Ангел”

8Тикы яхат ниня ӈаха”на ӈовцибэртя” мэвыць, пыдо’ лабтахана илевыць, пи’ ӈовци” мандало ерамбавыць.

9Лэркабт’ пыдо’ нерняндо’ Господь’ Ангел ӈадимя. Ӈовциберти Господь’ яберена яля ялэмдэйда. Пыдо’ саць сейдо’ ӈапаць.
10Ангел ӈо” няндо’ мась:

– Нёда” пин”. Мань нянда” сюдбя юнм’ тэврадм’, мал’ ненэцяӈг” сюдбя маймбабцом’ тэврадм’!
11Тюку яля’ Давид’ маркана сидда” Ӈэдаӈгодара” соя. Пыда Христос Господь!+

12Ти пыда ненадода тарця: пыдара” ӈацекым’ ӈовци” ӈаворцяӈгана юй”мэӈэ, юседанаӈэ хоӈгура”.

13Лакри’ Ангел’ хэван’ ӈока”я нув’ иленя” ӈадимяць, Нувм’ савуць пядо’:


14– Тю”уй нумга”на Нум’ ӈарцу”мы ӈэя!

Нум’ ненэцие лата сейхананда сянъидамда.

Я’ ниня пыдо’ индо’ маянзяси” илея”!+



15Ангел” нумд’ ил”махадандо’ ӈовцибэртя” поӈгнандо’ лахана пядо’: «Вифлееман’ хэхэва”, манэкава”, таняна ӈамгэ хадкэса, Господь няна” ӈамгэ юнм’ хэтаса».

16Пыдо’ таня’ паромба ялъяд”, Мариям’ Иосифанда ня’ хо”, тамна ӈовця’ ӈаворцяӈгана юседана ӈацекым’ хо”.
17Ӈацекым’ манэ”махадандо’ ӈамгэм’ нямнанда Ангел” хэтаса” пыдо’ тикым’ ваде”ӈадо’.

18Хибя тикым’ намдаса ӈовцибэрти” лахарёхо” мал’ пысэйдаць.
19Мария ӈани’ мал’ тикым’ сейханда пэӈадась+.

20Мал’ манэ”мэндо’ е”эмня, намдавэндо’ е”эмня ӈовцибэртя” Нувм’ савуць, Нувм’ ӈарцуць пуня’ салъидаць. Ненэся’ Ангел няндо’ ханзер” хэтсада мал’ ненэсявна тарця ӈэвысь.




Иисусм’ Хэбидя Хардан’ хана”

21Сидндетимдей яляхана хасава ӈацекэцян’ матобава мэсым’ серта таравысь. Хасава ӈацекэцям’ Иисусӈэ нюмдевэдо’. Соя”манда нерня Ангел Мариян’ тикы нювм’ табадась.

22Моисей’ Ватовна нибтрава’ ёльць’ тэвы”. Мария Иосиф’ ня’ ӈацекэмди’ Иерусалим март’ ханади’, Хэбидя Хардан’, Господан’ манэ”лабтаванзь тэвради’.

23Господь’ ватохона тарем’ табадавысь: «Хусувэй нюртей хасава ӈацекэця Господан’ ватормы ӈэбта тарась».

24Пыди’ ӈобтарем’ тикы ватовна сидя нув’ сармикм’ хӑнӈэ мипати’ тарась.

25Тикы яляхана Иерусалимхана Симеонм’ нюбета ненэць’ танявысь. Симеон Нум’ Ватовна илена, Нум’ вадам’ сахарамбада ненэцянзь. Пыда Израиль’ ненэцие ӈэдава ёльцьм’ ӈатесь. Нянанда Нум’ Инд” ӈась.

26Нум’ Индкад Симеон Нум’ вади намда, Господьхад товы Нум’ Тэравы Парэӈодам’ (Мессиям’) манэ”мадавэй” пыда ни хаӈгу”.

27Нум’ Инд” сита Хэбидя Хардан’ хэванзь табадада. Тикы яля’ небяхаюданисяхаюда Иисус Ӈаябэкомди’ Моисей’ Вато’ падвэвна тикым’ сертаванзь тади’.
28Симеон Иисусм’ ӈудахата ня”мада, Господьм’ саву”ӈась:


29Господь, си”ми, манзаранитамд, таӈгамдан.

30Сэван Няданд товы Ӈэдаӈгодам’ манэ”ӈа”+.

31Тикы Ӈэдаӈгодамд яндир’ ненэця” манэ”тадо’.

32Ӈани” тэнз’ ненэцяӈг” Тикы Ӈэдаӈгода

Нумгад миндя яля сэвӈэ тараӈгу.

Израильхана иленя” ненэцяӈга”нат

тикы пыдо’ ӈарцие”мадандо’ тараӈгу.



33Нюнди’ нямна лаханор”мам’ намдахава Иосиф няби Мария пысамбихинзь.
34-35Тикад Симеон нянди’ Нув’ сава вади хэта, Мариян’, ӈацэкы’ небян’, ма:

– Тюку ӈацекы’ нид Израиль’ яхана ӈока ненэця” вэван’ тэваӈгуд”, ӈани ӈокавадо’ саван’ еремда. Палы пыдар ӈо” сёнзямд сита. Пыда ӈокам’ поёмлаӈгу. Ӈока ненэцие” иӈу” ӈадимы” ӈэӈгу”+.

36Нум’ вадам’ минрена Анна ӈобтарем’ таняна мэсь. Пыда Фануил’ не нюсь. Асира’ еркархад перевысь. Пыда саць пуху ӈэвысь. Анна си”ив по’ хасавахананда илесь,
37Иланда вэсм’ пыда сэрада ваертадась. Теда’ пыда сидндет ю” тет пода ӈэвы. Пыда сяхаӈгарт’ Хэбидя Харадм’ нивэдась хаебю”, ялэпи ӈаворци” хаебидась, туёць таняна мэсь.

38Тикы’ мальӈгана хэвханди’ тохоя Анна Нумд’ сава вади ваде”ӈась. Иерусалим’ ӈэдабавам’ ӈатенанаха” пыда ӈацекы’ нямна лаханась.

39Иосиф няби Мария мал’ Господь’ Ватовна серта”махаданди’ пыди’ Галилея’ ян’, Назарет марканди’ салъяха’+.

40Ӈацекы ӈарамданыць, сёнзяда мэёмданыць, иӈудотаныць. Нумгад сейдысь.




Иисус хасава ӈацекы Хэбидя Хардхана мэ

41Хусувэй по’, Пасха’ Хэбидя Яляхана, Иисус’ небяхаюданисяхаюда Иерусалим’ март’ ядэрцетыхы’.

42Пили” тарця ӈэсеты, Иисус юкад вата сидя похонанда мэбта, пыдо’ Хэбидя Ялям’ мэ”манзь хаяць.
43Хэбидя Яля’ ёльце”ма’ пуна небяхаюданисяхаюда хардаханди’ хаяха’, Иисус ӈацекы Иерусалимхана хаись.

44Небяхаюданисяхаюда тикы’ нямна ехэраӈаханзь, Иисусм’ ӈани” хибяха”на яднаӈэ пэрӈадинзь. Тарем’ пыди’ яля’ ямбан’ мимаханди’ Сита перенито’ поӈгана, теневанито’ поӈгана пюрць пяди’.

45Сита нихинзь хо”, пыди’ Иерусалиман’ салъяха’, Сита таняна пюрць пяди’.
46Валакада няхар” яля’ ваерахава Сита Хэбидя Хардахана хоӈаха’. Пыда Нум’ Вато’ тохолкода” поӈгана ӈамдёвысь, няндо’ инзелесь, сиддо’ хонрамбись.

47Мал’ Иисусан’ инзелена” Пыда инда ӈук”, Пыда хэтбадаха”та пысамбиць.
48Небяхаюданисяхаюда Сита манэць пысэйха’. Небяда Нянда ма:

– Нюкцями’, Пыдар ӈамгэ сидни’ тарем’ пэрӈан? Маниер, мань нисянд ня’ Сит пюртахани’ ини’ вома”.

49– Пыдари’ Си”ми ӈамгэ пюрӈади’? – Пыда хэтада. – Мань Нисяни хардахана мэвани таравам’ пыдари’ ехэрасади’?

50Пыда ӈамгэм’ нянди’ вадеца, ниди’ хамада”. Иисус нянанди’ хая;+
51Назаретан’ салй”, нянди’ намдорцеты. Пыда небяда мал’ тикы сейханда пэнъяда+.

52Иисус ӈарамданыць, пота минзь ибетанаӈэ хантаныць. Пыда Нум’ сякана савась, ненэця” ӈод” мэнедонзь.


3-й пеляда





Иоанн Креститель Нум’ вади’ хэтыби

31•Самлянзимдей яӈгня похона Тиберия’ ервотава’ мальӈгана тикы хадкэсь. Понтий Пилат* Иудея’ яхана ервотаӈэ тараб” Ирод Галилея’ яхана ервотась, Филипп няда ӈани’ Итурея’ яхана тамна Трахония’ яхана ервотанась, Лисаний ӈани’ Авиленея’ яхана ервотанась+.

2Тамальӈгана Анна няби Кайафа ӈарка хэхэдаӈгодаханзь. Тикы похона иленясяда яхана Захария’ ню Иоанн Нум’ вадам’ намда+.

3Таминда Иоанн Иордан яха’ хэвхана ӈэда ё ваертамба пяйда. Пыда ненэцяӈг” табадамбись: «Хэбяхасяламзь, икана хэхэдаӈго тара. Тикана Нум’ хэбяхада” ха”авраӈгу».

4Нум’ вадам’ минрена’ Исайя’ падаркана тарем’ пады: «Иленясяда яхана тёренана’ вабц: Господь’ е”эмня минзьм’ хамадада”! Пыда сарпида ирт” миндя” ӈэя”!
5Хусувэй лабта пирамая, хусувэй хой, седа ламдомая. Пай” неда” ирт” миндяӈэ хэя”, лахацянзавэй я” – салмуйӈэ хэя”.
6Яндир’ ниня илена” Нумгад ӈэдабавам’ манэта”!»

7Нянда хэхэдаӈгованзь туртаха” Иоанн манзеты: «Пыдара” змейхат соябтавэда”! Хибя нянда” манза: Нув’ ненхам’ хэрабта пиртара”?»+
8Хэбяхасялмамда” серка”нанда” манэ”лабтара”. Ихинанда” нёда” ман”: «Авраам’ нюва”!» Нянда” мадм’, Нум’ тюку пэхэт Аврааман’ ню серта пир”ӈа+.
9Тубка мале пя’ вано” нимня хамадё илы: пя ӈамгэхэртахана ниб”нанда тара” мадабидо’, тун’ моёпидо’+.

10«Ӈамгэм’ пэрпа”на” сава ӈэбта?» – нянда ненэця” юнраць.

11Иоанн ма:

– Хибя’ сидя имбытата таняб”, тикы имбытасядан’ ми”ӈамда. Хибя’ ӈаврада таняб” ӈани’ ӈобтарем’ сертамда+.

12Ӈэва’ мирм’ ма”ламбада” ӈобтарем’ хэхэдаӈгованзь турӈаць. Иоаннан’ юнраць:

– Сидна” Тохоламбадава”, ӈамгэм’ маня” пэрпа”на” тара?

13«Ненэцяӈгат ӈокаркам’ нёда” выкыбю”», – Иоанн няндо’ лахана.
14Тикад сянхава недватана саюв” сита хонраць:

– Маня’ ӈани’ ӈамгэм’ пэрпа”на” тара?

Иоанн хэтадась:

– Нёда” мартор”, ненэцие нёда” маендамбю”. Харта” недьбяхананда” иледа”+.

15Ненэця” Христосм’ ӈатесама”, мал’ ихи”нандо’ Иоанн’ нямна ибедорӈаць:

– Пыда Христос ӈэбтав”+?

16Иоанн няндо’ тарем’ мась:

– Мань сидда” икана хэхэдамбидм’. Нядни мэбетарка миӈа. Мань тамна Пыда ӈэта се’ тэ”эм екахарта нин пирас”. Пыда сидда” Нум’ Индкана, тухуна хэхэдаӈгу.
17Пыда нянь’ янзэвм’ моёпада сивада мале ӈудаха”нанда ӈа. Тарана янзэв Пыда сюрманзь ма”лаӈгуда, ниня тарана нянь’ ӈувм’ лэёворта тухуна парадаӈгуда+.

18Иоанн ненэцие тохоламбись, няндо’ Маймбабцо Юн’ нямна лаханась.

19Тикы’ нерцюня Ирод (Галилея’ я’ ерв) нянда нен’ нелеяць, Иродиадам’ мэсь. Ирод тамна ӈока вэва ӈамгэм’ сертась. Иоанн тикы” мал” серота е”эмня Иродамда волтамбись.

20Вэвавна сертавы серката тамна тарцям’ серта: Ирод Иоаннм’ сяролава мят’ пакалӈада+.




Иисус’ хэхэдава

21•Мал” ненэця” хэхэдаӈгова’ мальӈгана Иисус ӈобтарем’ хэхэдаӈгусь, туё”ӈась. Пыда туё”манда мальӈгана нув’ няра няӈгарй”.
22Иисусан’ Нум’ Инд’ ха”мы”, ӈадя голубь’ӈэ нюмдебада нув’ сармик’ то”олхась. Нув’ няд вабц тэдамй”:

– Пыдар – Мань хамзана Нюми! Нянанд Мань сейми ӈа!+

23•Иисус Харта серта пяб”нанда Пыда няхар” юд’ мян подась. Ненэця” Сита ихинато’ Иосиф’ нюӈэ пэрӈадонзь. Иосиф ӈани’ Илия’ нюсь. Ӈани” ӈавхы” нида:
24Маттаф Ливий’ нюсь, Ливий Мелхий’ нюсь, Мелхий Ианнай’ нюсь, Ианнай Иосиф’ нюсь,
25Иосиф Маттафий’ нюсь, Маттафий Амос’ нюсь, Амос Наум’ нюсь, Наум Еслим’ нюсь, Еслим Наггея’ нюсь.
26Наггей Мааф’ нюсь, Мааф Маттафий’ нюсь, Маттафий Симеина’ нюсь, Симеин Иосиф’ нюсь, Иосиф Иуда’ нюсь.
27Иуда Иоанан’ нюсь, Иоанан Рисая’ нюсь, Рисай Зороввавель’ нюсь, Зороввавель Салафииль’ нюсь, Салафииль Нирия’ нюсь.
28Нирий Мелхия’ нюсь, Мелхий Аддия’ нюсь, Аддий Косама’ нюсь, Косам Елмадама’ нюсь, Елмадам Ира’ нюсь.
29Ир Иосия’ нюсь, Иосия Елиезер’ нюсь, Елиезер Иорим’ нюсь, Иорим Мамфат’ нюсь, Матфат Левий’ нюсь.
30Левий Симеон’ нюсь, Симеон Иуда’ нюсь, Иуда Иосиф’ нюсь, Иосиф Ионан’ нюсь, Ионан Елиаким’ нюсь.
31Елиаким Мелеай’ нюсь, Мелеай Маинан’ нюсь, Маинан Маттафий’ нюсь, Маттафий Нафан’ нюсь, Нафан Давид’ нюсь.
32Давид Иесей’ нюсь, Иесей Овид’ нюсь, Овид Вооз’ нюсь, Вооз Салмон’ нюсь, Салмон Наассон’ нюсь,
33Наассон Амминадав’ нюсь, Амминадав Админ’ нюсь, Админ Арний’ нюсь, Арний Есром’ нюсь, Есром Фарес’ нюсь, Фарес Иуда’ нюсь.
34Иуда Иаков’ нюсь, Иаков Исаак’ нюсь, Исаак Авраам’ нюсь, Авраам Фарий’ нюсь, Фарий Нахор’ нюсь.
35Нахор Серух’ нюсь, Серух Рагав’ нюсь, Рагав Фалек’ нюсь, Фалек Евер’ нюсь, Евер Салий’ нюсь.
36Салий Каинан’ нюсь, Каинан Арфаксад’ нюсь, Арфаксад Сим’ нюсь, Сим Ной’ нюсь, Ной Ламех’ нюсь.
37Ламех Мафусал’ нюсь, Мафусал Енох’ нюсь, Енох Иаред’ нюсь, Иаред Мелелеил’ нюсь, Мелелеил Каинан’ нюсь.
38Каинан Енос’ нюсь, Енос Сиф’ нюсь, Сиф Адам’ нюсь, Адам Нум’ нюсь.


4-й пеляда





Иисусм’ хорпава

41•Иисусхана Нум’ Инд” ӈась. Пыда Иордан’ яхад сал”махаданда Нум’ Инд” Сита иленясяда ян’ хана.

2Таняна Сита тет ю” яля’ явол хорпись. Иисус тикы ялэ ӈаворци” хаебидась, тикы ялэ” пуна сатавна ӈаворман’ харвавамда хамада+.

3Явол Нянда мась: «Пыдар Нум’ Нюн ӈэб”нанд тюку пэ няньӈэ серта табадан”».

4Иисус хэтада:

– Ненэць’ ӈопой няньрихина илебта ни тара”, Моисей’ Ватохона тарем’ пады.
5Явол Иисусм’ пирця ян’ тэврада, Нянда лэркабт’ мал” ё манэ”лабтэйда, ма:

6– Тикы яха”на ерводаванд е”эмня Нянд ныхыдамд татадм’, тикы ё” тер татадм’. Мал’ тюку няни тавысь, мань ӈод” хибян’ харвадм’, тикан’ митын.
7Ти тарем’, си”ми ервотаб”нанд мал’ тюку” Пыдар е”яд ӈэӈгу”.

8Иисус нянда хэтада: Моисей’ Ватохона ваде”мы: «Господь Нумд’ ервотамбад, Пыдарихинда манзара».

9Тикахана явол Сита Иерусалиман’ тэвра, Хэбидя Харад’ махалэн’ нултада, маӈанё”:

– Пыдар Нум’ Нюн ӈэб”нанд тюкоход таси’ санад”;
10Ӈавэй Нум’ Вато тарем’ лахана: «Сит лэтрамбава’ е”эмня Ангелада табадангу;
11Пыдар ӈэр пэн’ тапхалпата пыдо’ ӈудаха”на Сит мине ханаӈгу”».

12Иисус хэтада:

– Тарем’ хэтвы: «Господь’ Нумд нёр хорпю”».

13Тикы’ пуна явол Иисусм’ хорпа ӈэвадэй”, ӈани сер’ ӈэсонд’ Сита хаеда.




Иисус Галилеян’ салй”

14•Нум’ Инд’ ныхына минренаӈэ Иисус Галилеян’ салй”. Иисус’ нямна юн мал’ явна латы”.
15Пыда синагогаха”на ненэцие тохоламбись, мал” Сита саву”ӈаць+.

16Иисус Назарет’ март’ то. Пыда тикы маркана вадысь. Суббота’ яляхана Синагоган’ ханцеты. Теда’ ӈани’ тю. Падвым’ толабава’ е”эмня Иисус нулй”+.

17Нум’ вадам’ минрена Исая’ падарм’ нянда ми”ӈа”. Иисус падарм’ нэсь, тарця падвым’ хо:


18-19«Господь’ Нум’ Инд” Нянан ӈа. Мань Нум’ тэравэдм’.

Си”ми маӈгбадаха”

Маймбабцо Юнм’ хэтуванзь ӈэдара.

Си”ми сейдо’ тахаравы

ненэцяӈг” савумдаванзь ӈэдара.

Си”ми маманзь ӈэдара:

‹Пыдара” сярвэӈэ – сидда” ӈэдараӈгу”›,

‹Пыдара” сэвсядаӈэ – саӈода” ӈадимда”›.

Пыда Си”ми маяндорти таӈгамдаванзь ӈэдара.

– Сава ёльць’ то: ненэцяӈга”на Господь’ лата сейда ӈэӈгу – тикым’ хэтуванзь ӈэдара».



20Иисус Падарм’ синагога’ манзаранан’ ми”ӈада, ӈамды”. Мал” синагогахана мэна” Нянда сылыд”.
21Иисус вахалй”:

– Теда’ тюку” намдавы” вада” мал’ талеӈгуд”.

22Нямюхуданда ха”амвы” вадида мал’ ненэця” ненэсяӈэ толабидонзь, сава вадаха”та саву”идонзь, пысамбиць: Пыда Иосиф’ ню нинякыв’ ӈа”?

23Иисус няндо’ мась:

– Теда’ пыдара” Няни хадри’ ӈо” вади” харавна мандада”: «Лекар”, пыхыдамд савумда”. Капернаум маркана сертавэмд маня” мале намдаваць. Соя”ма яхананд ӈоб” тарцям’ серта”»+.

24Иисус тамна ма:

– Нянда” ненэсям’ ваде”ӈадм’. Нум’ вади минренам’ иле”махананда нидо’ хамэдамбю”+.
25Тяхаку’ мандадм’: Нум’ вади минрена Илия’ илеванда мальӈгана Израиль’ яхана ӈока сэра не илевысь. Тамальӈгана няхар” по’ пеля сарё’ яӈгусь, я’ ӈардан’ сата сэрад’ по” то”.
26Тарем’ ӈод” Илия тикы нехэ” ӈэдаравы нивысь ӈа”, валакада Сарепта март’ сэра нен’ ӈэдаравысь. (Сарепта мар” Сидон марад’ хэвхана ӈэвысь.)
27Нум’ вадам’ минрена Елисей илеванда мальӈгана Израиль’ яхана мерё хабцяӈгана хаӈгурта” ӈокаць. Тарем’ ӈод” хибяхартадо’ савумдавы” нивысь ӈа”. Сирия’ яхана илена Нееманри савумдавы ӈэвысь.

28Мал’ синагогахана тикы вади намда”махадандо’ ненсюмяць,
29Пыдо’ санэяд”, марад’ тяха’ пирця хой’ лаӈг’ ни’ Иисусм’ тарпрадо’. Марто’ тикы хой’ ниня ӈась. Иисусм’ таси’ мованзь мэдонзь.
30Пыда ӈани’ мандалада ненэцие” помна нялтэй”, маркад хая+.




Иисус ненэцяӈгад ӈа питарпи

31•Иисус Галилея’ яхана ӈэда Капернаум март’ салй”. Суббота’ яляхана Пыда ненэцие тохоламбасеты+.
32Пыда вадаха”нанда ныхыда мэбе”ӈась, ӈадьбянда мал’ Пыда тохолковаханда пысамбиць+.
33Синагогахана ӈа ня”амвы ненэць’ мэсь, пыда лэркабт’ ӈаркавна тёрей”:

34– Си”ми хае”. Назаретхана илевы Иисус, Пыдар нядна” ӈамгэр тара? Пыдар сидна” яӈгумдаванзь тосан? Теневадм’, Пыдар хибян. Пыдар Хэбидян, Нумгад Товэн!+

35«Мунзялув”! – Иисус табадада. – Няданда тарпад”!»

Синагога’ еркана ӈа ненэцям’ мо”набтада, ӈамгэхэрт вэвам’ нись серта”, ненэцяӈгад тарпы”+.

36Мал” ӈапаць, няхато’ лаханаць:

– Тикы ӈамгэ ӈэбта, Пыда тарця ныхыда, ӈа табадамби, пыдо’ ӈани’ тарпотаныд”?

37Иисус’ нямна юн мал’ явна латы”.




Иисус ӈока хиби савумдамби

38•Иисус синагогахана мэ”манда пуд тарпы”, Симон’ хардан’ тю. Тамальӈгана Симон’ пухуцянда небя хаӈгурӈась, пыда ядёда я”авлысь, сита нядаванзь Иисусм’ хаӈаць.
39Иисус хаӈгурта’ нимня хо”лерй”, ядём’ ӈэвадалада. Ядё нем’ хае. Не тикыринда нулй”, толямда хамада.

40Хаер” пакалтанаб” ненэця” Иисусан’ хуркари хабцяӈгана хаӈгурти тэврамба пяць; Пыда хусувэмдо’ ӈудахананда савумдамбись.
41Ӈокахат ӈа” тёрсавэй” тарпорӈаць: «Пыдар – Христосан, Нум’ Нюн!» Пыдхавадо’ Нум’ Тэравы Парэӈгода ӈэвамда теневаць. Иисус ӈо” сиддо’ табада, ма: «Тикым’ нёра” вадес”»+.




Иисус Иудея’ яхана Нум’ вадан’ ненэцие тохоламби

42•Хув’ мерувна Иисус иленясяда ян’ хая. Ненэця” Сита пюла”. Хо”махадандо’ пыдо’ Сита етри’ хаёванзь хаӈадонзь+.
43Иисус ӈо” ма:

– Мань ӈо” ӈани марк” Нум’ Ерводава’ нямна Маймбабцо юнм’ минреб”ни тара. Тикы’ е”эмня Мань ӈэдаравэдм’.

44Иудея’ синагогаха”на Пыда тикы Маймбабцо юнм’ ненэцяӈг” ваде”ӈась.


5-й пеляда





Иисус тохоламбадида хаӈа

51•Ӈобӈгуна Иисус Генисарет’ то’ хэвхана нусь. Ӈока ненэця” Нум’ вадан’ инзелева е”эмня хэвхананда тирцедоркая нуць+.
2Иисус то’ вархана сидя ӈаном’ манэ”ӈа; ӈаноход тарпавы” ёртя” поӈгдо’ парпиць.
3Иисус ӈопой ӈанон’ тий” (тикы Симон’ ӈано ӈэвы), Симонан’ ма: «Симон, ӈаномд тянёмбовна ид’ няку’ на”волт». Тикахад Иисус ӈанохона ӈамдё ненэцяӈг” Нум’ вади тяха’ вадець пэй”.
4Лаханавамда ёльце”махаданда Симонан’ ма: то’ ёрярка ян’ лабехалад”, поӈгамд мод+.

5Симон мась: «Ервами, маня” пи’ ямбан’ поӈгарӈаваць, ня”амвэва” яӈгу, харваб”нанд вадавнанд сертаӈгув».

6Ёртя” поӈгдо’ мо”. Таӈок халэ ня”ма”. Поӈгдо’ ӈадара пэяд”.
7Тикахад пыдо’ няби ӈанохона ӈамдёда нидо’ сиддо’ нядаванзь хала”. Такы” нидо’ ӈохолё то”. Ӈобкана тарем’ сидя ӈаном’ панда”. Ӈанодо’ ит’ сэяӈга пэй”.

8Симон (сита тамна Петрӈэ нюмдебидонзь) тикым’ манэкава Иисус’ хэван’ пулыта ни’ ха”мы, ма: «Ервами, нядани хань”, мань хэбяхасавэядм’!»
9Иаков няби Иоанн (пыди’ Заведей’ нюхунзь, тамна Симон’ няханзь) таняна мэӈаханзь. Таӈок халэ манэць пыди’, ӈани” нянанди’ мэвы” ненэця” мал’ саць ӈапыд”.
10Иисус ӈо” Симонан’ ма:

– Нён пин”. Тюку ӈэсонд’ халэм’ поӈганаха”на нэкалпинась, тад нерня’ ӈо” пыдар Нумд’ хиби тэврамбаӈгун+.

11Пыдо’ ӈанодо’ я’ варан’ нэкалъядо’, мал’ ӈаводо’ хаейдо’, Иисус’ пумна хая”.




Мерё хабцяӈгана хаӈгуртам’ савумдамбава

12•Ӈобӈгуна Иисус ӈопой маркана мэвысь. Хахая хэвувнанда мерё хабцяӈгана хаӈгурта ненэць’ ядвы. Иисусм’ манэкава пыда ян’ сулмыць, Сита хынумба пя:

– Господь, Пыдар харваб”нанд си”ми савумда”+.

13Иисус ӈудамда вэӈгала, нянда теба мась:

– Харвадм’, нибтед”! Мерё хабця’ тикы минринда няданда ха”мы”.

14Иисус ӈани’ сита табада:

– Хибяхартан’ тикым’ нёр вадес”, хань”, хэхэдаӈгодан’ ӈадив”, Моисей’ Ватовна нибтеванд е”эмня хӑнонд”. Тикы савумамд тарем’ хамадаӈгудо’+.

15Иисус’ нямна ӈэда юн латаӈгась. Сита намдава’ е”эмня, хабцяӈгат савума’ е”эмня ӈока ненэця” Нянда миӈаць.
16Иисус ӈод” ненэцянзяда яха” хэ”ли ханцеты, туёцеты+.




Ядэрць я”амнам’ савумдава

17•Ӈобӈгуна Иисус’ ненэцие тохоламбись. Нянда инзелена” поӈгана фарисей”, Моисей Ватом’ пэртя” ӈамдыць. Галилей’, Иудея’ ӈока хардахат, Иерусалимхад товы” Иисусан’ инзелець. Хаӈгурти савумдамба Господь’ ныхы Иисусхана ӈась, Сита нядабись+.

18Сянхава ненэць’ Нянда ядэрць я”амна хаӈгуртам’ пэӈа’ ниня мине та”. Хардан’ тюлеван’ харвадонзь, Иисус’ нерня’ мэванзь мэдонзь.
19Хардахана ӈо” таӈок ненэцянзь, пыдо’ тикым’ тюле я”мадонзь. Тикана пыдо’ харад’ махалэй’ ни’ танэяд”, махалэйм’ тахабтадо’, хаӈгуртам’ пэӈа’ ниня таси’ Иисус’ ӈарвэхэ” ха”аврадо’.

20Тикы ненэцие” пунрёвам’ манэкава Иисус хаӈгуртан’ ма:

– Нявэ, хэбяхад ха”авравы”+.

21Фарисей”, Моисей Ватом’ пэртя” варда”лэяд”:

– Тикы хибя, Нум’ вомдарамбада? Хибя Нум’ хавна хэбяха ха”аврамба пир”ӈа+?

22Иисус идо’ теневыдась, хонрэйда:

– Ӈамгэ тарця иӈуд сейханда ня”амбида”?
23Ханзер” манзь сава: «хэбяхад ха”авравы”» нибтя «юркад”, ядэр”»?
24Теда’ пыдара” теневаӈгуда”, Ненэця’ Нюӈэ Нюмдебада хэбяха ха”аврамба пир”ӈа.

Тикахана Иисус хаӈгуртан’ таланы”, ма:

– Юркад”, пэӈамд мэд, хардаханд хань”!

25Такы минханда ӈо” юркы”, пэӈамда мэ, Нувм’ савуць хардаханда хая.
26Мал” пинабцям’ ня”ма”, таняна мэвы” Нувм’ савуӈаць, сёнзидо’ пинвахад пан”ӈаць, пыдо’ маць:

– Ӈэлири серо тюку яля’ маня” манэ”ӈава”.




Иисус Левиям’ нянда хаӈа

27•Тикы хардахад тарп”махаданда Иисус ӈэва’ мирм’ ма”ламбадам’ манэ”ӈа. Такы’ нюмда Левий ӈэвы. Левий ӈэва’ мирм’ ма”ламбава’ харад’ хэвхана ӈамдёвысь.

«Пумнани мий”», – Иисус нянда ма.
28Левий юркы”, мал’ ӈавода хае, Иисус’ пумна ялй”.
29Тикы’ пуна хардахананда Иисус’ е”эмня ӈарка ӈавормам’ серта. Ӈаворманзь ӈока ӈэва’ мирм’ ма”ламбада” тамна ӈани” ненэця” мэць. Пыдо’ Иисус’ ня’ ӈобкана ӈаворӈаць+.

30Фарисей” ӈод”, Моисей Ватом’ пэртя” Иисус’ тохоламбади хонрамбидонзь:

– Пыдара” ӈамгэ’ ӈэва’ мирм’ ма”ламбадаха”на, хэбяхасавэй” ня’ ӈаворӈада”, идарӈада”+?

31Иисус намдорӈась, ӈамгэ’ нямна тохоламбадида хонрамбаса”, хэтадась:

– Сензаха”на лекар” вуни тара”, хаӈгуртаха”на тара” нив”.
32Мань Нум’ ватом’ нёданаха” нидм’ ту”, хэбяхасавэйха” хэбяхадо’ ха”аврава’ е”эмня тодамзь+.




Ӈарвоцява” яля’ е”эмня

33•Иисусм’ хонраць:

– Ӈамгэ Иоанн’ тохоламбада”, Фарисей” тохоламбада” ӈобкад ӈаворцява ялы мэ”ӈа”, туё”ӈа”, Пыдар ӈани’ тохоламбадид ӈаворӈа”, идарӈа”+?

34Иисус хэтада:

– Пыдара” ханзер” толабира”, тюняхана мэна”, нелеванда наны’ хэвхана мэна” ӈаворцявам’ мэць пирта”+?
35Тад ӈо” яля” тута”, нелеванда наныдо’ нянандо’ яӈгода”, ти тикахана, тикы” яляха”на ӈаворцява ялы пэрта”+.

36Иисус няндо’ тарця вада’ харам’ хэта:

– Таӈуй ембдярт’ едэй ембдяркад ныкалмы емнь”мям’ хибяхарт нида сэдалт”. Пыда тикым’ сертабата, пыда ӈани’ едэй ембдярм’ вомдаӈгу, емнь”мя ӈо” тюку невхы ембдярм’ ӈад”тада.

37Хибяхарт илебей сяркам’ невхы ӈэсяӈг” ни вабтамбю”. Тикым’ сертаб” сярка ӈэсяӈо ӈад”та, сярка вабтумда, ӈэсяӈо” вомда”.
38Ниӈэ, илебей сяркам’ едэй ӈэсяӈг” вабтабидо’.
39Пон’ сертабавы сяркам’ ӈэрпада илебей’ сяркан’ ни” харбелаӈгу”, ӈадьбянда манда: «Ӈахат ӈэрпавэми саваркась».


6-й пеляда





Суббота’ яля’ ерв

61•Ӈобӈгуна суббота’ яляхана Иисус няньм’ вадюрма’ лабтавна ваераныць. Пыда тохоламбадида нянь’ ӈамдэд’ ӈэв ныдпиць, ӈудаха”нандо’ няелпидонзь, янзэв ӈаворӈаць.

2Фарисей” маць:

– Ӈамгэм’ пыдара” пэрнада”? Тикым’ суббота’ яляхана сертаба ни’ серос”!

3Иисус няндо’ хэтадась:

– Пыдара” нисяра” толабю”, Давид нито’ ня’ саць ӈаворман’ харвабто’, пыда ӈамгэм’ сертаса?

4Нум’ Хардан’ тюхуя, хэбидя няньм’ мэхэя харта ӈаворӈась, харта няхата ми”ӈась. Тикы няньм’ хэхэдаӈгоди” хавна хибяхарт ӈаворпата нисяв” тара”.

5Иисус нерня’ пэрӈадась:

– Ненэць’ Нюӈэ Нюмдебада тикы суббота’ яля’ ӈо” ерв.




Ненэця’ тыравы ӈудам’ савумдава

6Няби суббота’ яляхана Иисус синагоган’ тю, тохоламбавам’ пя+.
7Таняна ненавэй ӈудада тыравы ненэць’ мэвысь. Фарисей” ӈо”, Моисей Ватом’ пэртя” Иисусм’ вэва серт’ тэвраван’ хаврадонзь, ӈадьбяндо’ тяхасовна нянда сырӈаць: суббота’ яляхана ненэцьм’ савумдаӈгудав”, нидав”+.

8Иисус пыдо’ ӈамгэ’ нямна ибедор”мамдо’ теневадась, тыравы ӈудасавэй ненэцянд’ ма:

– Юркад”, тюкон’, ерт’ нулад”. Пыда ӈо” тарпы”, нулй”.

9«Мань сидда” хонрамбидм’, – Иисус няндо’ вахалй”, – суббота’ яляхана ӈамгэм’ тэраӈгуда”? Саваюм’, вэваюм’? Илм’ илебтембава, илм’ хадарамбава тара. Ханяӈэюм’ саварка?» Пыдо’ мунзиць+.

10Мал’ нямнандо’ саӈомда ӈэдарахая Иисус ненэцянд’ ма:

– Ӈудамд вэӈгалад.

Такы тарем’ сертада – ӈудада ӈо” сензӈэ хая.

11Фарисей” нензямзь нерциреяд”, помнандо’ вадець пядо’, ханзер” Иисус’ ет’ ӈамгэм’ сертаӈгува”.




Юкад вата сидя апостол”

12•Ӈобӈгуна тикы яляха”на Иисус хой’ ни’ туё”манзь хая. Пимда Нумд’ туё”махана хаеда.
13Хубтахана ӈани’ Пыда Харта тохоламбадида хаӈа, поӈгдандо’ юкад вата сидям’ тэра, апостолӈэ нюмдейда.
14Ти нюбедо’: Симон (Иисус Петрӈэ нюмдеда), Андрей (Симон’ ня), Иаков, Иоанн, Филипп, Варфоломей,+
15Матфей, Фома, Иаков (Алфей’ ню), Симон нябинзер’ Зелотӈэ нюмдебада+.
16Иуда (Иаков’ ню) тамна Иисусм’ вомдаравы Иуда Искариот+.




Иисус’ табеко”

17•Иисус нянандо’ таси’, лабтан’ ха”мы”. Таняна мале Пыда ӈока тохоламбадида товы”. Иудея’ яхад, Иерусалимхад, Тир’, Сидон’ маркат товы” ненэця” ма”лавыдаць.
18Пыдо’ Иисусан’ инзелеванзь товы”, хабцяӈгат савуманзь товы”. Вэнзёй ӈа’ маяндавы” ӈобтарем’ турцеты”, пыдо’ ӈод” савумданыдаць.
19Мал’ Иисусан’ теба тяхасумбиць, Няданда миндя ныхы мал’ сиддо’ савумдамбись+.

20Тохоламбадида саӈоць Иисус лахана пяда:


– Маӈгбада”, ябдалтавэда” ӈэӈгуда”,

Нум’ Ерводава е”яра”.

21Теда’ ӈаворцяда”, ябдалтавэда” ӈэӈгуда”,

Нум’ сидда” малебтеӈгу.

Теда’ ярта”, ябдалтавэда” ӈэӈгуда”,

Пыдара” писяндада”+.

22Ненэць’ Нюӈэ Нюмдебадан’ пунрёванда” нид

ненэця” сидда” сэхэдамбая”, питарпая”, таӈылмдамбая”,

нюбеда” вэвумдамбая” тарем’ ӈо” ябдалтавэда” ӈэӈгуда”.

23Тикы яляхана маймбида”, маймбабцора” ӈарка ӈэя!

Нумга”на савам’ ня”амӈгуда”!



Иринадо’нисянадо’ тарем’ Нум’ вадам’ минрени волтамбиць.


24Саваиленя”, Пыдара” ӈани’ маяндортада”!

малебыхында” савам’ мэ”ӈадаць+.

25Мынуда” пантаӈэ, маяндортада”!

Пыдара” ӈаворцяӈгуда”.

Писяндаӈэ, маяндортада”!

Пыдара” ярм’ ӈасилпаӈгуда”, яртада”.

26Ӈока ненэць” сидда” савута”, маяндортада”!

Иринадо’нисянадо’ тарем’ сияк” Нум’ вадам’ минрени саву”ӈаць.






Волтамбадида” мэнелъяда”

27•Нянда”, Няни инзеленаха”, Мань лаханадм’:

– Сидда” волтамбадида” мэнейда”, хибя сидда” сэхэда, тикаха” савам’ сертабида”.

28Хибя нянда” вэвам’ сертаван’ харва,

такэн’ савам’ Нумгад хаӈада”,

хибя сидда” вэвавна ваде”ӈа,

тикы’ е”эмня туё”ӈада”+.

29Тикан’, хибя сит падун’ тырарта, няби падумд хамада”, хибя панэмд марпата нёр мадарпю”, пыда имбытамд ӈод” ня”мамда.

30Хусувэй няданд хандан’ мис”, е”ямд марпата пуня’ нёр хай”.

31Ненэця” е”эмнянда” ӈамгэм’ сертабабто’, пыдара” ӈо” е”эмняндо’ тарцям’ сертабида”+.

32Сидда” мэнени мэнеб”нанда” ӈанихит ӈамгэвна саваркада”? Хэбяхаворта” ӈо” сиддо’ мэнени мэне”.

33Сидда” нядабади нядабаб”нанда” Нумгад ӈамгэ савам’ ӈатеда”? Хэбяхасавэй” ӈобтикым’ сертаби”.

34Пыдара” тикырихи ӈатевлембаб”нанда” хибяхат тадавам’ ӈатеда”, ӈанихит ӈамгэвнанда” саваркада”? Тарем’ пуня’ ӈатебям’ ня”амва’ е”эмня хэбяхасавэй” ӈод” хэбяхасавэйхад ӈатевлемби”.

35Пыдахавара” сидда” волтамбадида” мэнейда”, нядабида”, ӈамгэхэртан’ нись ен” ӈатевлембида”. Тикахана Нумгад савам’ ня”амӈгуда: Тю”уй Нум’ Нюда ӈэӈгуда”, Пыда Харта савам’ ехэранаха” нюӈг, вэнзуха” нюӈг.

36Пыдара” ӈод” Нум’ Нисянда” тотрев’ сейтада”+.




Волтамбава’ нямна

37•Хибяхартм’ нёда” волтамбю” – сидда” ӈо” ни” волтаӈгу”. Хибяхартм’ харан’ нёда” ха”аврамбю” – сидда” ӈо” харан’ ни” ха”авраӈгу”. Вэвам’ юрыбира” – пыдара” вэвамда ӈобтарем’ юраӈгу”.

38Мипида” – нянда” ӈо” тавы ӈэӈгу. Панта падм’ ми”ӈада”, таӈок тавы ӈэӈгу: саб”ниӈгудо’, тантадо’, варота ёльцянд’ пандавы ембдярта” пан” пандавы” ӈэӈгу”. Сяӈокм’ митада” таӈок нянда” тавы ӈэӈгу+.

39Иисус няндо’ лахарём’ хэта:

– Сэвсяда сэвсядам’ вадарць пирпатав”? Хэ”ли’ пыди’ ӈобкана ваӈган’ нихи’ мо”наӈгу”+?

40Тоходанна тохолкодахаданда ваць я”ма, тоходанвамда ёльце”махаданда пыда тохолкоданда пир”ӈэ хэсь пирта+.

41Ӈамгэ пыдар нянд сэвхана табор’ ясм’ маниен, павар’ пям’ ӈани’ сэвхананд нин мание”?
42Сэвхананд павар’ пям’ ниб”нанд мание”, ханзер” пыдар няханд лахана пир”ӈан: «Нявэ, сэвхаданд табор’ ясм’ нэкалкадм’»? Сияк! Нюрте”э харт сэвхаданд павар’ пям’ нэкал”, тикана манэтар, табор’ ясм’ нянд сэвхад ханзер” тюхултар.




Сава’ нямна, вэва’ нямна

43•Сава ӈодя’ пя’ ниня вэва ӈодя” ни” вадюр”. Вэва ӈодя’ пя’ ниня сава ӈодя” ни” вадюр”.
44Хусувэй пям’ ӈодявнанда тумдабидо’. Ӈавэй пюӈгад мараӈгам’ ни” ма”ламбю”, неро’ нид лынзермям’ ни” ма”ламбю”.

45Сава ненэця’ сейхад нюмг сер” миӈа, вэбтый ненэць’ сейхад ӈани’ вэнзу сер” миӈа. Ненэця’ сейхананда ӈэда тикада ӈани’ нямюхунда ӈа”+.




Са”лако”, ибета” миртя”

46•Ӈамгэ пыдара” Си”ми хаӈада”: «Ервами, Ервами», Мань ӈамгэм’ ваде”ӈадм’, тикым’ ӈани’ нира” сертабю”+?
47Хибя Мань вадаха”ни инзеле, вадини нёда, Няни турта ненэць’ хибя’ то”олха? Мань нянда” теда’ табэдярм’ хэтаӈгудм’.

48Тарця ненэць’ ибета миртяраха: ям’ пэ’ ӈэсонд’ сабкада, харадм’ пэ’ ни’ ӈабтада. Ӈарка саво’ ид” ёльцьӈгана тарця харадм’ и” нида манзабтаӈгу”. Тарця харад сававна мивы ӈэвысь. Сававна мивы харадм’ и” нида ласамла”, нида ханаӈгу”.

49Мань вадаха”ни инзеленам’, муӈгани ниня намдорта тарця ненэцялаха: хардамда таханзи” таб’ ни’ мивэда. Ӈодь” ид” харад’ хэвха” тоб” харад ӈарханда тахараӈгу.

Сотник’* манзаранитам’ савумдава

71•Иисус ненэцяӈг” мал’ хэтувандамда ёльце”махаданда Капернаум’ март’ салй”.

2Таняна ӈопой сотник’ манзаранитада хава’ пирувна хаӈгулы”. Пыда манзаранитамда ёльце сяӈадась.
3Сотник Иисус’ сертабада серо намда, Иудея’ ӈаркти Иисусан’ ӈэдара, Иисус нянда тобта сава ӈэись, манзаранитамда савумда тоись.

4Иудея’ ӈаркта” Иисусан’ то”, Сита ханзь пя”:

– Тикы сотникм’ нядаванд пир.
5Пыда маня” ненэциена” мэне, синагогадава” сертась.

6-7Иисус нянандо’ хая. Пыдо’ мале сотник’ харад’ хэвхана мэць, тикы’ мальӈгана сотник’ ня” ӈадимя”, Иисусан’ сотник’ вади хэта”: «Ервами, нён тэтан”, маньзяван ёльце вэвадм’, ӈадьбянда Сит мякани ханзь нидм’ пирас”. Ханзер” Пыдар мякани тюӈгун. Вадарим’ ман”, манзаранитами савумда».

8Мань хар”н ервани таня”, си”ми табадамби”, мань ӈо” табадамбада” саюван’ таня”. Ӈопойн’ мань табекудм’: «Хань”» – пыда миӈа, нябин’ мадм’: «Таля”» – такы тута, манзаранитахани мадм’: «Тюкум’ сертад» – пыда сертабида.

9Тарця вади намда Иисус ёльце пысай”, пумнанда мимы ӈока хибяха” васада мась:

– Ненэсяӈо”, тарця ӈарка пунрёвам’ Мань Израильхартахана нивась хо”.

10Сотник’ ӈэдаравы” сал”махадандо’ манзаранитам’ мале сензӈэ ходо’.




Иисус сэра не’ нюм’ илебтемби

11Ӈэлом’ тикыри’ пуна Иисус Наин март’ хаясь. Нянанда тохоламбадида тамна ӈока мандалада хибя” ядаць.
12Тикы мальӈгана Пыда марад’ тюӈгалава’ хэван’ тэвотанбата маркад хальмерм’ тарпрамбиць. Яӈгумы не’ ӈоб” ню ӈэвы (небяда сэра не ӈэвы). Сэра не’ ня’ ӈока ненэця” ядась.

13Господь сэра нем’ манэ”кава, сейхананда сяялӈада:

«Нён яр”», – Пыда ма+.

14Иисус хальмер’ хэван’ то”махаданда пэмбадан’ ӈудамда масибте. Хальмерм’ миневы” нулъяд”. Иисус ма:

– Наны, нянд мадм’, юркад”!+

15Яӈгумы ӈамды”, вахалй”. Иисус наны’ небян’ ма: «Ти, нюр!»

16Ненэця” пинвахад ялюмзь Нувм’ саву”ӈа”:

– Поӈганана” ӈарка Нум’ вадам’ минрена ӈадимя. Нум’ Харта ненэциеда нядаванзь то+.

17Иисус’ нямна ӈэда юн Иудея’ тавна латы”, тамна хэвханда ӈэда яха”на сось.




Иоанн Креститель’ ӈэдаравы”

18•Иоанн’ тохоламбада” мал’ хадкэвы серо Иоаннан’ хэтыдо’.
19Иоанн хэвханда сидямбой тохоламбадамда хаӈась, сидди’ Иисусм’ хонраванзь ӈэдарамби: «Пыдарув” товандан нибтя маня” ӈаним’ ӈатеӈгува”?»+

20Пыди’ Иисусан’ тоӈаха’, маӈаха’:

– Нянд сидни’ Иоанн Креститель маманзь ӈэдара: «Пыдарув” товандан нибтя маня” хибяхавам’ ӈаним’ ӈатеӈгува”?»

21Тамальӈгана Иисус мале ӈока ненэцяӈгат ӈа питармысь, ӈока хаӈгурта ненэцие савумдась, ӈока сэвсядаха” саӈодо’ ӈадимде.

22Иисус ӈэдаравэхэ’ ма:

– Хаяди’, Иоаннан’ мал’ манэ”мыди’, намдавыди’ хэтади’: сэвсяда” саӈодо’ ӈадимя”, мэдна” ядэрць пэяд”, мерё хабцяӈгана хаӈгурта” савумданыд”, хасяда” ӈо” намдолыд”, хавы” илелтаныд”, маӈгбада” Маймбабцо Юнм’ намда”.
23Хибя Няни пунрёвамда ни ёт” ябда маймби”+.

24Иоанн’ ӈэдаравы” хэ”мяхадандо’ Иисус Иоанн’ нямна ненэцяӈг” лахана пэй”:

– Иленясяда ян’ ӈамгэм’ манэ”манзь ханцада”? Мерцяхана выяӈгана ӈуво манэ”манзь ханцада”+?
25Тад ӈо” ӈамгэ’ е”эмня пыдара” иленясяда ян’ ханцада”? Мирета панэхэ” ембадёда ненэцям’ манэць харвавэкэда”? Мирета панэхэ”на ембадёда”, саваилебцхана илена” – пыдо’ парэӈгода” хардаха”на иле”.

26Хибям’ ӈо” пыдара” манэ”манзь ибедорцада”? Нум’ вадам’ минренам’ манэ”манзь харвасада”? Ӈаа’, нянда” мадм’. Тикы ненэць’ Нум’ вадам’ минренахад ӈарка+.

27Пыда нямнанда падвы:


«Ти, нернянанд миндяӈэ ясавэйми ӈэдарамбидм’,

Пыдар нернякумнанд минзьм’ хамадаӈгу»+.



28Нянда” ӈо” мадм’, я’ ниня Иоаннхад сямянхат сюдбя ненэць’ яӈгу. Нум’ ерводавахана ӈо” мэна” поӈгана сямянхат нюдя Иоаннхад ӈаркавна ненадо+.

29Мал’ хибя”, ӈэва’ мирм’ ма”ламбадахарта” Иисус’ вади намдахава Иоаннхад хэхэдамбавам’ ня”ма”. Тарем’ Нувм’ ӈарцие”ӈаць+.

30Фарисей” ӈод”, Моисей Ватом’ пэртя” ӈод” Нум’ табеком’ нидо’ ня”ам”. Иоаннхана ниць хэхэдан”.

31Иисус ӈо’ ма:

– Мань теда’ илена ненэцие” ӈамгэ’ няю’ таслаӈгун? Хибя” то”олха”?
32Пыдо’ ма”лёва яхана ӈамдёда” ӈацекы” то”олха”, няхато’ тёрырӈа”: «Маня” е”эмнянда” вывку муну”лаваць, пыдара” ӈо” нидаць тӑрӑ”, маня” е”эмнянда” ярабцо сё мэ”ӈаваць, пыдара” ӈани’ нидаць яр”».

33Иоанн Крестительхава тось, няньм’ ни ӈавор”, сяркам’ ни ӈэрпю”, пыдара” мадаць: «сёнзянда мюня ӈа инд” мэ»+.

34Ненэця’ Нюӈэ Нюмдебада то, ӈаворӈа, идарӈа, пыдара” ӈо” лаханада”: «Тикы ненэць’ ӈавормам’ мэне, ябе идм’ мэне. Пыда ӈэва’ мирм’ ма”ламбади” ня, хэбяхасавэй” ня»+.
35Нумгад иӈудм’ ня”амвы” Нум’ иӈудм’ саву”ӈа”.




Иисус’ ӈэ халтавы не Симон’ хардахана мэ

36•Ӈопой фарисей Иисусм’ ӈаворман’ нянда хаӈада. Иисус фарисей’ хардан’ тю, толь’ хэван’ хасавады”.

37Тамальӈгана тикы маркана хэбяхасавэй не илевы. Пыда Фарисей’ хардахана Иисус’ ӈавормам’ тумда. Ӈобтарем’ таня’ то. Сава ӈабтсавэй юрм’ сэр” пэхэд сертавы хыдяхана та.
38Пыда Иисус’ ӈэ’ ӈарвэй’ малхана нусь, ярӈась, хайлада Иисус’ ӈэ”эмна хайнаць. Иисус’ ӈэ не ӈэванда тарка”на тэпа пэйда, ӈэда нюцямбись, ӈэхэта сава ӈабтсавэй юрм’ хамдабись.

39Иисусм’ хамы Фарисей тикым’ манэ”махаданда ида ядэлы”: «Тюку ненэць’ ненэсянда Нум’ вадам’ минрена ӈэб”нанда, Пыда теневаись, Нянда тиндерта не – хэбяхасавэй не»+.

40Тикана Иисус фарисеян’ ма:

– Симон, Мань нянд ӈамгэхэвам’ хэтван’ харвадм’.

– Тохолкода, ман”, – такы хэтада.

41Иисус ӈо” ма:

– Сидя ненэць’ ӈопой тэтахад есям’ ӈатевлеӈаханзь. Ӈопоюм’ самляӈг юр” есям’ ми”мандась, нябиюм’ сямляӈг юдм’+.
42Хибяхартади’ ӈатевди’ салда я”мась. Есям’ ӈатевлевы ӈатевди’ пуня нида хай”. Ман”, есям’ ӈатевлевэн’ хибяди’ сейда нюӈг ӈэӈгу+?

43Симон хэтада:

– Мань ибедорӈадм’, хибян’ ӈокарка ӈатебя юрвы ӈэса.

– Ненэсявна пыдар ибедорӈан, – Иисус ма.

44Тикахад Иисус нен’ сюрхалй”, Симонан’ ма:

– Тюку нем’ пыдар маниер? Мань хардаханд тодм’, ӈэни халтава’ е”эмня икартадами нин та”, пыда ӈо” Мань ӈэни хайлаха”нанда хамда”ида, ӈэванда тарка”на тэ”ида!

45Пыдар ӈо” Си”ми нинась нюця”, тюку не ӈани’ хардан’ тювани мальӈгана ӈэни нюцямба ни” ӈэвадан”.
46Пыдар ӈэвами нир юрите”, пыда ӈани’ мирета сава ӈабтсавэй юрм’ Мань ӈэни ни’ хамдпида.

47Нянд мадм’, Нум’ нехэд хэбяхавода ха”аврась, ӈадьбянда не’ сейда нюмгӈэ хая. Тянёвна хэбяхада ха”авравы’ сёнзяда ханюй.

48Тикахад Иисус нен’ ма:

– Хэбяхавод ха”аврэйд+.

49Ӈани” мядонда” идо’ ядэлыд”: Пыда хибя ӈэбта? Хэбяхарт ха”аврамби?

50Иисус ӈо” нен’ ма:

– Пунрёвар сит няда, сёнзянд инд” таӈга хань”+.

Иисус’ пумна ядвы не”

81Ӈэлом’ тикы’ пуд Иисус марде” помна, ӈэсы” помна ядэрӈась. Пыда Нув’ Ерводава’ нямна Маймбабцо юнм’ тэврамбись. Нянанда юкад вата сидя тохоламбадада мэсь+.

2Тамна ӈо” сянхава не ядась. Сиддо’ ӈа’ индкад тарпрась, хабцяӈгат илебтевысь. Поӈгнандо’ Магдалинаӈэ нюмдевы Мария мэсь. Иисус няданда си”ив ӈам’ питарӈась+.
3Нянандо’ ӈо” Иоанна ядась. Пыда Хуза’ несь. Хуза ӈани’ Ирод’ харадм’ пэртяӈэ тарась. Не Сусанна ӈани’ нянандо’ ядась. Тамна ӈока ӈани” ядаць. Тикы не” харто’ е”эйдо’ мипа Иисусм’, Пыда тохоламбадида нядабиць+.




Янзэв моёпада’ нямна лахарё

4•Ӈобӈгуна Иисусан’ яндахы” яхат ӈока ненэця” ма”лыць, Пыда няндо’ лахарём’ ваде”ӈась:

«
5Ненэць’ янзэв ян’ моё”манзь тарпы”. Янзэв моёпаванда мальӈгана ханяӈы” янзэв” сехэры’ хэван’ ха”мыд”, танъядо’, нув’ сармик” повыбавыдо’.

6Ӈанидо’ манябэ” ян’ ха”мыд”, ябтам’ нись хо” ӈодь” соёлёто’ ӈадимзь тыра”.
7Ӈани” ӈуво” понд’ ха”мыд”, вадё”махадандо’ янзэв’ соёлё ӈув” талыдо’.

8Ӈанидо’ ӈо” сава я’ ни’ ха”мыд”. Янзэв” тарпыд”, нянь ӈум’ вады. Вадёвы нянь ӈумгад ӈока янзэв ӈадимя».

Лахарёмда ёльце”махаданда Иисус ӈаркавна ма:

– Хавода таняда” – намдамда!+




Лахарём’ тасламбава

9•Тохоламбадида Иисусм’ хонра”, тюку лахарё ӈамгэ” нямна ваде”мы.
10Иисус хэтада:

– Пыдара” Нум’ Ерводава’ серо мале тумдэйда”. Ӈани” ӈо” ехэрэйдо’. Мань няндо’ лахарёхо”на лаханадм’. Сырпато’ ӈод” нидо’ мание”, намдорпато’ ӈод” – тарем’ ӈод” нидо’ хамэдамбю”+.

11Ти, тюку лахарё тарем’ ваде”мы: янзэв – тикы Нум’ вада.
12Сехэры’ хэван’ ха”амвы” янзэв” – тикы” тарця ненэця” то”олха: вадам’ намдорӈа”, тикад ӈани’ дьявол турӈа. Ненэця” нибто’ пунрю”, нибто’ нибте” сейхатато’ дьявол вадам’ ханаби.

13Манябэ” ян’ ха”амвы” янзэв” – тикы” тарця ненэця” то”олха”: маймба вадам’ ня”амби”. Тикы ненэця” паӈгсяда янзэвраха”. Ӈамгэхэва’ пират’ пыдо’ пунры”. Ӈодь” сиддо’ хорпа пяӈгу” Нум’ вадам’ сейхатато’ моёпидо’.

14Ӈуво” понд’ ха”амвы”, вадёвдавэй” янзэв” – тикы” тарця ненэця” то”олха”: вадам’ намдадо’. Тэта илам’ пэрць, нюрцям’ харвобтась, илебтяр” нямна няркнась таром’ ни сертабю”+.

15Сава ян’ ха”амвы” янзэв” – тикы” тарця” ненэця” то”олха”: Нум’ вадам’ намдахава нюмг сава сейха”нандо’ сюрпидо’. Сёнзито’ мэё’ нид ӈока сава таром’ тэвра”.

Тикым’ хэта Иисус ма:

– Хавода таняда” – намдамда!+




Седеркабт’* нямна лахарё

16Хибяхарт седеркабтм’ табца”махаданда неранзь’ едхана нида синдабаӈгу”, ва”ав’ ӈыл’ ӈод” нида падалт”. Ни ӈа”, тюӈгана” ялям’ манэ”мандо’ е”эмня седеркабтм’ тю”уня’ ӈабтаӈгуда+.
17Тале пэрмы ӈамгэ ӈадимадавэй’ ни хаюр”, такалмы ӈамгэ’ тумдавэӈэ ханта, ӈадимда+.
18Намдорманд сыр”. Танядаха” тамна нядавы ӈэӈгу, ӈамгэхэртасядахав’ ӈани’ танявандархада мар”мы ӈэӈгу.




Иисус’ небя, нида

19•Сита манэ”ма е”эмня Иисусан’ Пыда небяда, нида то”. Хэвханда тэва я”мыдаць, Иисус’ хэвхана ёльце ӈока хибя мэсь+.
20Хибяхава Нянда вадам’ ӈэдара:

– Пыдар небяр, нид пихина ну”, Сит манэ”ман’ харва”.

21Иисус ма:

– Нум’ вадан’ инзелена”, Нум’ вадавна илена” небядани, нядни толабин+.




Иисус тохона сата мерцям’ янимдамби

22•Ӈобӈгуна Иисус тохоламбадита ня’ ӈанон’ ӈамды”, няндо’ ма:

– Няби то’ варан’ мадарахава”. Пыдо’ ӈохолыд”+.

23Ӈохолёвандо’ сер’ Иисус хонарэй”. Лакри’ тохона сата мерцяӈэ хая, ӈаном’ и” ӈыламдамба пяда, пыдо’ маянд’ еремя”.
24Тохоламбадида Иисус’ хэван’ то”, Сита сидедо’.

«Ервава”, Ервава”, маня” хаӈгутава”!» – пыдо’ ма”. Иисус сидё”махаданда мерцям’ янимда, хамб янимда. Сата мерця, хамба” хэ”нюмя”, ӈэвадэяд”.

25«Пыдара” ӈамгэ нида” пунрю”?» – Иисус тохоламбадахата ма.

Пыдо’ сейсяламдёдаӈэ, пысабтёдаӈэ няхато’ юнраць: «Хадри’ ӈо” Пыда хибя ӈэб”нанда? Мерцяхартан’, икартан’ табеку, такы” ӈани’ табекохота сер”ӈа”».




Гадар’ яхана ӈа’ исялмдевым’ илебтева

26•Пыдо’ Гадара’ ян’ ӈанохона то”. Гадара Галилея’ яхад то’ няби вархана ӈэвы.

27Иисус то’ варан’ ха”амхава Пыда неранда няд маркад ӈа’ исялмдевы ненэць’ тарпы”. Пыда мале ӈахат панэсялмысь, пыда хардахана нивы иле”, хальмер’ хоркадёхо”на илевы.
28Иисусм’ манэ”манда сер’ пыда Иисус’ нерня’ пулыта ни’ мо”нэй”, тёрей”:

– Пыдар, Иисусӈэ, Нум’ Ню, нядни ӈамгэр тара? Нянд хынумбидм’, си”ми нён маябтамбю”!+

29Иисус ӈам’ ненэцяӈгад тарпа табадада. Ӈа ӈобкад тикы ненэцям’ тэ”ларасетыда. Ненэцям’ ӈуди”маната, ӈэ”эмната еся иняха”на сярсетыдо’. Ӈа ин ныдцеты, хибярисяда ян’ ханасетыда.

30Иисус сита хонра:

– Нюмл ӈамгэ?

– Легионадм’, – сёнзяханда ӈока ӈа” тювы”, ӈадьбянда тарем’ мамы.

31Ӈа” ӈани’ Иисусм’ хынумба пя”, сиддо’ ӈылсяда я’ син’ ниб”нанда ӈэдара”.

32Хахая, хой’ ядхана, тамальӈгана парась” мандал” хадырмы. Ӈа” Нянда тибарӈа”, пыдо’ парась” мю’ тюван’ харва”. Иисус тарем’ табадада.

33Ӈа” тикы ненэцям’ хае”махадандо’, парасьха” тю”махадандо’ мал’ мандал” лаӈгхад тон’ санэяд”, пакалъяд”.

34Парасьбэртя” хадкэвым’ манэкава сюрбыд”, маркана, хый яхана мал’ хадкэвым’ хэтадо’.
35Ненэця” хадкэвым’ манэ”манзь ӈобт’ ма”лэяд”. Иисусан’ то”махадандо’, пыдо’ ӈа” хаевы ненэцям’ манэ”ӈа”. Пыда Иисус’ ӈэ’ хэвхана ембдё, сава им’ мэць ӈамдысь. Пыдо’ саць сейдо’ ӈапыдаць+.
36Савумдабада ненэцьм’ манэ”мы” едэй товэхэ” тикы’ нямна вадець пядо’.

37Тикана Гадарин’ я’ тер” Иисусан’ хынумда”, ма”: «Тюку яхад хань”!» Пыдо’ саць вэнолавыдаць. Иисус ӈанон’ ӈамды”, тикад салй”+.
38Ӈа’ хаевы ненэць’ Нянанда хэванзь идеяць, Иисус сита ӈэдара, ма:

39– Хардаханд салад”, Нум’ е”эмнянд сертавым’ мал’ ненэцяӈг” вадет. Ненэць’ хая, Иисус е”эмнянда ӈамгэм’ сертаса мал’ маркана иленаха” хэтада.




Иаир’ не нюм’ илебтева, хаӈгурта нем’ савумдава

40•Иисус’ сал”махад Сита ӈока мандалада ненэця” ӈатець.
41Ӈопой ненэць’, синагога’ ерв ӈэвы. Иаирм’ нюбе”мы. Пыда Иисусан’ то, ӈарвэхэ”та мо”нэй”, хардаханда хаӈада+.

42Иаир’ не нюда, юкад вата сидя пота не ӈацекэця, хава’ пирувна хаӈгурӈась. Иисус таня’ хая. Ядна” ненэця” Иисус’ хэвувна сюрхалё мандалюрӈаць.

43Мандалада ненэцие” поӈгана ӈопой не мэвысь. Мале юкад вата сидя по’ вэида мимы”. Пыда лекарха” мал’ есида сад”ӈась. Хибяхарт сита няда я”мась.
44Пыда Иисус’ пуня’ сы”ӈадэй”, ембдярта вакан’ тирцядась. Хамдумбада вэяда тикыринда мацяда+.

45«Хибя Няни тирцяда?» – Иисус юндарӈа. Хибяхарт ни ман”, Петр ӈо” ма:

– Ервами, ненэця” хэвхананд сюрхалё мандалы”, Нянд тирцядарӈа”.

46Иисус ӈо” ма:

– Хибяхава Няни тирцяда. Нядани ныхыни тарпавам’ Мань хамадав+.

47Тикана не хамадада, тале сертавэда манэ”мы, ледре Иисус ӈарвэхэ” мо”нэй”. Мал’ ненэцяӈг” хэтада, ӈамгэ’ е”эмня Иисусан’ тирцядаса, ханзер” тикырихинда савумза.

48Тикана Иисус нянда ма:

– Пунрёвар сит савумда. Сёнзянд инд’ таӈга хань”+.

49Иисус тамна лаханавамда нись ёльце”, Иаир’ хардахад хибяхава то, ма:

«Не нюр ха, – пыда ма. – Тохолкодам’ нёр яебтамбю”».

50Иисус тикы вадам’ намдхава, Иаиран’ ма:

– Нён пин”, валакада пунрю”, не ӈацекы илебтевы ӈэӈгу.

51Иисус Иаир’ хардан’ то. Хибяхартм’ ни тюле”. Валакада Петр’, Иоанн’, Иаков’ хавна тамна не ӈацекы’ нися, небя тю”+.
52Харад’ хэвхана мэна ненэця” не ӈацекым’ сянзь мале’ ярӈаць.

Иисус ма:

– Ярць ӈэвадэйда”, пыда ни ха”, хоны+.

53Иисусм’ писянзита пяць, не ӈацэкы’ хавам’ теневаць.

54Иисус сита ӈудахаданда ня”ма, ма:

– Не ӈацекы, юркад”!+

55Не ӈацекы’ индата салъй”, пыда таминда юркы”. Иисус сита ӈавла табадада.

56Нисяхаюданебяхаюда пысамбихинзь. Иисус хадкэвы’ е”эмня сидди’ мунзяванзь табадаӈахаюдась+.


9-й пеляда





Юкад вата сидя тохоламбада Нум’ вадам’ маманзь ӈэдаравы”

91•Иисус юкад вата сидя тохоламбадамда ӈобт’ ма”лэйда. Ненэцяӈгат ӈа питарпава’ е”эмня, ненэцие” савумдамбава’ е”эмня Пыда няндо’ ныхыдамдо’, ерводавадамдо’ ми”ӈа+.

2Тикад Иисус сиддо’ Нум’ Ерводава’ нямна лаханаванзь ӈэдара. Хаӈгурти савумдамбаванзь ӈэдара.

Иисус ма:

3– Нянанда” ӈамгэхэртм’ нёда” хана”: ядцяӈгартм’, падхартм’, няньхартм’, есяхартм’, яӈга панэхэртм’.
4Хуркари хардан’ тюб”нанда”, хэванда” ӈэсонд’ таняна хаюрӈада”.

5Ненэця” сидда” ниб”нандо’ мядолабта”, маркад хантанбата” ӈэхэтата” я’ сибяхартм’ пар”ӈада”, тикы нерцирмамда” манэ”лабтаӈгу.

6Тохоламбадида ӈэсыхы” хаяць, Нум’ Маймбабцо юн’ вадам’ минрець, яндаха”на ненэцие савумдамбиць+.




Ирод’ няркнава

7•Ерводана Ирод Иисус’ сертавы серо намда. Ирод’ ида няркума: «Тикы хибя ӈэбта?» Ханяӈы” Иисус’ нямна манзеты”: «Тикы Иоанн ха”махаданда яӈор” илелй”»+.

8Ӈани” манзеты”: «Ӈавхы Нум’ вадам’ минрена Илия ӈэдакы». Хибяхава” манзеты”: «Ӈавхы Нум’ вадам’ минренахат илебтевэкы”».

9Ирод ма:

– Иоаннм’ ӈэвасяламдевась. Тикыхава хибя? Хибя’ нямна тарцям’ намдорӈадм’? Пыда Иисусм’ манэ”ман’ харвась+.




Самляӈг ёнарм’ ӈаврахана малебтева

10•Апостол” сал”махадандо’ мал’ сертавыдо’ Иисусан’ хэтыдо’. Тикахана Иисус сиддо’ сода, Вифсаид марад’ хэван’ хая. Таняна хибясяда ян’ тохоламбадита няри’ мэванзь мэсь+.
11Ненэця” хад” ӈод” тикым’ намда Пумнанда ядалъяд”. Иисус сиддо’ маймба ня”ма, няндо’ Нум’ Ерводава’ нямна лаханась. Хибям’ савумда тараса такы савумдэйда.

12Пэвсюмданыць. Юкад вата сидя тохоламбадада Иисус’ хэван то”, Нянда ма”:

– Ненэцие ӈэдаран”. Пыдо’ хахаяда ӈэсыхы”, хардаха” хэя”, сеӈгацядамдо’, ӈаврадамдо’ пюрӈая”. Тюкона хибясяда я.

13«Пыдара” ненэцие ӈаволэйда”», – Иисус няндо’ ма. «Маня” ӈамгэхэртава” яӈгу, самляӈгри няньва”, сидяри халява”, – тохоламбадида хэтадо’. – Маня” таӈок хиби ханзер” ӈавола пиртына”? Таӈок ненэцие ӈаволава’ е”эмня ӈавар тэмдаванзь хар”на” ӈамгэ хантава”?»

14Таняна самляӈг ёнар”мян хасавась. Тарем’ ӈо” Иисус тохоламбадахата ма: «Ненэцие самляӈг юр”лад’ ӈабтэйда”».

15Тохоламбадида тарем’ сертадо’.
16Мал’ ӈамд”махадандо’ Иисус самляӈг няньм’ мэ, сидя халям’ мэ. Тикад нув’ ня’ саӈомда ӈэдара, туё”манда сер’ нянё” е”эмня, халэ” е”эмня Нумд’ сава вади хэта, няньм’, халям’ ютекха” тахабтэйда. Тикы ютек тохоламбадахата ми”ида, пыдо’ ӈани” ненэцяӈг” митеръидо’.

17Мал’ ӈаворӈаць, малебыхындо’ ӈаворӈаць. Тохоламбадида тамна я’ ниня хаевы ютекхат юкад вата сидя панта падм’ ма”ла”.




Петр Иисус’ нямна лахана

18•Ӈобӈгуна Иисус нянанда тохоламбадида сода, ненэцие хае”махад, нянандо’ туё”манзь хая. Пыда тохоламбади хонра:

– Ненэця” Си”ми хибяӈэ пэрӈа”?

19Пыдо’ хэтадо’:

– Иоанн Крестительӈэ Сит пэрта” таня”, Илияӈэ ханяӈы” Сит пэрӈа”, ханяӈы” ӈавхы Нум’ вадам’ минренахат илебтевэӈэ Сит толаби”+.

20«Пыдара” ӈани’ ханзер” толабира”, Мань хибям’ ӈэб”нан?» – Иисус юндарӈа.

Петр хэтада:

– Пыдар Нум’ тэравы парэӈодан!+

21•Иисус вэбтыйвана сиддо’ хонра: «Хибяхартан’ нёра” вадес”».




Иисус’ маяндорма’ нямна хэтыбыва

Иисус тамна ма:

22– Ненэця’ Нюӈэ Нюмдебада ӈока маям’ хованда. Ӈарката”, хэхэдаӈгода”, Моисей’ Ватом’ пэртя” Сита волтамбаӈгудо’. Пыда хадавы ӈэӈгу, ӈод” тарем’ няхарамдэй яляхана Пыда яӈор” илебтеӈгу”+.

23Тикад Иисус тохоламбадахата ма:

– Хибя Пумнан яда харвабта, харта пыхыдамда нёя тене”, мань илми нёда Пумнан ядая+.
24Ӈадьбята тарця, хибя харта иламда ӈэдаван’ харва, тикы иламда ётада. Хибя Мань е”эмнян иламда ёта, тикы иламда хоӈгу.

25Ненэць’ мал’ яндирм’ ня”амбата, харта иламда ӈо” ёпата нянанда тарода таняӈгув’+?

26Хибя Нядан, вадаха”тани вэварахамби, такэхэд Ненэця’ Нюӈэ Нюмдебада вэварахамбаӈгу. Ненэця’ Нюӈэ Нюмдебада тута. Харта ӈарамдёвамда мэць, Нисянда ӈарамдёвам’ мэць, Ангел’ ӈарамдёвам’ мэць тута, тикахана такэхэд вэварахамбаӈгу.

27Нянда” ненэсям’ хэтыбидм’, ханяӈыда”, тюкона нунаӈэ, тамна иленаханда” Нум’ Ерводавам’ манэтада”+.




Иисус’ несэйво”ма

28•Иисус тикы вади” пуд сидндет сян яля’ ваерахава Петрм’, Иоаннм’, Иаковм’ сода, нянандо’ хой’ ни’ туё”манзь танэй”+.

29Туё”ма’ мальӈгана Пыда сята лакри’ несэйма, ембдярта пэсьдалй.
30Хэвхананда сидя Нум’ вадам’ минренаха’ ӈадимяха’: Моисей няби Илия Иисус’ ня’ лаханолыхынзь.
31Иерусалимхана Иисус ӈаво пэрмамда ваде”ӈаханзь, тюку яндир’ нид Иисус’ хэвам’ ваде”ӈаханзь.

32Петр, пыда нида неман’ теба”. Сидё”махадандо’, Иисусхад миндараха ялям’ манэ”ӈа”. Пыда хэвхананда сидя нуна хасавам’ сэвте”.

33Няданда мале хантанабти’ Петр Иисусан’ ма:

– Тохолкодава”, нянана” тюкона ёльце сава! Няхар” есерм’ сертахава”: ӈопой Нянд, ӈопой Моисеян’, тамна ӈопой Илиян’ – ӈамгэм’ ваде”мамда ехэрадась.

34Петр тамна лаханавамда нидась ёльце”, тад тир ӈадимя, сиддо’ тир тидхананда тала. Тохоламбадида тиран’ тюсь вэнолэяд”.
35Тирхад ӈоб” вабц тэдамй”, мамы: «Тикы Мань Нюми, Мань тэравэми. Нянда инзеледа”!»+

36Вабц’ мунзял”махад Иисус ӈани’ ӈопориӈэ мэвы. Тохоламбадида тамальӈгана манэ”мэмдо’ хибяхартан’ нидонзь хэт”.




Исяламбада ӈацекым’ савумдамбава

37•Няби яляхана хойхад ха”аммахадандо’ Иисусм’ ӈока мандалада ненэць’ ядабта.

38Лэркабт’ мандалкад ӈопой ненэць’ тёрей”:

– Тохолкода, нянд хынумбидм’, нюхун сылад”! Мань ӈопойкоми!
39Сита ӈа ня”амсеты, пыда лакри’ тёррим’ илсеты, ӈа сита енабтамбасеты, нянда си сисёмбасеты. Сита маяндамби, ӈэдара я”мада.
40Пыдар тохоламбадид ӈам’ питарць я”мадонзь.

41Иисус ма:

– Нюнекабтада”, пунрёсяда” ненэця”! Сянанд’ тамна Мань нянанда” мэӈгудм’? Сянанд’ тамна сидда” ла”амдамбаӈгудм’? Нюмд тюкон’ тэврад!

42Хасава ӈацекы тамна ядась, ӈа тебкадартам’ ян’ мо”набтада. Иисус ӈо” ӈам’ янимдада, хасава ӈацекым’ савумдада, нисяханда тэврада+.

43•Мал’ Нум’ мэбе”ман’ пысаӈгаць. Мал’ Иисус’ серк” пысаӈгавандо’ мальӈгана Пыда тохоламбадахата ма:

44– Мань вадаха”н инзелехарӈада”, тензибтера”: «Ненэця’ Нюӈэ нюмдебадам” ненэцие” ӈудаха” митадо’»+.

45Тикы” вада” ӈамгэ” нямна ӈэб”нандо’ пыдо’ нидонзь хамада”. Вадита пун нядандо’ талысь, пыдо’ хамада я”мадонзь, Пыда ӈамгэм’ манза, Сита хонра пинаць+.




Хибя сюдбярка

46•Тохоламбадида помнандо’ пыхылё пэяд”, хибядо’ сямянхат сюдбярка ӈэб”нанда.
47Иисус пыдо’ ибедо’ ядэрмам’ теневась. Нюдя ӈацекым’ ня”ма, хэвханда ирсу’ ӈабтада,
48таддикад няндо’ ма:

– Хибя Мань е”эмнян тюку ӈацекым’ сейханда ня”амӈгуда, тикы Си”ми сейханда ня”амӈгу. Хибя ӈани’ Си”ми сейханда ня”амӈгу, такы Си”ми Ӈэдаравым’ сейханда ня”амӈгу. Сямянхат нюдяркара” тикыюмара” сямянхат сюдбярка ӈэӈгу+.

49Тикана Иоанн Иисусан’ ма:

– Тохолкодами, маня” ӈопой ненэцьм’ манэпиваць, Пыдар нюмгананд ӈа вэнолтамбись. Нянана” нись ядэр”, ӈадьбята маня” сита ӈэвадалаваць+.

50«Нёра” ӈэвадаламбю”. Хибя сидда” ни волтамбю”, тикы нянанда” мэ», – няндо’ Иисус ма+.




Иерумалим март’ ядэрма

51Мале Иисус’ яндирм’ ня”амва ёльцяда тэвотаныць. Пыда Иерусалим’ март’ хэсь таслада+.

52Пыда нерданда Харта ненэциеда ӈэдара+.
53Е”эмнянда мал’ таранам’ хамадава’ е”эмня такы” Самарян’ ӈэсын’ то”. Тарем’ ӈо” Иисусм’ таня’ нидо’ ӈэдара”, Пыда Иерусалим’ март’ мимамда хамэда”.

54Иаков няби Иоанн тохоламбадахаюда тикым’ хамадабти’ маӈаханзь:

– Господь, харваб”нанд мани’ мандани’ нумгад ту ха”мымд”, сиддо’ яӈгумдая.

55-56Иисус ӈод” нянди’ ёӈгамзь ӈэвадалэйда, нянди’ ма: сёнзяти’ мюй хурка ӈэвам’ ехэради’. Ненэця Нюӈэ Нюмдебада ненэцие” идо’ хадарабтаванзь нись ту”, сиддо’ ӈэдаванзь тось. Тикана пыди’ ӈани ӈэсын’ хаяха’.
57•Пыдо’ ядбато’ хибяхава Иисусан’ ма:

– Ханяри’ Пыдар ниб”нанд мий” мань Пумнанд янда”амна минзь хамадыдм’.

58«Тёня” ваӈгутидо’ таня”, нув’ сармик” пидидо’ таня”, Ненэця’ Нюӈэ Нюмдебада ханяхарт’ ӈэвамда туйла я”мада», – нянда Иисус ма.

59Нябин’ ӈо” Иисус ма:

– Мань пумнани мий”.

– Ервами, си”ми табада”, нюрте”э мякани салтыв”, нисями сюртадм’, – такы хэтада.

60Иисус ма:

– Хальмер” харто’ хальмерадо’ сюрпая”, пыдар ӈани хань”, Нум’ Ерводава’ нямна сава вади вадес”.

61Няби ненэць’ Иисусан’ ма:

– Ервами, мань Пыдар пумнанд тутадм’. Си”ми табада” ӈод”, мань нюрте”э мя”ни терха”на лакамбойдартадм’.

62Иисус ма:

– Нерня’ ӈэдалавы пуня’ васадарпата ни тара”. Тарця ненэця’ Нум’ Ерводавахана манзара ни серос”.


10-й пеляда





Си”ив ю” сидя’ сал”ма

101•Тикад Господь тамна си”ив ю” сидя тохоламбадам’ тэра, сидлад’ неранда ня’ мал” марк”, ӈэсыхы” ӈэдарэйда. Таняна харта ӈо” мэвандась.
2Пыда няндо’ ма:

– Нянь’ ӈамдэдм’ мадабава манзаями ӈока, манзарана” ӈани’ тянё”. Нянь’ ӈамдэдм’ мадабава’ манзая’ Ервм’ хынумбира”, тамна манзарани нянь’ ӈамдэдм’ мадаванзь ӈэдарая!+

3Хаяда”! Сырӈада”, Мань сидда” ӈовця’ нюдрев’ сармик’ мандалт’ ӈэдарамбидм’+.

4Нянанда” ӈэсям’, падком’, ӈэ’ сее нёда” содабю”, сехэрэвна ядбата хибяхартахана нёда” торовадар”.
5Хибяхава” хардан’ тюб”нанда” нюрте”э маӈада”: «Тюку хардахана маянзи” илея”!»

6Таняна яна ненэць’ илеб”нанда, сава” вадида” нянанда хаёда”. Ниб”нанда ӈани’ – тикы” вада” нянда” салтыд”.
7Манзаранахава манзаямда недвапаӈгува. Ӈадьбянда тикы хардахана хаёданыда”, ӈамгэндо’ таняб” ӈаворӈада”, идарӈада”. Ӈопой хардахад ӈани хардан’ нёда” ядэр”.

8Ӈамгэхэва март’ тоб”нанда”, таняна сидда” ня”ма”, ӈамгэм’ нянда” тамби” мал’ ӈаворъяда”.

9Хаӈгурти савумдамбида”, лаханада”: «Нум’ Ерводава мале хахаи!»+

10Март’ ӈани’ тоб”нанда”, таняна ӈани сидда” ни” ня”амӈгу”, пин’ тарпа лаханада”:

«
11Маркананда” ӈэхэ”на тадавы янзибяхартм’ паркая нянда” хаебива”. Теневада” ӈо”: ‹Нум’ Ерводава мале хахаи!›»

12Нянда” мадм’, тикы яляхана такы маркана иленяхат Содом’ маркана иленяха”на сибицярка ӈэӈгу!

13•Харазин мар”, нянанд мая! Вафсаид мар”, нянанд мая! Яха”нананда тарця пысакабтёда сер” ӈэвынё”. Тир маркана, Сидон маркана иленя” тарцям’ манэ”мы” ӈэбто’ хэбяхадо’ ха”авраӈгуць. Ӈадсуй ембдярка”на ембмыд” ӈэиць, тунзимбяхана ӈэвдо’ пыдабтавы” ӈэиць – тикы хэбяхадо’ ха”авравам’ манэ”лабтаись+.

14Суд яляхана Тир маркана, Сидон маркана няданди’ сибицярка ӈэӈгу!
15Пыдар ӈо”, Капернаум мар”: ибедортакэн, сит нуво” ӈэсонд’ пирамдаӈгу”? Ниӈэ, ӈылсяда я’ ӈыл’ ха”авраӈгу”!

16Нянда” инзелена, Няни инзеле, сидда” волтамбада, Си”ми волтамби’, Си”ми ӈани’ волтамбада, Си”ми Ӈэдаравым’ волтамби+.

17Си”ив ю” сидя тохолкода маймба салъидаць. «Господь, – пыдо’ маць, – Пыдар нюмгаданд лаханаб”на ӈахарт” няна” намдорӈа”»+.
18Иисус няндо’ ма:

– Мань маниевась, дьявол хэхэ’ тудрев’ нумгат хамзедась.
19Маниера”, Мань нянда” ныхыдамда” тадм’. Ныхынанда” змей, скорпион, мал’ маирти танпа пиртыда”. Тамна нянанда” пёдорти ныхы пирдале пиртыда”. Ӈамгэхэрт нянанда” вэва ни ӈэӈгу”+.

20Ӈа” нянда” намдор”ман’ нёда” маймбю”. Нюбеда” нумга”на падвы” ӈэӈгу”, такэн’ маймбида”!
21•Тикана Нум’ Инд” Иисусм’ маймбабцохона пандада, Иисус ӈо” ма:

– Нисями, нув’, я’ Ервами, Сит саву”ӈадм’. Пыдар ибетахат, иӈудотахат талвым’ нёлёкохо” ӈадимдер! Ӈаа’, Нисями, Пыдар тарця сава харвабцор ти!

22Иисус сюрхалць тохоламбадахата ма:

– Мал’ Няни Нисяни тавы”. Нисянда хавна хибяхарт ехэра, хибя нюда. Нюнда хавна хибяхарт Нисямда ехэра, хибя нисяда. Нюда хибян’ харва такэн’ ваде”тада+.

23Иисус тохоламбадида намдавандо’ е”эмня няндо’ сюрхалць ма:

– Маниенамда” маниена” ябдалта”!+

24Нянда” мадм’: ӈока Нум’ вадам’ минрена”, парэӈода” маниенамда” маниеван’ харваць, тарем’ ӈо” нидонзь манэс”. Намдортамда” намдаван’ харваць, тарем’ ӈо” нидо’ намд”.




Сейтана самарянин’ нямна лахарё

25Таняна ӈопой Нум’ Ватом’ пэртя нерня’ тарпы”. Иисусм’ хорпа Нянда юнра:

– Си”ми Тохоламбадами, пили” пон’ илевани е”эмня ӈамгэм’ серта тара?

«+
26Нув’ Ватохона ӈани’ ӈамгэ пады? – Иисус нянда юнра. – Таняна пыдар ӈамгэм’ толабин?»

27Пыда ма:

– Господинамд, Харт Нумд сейхананд, сёнзяхананд, ныхынд малан’, мал’ инд ӈукана мэнед. Хэвхы нямд пыхыданд пирувна мэнед.

«+
28Пыдар ненэсявна лаханан, – Иисус нянда ма, – тарем’ сертабад, пыдар илеӈгун».

29Нум’ Ватом’ пэртя пыхыдамда савукая Иисусан’ юнра:

– Хэвхы нями хибя?

30Пыда вадахата Иисус ма:

– Ӈопой ненэць’, Иерусалимхад Иерихон’ март’ ядвы. Сита пёдахад” ня”амвэдо’. Пыдо’ сита няӈго”ӈадо’, ютвэдо’, хабэяркаӈэ хаедо’, хая”.

31Яносарка тикы сехэрэвна хэхэдаӈгода мимы. Тикы ненэцям’ манэць сехэры’ няби хэвувна минханда хэвы.
32Левит* ӈо” тарем’ сертада, пыда хэрабтада: тикы ян’ тэв”махаданда, мерёлевым’ манэсо”махаданда пыда сехэры’ няби хэван’ хая.

33Самарян’ хибя ӈобтарем’ ӈобтикы явна ёндормысь, маяндорта’ хэван’ тэвы”, сита манэць сяялӈада+.
34Хэвханда то, мерёда юркана, ябе икана масыда, манонъяда. Тикад маяндортам’ нюдяко юно’ маха’ ни’ ӈабтада, ненэцие” сеӈгалаван’ тэврада, таняна тамна сававна пэрӈадась.

35Няби яляхана сеӈгалава’ ерван’ ӈока есям’ ми”ӈа, ма: «Тикы ненэцям’ маниебтед, пуня’ тоб”нан ваць мэ”мы есяд мал’ салдаӈгун». Иисус лахарёмда ёльце”махаданда ма:

36– Пыдар ихинанд няхар” ядвэхэт хибям’ маяндорта’ хэвхы няӈэ толабин?
37Нум’ Ватом’ пэртя хэтна: хибя сита сяласа, тикэдо’. Иисус тикана нянда ма:

– Хань”, ӈобтарем’ тарцян ӈа”.




Марфаха’, Марияха’ хардахана

38Я’ поӈгана Иисус тохоламбадита ня’ ӈэсын’ то”. Таняна Сита Марфам’ нюбета не мяканда ня”мада+.
39Пыда Мариям’ нюбета не няда танявы. Мария Господь’ ӈэ’ хэван’ ӈамдахая Иисус’ вадаха” инзелесь+.

40Марфа ӈо” саць ӈарка мядолабтавам’ сертаба тэтнась. Пыда Иисусан’ то, ма:

– Ервами, Нянанд сер” ни ӈа”, не нями мал’ манзаям’ няни мода? Нянда ман”, пыда си”ми нядая!

«
41Марфа, Марфа, – пыда вадахата Господь ма, – пыдар ӈамгэри” ӈока ӈэва’ е”эмня тару”лан, тэтнан+.
42Ӈопойри тара. Мария инзелеварим’ тэра. Тикы сямянхат нянанда тарана, тикым’ няданда нидо’ март”».


11-й пеляда





Туё”ма’ нямна

111•Ӈобӈгуна Иисус ядванда сер’ туё”манзь мадарй”. Туё”манда пуна ӈопой тохоламбадада Сита хонра:

– Господь, сидна” ӈо” туёць тохола”, Иоанн тохоламбадида ханзер” туёць тохоласа”+.

2Иисус няндо’ мась:


Туё”манда” мальӈгана тарем’ лаханада”:

Нум’ Нисява”! Пыдар нюмл яндир’ нимня хэбидяӈэ вадета ӈэя!

Пыдар Ервадавар тоя!

Пыдар ватор ханзер” нумгана ныхы”ӈа,

тарем’ я’ ниня ныхы”ӈая.

3Хусувэй яля’ няна” ӈаврадана” няньм’ ӈэдарамбю”.

4Хэбяхана” юрхалан”, ханзер” маня” ӈод” вэвам’ няна” сертавы юрбина”.

Сидна” вэва серкат мадар”. Дьяволхад сидна” лэтра”+.



5Тикахад Иисус няндо’ ма: «Таслахава”, хибяхаванда” юрёда таня. Пи’ еркана юрёхонда тута, манда: ‹Юрёми, няни няхар” няньм’ ӈатевле”.
6Нями ядванда сер” няни то, мань ӈамгэхэртахана ӈавола я”мав›.

7Ненэся ӈо” пыда нянд нё’ тяхад мамбата: ‹Си”ми нён яебтамбю”. Нё мале талы, нюни хонабталэян. Мань юрка нив пирас”, няньдамд тась я”мадм’›.

8Ненэся’ нянда” мадм’, сава юрё ӈэванда нид ниб”нанда юрк”, ӈамгэхэртм’ ниб”нанда мис”, ӈокам’ хаманда нид ханзеркава” юркаӈгу”, сяӈокм’ ханда, таӈокм’ мита.

9Мань ӈо” нянда” мадм’:


хаӈада” – пыдара” ӈо” ня”амӈгуда”,

пюрӈада” – хоӈгуда”,

тоярӈада” – нянда” нэӈгудо’.

10Хусувэй ханда – ня”амби,

пюрта – хомби,

тояртан’ – нэмбидо’+.



11Хурка нися нюхунда нянь’ таӈэ пэм’ мита? Хурка нися нюхунда халя’ таӈэ змеям’ мита?
12Нибтя нюда сар”нюм’ хамбата нянда лярцом’ мита?
13Пыдара” хурка вэбтый ненэцянда” ӈэб”нанда” ӈод” нюхута” сава ӈамгэхэвам’ миць пиртада”. Тарем’ ӈо” Нум’ Нисява” Нум’ Индадм’ хандан’ ханя мис”!»+




Иисус няби Веельзевул

14•Ӈобӈгуна Иисус ненэцяӈгад ӈам’ питарпись. Тикы ӈа ненэцие нянзялмдембись. Ненэцяӈгад ӈа тарп”махад нянзяда вахалй”. Ненэцие” мандал” пысабтэй”.

15Ӈанихива” ӈод” Иисус’ нямна маць:

– Веельзевул ӈа” ерв Нянда ӈа питарманзь ныхыдамда ми”ӈа+.

16Тад ӈани” Иисусм’ хорпа харваць. Няданда нумгад манэ”мадавэй серо манэ”лабтавам’ хаӈаць+.

17Иисус ӈо” индо’ ӈудо теневахая няндо’ ма: хуркари парэӈода яндир’ помнандо’ поёмбато’ ядо’ терсяламда, харад’ тер” поёларабто’ хардадо’ тахараӈгу.

18Дьявол сидян’ хэб”нанда ерводавада нусь пирта”ӈав”? Ти пыдара” лаханада”, Мань ӈа Веельзевул’ ныхына питарпин.
19Мань ӈа Веельзевул’ ныхына питарпаб”ни, нюда” хибя’ ныхына ӈа питарпи”? Пыдо’ хусарабцяданда” тарая”!+

20Мань Нум’ ныхына ӈа питарпаб”ни Нум’ Ерводава мале нянда” то.

21Мэбета, мирвсавэй ненэць’ хардамда лэтрамбаб”нанда илебяда лэтравы ӈэӈгу.
22Няданда ныхытарка нянда теббата сита пирда”леӈгу. Енабцоӈэ пэрмы мирвамда марта. Ханавы ӈавода тяртыда.

23Хибя Нянани ни мэ”, тикы е”ни вэнзер’ ӈа. Хибя Нянани ни ма”алку”, такы садпида+.

24Тамна Иисус ненэцяӈг” ма:

– Ӈа ненэцяӈгад тарпорпата пыда лыӈгдамда пюсь ицяда иленясяда явна садана. Ниб”нанда хо”, пыхыданда манда: «Мань хаевы мякан салкав”».

25Сал”махаданда мята на”волмэӈэ, тавдавэӈэ хомбида.
26Тикана пыда ханта. Няданда сатарка вэбтый си”ив ӈам’ содаби, пыдо’ мал” невхы мяканда тю”, илелтаныд”. Тикы ненэцяӈгана неранда нимня тамна вэваркаӈэ ханта.




Ненэй яб

27Иисус’ лаханаванда мальӈгана мандалада” ненэцие” поӈгад не тёребтей”:

– Хибя’ сёнзя Сит минарца тикы ябда, хибя Сит ӈамябтаса ябда!+

28Иисус хэтада:

– Хибя Нум’ Вадан’ инзеле, вадам’ нёда, такы” тамна ябсарка”+.




Иона’ пысабцо

29•Ӈока ненэця” Иисусм’ сюрхала ма”ланыдаць. Пыда няндо’ лахана пяда:

– Те”ны илена” хибя” вомдавы”! Нум’ пысабцу выкыби”. Иона’ пысабцо’ хавна ӈани” манэ”лабтавы” ни” ӈэӈгу”.

30Ханзер” Ниневия’ маркана иленя” е”эмня Иона пысабцу сертабаса, тарем’ Ненэця’ Нюӈэ Нюмдебада ӈо” те”ны ӈаць хибя” е”эмня сертаӈгу.

31Иба’ я’ Парэӈода не Нум’ Судан’ тута. Те”ны илени волтамбаӈгуда. Ӈыхы яхат ибета Соломонам’ инзелеван’ турӈась. Тюкона ӈани’ Соломонхад ӈаркарка мэ+.

32Нув’ Суд’ Яляхана Ниневия’ иленя” илаӈгуд”, те”ны илена хиби вэва серт’ ха”авраӈгудо’. Ниневия’ иленя” Ионахад Нум’ вади намдхава пыдхавадо’ хэбяхадо’ ха”авраць. Ти тюкона нянанда” Ионахад сюдбярка мэ+.




Сёнзя’ яля

33•Хибяхарт табцадавы седеркабтм’ ниня ӈадяда ян’ нида падалпю” нибтя хыдя’ ӈыл’ нида синдабю”. Ниӈэ, турта” ту’ ялям’ маниеб”то’ пирця ӈэся’ ни’ ӈабта тара!+

34Сэвда – ӈаянда яля. Сэвда сенз” ӈэб” мал’ ӈаяр яляхана панта. Сэвда вомдавы” ӈэбто’ ӈаяр пэввахана синдавы.

35Хамэдамбад: сёнзянд яля пэвва ни ӈа”?
36Таремӈгава’, сёнзяр яля ӈэбта нянанд ӈамгэхэрт парм яӈгу. Пыдар ӈарханд ябереӈгун, седеркабт’ тухуна мэнарахан ӈэӈгун.




Фарисеё, Моисей’ Ватом’ пэрти хусарамбава

37•Иисус тохолковамда ёльце”махаданда ӈопой фарисей Сита ӈаворманзь хаӈа. Иисус хардан’ тю, толь’ тяха’ ӈамды”.
38Фарисейхав пысамбись, Иисус’ ӈаворманда нерцюна ӈудида ни халта”+.

39Господь ӈо” нянда ма:

– Ти пыдара”, фарисейӈэ, хыдита”, педакта” пиняриӈыдо’ варципабта” ӈод”, сёнзита” мюй” ӈамлутвахана, ненхана пан”ӈа”.

40Са”лако”! Пиняӈым’, мюняӈым’ Нум’ нисяда серта”?
41Хыдита”, педакта” ӈавар маӈгбадаха” ми”ида” – мал’ е”эйда” варцяӈгу”!

42Фарисей”, нянанда” мая’! Пыдара” хуркари” ӈавраӈэ серота’ ӈамдэдо тэмдаба юдимдей еся’ пелям’ салдабида”. Харта” ӈо’ ирт’ минзь” илеван’ нида” харва”, Нувм’ ӈо” мэне нида” харва”! Тикыхавам’ пэрць тара, ӈаним’ ӈо” юрба ни тара”!+

43Фарисей”, нянанда” мая’! Пыдара” синагогахана нюрте”э яха”на ӈамдёван’ харвада”. Ненэцие” ма”лёва яха”на сидда” саву”пато’ нянанда” мэнеялы+.

44Фарисей”, Моисей’ Ватом’ пэртя”, нянанда” мая’! Пыдара” ниня ӈадяда хальмер’ ваӈграхада”, ненэця” ехэрахая нимняндо’ ядэрӈа”.

45Тикана ӈопой Моисей’ Ватом’ пэртя Иисусм’ нярхала:

– Тохолкода, тикы вадаха”на Пыдар ина” вомдамбин!
46Иисус ма:

– Моисей’ Ватом’ пэртя”, нянанда” ӈо” мая’! Пыдара” ненэцяӈг” саць саӈговота минюйм’ серибтембида”. Харта” ӈо” тикы минюян’ ӈуда таркам’ нида” манзабтамбю”!

47Нянанда” мая’! Нисянада” Нум’ вадам’ минрени яӈгумдаць. Пыдара” няндо’ хальмер’ пэмбад’ ни’ пэ сидяӈг ӈабтамбида”.

48Тикым’ пэрць пыдара” нисяха”ната” ӈоб’ им’ мэ”ӈада”, тикахана нисянада” серо саву”ӈада”. Пыдхавадо’ Нум’ вадам’ минрени яӈгумдамбиць, пыдара” ӈани’ Нум’ вадам’ минрена” хальмер’ пэмбад’ ни’ пэ’ сидяӈг сертабида”.
49Нум’ иӈудота Падаркана тарем’ падвынё”:

– Мань няндо’ Нум’ вадам’ минрени, апостол ӈэдараӈгудм’. Ӈопойдо’ хадаӈгудо’, ӈанидо’ питартыдо’+.

50-51Яндир’ ӈадиво”махад Нум’ вадам’ минрена” ӈока вэядо’ хамдума. Нюрте”э Авельм’ хадаць, пуданаӈэ алтарь’ хэвхана, Хэбидя Харад’ хэвхана Захариям’ хадаць. Тикы хамдумы вэя’ е”эмня те”ны иленя” хибя” танаравы” ӈэӈгу”. Ӈаа’, нянда” лаханадм’: тюку те”ны иленя” хибяха” мал’ тебаӈгу!

52Нум’ Ватом’ пэртя”, нянанда” мая’! Нум’ вадан’ теневава ям’ лэтрамбира”. Харта” ӈо’ нида” тю”, хибя тюван’ харваса нида” ӈэдара”.

53Иисус тарп”махаданда Нум’ Ватом’ пэртя”, фарисей” Нянда нензюмя”. Иисусан’ хонаркурӈа”, хуркари вади Няданда намдаван’ харваць.

54Вадаха”нанда вэвам’ хован’ харваць, вэва серт’ ха”авраванзь харвадонзь+.








12-й пеляда





Сян сядо мэта фарисеё” нямна

121Тикы мальӈгана ёнар” пир” ненэця” ма”лэяд”, мандалкана нидо’ няялпиць. Иисус нерде”э Харта тохолабадахата талана:+

2– Фарисей” вэвахад, сияк вадахатато’ тосада”! Хуркари тале сер” тарпаӈгу”. Хуркари тале пэрмы намдавы ӈэӈгу+.

3Пыдара” пэвдяхана ӈаво вадецада”, яля’ яляхана намдаӈгудо’, пыдара” харад’ мюня хасабарць ваде”мэмда” харад” махалэхэ”на тёрыць вадетадо’.

4•Нянда” мадм’, Мань нин, ӈаям’ хадабадахат нёда” пин”, тикы мале ӈамгэхэртм’ серта я”ма”.

5Хибяхад пина тара, Мань мандадм’: ха”махаданда” хибя сидда” дьявол’ лэйнана тун’ ӈэдара пир”ӈа, такэхэд пинада”. Ӈаа’, ӈани’ нянда” мадм’, ти ӈамгэхэд пинада”!

6Самляӈгхава лэ”морм’ сидя манор” есявна мирдапидо”ма. Таремӈгава’ Нум’ ӈопойхартамдо’ ни юр”.
7Пыдара” ӈэванда” тар” мал’ таславы”. Нёда” пин”! Пыдара” лэ”моркад миресаркада”!+

8Нянда” Мань мадм’: хибя Ненэця’ Нюӈэ Нюмдебадам’ ненэцие” мальӈгана тю”у пэрӈада, Мань Нум’ Ангелха”на тикым’ нятав.

9Хибя ӈаӈи’ ненэцие” мальӈгана Си”ми яӈгреӈгу, такэд Нум’ Ангел” мальӈгана яӈгревы ӈэӈгу+.

10Хусувэй, хибя Ненэця’ Нюӈэ Нюмдебада’ ет’ вэвам’ вадета, вадида юрвы” ӈэӈгу”, хибя ӈо” Нум’ Индадм’ вэву”ламби, такы ӈэдавы ни ӈэӈгу”+.
11Сидда” синагогаха” тэвраб”то’, ервха”, ӈарктаха” ӈамгэм’ хэтыба, ханзер” лаханава’ нямна нёда” няркна”.

12Ӈамгэм’ вадець тара, Хэбидя Инд” тикырихина сидда” тохолаӈгу.




Са”лако тэта’ нямна лахарё

13•Ненэцие” поӈгад ӈопой ненэць’ Иисусан’ ма:

– Тохолкода, хасава няхани ман”, хаевы нисяни илебям’ тярӈамда!

«
14Инзеле”, – Иисус нянда ма, – хибя Си”ми сидди’ тярпа тэраса, тасла тэраса?»

15Тикад ӈани’ Иисус мась:

– Сырӈада”, марода” нёда” ӈа”. Ненэця’ ил’ сава илебцьрихина тасламбада ни ӈа”.
16Иисус няхандо’ лахарём’ хэтась:

– Ӈопой’ саваиленя’ ненэць’ сава няньда ӈум’ вадёвы.
17Пыда ибедорӈась: «Мань ӈамгэм’ пэртадм’? Мань вадёвым’ ханяна сюрпаӈгув.
18Ти ӈамгэм’ сертаӈгудм’, – тикана пыда таслада, – я’ ӈаврани тин тахабтаӈгун, ӈаркаӈэ сертаӈгун, мал’ янзэв тамна ӈани илебями таня’ сюртав».

Хар”н пыхыдан мандадм’: «
19Теда’ пыдар илебяр ӈока, ӈока похо” тэваӈгу”; нылан”, ӈавор”, идар”, сава илам’ мэс”».

20Нум’ ӈо” нянда ма: «Са”лакон! Тюку пи’ сёнзянд индадм’ хосая тута”. Мал’ ма”лавэр хибян’ тэваӈгу”?»

21Тарем’ ӈо хусувэхэна тарця ӈэӈгу, хибя сава илебцям’ харта е”эмнянда ма”ламбида, Нум’ е”эмня ни иле”.




И’ нярканава’ нямна

22Тохоламбадахата Иисус ма: ти ӈадьбяни нянда” Мань мадм’:

– Сёнзянда” ӈавар’ е”эмня, ӈаянда’ ембдяр’ е”эмня, илеванда” е”эмня ида” нёя” няркна”.

23– Инд’ ӈаврахад тяхари’ таранарха, ӈая ембдяркад тяхари’ таранарха.

24– Варӈэхэ” сырӈада”: пыдо’ янзэв ни” моёпю”, нянь’ ӈувм’ ни” мадамбю”, ӈаво лэтбабць’ ниӈгдо’, тиндо’ яӈгу”, Нум’ ӈо” сиддо’ ӈаволамби. Пыдара” ӈо” нув’ сармикхат ӈокамбовна мире”ӈада”!+

25– Хибяра” сатавна ида няркна, харта иламда тянёмбоковна няда пир”ӈада?
26Пыдара” тарця тянём’ сертахарта я”амбата”, ӈани” нямна ӈамгэ няркнада.

27– Хамэдара”, лилиям’ нюбета ӈамдэд” ханзер” вадюрӈа”: пыдо’ ни” манзара”, ӈамгэхэртм’ ни” паӈгалпю”. Нянда” мадм’, Соломон парэӈодахарт тарем’ нись ембтор” ханзер” хусувэй лилия” ӈамдэд”.

28– Нумд’ пунрёсядаӈэ! Теда’ лабтахана таняда ӈамдэд” хуняна ӈани’ тун’ мовы ӈэӈгу”. Нум’ тикы ӈамдэкавам’ тарем’ ембпабта, сидда” ненэсяӈо’ ни ембат”!+

29– Пыхыдада” нёда” хонрамбю”, ӈамгэм’ ӈаворць тара, ӈамгэм’ идарць тара. Тикы’ нямна ида” нёя” няркна”.
30Яндир’ ниня” илена” ӈавормам’, идармам’ пюрць иле”, Нум’ Нисяра” ӈо” нянанда” тикы таравам’ теневада.

31– Ерводавамда пюрӈада”, ӈанида нянда” тавы ӈэӈгу.
32Тянё мандал”ӈэ, нёр пилюсь! Нисянда” харвабцо тарця: Ерводавамда нянда хамэдада+.
33Илебида” мирдапида”, мядорцэй мипида”. Мэёта ӈэсяӈодамда” сертабида”. Ниня тянёворта илебядёда” нумга”на ӈа”. Таня’ талей ни” тэвӈгу”, таняна пуй нида ӈамд”+.

34– Ханяна илебида” сюры”, таняна сейда” ӈэӈгу”.




Ервм’ ӈатева

35•Пили” хамадыда”: ембдяркананда” нида” сяры”, седеркабт” тумдавы”.
36Тикы” то”олхада ӈада”, хибя ерванда тюняхат товам’ ӈате. Сяха’ ервада салты”, тоярта, тикыминда нёмда нэсь тара.
37Тикы” манзаранита” ябда”: ерванда тоб” ни хонюд”. Ненэсяӈо нянда” лаханадм’, ерв харта ембдярка”та нимда сяраӈгу, толямда хамадаӈгу, сиддо’ мядоманзь ӈабтаӈгу.

38Тикы манзаранита” ябда”: ерв сиддо’ ниня хонёдаӈэ сапдаӈгу, ӈамгэ пирка”на ниб”нанда сал”, пи’ ер” нибтя ялумд’ ӈэбта ни” хонюд”.

39Теневада”, харад’ ерв теневавы ӈэбта, ӈамгэ’ пирка”на талей тута, пыда хардахана талейм’ нидась ӈэдараӈгу”.

40Пыдара” ӈо” хамадыда”, иб” ӈо” Ненэця’ Нюӈэ Нюмдебада ниня ӈатеванда” ёльцяӈгана тута.

41Сита Пётр юндарӈа:

– Господь, Пыдар тикы лахарём’ маньрина” е”эмняна” хэтбирув’, нибтя мал’ хибя’ е”эмня ваде”ӈар?

42Иисус хэтадась: Ерв нянда пунрёда, иӈудота ненэцьм’ манзаранита нермбэртяӈэ табадавэда. Пыда ӈани’ ёльцьӈгана манзаранитаха” тарана ӈаврадамдо’ мита.
43Тикы нермбэртяда ябда, Ервада сал”махаданда сита тарцям’ пэртяӈэ сапдаӈгуда+.

44Ненэся нянда” лаханадм’, ерв мал’ харта илебямда нянда манэсарманзь митада.
45Тарця манзаранита ӈани’ ихинда тасламбида: «Ервми ӈэлом’ ни тут”», манзаранита хасев, манзаранита не ладорпа пяӈгу, харта ӈани’ ӈаворта, идарта, ябеӈгу+.

46Тикы манзаранита’ ерв ниня ӈатенавы яля’ мальӈгана тута. Ервда сита вэбтыйвана танараӈгуда, вэнзер’ ӈэда манзаранитаха” таслаӈгуда.
47Ерванда табеком’ теневаб”нанда ӈод”, нибта талебю” тикы манзаранита сатавна ладормы ӈэӈгу.

48Ерванда табеком’ ехэрана ӈани’, тикы вэва серт’ еремы тянёркавна ладормы ӈэӈгу. Хибян’ ӈока ми”мы, такэд ӈокам’ ханда”, хибян’ ӈокавна ена”, такэд тамна ӈокаркавна халаӈгудо’.




Сидян’ тяро”ма’ нямна

49•Иисус нерня’ пэрӈада:

– Мань я’ ниня тум’ тюнева’ е”эмня тодм’, Мань мале тум’ тюневан’ харвадм’!
50Мань хэхэдамбавами ӈатедм’. Тикым’ ӈате Мань маядорӈадм’+.

51– Пыдара” ибедорӈада”, Мань я’ ниня иленяха” пёдсяда илам’ таванзь тодм’? Ни, нянда” лаханадм’, ненэцяӈг” тяро”мам’ тадм’.

52– Тев” ёльцяӈгад, хардахана самляӈг мядндер ӈэбта, пыдо’ тарем’ тяртыд”: няхарто’ сидяндо’ ет’ ӈэӈгу”, сидядо’ няхар” ет’.

53– Нися нюнда ет’ ӈэӈгу, ню нисянда ет’, небя не нюнда ет’, хада меянда ет’ ӈэӈгу, меяда ӈани’ хаданда ет’ ӈэӈгу.




Няслава

54•Иисус ӈани’ ненэцяӈг” ма:

– Пыдара” маниеб”нанда”, яля’ падё’ няна тир ӈадимя, пыдара” тикы минханда мандада”: «Сарё ӈэӈгу», тарем’ ӈэсеты.
55Иба’ я’ мерця посна пяб”нанда, пыдара” лаханада”: «Ядембаӈгу», тарем’ ӈэсеты.

56– Сян сядм’ мэта”! Ян’, нумд’ сырпата” пыдара” нумда хурка ӈэвам’ тасламбида”, те”ня ӈамгэ’ по’ ёльць тоб”нанда хамада я”мара”?

57– Ӈамгэ пыдара” харта” тасла я”мара”, ӈамгэ ненэся ӈэбта?

58– Сит’ волтамбада ня’ судан’ миб”нанди’ сехэрэвна ядванди’ сер’ поёди’ савумда хоръиди’. Ӈанинзер’ такы сит судьян’ ханаӈгу. Судья ӈани’ сит сяролава мяд’ ерван’ мита. Сяролава мяд’ ерв сит сяролаван’ сяраӈгу.

59– Ненэся’ нянд лаханадм’, мал’ есяд манорэцяндо’ ӈэсонд’ ниб”нанд мис”, таняд нин тарпаӈгу”.


13-й пеляда





Хэбяха” ха”аврава’ е”эмня

131Тикы мальӈгана ханяӈы” товы” Галилейхана илени нямна Иисусан’ вадець пядо’: таняна ненэцие Пилат’ табековна хадавыдо’, вэидо’ хӑн’ вэян’ хулцо”мыдонзь+.

2Иисус тикым’ намда няндо’ ма:

– Ибедортакэда”, тикы Галилей яхана маяндавы” ӈани Галилейхана иленяхат хэбяхасавэйярка”?

3Ни ӈа”, нянда” мадм’; хэбяхада” нибта” хае”, ӈани’ тарем’ мал’ хаӈгуда”.

4Юкад вата сидндет ненэцьм’ Силоамхана ӈэда башня’ няялмэдась. Мандакэда”, Иерусалимхана иленяхат такы хэбяхасавэйярка” ӈэвэкы”+?

5Ни ӈа”, нянда” мадм’; хэбяхада” нибта” хае”, мал’ таремли’ хаӈгуда”.




Ӈодясяда смоковница’ пя’ нямна лахарё

6Иисус тикы лахарём’ ӈо” хэта. Хибяхава ӈодя” пя” вадёлавахана смоковницаӈэ нюмдбада пям’ ӈабтавы. Ӈобӈгуна ӈодядамда пюрманзь товы, ӈамгэхэртм’ нивы хо”+.

7Ӈоди вадабадан’ ма: «Ти, мань няхар” по’ ӈодядами смоковницахана пюрманзь турӈадм’, нидм’ хомбю”; тикым’ сапад, ӈамгэ тароси” ям’ ня”амби?»+

8-9Ӈоди вадабада нянда вадаха” ма: «Ервами! Тамна тикым’ тюку пон’ хаед, мань тедари’ тикы ям’ савумда”махана синдаӈгув, ямда сапкаӈгув; ӈодя” вадёб” сава ӈэись, ниб”нанда та” тованда похона сапъир».




Пай махам’ савумдамбава

10Ӈопой синагогахана Иисус суббота’ яляхана тохолаӈговы+.
11Таняна хабцяӈгад махамда нензимда я”мана не мэвы: мале юкад вата сидндет по’ сита ӈа ня”амвы.

12Иисус сита манэць хаӈада, ма:

– Не! Хабцял сит хаеби.
13Ӈудида нен’ тебде; такы таминда ирт’ нулй”, Нувм’ савуць пя.

14Суббота яляхана Иисус’ савумдавы нем’ манэць, синагога’ ерв нерцирей”. Пыда ненэцяӈг” тарем’ мась: «Мат” яля’ манзара серо”ӈа, тикы ӈопой яляха”на савумдаӈгованзь турӈада”, суббота яляхана нёда” тур”»+.

15Господь синагога’ ерв’ вадахата ма:

– Сян сядм’ мэта”! Хусувэра” хабтамда нибтя юнокомда суббота яляхана идеванзь нидав” ӈэдарамбю”, нидав” минре”+?

16Авраам’ еркархат ӈэда тюку нем’ юкад вата сидндет по’ ямбан’ ӈа ня”амбавэда. Тюку суббота яляхана ӈа’ ӈудахат ӈэдара нися серос”?

17Тикым’ маманда мальӈгана Иисусм’ волтамбада” мал’ сядоларэйдаць. Мал’ ненэця” ӈод” хусувэй Пыда сававна сертавы серката маймбиць.




Манорэця янзэв’ нямна, я’ тимда”ма’ нямна лахарё

18•Тикад Иисус масьнё”:

– Нум’ Ерводава ӈамгэ’ то”олха, ӈамгэ’ то”олхаӈэ хэтаӈгув?
19Тикар манорэця я’ сэв’ то”олха, тикы манорэцям’ ненэць’ ян’ ӈабтавэда: тикар вады, ӈарка пяӈэ хая, нув’ сармик” харто’ пя’ таркаха”на хэӈгдамдо’ хомби”+.

20Иисус тамна ма:

– Нум’ Ерводавам’ тамна ӈамгэ’ то”олхаӈэ хэтаӈгув?
21Тикы я’ тимда”ма то”олха. Не тимда”мам’ ӈока”я яхана хулцотада, ӈарханда тимда.




Нум’ Ерводаван’ миндя тыя нё

22•Иисус мардо”мна, ӈэсы”мана ненэцие тохоламба Иерусалиман’ миӈа.

23Хибяхава Нянда ма: «Ервами! Нум’ тянёрим’ ӈэдаӈгув”?»

Иисус ӈо” няндо’ ма:

24– Тыя нёвна варемда” мэць тюӈгутаныда”. Нянда мадм’, ӈока” тюсь хорпаӈгудо’, я”амӈгуд”.

25Ерв юркаӈгу”, нёнда сим’ пакалта, пыдара” пихина нусь нёнзин’ сита хынумда тояртада”: «Ерв! Ерв! Няна” нэд». Пыда ӈо” вадахата” манда: «Сидда” ехэрадм’, ханяд ӈада”»+.

26Пыдара” мандада”: «Маня” Пыдар мальӈганат ӈорӈаваць, идарӈаваць, Пыдар яханана” ӈод” сидна” тохоламбинась».

27Пыда ӈо” манда: «Нянда” мадамнё”, сидда” ехэрадм’, ханяд ӈэдакэда”, Нядан хэвня’ хаяда”, мал’ сиякм’ сертабадада”».

28Таняна ярри ӈэӈгу, тибя” ирнаӈгу”; Нум’ Ерводавахана Авраамам’, Исаакм’, Иаковм’ тамна мал’ Нум’ вади минрени манэтыда”, сидда” ӈани’ хэвня’ питарта”+.

29Ненэця” яля’ тарп” няд, яля’ падёход, ӈэрм’ няд, иба’ я’ няд тута”, Нум’ Ерводавахана харто’ мэсь ядамдо’ хоӈгу”+.
30Ти ӈо”, ханяӈы пудана” нюрте”эӈэ ханта”, ӈани” нюртей” пуданаӈэ ханта”+.




Ирод’ вэва и ӈу”. Иисус Иерусалим’ нямна ярӈа

31•Тикы яля’ ханяӈы” фарисей” Иисусан’ то”, ма”: «Тарпад”, тюкод хэвня’ хань”, Ирод Сит хадаван’ харва»+.
32Иисус няндо’ ма:

– Хаяда”, тикы вадин Ирод сармикан’ хэтыда”: «Мань тюку яля’, хуняна ӈа питарпаӈгун, ненэцие савумдаӈгун, няхарамдэй яляхана ӈо” серон ёльцеӈгун.
33Тарем’ ӈо” Мань тюку яля’, хуняна, хуний тяхана ядэрпа”н тара, Нум’ вадам’ минрена Иерусалим’ хэвняна хадавы ӈэбта ни тара”.

34– Иерусалим’ иленя”! Иерусалим’ иленя”! Нув’ вадам’ минрени хадабида”, нянда” минди пэхэ”на ютбида”! Нув’ сармик ханикуда тонда ӈыл’ ма”ламбадарев’ Мань ӈод” ӈока мэва’ Иерамулим’ илени ма”лаван’ харвэйнась. Пыдара” ӈо” нидаць харва”!»

35Теда’ ӈаӈи’ терси” хаевы мя”ла” ня”мара”! Нянда” мадамнё”, Си”ми маманда” ӈэсонд’ нида” манэт”: «Нумгад Тованда Нумгад савам’ ня”мая!»+


14-й пеляда





Фарисей’ хардахана мядома

141-2Ӈоб” мэва’ суббота’ яляхана Иисус ӈопой фарисей’ ерв’ хардан’ мядонзь еремысь, фарисей” Нянда сылаӈгаць. Ти ӈо” Иисус’ нерняна вэвако ӈамза хабцяӈгана маяндормы ненэць’ ӈамдёвы+.

3Тарцям’ манэць Иисус фарисейха”, Моисей’ Ватом’ пэртяха” хонарку: «Суббота’ яляхана ненэцие савумдамба серо”ӈав”?»+

4Пыдо’ тэри мунзиць. Тикана Пыда ненэцянд’ тирцедехэя савумдада, хардаханда ӈэдарада.

5Иисус няндо’ юндарӈа: «Хибяхаванда” хабтада нермя’ син’ мантэбта, тикым’ минханда суббота’ яляхана нира”м’ тюхулт”?»+
6Пыда вадахата ӈамгэхэртм’ хэта я”маць.




Ва”ав еркана ӈамдёди хусарамбава

7Ва”ав’ сава ерм’ тярпада мядонди манэць Иисус няндо’ лахарём’ хэта:+

8-9– Тюняха” хамэн ӈэб”нанд ва”ав’ сава ерт’ нён ӈамдор”. Мядонди’ поӈгана няданд тэтарка” хамы ӈэӈгу”, тикахана сит хамэр, сита ӈо” хамы ерв хэвханд тута, манда: «Тюку ненэць’ тюкона ӈамдёбта тара». Сядоларамба вэварка ян’ ӈамдаӈгун, нянанд вэвараха ӈэӈгу.

10Мядонзь тобат нёнзи” хэван’ ӈамдад”, мядонзь сит хамы хэвханд тось ерв мамы ӈэӈгу: «Юрёми! Ва”ав ерт’ ӈамдад”». Ӈамдёда нит сэвха”на ӈарциетан ӈэӈгун.

11Тенера”, хусувэй пыхыдамда ӈарамдамбада таӈылмдавы ӈэӈгу, пыхыдамда таӈылмдамбада ӈарамдавы ӈэӈгу+.




Маяндорти мядонзь хама

12Тикад Иисус ерван’ ма:

– Ялей, пэсюмбы ӈаворман’ ненэцие хамбат юрёд, нид, перенид, тэта тёняӈыд нёд хай”. Пыдо’ сит ӈобтарем’ хамы” ӈэбто’ мядонзэйхавм’ ханян ня”ам”.

13-14Мяди”мя сертабабат мядорти, ланзя”мы, мэдни, сэвсяди хай”. Пыдо’ нянд ӈамгэхэртм’ тась ни” пирас”, ӈадьбянда ябдаӈгун. Нум’ Ватовна илени ха”махадандо’ илебте”махад тикана ябдалтавэн ӈэӈгун.




Сюдбя ӈаворма’ нямна лахарё

15•Ӈопой мядонда тикым’ намда”махаданда Иисусан’ мась: хибя Нум’ Ерводавахана ӈаворта, такы ябдалтавы хибя!

16Иисус ӈани’ нянда ма:

– Ӈопой ненэць’ сюдбя ӈавормам’ хамада, ӈока мядондам’ хаӈа.
17Толь тяха’ ӈамдёва’ ёльць’ тэвотанаб” пыда манзаранитамда хамы ненецие хосая маманзь ӈэдара: тода”, ӈаварана” хамады”.

18Хусувэй хамы тось я”амвамда ваде”лась. Нюртей нянда мась: «Мань тандаяри’ ям’ тэмдадм’, манэ”манзь хэб”ни тара. Няни ябтан’ нён нензювор”».

19Няби мась: «Мань ю” хабтм’ тэмдадамзь, хорман’ харвэин, няни нён нензювор”».

20Няхарамдэй мась: «Мань тандаяри’ нелейваць, ӈадьбяни тось я”мадм’».

21Манзаранитада салй”, ерваханда хэтыда. Тикана нензюмы ервада манзаранитамда табада: «Мер’ март’ хань”, марад’ ядэлаваха”на, матолаваха”на маӈгбади, ланзьдовы, сэвсяди, мэдни хо”, тюкон’ тан”».

22Манзаранитада нянда ма: «Ервами, пыдар табекор сертавы, тамна ӈамдё я” хаи”».

23Тикана ервада манзаранитаханда ма: «Ядэлави” хэвувна, харад’ вадо” хэвувна хань”, мал’ ховы ненэцие тюкон’ тованзь халан”. Мань хардами мядондахат пан”ӈая!
24Ненэсяӈо” нянда” мадм’, нюртей” хамэхэт хибяхартадо’ толяни тяхана ӈамдё ни пирас”!»




Иисус’ тохоламбадаӈэ хибя ӈэсь пир”ӈа

25•Иисус’ ня’ ӈока хибя” ядаць, Пыда няндо’ сылахая мась:

26– Няни турта нисямда, небямда, немда, нида, не нида нибта хаебю”, харта иламда сянда тикы Мань тохоламбадами ни ӈэӈгу”+.

27Хибя мань илми ни нёда”, Пумнани ни мий”, тикы Мань тохоламбадами ни ӈэӈгу”+.

28Таслахава”, хибяхавара” пирця харадм’ миван’ харва. Нюрте”э ӈамдаӈгу” ни”им’, мирта теневаванда е”эмня толаӈгу, пирця харадм’ мива’ е”эмня есида тэваӈгуд” нидум”?

29-30Мимбада харданда ӈыладм’ ӈабтабта, мирмамда ӈани’ ёльце нибта пирас”, мал’ сита писядита”, вадета”: «Ти ненэць’ мирць пяда, ёльце ӈани’ я”мада?»

31Тамна таслахава”, парэӈода сайнорман’ хэванзь мэ. Нюрте”э ӈамдаӈгу” ни”им’, ибедорта: «Ю” ёнар” саювни сидя ю” ёнар” саювм’ пирдале пиртыдо”ом’?

32Пыда ибедор”мавнанда сайнорць ниб”нанда пирас”, тяханяӈы саюв” тамна ӈаха”на мэ, пыда вадам’ минрени маманзь ӈэдараӈгу: сайнормам’ ёльцехэва”».

33Пыдара” ӈо” тарцяда” ӈада”: ӈавода” ниб”нанда хае”, пыдара” Мань тохоламбададан ӈась нида” пирас”.




Сэр’ нямна

34-35Сэр” – тарана ӈамгэ. Сэр” ӈавоцялмбата таросялворӈа. Ям’ савумда ни серос”. Ӈамгэхэна ӈавоцямда сертаӈгур? Ӈамгэхэртаӈэ ни серос”. Тэри момбидо’! Хавода таняда”, намдамда!++


15-й пеляда





Ёховы ӈовця’ нямна лахарё

151•Иисусан’ инзелеванзь мал’ ӈэва’ мирм’ ма”ламбада”, хэбяхасавэй” ма”лэйдаць.

2Фарисейхав”, Моисей’ Ватом’ пэртя” вардалё маць: «Пыда хэбяхасавэйха”на лаханорӈа, нянандо’ ӈаворӈа»+.

3Тикана Иисус няндо’ лахарём’ хэта:

4– Таслахава”, хибяхаванда” юр” ӈовцяда таня, ӈопоймда ё”ӈада. Ненэся ӈамгэ хадохона хасуюр” хасуюдм’ нидав” хаеӈгу”, ёховэмда хованда ӈэсонд’ нидав” пюрт”?

5-6Хо”махаданда маямды”, ӈовцямда марцянда ни’ илӈгуда, хардаханда тута, юрёда, тёняӈы нида ханда, няндо’ манда: «Ӈобкана маймбахава”, мань ёховы ӈовцями хов».

7Нянда” мадм’, нумгана ӈопой хэбяхасяламэн’ сатаркавна маймбаӈгу”, хасуюр” хасую” Нум’ Ватовна иленаха” тамбирувна ни” маймбаӈгу”. Нянандо’ хэбяхадо’ хаеба нинякы тара”+.




Ё”мы ненэй еся’ нямна лахарё

8Инзеледа”. Не’ ю” ненэй есяда танявы, ӈопой есямда ё”ӈада. Пыда серекабтамда нидав” тюнеӈгу”, хованда ӈэсонд’ хусувэй лоход латанда таборо на”волпаӈгу” нидав”?

9Хо”махаданда не нида, тёняӈы не ханда, манда: нянани маймбида”, ё”мы есями хов.

10Тарем’ нянда” мадм’, ӈопойхарт хэбяхасялман’ Нум’ ангелха”на маймбабцо ӈэӈгу.




Ёхоборта ню’ нямна лахарё

11Иисус тяха’ пэрӈада:

– Ӈопой ненэць’ сидя нюдась.
12Нюдя нюда нисяханда ма: «Нися’, няни тавандар, илебцани пелям’ тад». Нисядо’ илебцямда нюхута тярӈада.

13Сян яля’ ваерахава нюдя нюда мал’ ӈавода мирда”ида, есясавэй” ӈыхы ян’ хая. Таняна тароси” илм’ мэць мал’ харта илебямда саддо”ӈада.
14Мале ӈамгэхэртада нись хаю”, такы яхана сэрад пяда. Пыда маяндолы”.

15Тикахана тикы яхана ӈопой иленян’ парась пэрманзь недва”лей”.
16Пыда тамбирувна ӈамлутась, парась” ӈавормы ӈавраха”на мынамда пандаван’ маись. Нянда тарцяхартм’ ниць мипю”.

17Тикахана сэвда ӈадимзь ма: «Нисяни хардхана таӈок манзарана” малебыхыто’ ӈаворӈа”. Мань ӈо” тюкона ӈаворци” хаӈгутаныв”!»
18Нисяхани хэхэрцюдм’, салтыв”, нисяхани тарем’ мандадм’: «Нися’! Мань Нум’ е”эмня вэваедм’, пыдар е”эмнянд вэваедм’.
19Мань нюданд толё нив пирас”. Си”ми манзаранитаданд недва”ле”».

20Пыда тикырихина нисяханда хая. Пыда тамна ӈаха”на мэсь, нисяда нюмда манэ”махаданда сяялӈада. Пыда нюнда нерня’ сюрбы”, нюмда севолӈада, нюцяда.

21Нюда нянда ма: «Нися’! Мань Нум’ е”эмня вэваедм’, пыдар е”эмнянд вэваедм’. Мань нюданд толё нив пирас”».

22Нисяда ӈо” манзаранитахата ма: «Мервана хаяда”, сямянхат сава паны тада”, нюми емб”ӈара”. Ӈуданда таркан’ ӈуда’ есям’ пыдада”, ӈэда серетейда”.
23Ӈайта суюм’ танада”, хадара”. Ӈавортава”, илекабтёдава”.

24Ӈавэй тикы хасава нюми нив” ӈа”: хабэйӈэ толабивась, теда’ пыда иле, пыда ёхобэясь, теда’ ӈани’ ховы». Пыдо’ ӈарка ялям’ мэ”ӈаць.

25Ӈарка нюда тикы’ мальӈгана яхана манзарась. Харданда хэван’ то, маймбава сё, таравам’ намда.
26Пыда ӈопой манзаранитам’ хэвханда хаӈа, сита хонра, таняна ӈамгэ хадкэ.

27Такы ма: «Няр то, пыда иленяӈэ, сензӈэ тованда е”эмня нисяр ӈайта суюм’ хада».

28Ӈарка нюда тарем’ нензюмя, хардаханда тюван’ нись харва. Тикахана нисяда тарпы”, сита хынумба пя.

29Ӈарка нюда ма: «Мал’ тикы по” мань манзаранита’ тотрев’ нянанд манзарадамзь, мань сяхаӈгарт’ муӈгаданд нидамзь хань”. Мань ни”н ня’ илекабтавани е”эмня пыдар сяхаӈгарт’ вынхалуй суюхортм’ нинась хада”.
30Тикы пыдар нюр мал’ илебямд пасар’ не” ня’ ӈамада, хардаханда то”махаданда пыда е”эмнянда ӈайта суюм’ хадан!»

«
31Нюкцями, – нисяда ӈо” нянда ма, – пыдхавар пили” нянани мэнась, мал’ танядами пыдар е”ярась.
32Тикан’ пыдар маймбаб”нанд, илекабтёб”нанд тара, пыдар нямд хабэйӈэ толабиваць, теда’ иле, ёхоборӈась, теда’ хова”».


16-й пеляда





Тэмбарик манзаранита’ нямна лахарё

161Тохоламбадахата Иисус ма:

– Ӈопой’ тэта’ нермбэртяда танявы. Пыда тэтанда илебям’ садпа пявэда.

2Ервада нермбэртямда хаӈада, нянда ма: «Пыдар нямнанд ӈамгэ” юн” няни тэворӈа”? Ханзер” нермбэрма манзаямд пэрӈар, няни вадет, пыдар тяха’ тикы манзаям’ сертаба нир пирас”».

3Тикана нермбэртя харта пыхыданда ма: «Теда’ ханзер” ӈэб”ни сава? Ервами си”ми манзаяхадани ха”аврамби. Ям’ сабкаба я”мадм’, ныхысидм’, мядорцэйм’ ма”ламба вэварахамбидм’.

4Ӈаа’, ӈамгэм’ пэрмами теневав! Манзаями ё”махадани тикана хибяхава си”ми хардаханда мэись».

5Ерванда ӈатевтани ӈопойлад’ ханъяда. Нюртейм’ пыда хонра: «Сяӈокм’ ервхан ӈатев”ӈан?»
6«Юр” юрцавэй хорм’ ми”мандадм’», – тикы хэтада. «Ти падар”л, – нермбэртя нянда ма. – Ӈамдад”, мервана падад: самляӈг ю”».

7Тикад нябим’ хонра: «Пыдар ӈани’ сяӈокм’ ӈатев”ӈан?» «Юр” нянь’ падм’», – такы хэтада. Нермбэртя ма: «Ти падар”л. Падад: сидндет ю”».

8Тэмбарик нермбэртям’ ибець серода сертаванда нид ервада саву”ӈада. Ненэсяӈо, теда’ иленя ненэця” серка”нато’ ялям’ маниена” ненэцяӈгат ибесарка”+.

9Нянда” мадм’: сиякувна ховы еси”мана нядамда хомбида”. Тарем’ сертабаб”нанда” илебита” сусаб” тикахана пили” пон’ илева’ ян’ сидда” ня”амӈгу”.

10Хибя тянёхона ни не”эльтеӈгур”, тикы ӈарка серкана ӈо” хибяхартм’ ни не”эльтеӈгу”. Хибя нюдя серкана ниня савадм’ пэрӈа, тикы ӈарка серкана ӈо” ниня савадм’ пэрта+.

11Пыдара” сияк илебям’ лэтрамба нибта” пирас”, хибя нянда” ненэся серо миць пунрёда?

12Ӈадыхы ӈамгэм’ тэмбарамба лэтрамбаб”нанда”, хибя нянда” е”эйда” тата?

13Ӈобкарт манзаранита ӈоб” мальӈгана сидя ервахана манзара нида пирас”: нябиюмда сэхэдаӈгуда, нябиюмда мэнеӈгуда; нябиюмхана сававна манзараӈгу, нябиюмхана лэкувна манзараӈгу. Пыдара” ӈоб” ёльцяӈгана Нумд’ ӈэбта ӈо”, илебян’ ӈэбто ӈо” тяхасумба ни пирас”+.




Ненэй илебя’ нямна

14•Есян’ харванана” фарисей” мал’ тикым’ намдвэдо’, пыдо’ Иисусм’ писедадонзь.
15Иисус ӈо” няндо’ ма:

– Ненэцие” сэвха”на Нум’ Ватом’ нёданархада”, Нум’ ӈо” сейда” теневыда. Ӈамгэм’ ненэця” миретаӈэ пэрӈадо’, Нум’ сэвха”на нанзакабты.

16Иоанн’ това’ нерня валакада Моисей’ Падар” танясь, Нум’ вадам’ минренаха” инзеле тарась. Тедахава’ Нум’ Ерводава’ нямна маймбабцо юнм’ хонрамби”, хусувэй таня’ тювандо’ е”эмня ныхыдо’ сахарамби”+.

17Моисей’ Падаркад ӈопойхарт му’ ни юход”, мерку’ нум’, я яӈгумдаӈаха’+.

18Хусувэй немда хаебада, нябин’ неленана хасава” пунрёвам’ тахабтамби. Хибя хаепавы нен’ нелей”, тикы ӈобтарем’ хасава” пунрёвам’ тахабтамби+.




Тэта’ нямна, Лазарь’ нямна лахарё

19Сяхаӈгава’ ӈопой тэта ненэць’ илевы, парэӈоди” тотрев’ ембдёвы, иламда ӈобкад пере илебядё мэ”мэда.

20Тамальӈгана маядорта илевы. Лазарьӈэ нюмдебавэдо’.
21Мядорта’ ӈаяда мерё” синдавыць. Пыда такы тэта’ нёнзи’ хэвхана юседавы, толь’ ӈыл’ мовы ӈавар’ хамбол” нянда тэвван’ енась. Вэнеко” нявота турӈаць, мерёда нянзыбиць.

22Ти ӈо” мядорта яӈгума. Ангел” сита нумд’ хана”, Авраам’ хэван’ сава ян’ ӈабтадо’. Такы тэта ӈобтарем’ яӈгума, сюрӈадо’+.

23Адхана*, пилкабтада маяндор”маха”на сэвда илхая ӈаха”на пыда Авраамам’ манэ”ӈа, Авраам’ хэвхана Лазарьм’ манэ”ӈа+.

24Тэта тёрей”: «Авраам, нисями! Си”ми сяял”, Лазарьм’ няни ӈэдара”, икана ӈуданда тарка’ маликм’ са”нибтея, нямюми япхамдая. Мань тюку лэйнана тухуна маяндорӈадм’!»+

25Авраам ӈо” хэтада: «Нюкцями, тензибтед, илеванд мальӈгана пыдар мал’ сава ӈамгэм’ мале ня”марась. Лазарь ӈани’ – саӈговота илам’ мэ”ӈась. Теда’ пыда тюкона сеймлы. Пыдар ӈани’ маяндорӈан.

26Тикы’ хавна пыдара”, маня” помнана” ӈарка”я я’ хоркадё вэӈгалы: тюкод нянда” мадараван’ харвана тось я”амӈгу. Таняд няна” хибяхарт ни мадараӈгу”».

27Тикы тэта ма: «Сит хаӈадм’, нисями, сита нисяни хардан’ ӈэдара”.
28Мань самляӈг нями таня” нив”. Лазарь сиддо’ хонрая, пыдо’ ӈани’ ӈо” тюку ӈарка пинкабтада ян’ нёя” ерев”, си”ин тотрев’ нёя” иле”».

29Авраам ма: «Пыдо’ Моисейдо’ Вато, Нум’ вадам’ минренидо’ таня”. Няндо’ инзелея”!»

«
30Ни ӈа”, Авраам нисями, – тэта ма, – няндо’ хабэйхат хибя тобта тикана пыдо’ хэбяхадо’ хаеӈгу”».

31Авраам ӈо” нянда ма: «Пыдо’ Моисеян’, Нум’ вадам’ минренаха” нибто’ инзеле”, хабэйхат илебтевэхэртан’ ни” пунрёд”»+.


17-й пеляда





Иисус тохоламбадида тохоламби

171•Тохоламбадахата ӈани’ Иисус ма:

– Вэвам’ хокабтамбада” пили” таняӈгу”. Хибя тикым’ сертаса, тикан’ мая’ тута!+

2Икханда саӈговота пэм’ серибтехэя, ямд’ мовы ӈэбта такэхэна саварка ӈэись! Тикы хадкэвы ӈэбта, ныхысяламдавэхэт хибяхартадо’ хэбяхан’ ниись тэвра”+.

3Сыркарӈада”, тосада”! Некар нянд вэвам’ сертаб”нанда тэдорт. Пыда мамбата: «Вэвани нид няни нён неню”», пыдар вэвамда юрад+.
4Яля’ ямбан’ си”ив’ мэва’ вэвам’ сертабата си”ив’ мэва’ нянд мамбата: «Вэвани нид няни нён неню”», – вэвамда юрад+.

5«Пунрёвадава” няда”!» – апостол” Господан’ ма”+.

6«Таб сэв’ пир пунрёвара” нянанда” таняб”, – Господь хэтада, – ӈарка”я пян’ мамбата”: ‹Пыхыдамд ваносавэй” вэркадта”, пыхыдамд ямд’ несэйвана ӈабта”!› – пыда вади”мананда” сертаӈгуда»+.
7Таслахава”, хибяхаванда” ям’ ерпада нибтя ӈовцибэртя манзаранитада таня. Манзаяхаданда то”махаданда нянда манд” нив”: «Мер’ толь’ тяха’ ӈамдад”?»

8Ненэсяӈо”, пыдар нянда манд” нинув”: «Пэвсюмняӈы ӈаврадами серта”, тольм’ хамэда”, си”ми ӈаволамбю”, тикад харт ӈавортан, идартан».
9Харта тарана пэрмы серода сертабаванда е”эмня пыдар манзаранитамд вунир савут”?

10Сяха’ табадавы серода” сертабта”, пыдара” тарем’ ӈо” лаханада”: «Маня” тэри тарця манзаранитава”, маня” ӈамгэм’ серта тараса, тикым’ сертава”».




Мерё хабцяӈгана хаӈгурти савумдамбава

11Иисус Иерусалиман’ яда пяб”нанда Самария’ я’, Галилея’ я’ помнанди’ ядась.

12Ӈопой ӈэсын’ тюӈгванда мальӈгана Пыда мерё хабцяӈгана хаӈгурти ядабта. Малхандо’ ю” ӈэвы+.
13Ӈахакуна нулкая пыдо’ тёрейд”:

– Иисус! Сидна” тохоламбадава”! Сидна” сяял”!

14Сиддо’ манэкава Иисус няндо’ ма:

– Хаяда”, хэхэдаӈгодаха” ӈадимяда”. Пыдо’ хая”, ядвандо’ сер’ мерё хабцяӈгад нибтеяд”+.

15-16Ӈопойдо’ савумамда манэць салй”, сёнда ӈардан’ Нувм’ савукая, Иисус’ ӈарвэхэ” мо”на Сита савуць пя. Тикы ненэць’ Самария’ я’ тер ӈэвы.

«+
17Мал’ ю” савумза”м’? – Иисус юнрась. – Ӈани” хасую” ханяна мэ”?

18Ӈамгэ Нувм’ ӈарцие”ма’ е”эмня ӈобкартадо’ ниць сал”, валакада ӈани яндер хибя тоса?»
19Иисус ӈо” нянда ма:

– Юркад”, хань”, пунрёвар сит ӈэда+.




Нум’ Ерводава това’ нямна

20•Фарисей” Иисусан’ юнра”, Нум’ Ерводава сяха’ ӈадимда. Нум’ Ерводава’ ӈадимада манэ”маси, няндо’ Пыда хэтада+.

21Ни” манд”: «Сыр”, Пыда тюкона», нибтя «Пыда ти». Нум’ Ерводава мале сейханда” тэвы”.

22Харта тохоламбадахата Иисус ӈани’ ма:

– Яля” тута”, Ненэця’ Нюӈэ Нюмдебада’ ӈопой яляримда манэ”ман’ харваӈгура”. Тарем’ ӈо” нира” манэт”+.

23Нянда” манда”: «Ти Пыда тюкона» нибтя «Ти Пыда таняна». Лаханавы” пумна нёда ядэр”, сиддо’ тэвода нёда” сюрбер”+.

24Ненэця’ Нюӈэ Нюмдебада салмы яляда хэхэ’ ту’ тотрев’ нув’ пану”мана ялкадарта.

25Тикы’ нерня Пыда ӈока маям’ ла”амдаӈгу, теда’ иленя” хибя” нянанда ӈоб’ им’ ни мэт”+.




Ненэця’ Нюӈэ Нюмдебада’ нябимдей това’ нямна

26Ной’* илева’ мальӈгы’ тотрев’ ханта, Ненэця’ Нюӈэ Нюмдебада ялэ” мальӈгана ӈоб” тарця ӈэӈгу.

27Ненэця” ӈаворӈгаць, идарӈаць, нелеӈгаць, хаюпа хан”ӈаць. Ной ӈанораха харад’ мю’ тюванда ӈэсонд’ тарем’ ӈась. Тикад ӈани’ я’ ни’ ӈарка и” хамдума – мал’ ха”.

28-29Лот’* илева’ ялэхэ”на ӈоб” тарцясь: ӈаворӈаць, идарӈаць, мирдатаць, тэмдорӈаць, янзэв моёпиць, мирӈаць. Лот Содом’ маркад тарпава’ яляхана нумгад хадэ”, ту сарё хамдума – ӈани’ мал’ ха”.

30Ненэця’ Нюӈэ Нюмдебада ӈадиво”ма яляхана тарця ӈэӈгу.
31Хибя тикы яля’ харданда махалэй ниня мэӈгу, ӈамгэрида хардахана ӈэӈгу”, ӈамгэрида ня”амванзь нёя” ха”амтан”! Хибя лабтахана мэӈгу пуня’ нёя салтан”!+

32Лот’ нем’ тензебтембида”.
33Хибя сёнзямда тедван’ паромби, теда нида пират”, хибя сёнзянда индм’ ётада, тикы индата лэтраӈгуда+.

34Ненэся нянда” мадм’, тикы пи’ сидяха’ ӈопой ва”авм’ мэтаӈаха’: Нум’ нябиюмди’ ня”амӈгуда, нябим’ ӈани’ хаеӈгуда;
35сидя не ӈопой няёлавахана янзэв няялпаӈгуху’: нябиюмди’ мэӈгуда, нябим’ ӈани’ хаеӈгуда.

36Сидяха’ лабтахана мэӈгуху’: нябиювм’ ня”амӈгуда, нябиювм’ хаеӈгуда.

37Тикана Иисус’ тохоламбада” Сита хонра”: «Ервава”, тикы ханяна хадкэӈгу?» «Ханяна хадара”ма, таня’ ӈамлутна ханавэй ма”лаӈгуд”», – Иисус ма.


18-й пеляда





Судеӈгода’ нямна лахарё

181Иисус тохоламбадахата пили” туёць таравам’ ваде”ӈа, сава и’ таравам’ ваде”ӈа. Тикы’ нямна няндо’ лахарём’ хэта:+

2– Ӈопой маркана судеӈгода илевы. Нумгад нивы пин”, ненэцяӈгат нивы сядолаӈг”.

3Тикы маркана сэра не илевы, пили” нянда ядэрмы, лаханавы: «Си”ми волтамбадахатани ӈэда”, си”ми няда”, саӈгавота сер”ми тасла”!»

4Судеӈгода пон’ нись’ харва”. Тикад харта пыхында ма: «Нумгад ниб”нан ӈо” пин”, ненэцяӈгад нидм’ сядолаӈг”.
5Тюку сэра не пили пидена. Тарем’ таслаӈгув. Пыда тад нерня’ ниб”нанда ядэр”, си”ми нибта яебтамбю”, мань сита нядаӈгудм’».

6Господь юнра: намдсада”, тюку сяцяда судеӈгода ӈамгэм’ ваде”ӈа?
7Нум’ Харта ялэ”пи” Нянда хынумданаха” тэравыда ненэса ӈамгэ нидав” ӈэдаӈгу”? Пыда тикыминда сиддо’ нядаӈгу+.

8Нянда” мадм’, Пыда ненэся мер’ сиддо’ ӈэдаӈгу. Ненэця’ Нюӈэ Нюмдебада я’ ни’ то”махаданда таняна пунрёвам’ хоӈгудав”?




Ӈэва’ мирм’ ма”ламбада’ нямна, фарисеё” нямна ӈэда лахарё

9Ӈани” ненэцяӈг” Иисус лахарём’ хэта. Тикы” ненэця” пыхыдадо’ Нум’ Ватовна иленаӈэ толабиць, пыдо’ ӈани таӈылмдамбиць. Иисус тарем’ няндо’ ма:+

10Сидя ненэць’ Хэбидя Хардан’ туё”манзь тоӈаха’. Ӈопоюм’ фарисей ӈэвы, нябиюм’ ӈэва’ мирм’ ма”ламбада ӈэвы.

11Фарисей нулкая, таремли’ мунзипой” туё”мы: «Нумӈэ, Сит саву”ӈадм’, мань ӈани ненэцие то”олхадм’ нидм’ ӈа”: пыдо’ маро”, нюнекабтада”, са”ена”. Тикы ӈэва’ мирм’ ма”ламбадарахадм’ нидм’ ӈа”+.
12Ӈопой си”ивхана сидя ялям’ ӈаворци хаебивась, мала”вэн юдимдей пелямдо’ мипин»+.

13Ӈэва’ мир ма”ламбада ӈаха”куна нусь, саӈомда нув’ ня’ ила нидась пирас”, сядоларё лэмбарамда тоябтамба, лаханась: «Нумӈэ, мань хэбяхасавэядм’, си”ми сяял”!»

14Нянда” мадм’, ӈэва мирм’ ма”ламбада хардаханда харасясь хая, фарисейхава харасясь вуни’ хань”. Хусувэй харта пыхыдамда ӈарамдамбада, таӈылмдавы ӈэӈгу. Хибя харта пыхыдамда таӈылмдамби, ӈарамдавы ӈэӈгу+.




Иисус няби нёлёко ӈацекы”

15•Иисусан’ нёлёко ӈацекы тэвра”, Пыда няндо’ ӈудида ха”аврабта тарась. Тохоламбадида тикым’ манэць ӈацекы питарпа пя”.
16Иисус ӈацекы хэвханда ханъяда, тохоламбадахата ма:

– Ӈацекы” Няни турӈая”, сиддо’ нёда” питарпю”. Нум’ Ерводава пыдо’ е”эмняндо’ тара.

17Нянда” мадм’, хибя ӈацекэдрев’ Нум’ Ерводавам’ нида ня”амӈгу”, тикы таня’ ни тюӈгу”+.




Пили” пон’ ябдава илева’ нямна

18•Ӈопой ерв Иисусан’ юнра”:

– Сава Тохолкодами, пили” пон’ илевам’ ня”амва’ е”эмня ӈамгэм’ серта тара? «+
19Пыдар Си”ми ӈамгэ саваӈэ нюмдебин? – Иисус хонрада. – Нум’ хавна хибяхарт сава ни ӈа”.
20Пыда табекода теневыд: нён сае”, ненэцие нён хадабю”, нён талэр”, сияк вади нён вадес”, нисямд, небямд ӈарцие”».

21«Мань ӈацекы’ похо”тан мал’ тикы серо нёдабин», – пыда хэтада.

22Иисус тикым’ намда, ма:

– Нянанд тамна ӈопой сел ни” тэвор”. Мал’ таняда” ӈамгэрид мирдасан”, маӈгбадаха” митеръян”. Тикана ӈамгэхэва савам’ нумга”на ня”амӈгун. Тикад ӈани’ ту”, Пумнани яд”+.

23Ӈули” тэта ӈэванда нид тикы ерв тарцям’ намда ёльце ида вома.
24Иисус тарцям’ манэць ерван’ ма:

– Нум’ Ерводаван’ тэта’ ненэцяӈгав тэввада нензел” ни ӈа”!
25Верблюд’ нибя’ ха’ сивна нялмада сибярка, тэтахана ӈани’ Нум’ Ерводаван’ тюва саӈгово”ӈа.

26«Хибя пыхыдамда ӈэда пиртада?» – инзелена” Иисусан’ юнра”.

27«Ӈамгэм’ ненэця” нидо’ пирас”, тикым’ Нум’ сертаӈгуда», – Иисус ма+.

28«Ти ӈо” маня” танявы ӈавона” мал’ хаейна”, Пумнанд това”», – тикана Петр ма.

«+
29-30Ненэся нянда” мадм’, – Иисус ма, – хибя Нум’ Ерводава’ е”эмня хардамда, немда, нида, нисянаданебянада, нюда хаеӈгу, пыда тикы илӈгана ӈока’ мэва’ ӈокаркам’ теда’ ня”амӈгу. Тованда похона пили” пон’ илевам’ ня”амӈгу»+.




Иисус’ маяндорма’ нямна няхарамдэй хэтыбава

31•Юкад вата сидя тохоламбадамда хэвня’ ханзь Иисус няндо’ ма:

– Ти маня” Иерусалиман’ миӈава”. Таняна Ненэця’ Нюӈэ Нюмдебада’ нямна, Нум’ вадам’ минрена” ӈамгэм’ падса”, мал’ сертавы ӈэӈгу.
32Сита хэхэхэ” пунрёди” ӈудаха” мита”, маядамбаӈгудо’, сатавна ярмадаӈгудо’, сапцярпаӈгудо’,
33ладорпаӈгудо’, тикахад хадаӈгудо’. Няхарамдэй яляхана Пыда хабэйхад илебтеӈгу”+.

34Тохоламбадида ӈо” тикы ваде”мэхэд ӈамгэхэртм’ ни” хамэда”. Пыда вадита пун” няндо’ нид” тэв”, ваде”мы” нядандо’ такалёвыць+.




Иерихон’ сэвсядам’ савумдава

35•Иисус Иерихон март’ тэвотаванда мальӈгана сехэры’ хэвхана сэвсяда ӈамдёвы, мядорцэйм’ хамы.

36Хэвувнанда ӈока ядни мимам’ намдабата пыда юнрась, ӈамгэ’ хадкэвы.

37«Назаретхад Иисус яда», – нянда ма”.

38Тикахана сэвсяда тёрырць пяда:

– Иисус, Давидхад переня, си”ми сяял!+

39Нерняна мимы” сита мунзялабтамбиць, сэвсяда тамна ӈаркавна тёрырӈась:

– Давидхад переня, си”ми сяял”!

40Иисус нулкая тикы сэвсядам’ хэвханда тось табадада. Такы’ тоб” Иисус сита юнра:

41– Ӈамгэн’ харван, нянд ӈамгэм’ сертаб”ни тара?

42Иисус нянда ма:

– Саӈор ӈадимда! Сит Нумд’ пунрёвар савумда+.

43Тикырихина сэвсяда’ саӈода ӈадимя. Пыда Нувм’ ӈарамдамба Иисус’ пумна ядалй”. Тикым’ манэ”мы” мал’ маймба Нувм’ саву”наць.








19-й пеляда





Закхей’ нямна

191Иерихонан’ тю”махаданда Иисус ядэлава”мна хаясь.

2Маркана Закхейм’ нюбета ненэць’ илевы, ӈэва’ мирм’ ма”ламбади” ӈарката, тэта ненэць’ ӈэвы.
3Пыда саць Иисусм’ манэ”ман’ харвавэдась: Пыда хурка ӈэбта. Лэнда нюдя ӈэва’ нид пыда ненэцие” мандал” тяхад Иисусм’ манэць я”амвэда.

4Тикана пыда Иисусм’ манэ”ма’ е”эмня нерня’ сюрба пирця ӈодя’ пя’ ни’ танэй”. Хэвувнандо’ ваеранбата Иисусм’ манэтада.

5Иисус тикы ян’ тэвхава тю”у сылы”, нянда ма:

– Закхей! Мерку’ ха”мад”, Мань тюку яля’ нянанд мэвандадм’.

6Такэр мер” таси’ ха”мы”, Иисусан’ маи”, хардаханда хаӈада.

7Тикым’ мание мал’ нерцирць пядонзь, маць: тарця хэбяхасавэй ненэцяӈгана мядонда+.

8Закхей Господь’ нерняку’ нулй”, мась:

– Ервами, ваторадм’, илебян пелям’ маӈгбадаха” митав, хибяхат ватаркам’ ня”амсадм’, тет яӈор” митын+.

9Иисус Закхеян’ ма:

– Теда’ хардаханд ӈэдава то. Пыдар ӈод” Авраам’ еркархад ӈэдан нинув” ӈа”+.

10Ненэця’ Нюӈэ Нюмдебада ё”мы хованзь то, сиддо’ ӈэдаванзь то.




Ю” еся’ нямна лахарё

11•Тикым’ намдормэхэ” Иисус тамна лахарём’ хэта. Пыда Иерусалим маркад мале хахая мэсьнё”, ӈадьбянда пыдо’ тасладо’, Нум’ Ерводава ӈэлом’ тута+.

12Иисус ма:

– Ӈопой тэта ерв ӈыхы ян’ парэӈодаӈэ хэванзь хаясь.
13Хэванда нерцюна пыда ю” манзаранитамда хаӈа, ю” солат есям’ няндо’ ми”ӈа, ма: «Мань яӈговахани еся” манзаян’ миӈая”».

14Тикы яхана иленя” нида сита сэхэдаць, пумнанда ӈэв ӈэдаравы”, пыдо’ мамандаць: «Маня” тарця парэӈодава” нянана” ни тара”»+.

15Пыда парэӈодаӈэ хэхэва, сал”махаданда, есь ня”амвы манзаранитида хаӈа. Намдаван’ харвась, хибя ӈаво недва”мы.

16Нюртей то, ма: «Ервами, солатар няни ю” солатм’ та». «
17Саван, пыдар сава манзаранитан, – ерв нянда ма, – Пыдар тарця нюдя серм’ сававна сертар, ӈадьбянда нянд енадм’, ю” марадм’ мэ”, ервода”»+.

18Няби то, ма: «Ервами, солатар няни самляӈг солатм’ та».
19«Пыдар ӈо” самляӈг маркана ервода”» – парэӈода нянда ма.

20Няхарамдэй ӈани’ то, ма: «Ервами, ти солатар. Мань тохэцян’ манонзь сюрпивась,
21Няданд пинадамзь. Пыдхавар вэбтый ненэцянд нинув” ӈа”: ханя’ ӈамгэхэртм’ нисян пэй”, таняд пэрӈар, ниня вадавэмд няялпир».

22Ервада нянда лахана: «Пыдар вэва манзаранитан, сит харт вадаха”нанд танарамбаӈгудм’! Мань вэбтый ӈэвами теневарась, ханя’ нисяв пэй”, таняд ханабив, ӈамгэм’ нисядм’ вада”, тикым’ няялпив.

23Ӈамгэ пыдар есин ӈокмандо’ е”эмня манзаян’ нисид мис”? То”махадан мань няд”мидо’ ня”амвэдм’ ӈэидамзь!»

24Пыда хэвхананда нунаха” табада: «Тикы солатм’ няданда марӈара”, юд’ солатм’ ӈокамдавы ненэцянд’ ми”ӈара”». «
25Ервава”, – пыдо’ ма”, – такы’ мале ю” солатада таня!»

«
26Мань ӈани’ нянда” мадм’, танядан” тамна мита”, яӈгодахад танедамда марта”+.
27Си”ми волтамбадини тюкон’ тэврэйда”, сэвха”нан хадэйда”, парэӈодаӈэ таравани е”эмня пыдо’ ниць харва”»+.

28•Иисус тикым’ хэтыхава тяхаку’ Иерусалим’ няю’ пяда.




Иисус Иерусалиман’ тюва

29Иисус Виффагия’ ӈэсы’, Вифания’ ӈэсы’ хэвха’ хахаярка тэвы”, Елеонӈэ нюбета надо’ хэван’ то. Сидя тохоламбадамда нерня ӈэдарамба
30Нянди’ ма:

– Еканана” ӈэда ӈэсын’ хаяди’. Ӈэсын’ тюва’ хэвхана сярвы илӈгы юнокоцям’ манэтади’, мэ”мы, подерпавы ни ӈа”. Инямда екари’, тюкон’ танари’.
31Сидди’ ӈани’ хонрабто’: «Ӈамгэ юном’ екабири’?» – тарем’ лаханади’: «Юно Господьхана тара».

32Господь’ ӈэдаравы” тохоламбадахаюда хаяха’, ханзер” Иисус нянди’ манза, тарем’ юнокоцям’ хоӈаха’.
33Юнокоцям’ екабаванди’ мальӈгана ервада нянди’ юнра: «Пыдари’ ӈамгэ юнокоцям’ екабири’?»
34Пыди’ маӈаха’: «Господьхана тара».

35Юнокоцям’ Иисусан’ тэвради’, юнокоця’ ни’ паны моёць юно’ маха’ ни’ Иисусм’ ӈабтаӈаха’.
36Пыда ӈэдалысь, пыди’ сехэрэмда ембдярка”нати’ лехэбтамбидинзь.

37Пыда Елеон’ надо’ ха”аман’ тэвотанбата мал’ тохоламбадида ӈули” мандалыдаць. Пыдо’ манэ”мы пысабцу нид сёто’ ӈардан’ Нувм’ маймба саву”ӈаць.
38Тёрейбтырӈаць:

– Нумгад Товы Парэӈода сава вади ня”мая! Нумга”на хынёсява ӈэя, Тю”уй нумга”на Нувм’ саву”ӈамдо’!

39Мандалада’ поӈгад фарисей” Иисусан’ ма”:

– Тохолкода, Харт тохоламбадид хэнъян”!+

40«Пунрэйда”, пыдо’ хасерпато’, пэ” тёрылаӈгуд”», – Иисус нярхалада.




Иерусалим’ нямна ӈэда ярабц

41Иисус Иерусалим’ март’ тэвыць. Марадм’ манэць ярума,+
42Тарем’ ма:

– Иерусалим! Пыдар тюку ялы теневаван ӈэбат ӈамгэ сит маяӈгад тюхулпи! Теда’ ӈо” сэвхатат тикы талы.


43Ти яля” тута”,

нянанд сайнортид сит вакана сюртеӈгу”,

вано’ тотрев’ сит яндахат латраӈгу”,

44сит я’ сяр’ нид няялта”, иленид хадаӈгудо’.

Няданд пэкоцяхарт ни” хаеӈгу”. –

Пыдар сит ӈэдава’ ватом’ нин тумд”,

Тикы’ нид тарем’ ханта+.






Хэбидя Хардахад тэмдорти, мирдатни питарпава

45-46•Хэбидя Хардан’ тю”махаданда Иисус мирдатни питарпа пя, няндо’ мась:

– Моисей’ Падаркана тарем’ хэтвы: «Хардами туё”ма’ харад; пыдара” ӈани’ вэва хибя’ мэбцьӈэ ханара”!»

47Иисус хусувэй яля’ Хэбидя Хардхана тохолкусь. Ӈарка хэхэдаӈгода”, Моисей’ Ватом’ пэртя”, ненэцие” ӈаркта” Сита мэйдаван’ харвадонзь.

48Мал’ ненэця” пили” Пыда хэвхананда мэць, Пыда хусувэй вадаханда инзелець, ӈадьбянда ханзер” тикым’ серта тара пыдо’ ехэраць.


20-й пеляда





Иисус’ ӈардава’ нямна

201•Ти ӈопой яля’ пирка”на Иисус Хэбидя хардхана ненэцие тохоламбись. Маймбабцо Юнм’ няндо’ тэврамбись. Ӈарка хэхэдаӈгода”, Нум’ Ватом’ пэртя”, ненэцие” ӈаркта” Хэвханда то”,
2хонрадо’:

– Няна” хэтад, Пыдар ӈамгэ ватовна тарем’ сертабир? Тикы хибя Нянд тарця ӈарадавам’ табадавы?

3– Мань ӈод” нянда” ӈопой юнравам’ хэтаӈгудм’, – Иисус ма, – пыдара” ӈани’ Нян хэтара”: «
4Иоанн’ хэхэдамбава хибяхад тоса? Нумгад нибтя ненэцяӈгат?»+

5Пыдо’ ӈани’ харто’ поӈганато’ лахана пэяд”: «Нумгад» мамба”на”, тикана Пыда юндарта: «Ӈамгэ пыдара” Нянда нисяда” пунрю”?»+
6«Ненэцяӈгат», мамба”на”, мал’ ненэця” сидна” пэхэ”на ладорта”, пыдо’ пунрю” ни”им”: «Иоанн – Нум’ вадам’ минрена»+.

7Пыдо’ Иисусан’ маць: «Хибяхад ӈэбта ехэрава”».

8«Тикана Мань ӈо” нив хэтаӈгу”, ӈамгэ ватовна тарем’ сертабив», – Иисус ма.




Ненхад виноград ӈодям’ вадабади” нямна лахарё

9•Тикад Иисус ненэцяӈг” тарця лахарём’ хэтыба пя:

– Ненэць’ виноград’ пи ӈабта. Виноград ӈодям’ пэртяха” тикы ям’ недбявна ми”ӈада. Харта ӈани’ пондан’ ӈадыхы яха” хая+.

10Вадёвым’ ма”лава вато тэвы”. Пыда манзаранитамда виноград ӈодям’ пэртяха” ӈэдарада, виноград’ ӈоди ма”лаванзь. Виноград ӈодям’ пэртя” манзаранитам’ ладоркая ӈамгэси” пуня” ӈэдарадо’.

11Тикана пыда нябиюм’ манзаранитамда ӈэдара. Тикым’ ӈани’ ладоркая ӈамгэхэртм’ нись мис”, вэварамдась питарӈадо’.

12Пыда ӈани’ мале няхарамдэй манзаранитамда ӈэдара. Тикым’ мерёледо’, хэвня’ модо’+.

13Тикана виноград’ пя’ я’ ерв ма: «Ӈамгэм’ пэрпани сава? Еванзада нюми ӈэдараӈгудм’, маси” сита манэць вэварахамда»+.

14Виноград ӈодям’ пэртя” сита манэць поӈгнандо’ лахана пядо’: «Тикы илебямда ханавандада; сита хадахава”, илебяда е”эйдана” тебаӈгу!»
15Виноград’ пя’ яхад сита модо’, хададо’.

– Иисус лахарём’ ёльце, ма:

– Виноград’ пя’ я’ ерв ханзер” сиддо’ мэӈгу?
16Пыда салты”, тикы виноград ӈодям’ пэрти хадаӈгуда, виноград’ пя’ ё ӈанихи” митыда. «Тарця нёя ӈа”!» – инзелена” ма”.

17Иисус няндо’ ӈобӈгэв’ сырць юнрась: тикана Нум’ е”эмня ӈэда сёхо”на тюку вада” ӈамгэм’ хэтыби”: «Миртя” хаевы пэ харад’ мэйра”маӈэ хэвы»?

18Хусувэй нянда тапхалмы тахараӈгу; хибян’ ӈани’ тикы пэ ха”амӈгу”, тикым’ няялтада.

19•Нум’ Ватом’ Тохолкода”, Ӈарка хэхэдаӈгода” хамэдадонзь, тикы лахарё пыдо’ е”эмняндо’ ӈа. Ӈадьбянда Иисусм’ ня”амван’ харвадонзь. Валакада ненэцяӈгат вэнолыдаць.




Парэӈодан’ ӈэва’ мирм’ салдамбава’ нямна

20Ӈадьбято’ пыдо’ Иисусм’ тале ераба пядо’, Нянда сянхава ненэцьм’ ӈэдара”. Тикы ненэця” вадаха”нандо’ ёльце сава” ненэцянлахаць. Пыдо’ Иисус’ вадаха”на вэвам’ намдаван’ харваць, тикы вадита е”эмня Сита Рим’ ервотанан’ судеванзь миць сава ӈэӈгусь+.

21Такы” Иисусм’ хонра”:

– Тохолкодава”, маня” теневава”, Пыдар хибяхартм’ нин тиндерембю”, ирт’ хамадава’ пирувна тохолкун, ханзер” Нум’ Ватовна иле тара.
22Ман”, Рим’ парэӈгодан’ ӈэва’ мирм’ салдамбава тараӈав”, нив”+?

23Иисус вэва ито’ ӈудо хамада, няндо’ ма:

– Ӈамгэ Си”ми хорпида”+?
24Няни есьда” манэ”лабтада”. Еся’ ниня хибя’ сидяӈг, хибя нюм’?

«Парэӈгода’» – пыдо’ хэтадо’.
25Иисус няндо’ ма: «Тарем’ ӈа, парэӈгода’ е”эйм’ парэӈгодан’ ми”ӈара”, Нум’ е”эйм’ Нумд’ ми”ӈара”».
26Пыдо’ Иисусм’ ненэцие” мальӈгана вадаха”нанда ня”ма нидо’ пирас”. Пыда ваде”мы вадахата пысамба мунзялма”.




Хавэхэт илебтева’ нямна

27•Нянда сянхава саддукей то.

Пыдо’ хавэхэт илебтевам’ волтабиць, Иисусан’ тарця юнравам’ хэта”:

28– Тохолкода! Моисей Падаркана падысь: хибяхава’ хасава няда хаӈгу, неда нюси” хаюда, пыда нянда нен’ нелебта тараӈгу, яӈгумы нянда таӈэ ню соябтабта тара.

29Ти тарем’ си”ив некас илевы. Нюртей неле”махаданда нюси” хавы.
30-31Нябимдей нянда нен’ нелеяць, хась, тикахад няхаромдэй ӈани’, тарем’ мал’ си”ив няда тикы нем’ не”ӈадонзь. Мал’ си”ив хавы”, ню нивы” хае”.

32-33Такэд не ӈобтарем’ хавысь. Хавы” илебтева’ ватохона пыда хибя’ не ӈэӈгу? Мал’ си”ив нянанда нелевы” ӈэвысянё”!

«
34Тюку яндир’ ниня иленя” ненэця” неленаныд”, хаепа хан”ӈа”, – Иисус ма. –
35Хибя” хавэхэт илебтеӈгуд, тованда похо”на нид” неленаӈгу”, хаепа ни” ханат”.
36Пыдо’ мале хась я”амӈгуд”, Ангело” тотрев’ нись хаӈга” илеӈгу”, пыдо’ Нум’ ню”, Нум’ сиддо’ илебте».

37Ненэся, хавэхэт илебтевам’ Моисей хэтадась. Господьм’ Авраам’ Нумӈэ ваде”ӈада, Исаак’ Нумӈэ ваде”ӈада, Иаков’ Нумӈэ ваде”ӈада. Тикым’ Моисей лахарёхона пададась.

38Нум’ ӈани’ хавы” ненэцие” Нум’ ни ӈа”, иленя” ненэцие” Нум’. Пыда Нянанда мал’ ненэця” илена”.

39Тикы вадахата Нум’ Ватом’ тохолкода” ма”:

«Пыдар сававна ваде”ӈар, Тохолкодава”!»

40Мале Сита ӈамгэхэрт’ нямна хонрамба пинаркаць+.




Христос хибя’ ню?

41•Иисус ӈани’ няндо’ мась: Ненэця” ӈамгэ манзеты”, Христос Давид’ ню+?

42Нум’ е”эмня ӈэда сё” падаркана Давид харта лаханасьнё”: «Господь Господьхани мась: Пыдар сит волтамбадид Пыдар ӈэт ӈыл’,
43пирда”леван ӈэсонд’, ӈарвэхэт мовани ӈэсонд’ маханяӈы ӈудани хэвхана ӈамдю”».

44Тарем’ ӈэсь, Давид Сита Господьӈэ нюмдеби. Ханзер” Христос Давид’ ню ӈэӈгу?




Моисей’ Ватом’ пэрти хусарамбава

45Мал’ ненэця” Нянда инзелеб” Иисус тохоламбадахата ма:

46– Моисей’ Ватом’ пэртяхат тосада”: пыдо’ ямб паны мэ”ӈа”, савамбовна тороватамбавам’ мэне”, синагогаха”на пыдо’ нерний ӈамдорцие мэ”ӈа”, ӈарка мядонзь’ мальӈгана ненадо яха”на хасавады”+.

47Пыдо’ сэра не” мядо марпи”, сюрико пон’ туё”ӈа”; сиддо’ сямянхат ӈарка танарава ӈате!


21-й пеляда





Сэра не’ сидя еся

211•Иисус сылахая тэти манэ”ӈа, пыдо’ есь Хэбидя Харад’ мядонзэй тинан’ пэмбиць+.

2Пыда маӈгбада сэра нем’ манэ”ӈа, не таня’ сидя нярава есям’ ха”авра.

3Иисус ма: нянда ненэсям’ мадм’, тюку маӈгбада сэра не сямянхат ӈокавна пэӈа.

4Мал’ нядандо’ вата ӈаводо’ Нум’ мядонзэӈэ пэмбиць. Пыда ӈани’ маӈгбадаӈэ мал’ ӈамгэда таняса пэнъида.




Хэбидя Харад’ тахарава’ нямна

5•Тикана мэна” Хэбидя Харад’ нямна лахана”: тикы харад мирета пэхэ”на мэкадтавы, мирета мядонзэй” харадм’ мэцеймдамби”. Иисус ӈо” ма:

6– Яля” тута”, мал’ тикы” манеенида” тахабтавы” ӈэӈгу”. Тюкона ӈобкарт пэкоця ни хаюд”.




Маяӈо” нямна

«+
7Тохолкодава”, – Сита хонра”, – тикы сяха’ ӈэванда? Тикы ӈэванда сер’ нерня ханзеркава” сидна” хонраӈгу”ум”?»

«
8Сырӈада”, сидда” нёя” тэмбара”, – Иисус хэтада. – Ӈока” пыхыдадо’ Мань нюми нюбець тута”, лаханаӈгу”: ‹Тикы Мань!› нибтя ‹Тикы ёльць’ хахая!› Пумнандо’ нёда” яд”.
9Сайнорми’ нямна, пёдва’ нямна вади намдабата” нёда” пин”: Тикы нюрте”э хадкэбта тара, малда ӈо” тикырихина ни ӈэӈгу”».

10Тикад Иисус няндо’ ма: «Ненэця” поӈганандо’ мирбе”лаӈгуд”, парэӈода я” ӈо” парэӈода нито ед’ пяӈгудо’;
11Сюдбявна я” лекаӈгаӈгу”, яндаха”на сэрад”, хабця” тута”, пилкабтада, ӈэликабтада ӈамгэ” нумгат турта”.

12Тикы’ хадкэва’ нерцюна сидда” сарвамбаӈгу”, ӈыюмдамбаӈгу”, синагогаха”на судебаӈгу”, сяролава мяк” моёпаӈгу”, Мань нидани парэӈодаха”, ервха” ханабаӈгу”.

13Та ёльцьӈгана Си”ми вадетада”.

14Мэёвна тенера”: ӈахакуд нёда ибедор” ханзер” пыхыдада” ӈэдабаӈгуда”.

15Мань нянда” тарця иӈуд” табеко вади ханаӈгудм’, волтамбадида” хибяхартадо’ пырдари’ лахана ни пират”, нярдырць я”амӈгу”.

16Небянахартада”нисянахартада”, нида” ӈо”, перенида”, сава” нида” ӈо” сидда” маянд’ тэвраӈгу”. Ханяӈыда” хадараӈгуд”.

17Мал’ ӈо” сидда” Мань Нидани сэхэдаӈгу”.

18Тарем’ ӈо” ӈэвахатата ӈобкарт ӈэва’ тар’ яс” ни” ха”амӈгу”.

19Ла”амдёвахананда” пыхыдада” ӈэдаӈгуда”».




Иерусалим’ тахарава’ нямна

20•Иерусалим’ хэвхана саюв манэ”пата”, теневада”: пыда тахараванда ёльць’ хахаи.

21Иудеяхана мэна” надохо” сюрбыдамд”; Иерусалим’ маркана мэна” марто мерку’ хаемдо’; хый яха”на мэна” март’ нёя” салтан”.

22Тикахавана танарава’ яля” то”. Ӈамгэ Нум’ Ватохона падавы ӈэса мал’ тарем’ ӈэӈгу.

23Тикы” яляха”на саӈговота не”, ӈаябэй ню ӈамятамбада не” маяндорта”! Тюку ям’ ӈарка сэсе”ларава тэвӈгу, Нум’ ненха тикы хибяха” ха”амӈгу”+.

24Ханяӈы” палы’ няндхад хаӈгу”, ӈанидо’ яндаха’ ӈыхы’ саю” яха” ня”амвы” ӈэӈгу”. Иерусалим ӈадыхы яндерха”на тан”мы ӈэӈгу, ёльцяндо’ ваерава’ ӈэсонд’ тарем’ ӈэӈгу.




Иисус’ няби това’ нямна

25•Хаеркана, ирийхана, нумгыхы”на пилкабтада” таняӈгу”. Яв” ӈасьнаӈгу”, хамба” марнэрта”. Тикы нид’ я’ ниня илена” ненэця” ян’ мая’ ха”амвам’ тосалць енасялумба пинвахад ледреӈгу”.

26Яндирт’ ӈарка сэсе”ларава’ мимам’ ӈате ненэця” пинвандо’ нид индцяламда”. Нуво” ныхы” ӈод” тарворта”.

27Тамальӈгана манэтадо’: Ненэця’ Нюӈэ Нюмдебада тирувна яда мэбе”ӈа, ӈули” сюдбя ныхына синдавы.

28Тикы серо” ӈадима’ ёльцяӈгана ирт’ нулъида”, ӈэвада” илыда”, таӈгамдамбавара” хахаялма!




Смоковница’ пя’ нямна

29•Иисус няндо’ тарця лахарём’ хэта:

– Смоковницам’ нюбета пян’, ӈани пяха” сылыда”.

30Сяха’ вэбидо’ ӈадимдана пябто’ пыдара” няндо’ сырць мандада”. Мале танда хахаялы.

31Тюкона ӈоб” тарця: тарцяӈэ хантанам’ манэ”пата” теневада”, Нум’ Ерводава’ ёльць’ хахаи.

32Нянда” мадм’: теда’ иленя” иламдо’ тамна нидо’ мэт”, тикы мал’ хадкэӈгу+.

33Нум’, я яӈгумдаӈаха’, Мань вадин ни” яӈгумд”.







Ӈатенава’ нямна

34Пили” тосада”, ӈатенада”: сейда” ила’ серка”на, ябевахана, ӈавормахана нёда” саӈговоламбю”. Тованда яля сидда” ярме нёя сапда”.

35Мал’ я’ ниня иленяха”на тикы яля поӈгараха ӈэӈгу.

36Мал’ тованда’ серкат хадёси” тарпаванда е”эмня, Ненэця’ Нюӈэ Нюмдебада ӈадима’ нерцюна туё”ӈада, пили” туё”ӈада”+.

37Яля’ Иисус Хэбидя Хардана ненэцие тохоламбись, пэвсюмняна Елеонӈэ нюмдебада надо’ ни’ ханцеты. Пимда таняна ваерабтамбасеты+.

38Нянда инзелева’ е”эмня мал’ ненэця” хув’ мерувна Хэбидя Хардан’ турцеты”.


22-й пеляда





Иисусм’ ӈарка ервха” ми”ма’ нямна

221•Тимд”маси” ябцавы Нянь’ Хэбидя Яля хахаялтаныць. Тикы яля Пасхам’ нюбе”ӈа.

2Ӈарка хэхэдаӈгода”, Нум’ Ватом’ пэртя” Иисусм’ хадаван’ харваць, Сита хадава’ е”эмня серм’ пюрӈаць, ӈод” тарем’ ӈод” ненэцяӈгат пинаць.

3Ти дьявол Иуда’ сёнзян’ тю. Иуда’ пэрабцяда Искариот ӈэвы. Пыда Иисус’ юкад вата сидяхандо’ тохоламбадахат ӈопойдо’ ӈэвы+.

4Ӈарка хэхэдаӈгодаха”, Хэбидя Харадм’ ерабада ервха” то, Иисусм’ пыдо’ ӈудахато’ ми”ма’ е”эмня нянандо’ валы”.

5Пыдо’ маидаць, нянда есям’ миць серо”ӈаць.
6Иуда ӈод” няндо’ ваторась. Пыда ненэцие” ехэраван’ Иисусм’ пыдо’ ӈудахато’ ми”ма” е”эмня сава ёльць пюлась.




Пасха’ ӈаворм’ хамэдамбава

7•Тимд”маси” ябцава Нянь’ Хэбидя Яля то, тикы ялян’ Пасха’ хӑнӈэ ӈовця’ нюкцям’ хӑнонзь тарась.

8Иисус Петрм’, Иоаннм’ ӈэдара, нянди’ ма: «Хаяди’, маня” е”эмняна” Пасха’ мядонзэйм’ сертади’».

9«Ханяна хамэдамба”ни’ Нянанд таранарха?» – пыди’ юнраӈаха’.

«
10Март’ тю”махаданди’ ицавэй неранзям’ минена ненэцьм’ ядабтаӈгуди’, – Иисус хэтада, – тюванда харад’ ӈэсонд’ пумнанда ядади’.

11Харад’ ерван’ мандади’: ‹Тохолкодами’ сит хонрамби, ханяӈы ниӈгхана Пыда тохоламбадита ня’ Пасхам’ ӈаворта”›.
12Пыда нянди’ тю”уна ӈарка хамэдёда харад’ ниӈгм’ манэ”лабтаӈгу. Таняна ӈаварм’ хамэдади’».

13Пыди’ хаяха’, ханзер” Иисус хэтсада мал’ ходи’. Пасха’ мядонзьм’ хамэдаӈаха’.




Господь’ пэвсюмбы ӈаворма

14•Ватонда тэвхава Иисус толь’ тяха’ ӈамды”, хэвханда ӈод’ апостол” ӈамдыд”.

«
15Тюку Пасхам’ Мань маяндор”мин нерцюна ӈобкана нянанда” ӈаман’ харвавась, – няндо’ Иисус ма. –
16Нянда” мадм’, теда’ нянанда” Нум’ Ерводава’ ёльць’ тэвва’ ӈэсонд’ Пасхам’ нив ӈаворт’».

17Иисус хыдям’ мэхэя Нумд’ сава вади хэта няндо’ ма: «Тюкум’ мэра”, помнанда” тярӈара”.
18Нянда” мадм’, Нум’ Ерводава’ това’ ӈэсонд’ тев’ ёльцяӈгад Мань виноград ӈодяхад сертавы сяркам’ нидм’ ӈэрпаӈгу”».

19Няньм’ мэхэя Нумд сава вади хэта, Иисус няньм’ маляда, няндо’ мипа ма: «Тюку Мань Ӈаями, пыдара” е”эмнянда” мипада. Си”ми теневаванда” е”эмня тарем’ сертабира”»+.

20Тарем’ ӈо” пэвсюмы ӈаворма’ пуна Иисус хыдям’ ми”ӈа, вади мэ”ӈа: тюку хыдя – Едэй Вато. Мань вэяханани мэйравы, пыдара” е”эмнянда” хамдумдавы.

21Ти тарем’ ӈо” сырӈада”! Си”ми маян’ мипада’ ӈудада толь’ ниня Мань ӈудани’ хэвхана хахаи+.

22Ненэця’ Нюӈэ Нюмдебада хадкэвада тарем’ хадкэӈгу. Сита маяндамбадаха” мипадахана мая’!

23Поӈгнандо’ хонаркось пэяд”, хибядо’ тарцям’ серта ибедорца. Хибя сямянхат тарана ӈэӈгу.
24•Тохоламбадита поӈгана пыхылёва ӈадимя, хибядо’ ӈарктаӈэ толё пир”ӈа.

25Иисус ӈо” няндо’ ма: «Ӈадыхы яндер парэӈода” харто’ ненэциедо’ ерводамби”, ерводо’ пыхыдадо’ ненэцие сава лэтрамбадаӈэ нюмдемби”.

26Пыдара” тарцяда ӈэбта ни тара”: поӈгнанда” ӈаркара” нюдяраха ӈэя, ӈарктара” ӈани’ манзаранитадарев’ ӈэя+.

27Хибя ӈарка ӈэбта? Толь’ тяхана ӈамдёда нибтя сита сававна пэрта? Толь’ тяхана ӈамдёда тикы нив” ӈа”? Ти ӈо” Мань поӈгананда” манзаранитадархадм’+.

28-29Пыдара” Мань маяӈга”нани Си”ми нидаць хае. Мань нянда” ерводавами ваторӈадм’, ханзер” Няни Нисями Ерводавамда тасада+.

30Пыдара” Мань Ерводаваханан, Мань толян тяхана ӈавортада”, идартада”, парэӈода’ ӈамдорця’ ниня ӈамдё пирамдёдада”, Израиль’ юкад вата сидя тэнз ненэцие илм’ тасламбаӈгуда”»+.

31•Господь ма: «Симон, Симон, нён ярме”! Нум’ дьяволм’ сидда” хорпаванзь табэдавы. Ханзер” ненэця” сава янзэв вэва янзэвхат яӈгремби”, тарем’ дьявол сиддо’ яӈгреӈгу.

32Пыдар пунрёвамд ниб”нанд ёс” Мань нямнанд туё”ӈадамзь. Тикад ӈани’ Няни пунрал”махаданд нит сей мэйрамбю”».

«+
33Ервами! – Петр Иисусан’ ма. – Мань Нянанд сяролава’ мят’, хабцянд’ яда хамадыдм’!»

«+
34Петр, ненэсявна нянд мадм’, – Иисус нярхалада, – тамна тюку яля’ харад’ хоркы ни хынот”, пыдар няхар’ мандан, Си”ми ехэран».

35Иисус тамна няндо’ ма:

– Мань сидда” падси”, есяси”, ӈэ’ сензи” ӈэдараван мальӈгана пыдара” ӈамгэра” яӈгуса? «Ӈамгэхэртава” нись яӈгу”», – пыдо’ хэтадо’.

«+
36Теда’ ӈо”, – Иисус няндо’ ма, – хибя’ есяда таня, мэйдамда, падм’ ӈо” ханая, хибя’ ӈани’ ӈамгэхэртанда яӈгоб” ембдярода мирда”ӈая, палым’ тэмдарая».

37Нянда” мадм’, тарем’ Нум’ Ватохона Нямнан хэтвы: «Сита харам’ сертавэӈэ толабидо’», тикы талевы ӈэӈгу. Ӈамгэ Мань нямнан хэтвы ёльцеданы”.

38«Ервава”, ти тюкона сидя палы!» – пыдо’ ма”. «Мэсь ӈэя!» – Пыда хэтада.




Елеон’ надохона

39•Хардахад тарп”махаданда Иисус тэри мэхэва Елеон нюбета надон’ тидхалей”. Пумнанда тохоламбадида ӈо” хая”.
40Миёма яханда тось Иисус няндо’ ма:

– Туё”ӈада”, сидда” хокабтава нибта ня”ам”+.
41Харта ӈани’ нядандо’ мовы пэ’ хундан’ хэвня’ хая, пулыта ни’ ха”амхая туё”ӈась: «
42Нисями, Сит хынумбидм’, тикы саӈгомӈгад Си”ми ӈэдара”! Мань харвабцовнани нёр сертабю”, Пыдар харвабцовнанд ӈэя!»+

43Иисус’ сейм’ мэйрава’ е”эмня нумгана Ангел ӈадимы ӈэвысь+.
44Маяндоркая Пыда сатавна туё”ӈась, нёхода вэя’ тэс” тотрев’ ян’ тэсась.
45Туё”манда пуд юркы”, Пыда тохоламбадахата то, пыдо’ ито’ вово”махад сиддо’ хонёдаӈэ сапда.

46Пыда няндо’ ма: «Пыдара” ӈамгэ хоныда”? Юркыда”, сидда” хокабтава ня”ам” нибта туё”ӈада”».




Иисусм’ ня”мава’ нямна

47•Пыда тикым’ хэтбаванда мальӈгана ти ӈо” мандалада хибя” ӈадимя”. Нерняна юкад вата сидяхад ӈопойдо’ Иудаӈэ нюмдебада ядась. Пыда Иисусм’ нюцяванзь хэвханда то. Ватода тарцясь: Хибям’ нюцяӈгудм’, Такы ӈэӈгу.

48Иисус нянда ма: «Иуда, ненэсяӈо” Ненэця’ Нюӈэ Нюмдебадам’ нюцявахана маянд’ тэвраван’ харварув”?»

49Тикана хэвханда сюртё нувы” тохоламбадида теда’ ӈамгэ хадкэвандам’ хамада”, ма”: «Ервава”, палына” ниня” хорт”?»+

50Ӈопойдо’ Ӈарка хэхэдаӈгода’ манзаранитам’ лада, маханяӈы хамда сапхалӈа.

51Тикана Иисус няндо’ ма: «Мэсь ӈэя, ӈэвадэйда”!» Пыда хаханда тирцедехэя манзаранитам’ савумда.

52Ӈарка хэхэдаӈгодаха”, Хэбидя Харад’ ерабада” ервха”, Сита ня”амван’ харвавэхэ” ма: «Мань ӈамгэ вэва ненэцядм’, ӈамгэ пыдара” палысавэй”, пясавэй” Си”ми хосая тода”?
53Мань хусувэй яля’ Хэбидя Хардахана нянанда” мэдамзь, пыдара” Си”ми нидаць ня”амбю”. Теда’ мале пыдара” ватора” то, теда’ пэвва ервада”»+.




Пётр Иисусм’ хае

54•Пыдо’ Иисусм’ ня”мадо’, ханадо’. Ӈарка хэхэдаӈгода’ хардан’ тэврадо’. Петр ӈаха”куна ядась.

55Харад’ хэвхана тодабцям’ табцада”, ненэця” тодабця’ сюртё ӈамдыд”, Пётр ӈани’ нянандо’ ӈамдысь.
56Ӈопой манзаранита не ту’ хэвхана Петр’ ӈамдёвам’ манэць, сита манэсараць ма: «Тюку ӈо” Нянанда мэсь!»

57Петр ӈани’ нись серос”: «Ниӈэ, Мань Сита ехэрав».

58Ӈэлом’ няби ненэць’ сита манэць мась: пыдар ӈо” тикахат. «Нявэ, нидм’ ӈа”», – Петр нярхалада.

59Час’ пир ваера, тамна ӈопой мась: «Ненэсяӈо”, тюку ӈобтарем’ Нянанда мэсь, пыда Галилей’ я’ тер ӈэдарха».

60«Нявэ, ӈамгэ’ нямна лаханабат мань ехэрадм’», – Пётр нярхалада. Тикым’ ваде”манда мальӈгана харад’ хоркы’ сёда ӈадимя.

61Господь сюрхалкая Пётран’ сылы”. Пётр нянда хэтвы Господь вади тензибте: тамна тюку яля’ харад’ хоркы сём’ ни хоӈгу”, пыдар няхар’ Си”ми хаеӈгун+.
62Харад’ хэвхы мюйхад тарп”махаданда Пётр сатавна ярума.

63•Иисусм’ ерабавы” ненэця” Сита ӈандерабиць, Сита ладорпиць.
64Сэвда малда”махадандо’ пыдо’ хонрамбидонзь: хэтад, хибя Сит лада?
65Тамна ӈока ӈани вэва вади Нянда мэ”ӈаць.




Ӈарка ма”лёвахана Иисусм’ харан’ ха”аврадо’

66•Яля’ томахад ненэця” ӈаркта”, Ӈарка хэхэдаӈгода”, Моисей’ Ватом’ пэртя” ма”лыд”. Иисусм’ тарпрадо’, ӈарка ма”лёвандо’ нерня’ нултадо’.

67Пыдо’ юнра”: «Лахан”, Пыдар – Нум’ Тэравы Парэӈодан?» «Мань нянда” мамба”н, пыдара” нида” пунрёд”.
68Нянда’ юнраба”ни нира” хэтаӈгу”, Си”ми нида” ӈэдараӈгу”, – Иисус ма. –
69Тев’ мальӈгат Ненэця’ Нюӈэ Нюмдебада Ныхыта Нум’ маханяӈы ӈуданда хэвхана ӈамдёда»+.

70Мал’ юнра”: «Хадри’ ӈо” Пыдар Нум’ Нюн?» «Мань ӈэвами тикым’ пыдара” ваде”ӈара”», – Иисус хэтада.
71Пыдо’ маць: тамна ӈамгэ вади” Пыда нямнанда ӈамда тара? Пыда вадахатата маня” хар”на” мал’ намдаваць!+


23-й пеляда





Иисусм’ Пилатан’ тэврадо’

231•Мал’ ма”лавы” нулъяд”, Иисусм’ Пилатан’ ханадо’+.
2Пыдо’ Сита серт’ ха”аврамба пядо’: маня” таслава”, тюку ненэць’ ненэциена” и поёламби; манзеты: парэӈодан’ ӈэва’ мирм’ салдаба ни тара; Пыхыдамда (Мессия) Нумд’ Тэвравы Парэӈодаӈэ хэтыбида+.

3«Тад Пыдар Еврей’ ненэцие” парэӈодан?» – Сита Пилат хонра.

Нянда Иисус хэтада:

– Тикым’ пыдар тарем’ ваде”ӈар+.

4«Мань тюку ненэця’ вэва харамда нив мание”», – Ӈарка хэхэдаӈгодаха”, мандалада хибяха” Пилат ма+.

5«Мал’ Иудея’ тавна Харта тохолковахананда Пыда ненэцие” идо’ нярхаламби, Галилея’ яхана тохолковам’ пядась, теда’ тюкон’ то», – пыдо’ тарем’ сэктаць. Иисусм’ Иродан’ тэврадо’.

6«Тюку ӈамгэ Галилейхана иленя ненэць’?» – тарцям’ намда Пилат хонарку.
7Пилат намдада Иисус Ирод’ яхат ӈэвы. Сита Иродан’ ӈэдарадась. Ирод тикы” яляха”на Иерусалим’ маркана мэвысь+.

8Ирод Иисусм’ манэць ёльце маи”. Сита ӈахат манэ”ман’ харвась. Нямнанда ӈока ӈамгэм’ намдорӈась. Тикы’ хавна Иисус’ пысакабцо сертабавам’ манэ”манзь енась+.

9Ирод Сита хуркаривна хонрамбись, Иисус ӈо” нянда ӈамгэхэртм’ ни хэт”.

10Тикы ёльцьӈгана Ӈарка Хэхэдаӈгода”, Нум’ Ватом’ тохолкода” мэць, вэбтыйвана Иисусм’ волтамбиць.

11Ирод харта саювта ня’ Иисусм’ таӈылмдамба пядо’, Сита сатавна ярмадаван’ пядо’, тикад ӈани’ Сита яберена ембдярка” емб”ӈа”, пуня’ Пилатан’ ӈэдарадо’.

12Тикы яляхад Ирод Пилатанда ня’ нясъюмбихи’, тяхакуна пыди’ поёди’ вэваць.




Иисусм’ вэван’ тэврава

13-14•Пилат Ӈарка Хэхэдаӈгоди, ненэцие” ӈаркти, ӈани ненэцие ханзь няндо’ ма: «Тюку ненэцьм’ няни тэврараць. Сита ненэцие” и поёламбадаӈэ нюмдераць. Ти мань ӈо” пыдара” мальӈганата” Сита хонрамбивась, хорпивась. Пыдара” Сита волтамбираць. Тюку ненэць’ ӈамгэхэрт вэвамда нидм’ хо”.

15Ирод ӈобтарем’ вэвамда ни хо”, ӈадьбята Сита няна” ӈэдарада. Ти ӈод”, тюку ненэць’ хадава’ пирувна ӈамгэхэрт тарцям’ нись серта”.
16Мань Сита танара табадаӈгув, тикад ӈани’ ӈэдараӈгув».

17Пыда Ӈарка яля’ е”эмня ӈопой сярвым’ таӈгамда тарась.
18Тикана мал’ ӈопой сёвна тёреяд”: «Сита хадара”! Няна” Вараввам’ таӈгамдара”!»

19Тикы ненэць’ маркана пёдвам’ сертаванда е”эмня, ненэцие хадабаванда е”эмня сяролава’ мят’ мовы ӈэвысь.

20Пилат Иисусм’ таӈгамдаван’ харвадась, ӈани’ нянандо’ лаханолы”.
21Пыдо’ ӈо” тёрырӈаць: «Сита крестан’ тебдера”! Крестан’ тебдера”!»

22Пилат няхарамдэй мэва’ няндо’ ма”: «Ӈамгэ ӈо” вэвам’ Пыда сертаса? Хабцянд’ еремдева’ е”эмня мань Нянанда ӈамгэхэрт вэвам’ нидм’ мание”. Мань Сита танара табадаӈгув, тикад ӈэдараӈгув».

23Пыдо’ ныхыто’ валакан’ Иисусм’ крестан’ тебдева’ е”эмня выкыба тёрырӈаць, пыдо’ тёрдо’ Пилатм’ пирда”ле”.

24Пилат пыдо’ табековнандо’ сертада.
25Пёдвам’ сертавы, ненэцие хадабавы, сяролава мят’ мовы Варравам’ ӈэдарада. Сита ӈэдаванзь ненэця” лаханаць. Иисусм’ ӈани’ няндо’ ми”ӈада, ма: «Ханзер” харвада тарем’ пэрӈара”».




Крестан’ тебдевы

26•Иисусм’ хӑнопаван’ вадлаб”нандо’ Пыда Пумнанда крестм’ миневанзь Симонм’ табадаць. Симон Киренея’ маркана соявысь. Пыда тикы’ мальӈгана март’ хардаханда салтаныць.

27Иисус’ пумна ӈарка ненэцие” мандал” ядась, поӈганандо’ ӈо” Иисус’ нямна ярмы”, нарырмы” нець.

28Иисус няндо’ сюрхалць ма: «Иерусалимхана иленя” не” Нямнан нёда” яр”! Харта” е”эмнянда, ӈацекыта” е”эмня ярӈада”!»

29Товы яляха”на манда”: «нюсяда”, ню соябтавдавэй”, ню ӈамятавдавэй ябдалтаӈгуд”!»+

30Тикана надохо” вахалтыд”: «нина” хамзедада”!» Седаха” ӈани’ вахалтыд”: «сидна” няялӈада”!»
31Илебэй пям’ тарем’ пэрпато’, сэба пяхана ӈамгэ ӈэӈгу?

32Иисус’ ня’ тамна сидя харан’ ха”амвы ненэцьм’ хӑнопаван’ вадаць.
33Пыдо’ Голгофаӈэ нюмдебада седан’ то”, таняна Иисусм’ крестан’ еся тебха”на тебдедо’. Харан’ ха”амвэхэ’ ӈобтарем’ тебдейдонзь, ӈопойм’ Иисус’ маханяӈы хэвувнанда тебдедо’, нябиюм’ Иисус’ сятаняӈы хэван’ тебдедо’.

34Иисус мась: «Нисяӈэ, няндо’ вэвам’ нён пэр”, пыдо’ ӈамгэм’ пэрмамдо’ нидо’ хамэдамбю”». Иисус’ ембдяро помнандо’ тяръидо’, хусувэдо’ ембдярм’ мато”мэвна ня”ма.

35Ненэця” нуць, сырӈаць. Ервхава” Иисусм’ писядець лаханаць: «Ӈани ӈэдабись; Пыда Нум’ Тэравы Христос ӈэб”нанда теда’ харта пыхыдамда маяӈгад тюхулӈая»+.

36-37Солдат” ӈобтарем’ ирсу” нуць, писядетаць. Пыдо’ Иисусан’ ибцяда ябе идм’ мипиць, тарем’ лаханаць: «Пыдар Иудей ненэцие” парэӈодан ӈэб”нанд пыхыдамд маяӈгад тюхул”».

38Иисус’ ӈэва’ ниня грек’ вадавна, рим’ вадавна, еврей’ вадавна тарця вада” падыць: «Тикы Иудея’ ненэцие” парэӈода».

39Ӈопой тебдевэюм’ Иисусан’ вэва вади тёрейбтембись: «Пыдар ненэся Христосан ӈэб”нанд пыхыдамд маяӈгад тюхул”, сидни’ ӈо” маяӈгад тюхул”».

40Нябиюм’ сита мунзялабтамба мась: «Нумгад нин пин”, Пыдхавар ӈо” харт маяӈгананд мэн?
41Мани’ вэва серкана мэ”ниним’, сертавы серони’ е”эмня танаравэни’. Пыдхавада ӈамгэхэрт вэвам’ вунися серта”»+.

42Пыда ӈани’ Иисусан’ ма: «Пыдар Нум’ Ерводавахананд си”ми тене”!»

43Иисус нянда хэтада: «Пыдар тюку яля’ Нянани Нум’ ябдава яхана мэӈгун».




Иисус’ ха”ма

44•Яля’ ер” пирась. Мал’ я’ ниня лэркабт’ пэвсюмя. Тарем’ няхар” час’ ӈэсонд’ ӈась.
45Хаерта сэя. Хэбидя’ Харад’ нё’ тохэця сидя ян’ ӈадара.

46Иисус ӈаркавна тёрей”: «Нисями! Пыдар ӈудахат Хар”н индми мипидм’». Тикым’ хэта Иисус пудана индата ӈэдара.

47Тикы серм’ манэ”мы саюв’ ерв Нувм’ саву”ӈа, ма: «Ненэся ӈо” тикы Ненэць’ Нум’ Ватом’ нёдана».

48Тикахана мал’ сырмы” ненэця” хадкэвым’ манэць сёнзидо’ вома”. Идо’ вома’ нид пыхыдадо’ лэмбарахато’ хутыбиць. Хардахато’ хая”+.

49Мал’ Иисусм’ теневавы” ненэця” ӈахакуна нуць, сырнаць. Поӈганандо’ Иисус’ ня’ Галилея’ яхад товы” не” мэвыць+.




Исусм’ сюрпава

50•Тамальӈгана Иосифм’ нюбета ненэць’ илевысь. Пыда Иудея’ я’ Аримафей марад’ тер ӈэвы. Сёнзяда лимбика, Нум’ вадам’ нёдана ненэцянзь. Нум’ Ерводава’ товам’ ӈатевысь.

51Суд’ хибяӈэ тарабта ӈо”, Суд’ тасламбада, сертабада серка”на нись тара.

52-53Иосиф Пилатан’ тохоя хавы Иисусм’ сюрманзь хаӈада. Иисус’ пыхыдм’ ха”аврахая пыда Сита тохэцяха” мано”ӈада, тальбя’ пэхэна сап”мы тин’ мю’ сюрӈада. Таняна хибяхарт тамна сюрмы нивы ӈа”.

54-55Самлянзимдей яля ӈэвы, суббота’ яля’ ялэмд’ пявэда. Галилея’ я’ няд Иисус’ ня’ товы” не” Иосиф’ пумна ядаць. Иисус’ сюрпавам’ маниець.

56Хардахато’ сал”махадандо’ не” сававна ӈабтеня юри, мас”ми хамада”. Суббота’ яляхана Нум’ Ватом’ падвэвна мэбцувнандо’ ныланаць.


24-й пеляда





Иисус Христос’ илебте”ма

241•Си”ив’ нюртей яляхана мер’ ялумдата ӈэвахана не” харто’ хамэдавы сававна ӈабтеня юридо’ мэ”, тальбя’ хоркадёхона сюрмэн’ хая”.

2Тальбя’ хоркадём’ синдабавы пэ хэвня’ нензахалавысь.
3Хоркадё’ мю’ тю”махадандо’ пыдо’ Иисус Господь’ пыхыдм’ нидо’ хо”.

4Не” лыдабтэядаць, лэркабт’ хэвханандо’ сидя ненэць’ ӈадимя. Пыди’ сэр” ябереня паны мэ”ӈаханзь+.
5Не” сейто’ хэсь саӈодо’ ян’ ха”авра”. Техэ’ ӈо” няндо’ маӈаха’:

6– Пыдара” ӈамгэ иленям’ хавы” поӈгана пюрӈара”? Пыда тюкона яӈгу: Пыда ха”махаданда илебтейць; тензебтера”, Пыда Галилей’ яхана нянда” тарем’ масьнё”: «
7Мань Ненэця’ Нюӈэ Нюмдебадам’, хэбяхасавэй’ хиби” ӈудаха” ми”мэдм’ ӈэӈгудм’, крест’ ни’ тебдевэдм’ ӈэӈгудм’. Няхарамдэй яляхана Мань илебтеӈгув”»+.

8Тикарихина не” ненэсяӈо Иисус’ вади тензебте”+.
9Пыдо’ сюролава яхад сал”махадандо’ мал’ тикыдо’ юкад вата ӈоб” тохоламбадаха” тамна ӈани” ненэцяӈг” хэтыдо’.

10Апостолха” лаханавы” поӈгана Мария Магдалина, Иоанна, Иаков’ небя Мария тамна ӈани” мэць+.

11Не” лахарён’ хибяхарт нись пунрю”, тикы вади хумбанзядаӈэ пэръядонзь+.

12Петр тарем’ ӈо” санэй”, тальбя’ хоркадён’ сюрбы”, хоркадё’ мю’ сылы”, валакада яндаха” моё”мы” хальмер’ пэбта”ма тохосо манэ”ӈа. Пыда манэ”мэхэнда пунрахая пыса салй”.




Эммаус ӈэсын’ ядва’ мальӈгана лаханава

13•Тикари яля’ сидя тохоламбадаха’ Иерусалим маркад ю” ӈэдалава пирка”на ӈэда Эммаус ӈэсын’ хаяха’.
14Мал” хадкэвы серо’ нямна лаханорӈаханзь.
15Лаханакурманди’, тасалкованди’ мальӈгана Иисус Харта хэвханди’ тэвахая ирсу’ ядалй”.
16Сэвсядарев’ пыди’ Сита нихинзь тумд”+.
17Иисус нянди’ вахалй”:

– Ядванди’ сер’ пыдари’ ӈамгэм’ ваде”ӈади’, ӈамгэ иди’ вэва”?
18Ӈопоюм’ Клеопам’ нюбета Иисусан’ ма:

– Пыдар Иерусалим’ ӈардан’ ӈопориӈэ ехэранархан ӈамгэ тюку” яляха”на хадкэса+?

19«Ӈамгэ сер” ӈэса”?» – Иисус юнрась. Пыди’ маӈаха’: «Назаретхад ӈэда Иисус’ нямна лахананинзь, Пыда Нум’ Вадам’ минренась, Нум’ сэвха”на, мал’ ненэцие” сэвха”на сата серотась, тохолковахананда сатась.
20Ӈарка Хэхэдаӈгодина”, ӈарктина” Сита хабцянд’ ми”ӈаць, Сита крестан’ тебдедонзь.
21Маньзявана” ӈани’ Нянда енаваць, ибедорӈаваць: Пыда Израильм’ таӈгамдаванзь ӈэдаравы ӈэвысь. Тикы ватонда мал тамна ни ӈа”, мале тикы’ хадкэвэхэд няхарамдэй яля миӈа.
22Тикана тамна не” сидна” пысамда”. Хув’ ялумдакана пыдо’ тиненлаван’ хэвы”.
23Пыда ӈаямда ни” хо”, салъядаць, няна” Ангелха’ ӈадимам’ ваде”ӈаць. Ангелха’ маӈаханзь: Пыда иле.
24Ӈанина” тиненлаван’ хая”, ненэсяӈо” ханзер” не” хэтсадо’ тарця ӈэвамда ховы”. Ӈод” тарем’ ӈо” харта Сита нивы” манэс”».

«
25Хурка са”лакоди’, сей лэкдана ненэцянди’, – Иисус нянди’ ма. – Нум’ вадам’ минрена” ӈамгэ’ нямна лаханаса”, пунрё я”маць!»

26Юнелаваханда тэвванда е”эмня Нум’ Тэравы Парэӈгода мал’ тикы маяндор”мида ла”амдабта тара” нися?

27Моисей’ Падаркад пяб”, Нум’ вадам’ минрена” Падаркад пяб” Пыда нянди’ мал’ хэтыда, нямнанда Нум’ Падаркана мал’ падвы таслэйда.

28Пыдо’ миё”ма ӈэсыхындо’ тэвбато’ Иисус тамна тяхаку’ ядван’ харванархась.
29Пыди’ ӈани’ Сита нянанди’ хаеванзь хаӈадинзь: «Нянани’ хаю”, яляда ваераны”, пэвсюмданы”». Иисус хардан’ тю, нянанди’ хаи.

30Толь’ тяхана ӈамдё Пыда няньм’ мэхэя сава вадасавэй туё”мам’ хэта, няньм’ маля, нянди’ ми”ӈада+.
31Сэвти’ синдол” ха”авнархы” – пыди’ Сита тумдаӈаха’. Пыда ӈо” ниня ӈадьдаӈэ хая.

32Харти’ поӈгананди’ лаханаӈаханзь: ядвани’ мальӈгана Пыда нянани’ лаханорпата, Нум’ Падар хэтбаб”нанда ӈамгэ сейни’ нися” паран”?

33Пыди’ тикы минди’ юркыхынзь, Иерусалим март’ салъяханзь. Таня’ тюбти’ юкад вата ӈоб” апостол” ӈани” тохоламбада” ня’ ма”лавыд”.

34Тикы” нянди’ маць: «Ервава” ненэсяӈо” илебтей”. Пыда Симонан’ ӈадимясь».

35Тикад пыди’ мал’ хэтыди’, ӈамгэди’ ядванди’ сер’ хадкэса, няньм’ тахабтамбававнанда пыди’ Сита тумдаӈаханзь.




Илебтевы Иисус тохоламбадахата ӈадиво”ма

36•Пыдо’ тамна лаханорӈаць, лэркабт’ Иисус харта поӈгандо’ нулй”, няндо’ ма’: «Нумгад ня”амвэра” сава ӈэя».
37Пыдо’ пинвахад, сейто’ хэсь хасеръяд”, тикым’ ӈылекаӈэ пявэдо’+.

38Пыда ӈо” нерня’ пэрӈада: «Ӈамгэӈэ пыдара” тарем’ сейсялмада”, сейда” ни” пунрю”?
39Мань ӈудаха”н, Мань ӈэхэ”н сырӈада”; ти, Мань хар”н; Си”ми хорӈада”, манэ”ӈада”; ӈылека ӈаяси”, лэси”. Пыдара” маниера”: Мань ӈани’ ӈаями, лэми таня».

40Тикыринда Пыда харта ӈудида, ӈэда няндо’ манэ”лабта.

41Пыдо’ маймбавандо’ нид ханзеркарт” пунрё я”маць, пысамбиць. Тикана Иисус сиддо’ хонра:

– Ӈамгэхэва ӈаврара” таня+?
42Пыдо’ Нянда ябцавы халя’ ютекм’ ми”ӈа”.
43Пыда халям’ мэда, пыдо’ сыртахандо’ ӈамада.
44Няндо’ Иисус ма:

– Нянанда” мэвани мальӈгана Мань тикы’ нямна нянда” тарем’ мадамзь: ӈамгэ Мань нямнани Моисей’ Падаркана падвы ӈэса, ӈамгэ Нум’ вадам’ минрена” Падарка”на падвы ӈэса, Нум’ е”эмня ӈэда сё” хэтаса” мал’ хадкэвы ӈэӈгу.

45Нум’ Вадам’ хамадавандо’ е”эмня Иисус сиддо’ няда.
46Пыда тамна тяха’ ма:

– Тюкона тарем’ пады: «Христос маяндорпата тара, няхарамдэй яляхана ха”махаданда илелты”»+.

47Мал’ ненэцяӈг” тарця вади тэвра тара: «Хэбяхасялмада”. Тарем’ сертаб”нанда” Нум’ хэбяхада” ха”авраӈгуда». Иерусалим маркад пяхая, яндир’ ниня иленаха” Пыда нюмда вадекая Маймбабцо юнм’ минреда”.

48Пыдара” мал’ тикым’ манэ”мэда”.
49Теда’ нянда” Нисяни ватормым’ ӈэдарамбидм’. Нумгад ныхым’ ня”амванда” ӈэсонд’ пыдара” ӈани’ Иерусалим маркана хаёб”нанда” тара+.




Иисус’ нумд’ илва

50•Иисус сиддо’ маркад тарпра, нянандо’ Вифания’ ӈэсы’ ӈэсонд’ тэвы”. Ӈудида илахая Пыда няндо’ Нум’ сава вади ваде”ӈась+.

51Нум’ сава вади вадекая нядандо’ яӈгаӈга пяда, нув’ ня’ илтана пяда.
52Нянда ӈэвдо’ нибкала”, сейдо’ маймбабцоход панаць Иерусалим’ март’ салъидаць+.

53Нувм’ савуць пили” Хэбидя Хардахана мэць. Аминь.







* 1:59Матобава мэсы”– тикы тарця: еврей’ тэнз ненэця” хусувэй ӈаябэко ӈацекы’ хотёнда мал’ хобаком’ енахалпавы”.

* 3:1Пилат– Иудея’ ервӈэ Рим’ император ӈабтавэда.

* Сотник– Рим’ юр” саюв’ ерв’.

* Седеркабт– свеча.

* 10:32Левит– хэхэ’ харад тарана ненэцьм’ тарем’ нюмдеби”.

* 16:23Ад– хавы хэбяхасавэй” маяндор”ма я.

* 17:26Ной– ӈавхы илевы ненэць’. Сава серота е”эмня ӈарка ид’ това’ мальӈгана ӈопориӈэ иле хаевы, Нум’ ӈэдавэда.

* 17:28-29Лот– ӈавхы илевы ненэць’. Вэва серо” е”эмня Нум’ ненэцие танарась, Лот Нум’ вади нёдаванда е”эмня иле хаись.

+ 23:41 Лк 23:4,

• 23:44 Мф 27:45-56, Мк 15:33-41, Ин 19:28-30

+ 23:48 Лк 18:13

+ 23:49 Лк 8:2

• 23:50 Мф 27:57-61, Мк 15:42-47, Ин 19:38-42

• 24:1 Мф 28:1-10, Мк 16:1-8, Ин 20:1-10

+ 24:4 Ин 20:12

+ 24:7 Лк 9:22, Лк 18:33, Ин 2:19

+ 24:8 Ин 2:22

+ 24:10 Мк 15:40, Лк 8:2-3

+ 24:11 Мк 16:11

• 24:13 Мк 16:12-13

+ 24:16 Ин 20:14

+ 24:18 Ин 19:25

+ 24:30 Лк 9:16

• 24:36 Мф 28:16-20, Мк 16:14-18, Ин 20:19-23,

+ 24:37 Мф 14:26, Мк 6:49

+ 24:41 Ин 21:5

+ 24:46 Лк 24:27

+ 24:49 Ин 14:26,

• 24:50 Мк 16:19-20,

+ 24:50 Мф 21:17, Лк 19:29, Ин 11:18,

+ 24:52 Мф 28:9

Толаӈгода Нина”

Толаӈгода нина”!

Тюку маниенара” падар” Иоанн’s падвы «Маймбабцо Юн», тикэра” Едэй Нум’ Вато’ ӈоб” терда. Едэй Нум’ Вато Невхы Нум’ Вато’ ня’ Нум’ Падар’ пеляха’. Ӈабцакаванда тикы падаркат Падар”, ӈока юр’ поё вэталамба си”ив я’ поӈгана сямянхат толабада падарць, теда’ лахана толабада падарӈэ толы.

«Евангелия» вада грек” тэнз мэта ненэцие” вадахат ӈадимы вада, хамэдита «Маймбабцо Юн». Иисус Христос Харта ӈо” тохолирта ӈани’ тарем’ нюмдедась. Едэй Нум’ Ватохона ӈэда” ӈобнзер’ тет Маймбабцо Юн, пыдо’ мал’ ӈокхандо’ Иисус Христос’ ила’ нямна, манзара”манда нямна ӈа”. Иисус’ тохолир”, ханзер” мутри ӈадимдембаса, ханзер” ха”махаданда яӈор’ илелца”, тикы” падарка”на ӈани’ пады”.

Едэй Нум’ Ватохона падда” сер” маня” илело”мана” тяхана нюрте”э юр” похона, Палестинам’ нюбета яхана ӈэвы” сер”. Та’ мальӈгана Палестинам’ Рим’ параӈода” таӈылмдамбавэдо’. Хуркавна ӈо” тикы яхана иленя” иудей” харто’ пунрёбцомдо’ лэтрамбавэдо’. Пунрёбцондо’ лэдэхэв, Моисей’ сер’ няндо’ Нум’ ми”мы Вато ӈэвы. Моисей’ пуд мале ӈока Нум’ Вади вадета” Мессия – Нум’ Тэравы’ товам’ ваде”мы”. Пыдо’ ненэцие хэбяхахад, хавахад ӈэдавндаӈэ Сита ваде”ӈа. Невхы я’ тер” пунрёбцондо’ ӈарка малан’ тэв”махад, та’ ёльцьӈгана Палестина яхана ӈэда Вифлеемам’ нюбета нюдя хардакохона пон’ ӈатевы Мессия – Иисус Христос соя (Христос – грек” тэнз мэта ненэцие” вадахат ӈа, хамэдита Масармы). Маймбабцо Юн хусувэй я’ тирмана миӈа, Нум’ Ню’ сер’ ӈадимы ӈэдаӈгова’ нямна ӈа, тикы Юн ӈамгэри яхана иленя, хуркари вадавна лаханани” ненэцие” ет’ ӈа.

Иоанн’ падвы Маймбабцо Юн маня” илело”мана” тяхана нюрте”э юр” по’ пуданахана ӈани нита пуд падвы. Тикы падаркананда Христос’ Нум’ ӈэвамда ӈадимдемби, тадтикахад ӈули” нюрте”э’ Христос – Вада ӈэвам’ ӈани’ манэ”лабтамбида. Харта Пыда Нум’, Вада – Логос, Няданда хусувэй иленя ӈадимы. Тюку Маймбабцо Юнм’ падвы Иисус Христос’ хахаяда тохоламбадахат ӈопойдо’ ӈэвы, нюмда Ӈэдаравы Иоанн. Пыда падвы падаркананда ханзер” Иудея яхана Христос манзараса мал’ падабида. Тикы’ хавна Иисус’ панаць мэ”мы ила’ саирм’, таци” манзара”мида ӈани’ тасламбида. Маймбабцо Юн грек” тэнз мэта ненэцие” вадавна пады, хуркавно ӈо” сидя ёнар” по’ Христосан’ пунрёда ненэця’ илева’ ямбан’ ӈока ненэцие” вади” тэнзан’ падвы.

Ӈари” теда’ Маймбабцо Юн, Иоанн’ падвы ӈули” нюрте”э’ хасава вадавна ӈадимя. Ӈани ё” вадаха” Нум’ Падарм’ падыбада Институт Иоанн’ падвы Маймбабцо Юнм’ хасава вадавна тэвравэн’, Иоанн’ падвы Маймбабцо Юн’ вади тидхалембадаха’, тикы’ хавна ӈани сава вади Маймбабцо Юнм’ хасава вадавна ӈадимдембада нядабавэхэ” сейхад ӈэда сава вади хэтаби. Нум’ Падар’ пелям’ харта” вадавнанда” падда ӈадимян’, харта” вадавнанда” тад нерня’ толабаваханда” маня” маймбива”.

Нум’ Падарм’ пэртя Институт манзарана”


 
1-й пеляда



Вада* ненэцяӈэ хэ”мя

11Сямянхат ӈули” нюрте”э’ Вада танявы, Вада Нумгана мэвы, Пыда Нум’ ӈэвы+.
2Вада нюрте”эхэд Нумгана мэвы.
3Хусувэй ӈамгэ Няданда ӈадимы. Хусувэй ӈадимы ӈамгэ Пыдасиципой” ӈадимзь нивэда пирас”.
4Вадахана ил’ танявы, тикы ил’ ненэцие” яляӈэ таравы+.
5Тикы Яля пэвдяхартахана ялэмды, пэвдя Сита пирда”ле ни пирас”.
6Нум’ ӈэдаравы ӈопой хасава танявы, нюмда Иоанн ӈэвы+.
7Пыда Яля’ нямна ненэсям’ ваде”манзь товы. Тиканда хусувэй хибя сита намд”махаданда Ялян’ пунраӈгу”ни”им’+.
8Пыдахавада Яля нивы ӈа”, хуркавна ӈо” пыда Яля’ нямна ненэсям’ ваде”манзь Нум’ ӈэдаравэда.
9Яляхав, ненэся Яляхав, хусувэй ненэцям’ ялэмдамбада, мале та’ мальӈгана я’ тир’ ни’ ӈадимдавы.
10Пыда я’ тиркана танявы, я’ тир” Няданда ӈадимы ӈэбта ӈод”, я’ тир’ тер” Сита ни” хамэда”.
11Пыда Харта ӈамгэхэта то. Харта ненэциеда Сита сейхато’ ня”маван’ ни” харва”+.
12Сита сейхато’ ня”амвэхэв” Нянда* пунрэяд”. Тикы ненэцяӈг” Пыда Нум’ ню” ӈэсь ватодамдо’ ми”ӈа+.
13Пыдо’ ненэця’ паӈгхад, пыхыд’ харвабцоход, ненэця’ ватоход соявы” ни” ӈа”, Нумгад соявы”+.
14Вада ненэцяӈэ хая, поӈгана” илелъй”. Пыда тиханда сянавасавэй, ненэсясавэй. Маня” Юнанда танявам’ манэ”ӈаваць. Тикы Юнда ӈопой Ню ӈэванда е”эмня Нисянда ми”мы.
15Иоанн Пыда нямнанда ненэсям’ ваде”ӈась, ненэцяӈг” сёнда ӈардан’ лахана: «Ваде”мэми – Тикы, Ти Мэна. Мань тарем’ мадамзь: ‹Пудни Тованда нядни ва”ӈа, соявани нерня мале ӈаха”на танясь›»+.
16Маня” малмбой’ Няданда ӈэда сянавам’ етри’ панаць ня”марпива”.
17Моисей’ сер’ Ватом’ ня”маваць, Иисус Христос’ сер’ сянавам’, ненэсям’ ня”мава”+.
18Сяхаӈгарт’ хибяхарт Нувм’ нивэда манэс”. Нисянда сейхана мэна ӈопой Нюрида – Нум’ няна” Нум’ хурка ӈэвамда ӈадимдеда+.




Хэхэдаӈгода Иоанн’ сыро”ма

(Мт 3:1-12; Мк 1:2-8; Лк 3:15-17)

19•Иудей”* Иерусалим маркад ханондани, левит* хибя ӈэвамда хонраванзь ӈэдарабто’, Иоанн’ сыро”мида тарцяць.
20Иоанн хуркари таялци”, тидпой” вахалъй”: «Мань Христосадм’ нидм’ ӈа”».
21Пыдо’ сита хонра”: «Тиканда хибян? Илиян ӈэдакэн?» Пыда ма: «Нидм’ ӈа”». Ӈани’ хонрадо’: «Тикы Нум’ Вади вадетан?»* Пыда ӈани’ ма: «Нидм’ ӈа”»+.
22Пыдо’ нянда вахалъяд”: «Тиканда хибян? Сидна” ӈэдаравэхэ”на” ӈамгэм’ хэтаӈгува”? Харт нямнанд ӈамгэм’ вадетан?»
23Нум’ Вади вадета Исайя’ вади”мана Иоанн тарем’ вахалъй”: «Мань вэӈго яхана тюрыта вабцадм’: ‹Нум’ Ерв’ сехэрым’ тидхалера”›»*.
24Тикы товы” ненэцие” поӈгана фарисей” танявы”.
25Пыдо’ сита хонра”: «Христосан ниб”нанд ӈа”, Илиян ниб”нанд ӈа”, Тикы Нум’ Вади вадетан ниб”нанд ӈа”, ӈамгэ хэхэдаӈгурӈан?»
26Иоанн няндо’ вахалъй”: «Маньзяван икана хэхэдаӈгурӈадм’. Поӈгананда” хибяхав ну, пыдара” ехэрара”.
27Пыдахавада пудни Тованда, маньзяв нянани Те”мехэртада ека ни серос”».
28Тикы” сер” Иордан яха’ тяхана ӈэда Вифанияхана ӈэвы”. Тикы яхахана сяхари’ Иоанн хэхэдаӈгурмы.




Нум’ Ху’* Сую

29Нябимдей яляхана Иоанн нянда миндя Иисусм’ манэць вахалъй”: «Нум’ Ху’ Сую, Ти Мэна! Я’ тир’ хэбяхам’ Пыда ха”авраванда.
30Пыда Нямнанда мань тарем’ лаханадамзь: ‹Пудни Тованда нядни ва”ӈа, Пыда соявани нерня мале ӈаха”на танясь›.
31Мань Сита ехэрадамзь, Израиль’ тер” Сита хамэдавандо’ е”эмня ӈадьбя”ни икана хэхэдаӈгованзь тодамзь»+.
32Иоанн манэ”мыда вадець лахана: «Хэбидя Индад’ голубьм’ нюбета нув’ сармикадрев’ нув’ няд Ниндя ха”мавам’, тадтикахад Нинянда хаёвам’ манэ”ӈадамзь+.
33Мань Сита ехэрадамзь. Си”ми икана хэхэдаӈго Ӈэдаравы няни тарем’ мась: ‹Хэбидя Индад’ хибя ни’ ха”мавам’, тадтикахад Нинянда хаёвам’ пыдар манэтар, Тикы, Хэбидя Индкана хэхэдаӈгода›.
34Мань манэ”ӈавась, ӈадьбя”ни тидпой” мадм’: Тикы – Нум’ Ню».




Нюрте”э Иисус’ тохоламбада”

35Тад нябимдей яляхана Иоанн ӈани’ сидя тохоламбадамда няць ну+.
36Иисус хэвувнанда ядвы. Сита манэ”манда сер’ Иоанн ма: «Нум’ Ху’ Сую, Ти Мэна!»+
37Тикы вадида намда, сидя тохоламбадахаюда Иисус’ пумна ялъяха’.
38Иисус пуня’ сылы”, Пумнанда яднаха” манэць хонарку: «Ӈамгэн’ харвади’?» Пыди’ маӈаха’: «Равви (хамэдита – ‹сидна” тохоламбадава”›), Пыдар ханяна илен?»+
39Иисус ма: «Тоди’, манэтари’». Пыдо’ ӈобкана хая”, ханяна Илевамда пыди’ манэ”ӈади’, тикы яля’ Иисусхана мэӈаха’. Та’ мальӈгана ялей тет час ӈэвы.
40Нябиюм’ Иоанн’ вади намдавы, тадтикахад Иисус’ пумна ял”мы” – Андрей. Пыда Симон Пётр’ папа ӈэвы+.
41нюрте”э’ Андрей хасава нямда – Симонм’ хо, нянда ма: «Мани’ Мессиям’* хони’». (Тикы грек’ вадавна «Христос».)+
42Андрей хасава нямда Иисусан’ тэврада. Иисус нянда сылаванда сер’ ма: «Пыдар Симонан, Иоанн’ хасава нюн. Тад нерня’ нюмл Кифа* ӈэӈгу». (Тикы грек’ вадавна «Пётр»*.)+




Иисус Филиппаха’ Нафанаилаха’ хаӈа

43Нябимдей яляхана Иисус Галилея ян’ хэсь таслада. Филиппам’ хованда сер’ нянда ма: «Пумнани ту”».
44Филиппхав Вифсаида хардахад ӈэвы. Андрейха’ Пётарк’ ӈани’ таняд ӈэвэхэ’+.
45Филипп Нафанаилм’ хо”махаданда ма: «Маня” Моисей Ватохонанда падвым’, Нум’ Вади вадети” падвым’ хова”. Пыда Иисус – Иосиф’ хасава ню, Назаретхад ӈа»+.
46Нафанаил ма: «Назаретхад* ӈамгэ сава таняӈгу?» Филипп нянда ма: «Ту”, манэтарава».
47Иисус Нянда миндя Нафанаилм’ манэць, нямнанда вахалъй”: «Ненэся Израиль’ терхав ти, пыда хэдта яӈгу».
48Нафанаил Нянда ма: «Ханяд си”ми теневан?» Иисус ма”нив’: «Филипп’ сит хаё”мя’ нерня, смоковницам’ нюбета ӈодя’ пя’ ӈылна мэнаханд сит манэ”ӈадамзь».
49Нафанаил Нянда ма: «Равви! Пыдар Нум’ Нюн, Пыдар Израиль’ Параӈодан»+.
50Иисус тикы вади намда, тарем’ вахалъй”: «Смоковницам’ нюбета пя’ ӈылна мэ”мамд нянд вадесо”махадани Няни пунрэйн? Ненэй манэ”мандахабид тамна неры”».
51Иисус тамна тяха’ лахана: «Ненэся, ненэся нянда” мадм’, пыдара” нув’ няра’ сидя’ ня’ няӈгармам’ манэтада”. Ненэця’ Нюӈэ нюмдебада’ ни’ Нум’ юне ядэлани” тю”уд ха”мормам’, танаӈгавам’ манэтада”».


2-й пеляда





Канахана ӈэвы тюва яля

21Няхаромдэй яляхана Галилея яхана ӈэда Кана хардахана тюва яля ӈэвы. Таняна Иисус’ небя мэвы+.
2Иисус ӈо” тохоламбадита ня’ ӈобтарем’ таня’ хамы” ӈэвы”.
3Няръяна сяркандо’ сусава’ сер’, Иисус’ небя Иисусан’ вахалъй”: «Сяркадо’ суса».
4Иисус нянда ма: «Неӈэй, мани’ тикахана ӈамгэ серони’ таня”? Мань ёльцями тамна товдавэй»+.
5Небяда манзаранаха” ма: «Пыда ханзер” ма, пыдара” тарем’ ӈада”».
6Таняна мат” ӈарка”я пэ ид’ ед танявы. Иудей” тикы ед’ тер’ икана нибтарасетвы”. Хусувэй ед юр’ мян’ литрам’ тер”мы*+.
7Иисус манзаранаха” ма”нив’: «Ед икана панаць тердейда”». Пыдо’ икана тю”уй варандо’ ӈэсонд’ пандэйдо’.
8Тикы’ пуд Иисус няндо’ ма: «Тедахав’ таняд идм’ сахалӈада”, тадтикахад тюва яля’ серм’ пэртан’ ханара”». Тадтикахад пыдо’ тикы ненэцянд’ идм’ хана”.
9Тюва яля’ серм’ пэрта няръяна сяркаӈэ хэвы идм’ ӈэрӈада. Пыда тикы сярка ханяд ӈэвахад ехэрась, идм’ сахалмыри” теневаць. Тюва яля’ серм’ пэрта нелебада хасавам’ хаӈа,
10тадтикад ма: «Хусувэй ненэць’ нерде сава сяркам’ ӈадимдесеты, ненэцие” ябело”махад вэва сяркамда ӈабтасеты, пыдахавар сава сяркам’ тев’ ёльцянд’ лэтмбавэранё”».
11Тикы сер” Иисус’ Галилея яхана ӈэда Кана хардахана сертавы нюртей ненадо сер” ӈэвы. Таняна Юнамда ӈадимдеда, тиканда тохоламбадида Нянда пунрэяд”.
12Тикы’ пуд Небямда няць, Нида няць, Тохоламбадида няць Капернауман’ хая. Сянхав яля’ таняна мэ”+.




Хэбидя Харадм’ нярумда”ма

(Мт 21:12-13; Мк 11:15-17; Лк 19:45-46)

13•Иудей” Пасха’ хахаялма’ сер’, Иисус Иерусалиман’ то+.
14Хэбидя Хардахана хороби, хуво, голубьм’ нюбета нув’ сармик мирдапади манэ”ӈа. Тикы” хавна таняна ӈамдёвы есь тадабади манэ”ӈа.
15Иисус иняхад садкосям’ серта, Хэбидя Хардахад мирдатини хоробисавэй’, хувосавэй’ мал’ ӈокхандо’ питаръяда, есь тадабади” есьдо’ вабтъяда, тольдо’ пынделабтэйда.
16Голубь мирдападаха” тарем’ ма: «Тюку мал’ хэвня’ ханэйда”! Нисяни мядм’ ӈавори мирдапалава мя”ӈэ нёра” сертабю”!»+
17Тохоламбадида Хэбидя Падаркана падвы тюку вади тензибте”: «Мят ялыба харвобтавами сёнзяни мюд Си”ми ӈаворӈа»*.
18Тиканда иудей” Иисусан’ ма”: «Тарем’ ӈэсь Ватомд ӈамгэ ненадо серка”на манэ”лабта пиртар?»+.
19Иисус няндо’ ма: «Тюку Хэбидя Харадм’ тахабтара”, Маньзяван няхар” яля’ пирка”на яӈор’ ӈабтаӈгув!»+
20Иудей” тикы вадаха” тарем’ ма”: «Тет юкад вата мат” по’ тюку Хэбидя Харадм’ сертабидонзь, Пыдахавар няхарли” яля’ яӈор’ ӈабтаванзь пэрӈар?»
21Иисусхав Хэбидя Харадм’ вадець, Харта Пыхыданда нямна лаханась.
22Иисус’ ха”махаданда илелманда сер’, Тохоламбадида тикы Вадида тензибтевы”. Тикы’ пуд Хэбидя Падарт’, Иисус’ ваде”мы вадаха” пунрэяд”+.




Иисус хусувэй ненэцям’ тенева

23Пасха хэбидя ялэ” ямбхана Иисус’ Иерусалимхана мэванда мальӈгана ӈока ненэць’ ненадо серо Сертавамда манэ”ӈаць, тадтикахад Нянда* пунрэйдаць+.
24Иисусхав хусувэй ненэцям’ тенева, няндо’ нись ен”.
25Пыда ненэця’ сёнзя’ мюй’ ӈамгэ’ хадкэӈгавахад теневавы. Ӈадьбята ненэця’ нямна ӈэда манэ”лабт” Нянанда нивы тара”.


3-й пеляда





Иисус няби Никодим

31Фарисей” поӈгана Никодимам’ нюбета, иудей” ӈоб” ӈарктадо’ танявы+.
2Ӈобӈгуна пи’ пыда Иисусан’ то, Нянда тарем’ вахалъй”: «Равви, маня” тенева, Пыдар Нум’ ӈэдаравы сидна” тохоламбадава”. Нумзяда ненэць’ Пыдар сертабада ненадо серод серта нида пирас”».
3Иисус ма: «Мань ненэся, ненэся нянд мадм’, хибя яӈор’ нибта соя”, тикы Нум’ Параӈодадавам’ манэць нида пирас”».
4Никодим Нянда ма: «Ӈармы ненэць’ ханзер” яӈор’ сояӈгу? Ненэць’ яӈор’ ню’ ӈэся’ мю’ пакалць пир”ӈада? Тикы’ пуд нябимдей’ соябта серо”ӈа?»
5Иисус ма: «Ненэся, ненэся нянд мадм’, хибя икад, Хэбидя Индкад нибта соя”, тикы Нум’ Параӈодадаван’ тюсь нида пирас”+.
6Ӈаяхад соявы – ӈая, Индкад соявы – инд”.
7Мань ваде”мэхэ”ни нён пысаӈг”: ‹Пыдара” тю”уд соябта” тара›.
8Мерця ханяд харва, таняд пупида. Мунда намдорпат ӈо”, пыдар ханяд ӈэвахаданда, ханя’ хэвахаданда ехэран. Хусувэй Хэбидя Индкад соявы ӈани’ тарця».
9Никодим Сита хонра: «Ханзер” тарця ӈэсь пир”ӈада?»
10Иисус тикы вадахата ма: «Пыдар Израильм’ тохоламбадананё”, ханзер” тарцям’ нир хамэдамбю”?
11Мань ненэся, ненэся нянд мадм’: маня” ӈамгэм’ теневава”, тикым’ ваде”ӈава”, ӈамгэм’ манэцава”, тикым’ манэ”лабтамбива”. Пыдахавара” манэ”лабтма” сёнзяханда” нида” пэмбю”.
12Я’ ила’ нямна ӈэда Лахарёхортаха”ни нида”нё” пунрю”, ханзер” нув’ нямна ӈэда Лахарёхо”ни пунраӈгуда”?
13Нумгад ӈэда Ненэця’ Нюӈэ нюмдебада’ хавна, хибяхарт нув’ няю’ хэвы ненэць’ яӈгу+.
14Ханзер” вэӈго яхана Моисей ӈабтацавэй халым’* тю”у’ иласа, тарем’ Ненэця’ Нюӈэ нюмдебада тю”у’ илавы ӈэӈгу+.
15Ӈадьбята хусувэй Нянда пунрёда [ни хаӈгу”,]* Няданда малсяда илам’ ня”маӈгу.
16Нум’ тюку я’ тир’ терм’ саць мэневанда нид, Ӈопой Нюримда ми”мы. Нюхунда пунрёда хусувэй хибя ни хаӈгу”, малсяда илам’ ня”маӈгу.
17Нум’ Нюмда я’ тир’ терм’ судева’ е”эмня ӈэдаравэда ни ӈа”, Нюнда сер’ я’ тир’ терм’ ӈэдаванзь ӈэдаравэда+.
18Нюхунда пунрёда судевы ни ӈэӈгу”. Нянда ниня пунрёдахав мале судевы. Пыда Нум’ Ӈопой Нюнда нюмд’ ниць пунра”+.
19Яля я’ тир’ теран’ ӈадимясь. Ненэцяӈгав” яляхад пэвдям’ саць мэневандо’ нид, мале танаравы”. Пыдо’ сертабада серодо’ вэнзукабтыць+.
20Вэвам’ сертабада хусувэй хибя ялям’ волтамби, харта серода нива ӈадима’ е”эмня ялян’ ни мий”. [Пыдо’ вэнзу”.]
21Ненэсявна иленахав ялян’ минд”нив’. Сертавы серода Нувм’ няд”мяць ӈэвандо’ е”эмня серода ӈадяӈгу”ни”им’».




Иисус няби хэхэдаӈгода Иоанн

22Тикы’ пуд Иисус тохоламбадида няць Иудея ян’ хая. Таняна нянандо’ иле, ненэцие хэхэдамби+.
23Та’ мальӈгана ӈо”, Салимахад хахаяда Енон яхана Иоанн ненэцие хэхэдамбись. Таняна и” ӈока ӈэвы. Ненэця” нянда хэхэдаӈгурманзь турмы”.
24Та’ мальӈгана Иоаннм’ тамна нивэдо’ сяр”+.
25Иоанн’ тохоламбада” иудей’ тэнзм’ мэта ненэця’ ня’ нярумдава’ нямна тасалкурць пэяд”+.
26Иоаннан’ тэввандо’ сер’ хонрадо’: «Равви, ти, Иордан яха’ тяханяна нянанд мэвы Ненэцял – ненэцяӈг” ваде”мэр, ненэцие хэхэдамби. Тиканда хусувэй хибя Нянда миӈа»+.
27Иоанн няндо’ ма: «Нум’ тарем’ таслаб”, ненэць’ ӈамгэхэртм’ ни ня”маӈгу”.
28Ӈамгэм’ вадесо”махани пыдара” харта” инзеледаци”, вадини тарцяци”: ‹Мань Христосадм’ нидм’ ӈа”, Пыда Тованда нерцюна, Нум’ си”ми ӈэдарась›+.
29Нем’ мэмбадахав – нелевнда хасава. Нелевнда хасава’ сава няхав тэри тиканда нухуя, нянда инзеле. Вабцамда намдванда сер’ маймбаӈгу. Мань ӈо” теда’ сёнзяни мюй маймбабцохона пан”ӈа+.
30Пыдахавада теда’ тю”у’ мимбата тара”нив’, маньзяван таси’ мимба”ни тара.
31Тю”уд ха”амвэхэв сямянхат ва”ӈа. Я’ ниня иленахав яхад пере, вадетида я’ ила’ няримна ӈа”. Нув’ няд ха”амвэхэв сямянхат ва”ӈа.
32Манэ”мыда, намдвыда вадепата ӈо”, Манэ”лабтата хибяхарт сейханда нида ня”ам”.
33Манэ”лабтата сейханда ня”амвэхэв Нум’ ненэся ӈэвам’ тид” манэ”лабтамби+.
34Нум’ Ӈэдаравым’ Нум’ Хэбидя Индкана пандамбида, ӈадьбята Пыда Нум’ Вади мэ”ӈа.
35Нисяюм’ Нюмда ёльце мэневанда нид, Ӈудахата хусувэй ӈамгэм’ мал’ ми”мыда+.
36Хибя Нум’ Нюн’ пунры, тикы малсяда илӈгана иле. Нум’ Ню’ мунд’ ниня намданахав илам’ нида манэт”, Нум’ няданда пили” нензюмда»+.


4-й пеляда





Иисус няби Самария я’ тер не

41Иисус’ тохоламбадида, хэхэдамбада ненэциеда Иоаннхад ӈока ӈэва юн фарисейха” тэввы”.
2Ӈабцакаванда Иисус нивы хэхэдаӈгу”, Тохоламбадида хэхэдаӈговы”+.
3Иисус тарця мунм’ намда, Иудея яхад хая, ӈани’ Галилея ян’ нэкалӈада+.
4Самария явна хэбта таравы+.
5Самария яхана ӈэда Сихарьм’ нюбета хардавна ӈадимя. Тикы харад лата я’ хэвхана ӈэвы. Тюку я ӈавнанда Иаков хасава нюхунда – Иосифан’ ми”мэда*.
6Таняна Иаков’ нелава танявы. Иисус пэдёмда ӈэдабтамба, нелава’ хэван’ ӈамды”. Яля’ ер’ ёльць’ ӈэвы.
7Таня’ Самария я’ тер ӈоб” не нерманзь то. Иисус хонрада: «Итами та”ма».
8Та’ мальӈгана Иисус’ тохоламбадида ӈаврадамдо’ тэмдаванзь хардан’ хэвы”.
9Самария я’ тер не Иисусан’ ма: «Пыдар Иудея я’ тернанё”, ханзер” нядни – Самария я’ терхад идм’ хаӈан?» Иудей” Самария я’ тер” ня’ поёдо’ вэва” ӈэвы”.
10Иисус нянда вахалъй”: «Пыдар Нум’ тамбада ӈамгэ’ нямна теневавы ӈэб”нанд, Хибя няданд идм’ хамам’ теневавы ӈэб”нанд, пыдар харт Няданда ханаӈгунась, тадтикахад Пыда Харта нянд иленя идм’ татась».
11Не ма: «Мань ервав! Нелава та’ пирувнанда ёрява, Пыдар сахалкосяӈгартар яӈгунё”. Тиканда ханяд иленя идм’ ханаӈгур?
12Иаков нисяхадана” ӈаркаӈэ Пыхыдамд тосар? Пыда няна” тюку нелавам’ тавы. Пыда, хасава нюда, тадтикахад харта вадавы сармикада тюку нелавахад идарӈаць».
13Иисус нянда вахалъй”: «Хусувэй хибя тюку идм’ ӈэрта яӈор’ идарман’ харбилаӈгу.
14Мань мипада икавахадани хибяри-хибя ит’ харвабцоходанда юраӈгу. Мань ми”манда икавами нянанда малсяда илан’ сита минрена лохорта и”ӈэ ханда»+.
15Не Нянда ма: «Ервэй! Тарця итами та”ма, тиканда мань ит’ харвабцоми яӈгод”нив’, нерманзь тюкон’ вунидм’ турт”».
16Иисус нянда ма: «Хань”, вэсул хай”, тадтикахад ӈани’ туин».
17Не ма”нив’: «Мань вэсу”ми яӈгу». Иисус нянда ма: «Пыдар ненэсян, вэсул ненэся яӈгу.
18Пыдар самляӈг вэсулась, теда’ нятахавар вэсул вуни ӈа”. Вадид ненэся”».
19Не Нянда ма: «Нум’ Ерв! Мань сырпа”ни, Пыдар Нум’ Вади вадетан+.
20Нисянана” тюку хой’ ниня туёцеты”, пыдахавара” мада”нё”: ‹Туёць’ я Иерусалимхана ӈа›».
21Иисус нянда ма: «Неӈэй, Няни пунрю”, ёльцянда тоб”, Нисяхани туё”мара” тюку хойхана ни ӈэӈгу”, Иерусалимхана ни ӈэӈгу”.
22Пыдара” ехэрана ӈамгэн’ туё”ӈада”, маньзявана” хибян’ туё”махадана” теневава”. Ӈэдаӈгова иудейхат ӈа.
23Ёльцянда тоб”, ӈабцакаванда мале тэвы”ма, ненэсявна туёта” Индадм’ няд”мяць, ненэсям’ няд”мяць Нисяхани туёта”. Нисями ӈо”, Нянда тарем’ туёти пюрӈа.
24Нум’ – Инд” ӈэ”нив’. Нянда туёта” Индадм’ няд”мяць, ненэсям’ няд”мяць туёпато’ тара».
25Не Нянда ма: «Христосм’ нюбета Мессия’ товахад мань теневадм’. Пыдахавада то”махаданда, няна” хусувэй ӈамгэм’ вадета»+.
26Тикы’ пуд Иисус нянда ма: «Мань тидамнё”, нянанд теда’ лаханакурӈадамнё”»+.

27Та’ ёльцьӈгана Иисус’ тохоламбада” то”. Иисус’ нехэна лаханакурмам’ манэ”мандо’ сер’ пысэйд”. Иисус’ ӈамгэн’ харвава’ нямна, ӈамгэ не’ ня’ лаханава’ нямна ӈобкартадо’ Сита ни хонра”.
28Тикы не ита ӈэсям’ хае, харад’ няна хая. Ненэцяӈг” ма:
29«Хаяда”, техэ малханда хурка ӈэвами явнанда ваде”мы Ненэцям’ манэ”ӈара”! Христосхав ниб”нандав’ ӈа”?»
30Хардахад ненэця” Иисусан’ хая”.

31Тикы ёльцьӈгана Тохоламбадида Сита хонрамби”: «Равви, ӈамгэкодар ӈав”ма».
32Пыдахавада няндо’ тарем’ ма: «Маньзяван пыдара” ехэрана ӈаврами таня».
33Ӈадьбято’ тохоламбадида помнандо’ нидо’ хонрамба пя”: «Нянда хибяхав ӈаварм’ тэврамбавэкы?»
34Иисус няндо’ ма: «Си”ми Ӈэдаравэни ватом’ сертабавами, тадтикахад Серта малевами – Ӈаврахаюни, тихи’+.
35Пыдара” тарем’ нисяда” лахан”?: ‹Тет иры’ хэ”мяхад нянь’ ӈуво” сэв ма”ламбава’ ёльць’ тута›*. Нянда” мадм’, сыркарӈада”, нянь’ ӈуво” сэв” вадюлава я” ялмыд”, мале малкова’ ёльць’ то+.
36Нянь’ ӈуво” сэв ма”ламбада недбям’ ня”ма, малсяда илан’ тэвва’ е”эмня таром’ сертаби. Нянь’ ӈуво” сэв моёпадаха’, нянь’ ӈуво” сэв ма”ламбадаха’ ӈобкана маймбаӈгуху’.
37Тюку вада’ хара явнанда ӈа, тарця: ‹Нюрте”эюм’ нянь’ ӈуво” сэв моёпи, нябиюм’ нянь’ ӈуво” сэв ма”ламби›.
38Мань ӈани нита” манзара”мавна малкурманзь сидда” ӈэдарадм’. Ӈабцакаванда нида” варемдо’ мэць манзараць, пыдахавара” нита” манзара”маха” таркэйда”».

39Самария я’ тер нехэв манэ”мыда-намдавыда ханяримна-таняримна ваде”яда: «Пыда ӈахат иле”мями ӈарханда ваде”ӈадась». Тикым’ намдвандо’ сер’ тикы хардахад ӈэда ӈока Самария я’ тер Иисусан’ пунрэяд”.
40Иисусан’ тэв”махадандо’, Самария я’ тер” Сита нянандо’ мэсь хонрамби”. Пыда таняна сидя яля’ мэ.
41Нянда инзеле”мяхадандо’ тамна ӈока ненэць’ Нянда пунрэяд”.
42Пыдо’ нен’ ма”: «Тедахав’ пыдар ваде”мэрихатат вунива” пунрю”, хар”на” Нянда инзеле”мяхадана” пунрыва”. Тедахав’ маня” теневава”, Пыда ненэся я’ тир’ тер” Ӈэдаӈгода»+.




Параӈода’ марцьхы’ хасава нюм’ савумда”ма

(Мт 8:5-13; Лк 7:1-10)

43Сидя яля’ хэ”мяхад, тикы яхад Иисус Галилея ян’ хая.
44Тад ӈо” Пыда Харта явнанда лаханась: «Харта яхананда Нум’ Вади вадетам’ нидо’ таро”ла”»+.
45Иисус Иерусалимхана мэванда мальӈгана, хэбидя яляхана хуркари ненадо серо сертабавы. Ӈока Галилея я’ тер хэбидя ялян’ товы”, тикан’ сырмы”. Ӈадьбято’ Галилея ян’ товы Иисусм’ манэ”мандо’ сер’, пыдо’ маймба ядабтадо’+.
46Тикы’ пуд Иисус Галилея яхана ӈэда Кана хардакон’ ӈани’ тэвы”. Сяхаӈгав’ тикы хардахана идм’ няръяна сяркаӈэ сертадась. Та’ мальӈгана таняна ӈопой параӈода’ марцьхы мэвы. Капернаум хардакохона хасава нюда хаӈгурць юседавы+.
47Иисус’ Иудеяхад Галилеян’ товам’ намда, пыда Иисусан’ то, хынумба пяда: «Капернауман’ нянани ту”ма. Хаван’ харвана хасава нюми савумдадва».
48Иисус нянда ма: «Хибяхартара” ненадо серо, и’ хэбиле”мя серо манэ”мадавэй’ пунра нида пирас”»+.
49Параӈода’ марцьхы Нянда ма: «Нум’ Ервами, нюни хава’ нерня ту”ма».
50Иисус нянда ма: «Мяканд хань”, нюр илеӈгу». Тикы ненэць’ Иисус’ вадаха” пунрэй”, тадтикахад хая.
51Ядаванда сер’ хабида сита хо”, ма”: «Нюр иле».
52Ӈацекы’ нися сяха’ нюнда савуво”мам’ хонра. Хабида ма”: «Теняна яля’ ер’ ӈопой часхана ӈаянда ядё ха”мыць».
53Ӈацекы’ нися нюнда сяха’ едясялмам’ хамэдада. Иисус’ нянда тарем’ мама’ мальӈгана: «Мяканд хань”, нюр илеӈгу», та’ мальӈгана нюда едясялмы. Тиканда пыда мяд’ терсавэй’ Иисусан’ пунрэяд”+.
54Тикы сер” Иисус’ Иудеяхад Галилеян’ тэв”махаданда нябимдей ненадо сертавы Серта ӈэвы+.


5-й пеляда





Вифезда меӈгахана хаӈгуртам’ савумда”ма

51Тикы’ пуд Иисус иудей” хэбидя яля’ ёльцьӈгана Иерусалиман’ хая.
2Таняна Хуво” Вад’ хэвхана меӈга танявы, тикы меӈга’ нюм’ еврей’ вадавна «Вифезда»*. Самляӈг синдёда тюӈгалавада танявы.
3Мюнянда хуркари” хаӈгурта”, сэвсяда”, мэдна”, хэвдо’ хабэй” юседа”. [Пыдо’ ид’ манзадавам’ ӈатевы”.
4Нум’ Ерв’ юне ядэлана ханяӈэхэ”на ит’ ха”махая, идм’ манзабтамбасеты. Нюрте”э’ манзарана ит’ ха”мавы хибяри, сата хабцяӈгана хаӈгурпата ӈо”, сензувормы.]*
5Таняна тет юд’ няю’ сидндет по’* хаӈгурта ненэць’ танявы.
6Иисус, юседана ненэцям’ манэ”манда сер’, таминда пон’ хаӈгурмамда хамэдада, ма: «Савуман’ харван?»
7Хаӈгурта ненэць’ Нянда ма: «Ервами, ид’ манзадава’ ёльцьӈгана, ит’ си”ми тэвравндами харта яӈгу. Хар”н таня’ сыӈгтаб”нани, хибяхав мале си”ми нертесеты».
8Иисус нянда ма: «Юркад”, пэӈар ня”ам”, тадтикахад ядэр”»+.
9Таминда савума, пэӈамда ня”махая хая. Тикы яля еврей” ныланава яля ӈэвы.
10Ӈадьбято’ иудей” хаӈгурмы ненэцянд’ тарем’ лахана”: «Тюку яля еврей” ныланава яля, пэӈамд тюку яля’ вунир минарт”».
11Пыдахавада тарем’ няндо’ ма: «Си”ми Савумдавыми няни тарем’ мась: ‹Пэӈар ня”мад, ядэр”›».
12Иудей” сита хонра”: «Тарем’ нянд лаханавы Тикы Хибя: ‹Пэӈар ня”мад, ядэр”›?»
13Сензумы ненэць’ нянда тарем’ Лаханавым’ ехэравэда, тад ӈо” ӈэсь ӈо” Иисус таняна мэвы ненэцие” помна сэявы.
14Тад пуна Иисус сензумы ненэцям’ Хэбидя Харад’ мюня хода, нянда ма: «Ти, тедахав’ савуман, тамна вэвако ӈамгэ нянанд хадкэвоӈгад, тад нерня’ сяхаӈгарт’ нён хэбяхамдю”».
15Тикы ненэць’ хэ”мяхаданда, иудейха” ма: «Си”ми савумдавы – Иисус».
16Иудей”, еврей” ныланава яляхана Иисус’ тарця серо сертабаванда нид, Сита таӈылмдамба пя”+.
17Иисусхав няндо’ ма: «Мань Нисями теда’ лахана манзара, ӈадьбя”ни Мань ӈани’ манзарадм’».
18Тикы вади намд”махадандо’ иудей” ханяцей’ саць Иисусм’ хадаван’ харбиладо’. Еврей” ныланава яляри’ ватом’ мадаванда нид ни ӈа”, неноховавна Нувм’ Харта Нисяданда нюмдебава’ сер’, Пыхыдамда Нум’ ӈарӈэ пэрма’ е”эмня+.




Нум’ Ню’ вато

19Иисус няндо’ ма: «Ненэся, ненэся нянда” мадм’, Нисянда манзаям’ манэ”мадавэй’, Хасава Нююмгав’ Харта няданда ӈамгэхэртм’ серта ни пирас”. Тад ӈо” Нисяюм’ ӈамгэм’ сертаби, тикым’ Нююм’ ӈани’ сертаби.
20Тад ӈо” Нисяюм’ Нюмда мэневанда нид, хусувэй ӈамгэм’ Харта сертабадамда Нюхунда манэ”лабтамбида. Тикы’ хавна тамна ваць ӈарка серо Нюхунда манэ”лабтаӈгуда. Пыдара” пысаӈгуда”+.
21Ханзер” Нисяюм’ хальмерӈэ хэвым’ юркабтахая илебтемби, тарем’ Нююм’ ӈо” хибям’ илебтеван’ харва, тикым’ илебтеӈгу.
22-23Хусувэй ненэць’ Хасава Нюмда Нисянда пирувна ӈарцу”манда е”эмня, Нисяюм’ хибяхартм’ ни судебю”, судеӈговам’ мал’ Нюхунда ми”мэда. Нюмда ниня ӈарцута, Нюмда ӈэдаравы Нисяюм’ ӈани’ нида ӈарцус”++.
24Ненэся, ненэся нянда” мадм’, Вадахани инзелена, Си”ми ӈэдаравы Нисяхани пунрёда малсяда илӈгана мэ, судевы ни ӈэӈгу”. Пыда хавахад иланд’ тэвы”+.
25Ненэся, ненэся нянда” мадм’, ёльцянда тома, мале тэвы”. Хавы ненэця” Нум’ Ню’ вабцам’ намдвандо’ сер’ илелтыд”+.
26Ханзер” Нисянда ил’ Харта Нянанда ӈа, тарем’ ила’ Хасава Нюхунанда ӈэва’ е”эмня, Нянда ӈани’ илам’ ми”мы+.
27Ненэця’ Ню ӈэванда е”эмня, Нянда судеӈгова ныхым’ ми”мы.
28Нёда” пысаӈг”! Пэмбад’ мюня мэна хусувэй хальмер’ Ненэця’ Ню’ вабцам’ намдва’ ёльць’ хахаялма+.
29Пыдо’ пэмбдото’ мюд тарпаӈгуд”. Сава серо сертавы” ила’ е”эмня юркаӈгуд”. Вэва серо сертабавэхэв” сиддо’ судева’ е”эмня юркаӈгуд”.
30Харкван хар”н нядни ӈамгэхэртм’ серта нидм’ пирас”. Намдормани сер’ судеӈгудм’. Мань судми ненэся. Хар”н ватоми нидм’ нёракус”, Си”ми Ӈэдаравэни ватом’ нёраку”ӈадм’»+.




Иисус’ нямна ӈэда манэ”лабтяр”

31«Мань Хар”н Пыхыдами вадепа”ни, Вадини ныхыси”+.
32Ӈани Хибяри Мань нямнани тид” лаханана таня. Мань теневадм’, Мань нямнани ӈэда Вадида ненэся”.
33Пыдара” Иоаннан’ ненэцие ӈэдараванда” мальӈгана, пыда ненэся’ нямна явнанда лаханась+.
34Тикы Вадини ненэця’ Нямнани лаханава’ е”эмня нин хэтыбю”, ӈэдаӈговам’ ня”маванда” е”эмня хэтыбин.
35Иоаннхав лэёмбада, яберена серекабт” ӈэвы. Ӈамгэ’ пират’ пыдара” яляхаданда маймбаван’ харвадаць+.
36Маньзяв манэ”лабтавндами Иоанн’ манэ”лабтяркад ва”ӈа. Нисяни тавы серо Мань малебидм’. Тикы Серони Нисяни Мань Си”ми ӈэдаравам’ манэ”лабтамби”+.
37-38Мань Си”ми ӈэдаравэми – Нисями, мале Мань нямнани явнанда лаханась. Пыдахавара” Пыда Ӈэдаравэхэнда нида” пунрю”. Ӈадьбята” пыдара” Нисяни вабцам’ намд”мара” яӈгу, Пыхыдамда манэсо”мара” яӈгу, Пыда Вадида нянанда” ни” иле”.
39Пыдара” ихивахананда”, малсяда ил’ Хэбидя Падаркана ӈэ”нив’. Ӈадьбята” тяхасовна Хэбидя Падарм’ тохоламбира”. Хэбидя Падаркав Мань хибя ӈэвами манэ”лабтамби+.
40Пыдахавара” илам’ ня”маванда” е”эмня Няни тован’ нида” харва”.
41Мань ненэцяӈгат юндами нидм’ ня”марпю”.
42Мань сидда” теневадм’, пыдара” сейхананда” Нувм’ мэнебцора” яӈгу.
43Мань Нисяни нювм’ няд”мяць тодамзь. Пыдара” сейханда” Си”ми нида” пэй”. Ӈани хибяри харта нюмда ныхым’ мэць тоб”нанда, тикахавм’ сейханда” пэндара”+.
44Харта” няхатата” юнм’ ня”марпида”. Ӈопой, Нумгад ӈэда юнхавм’ нира” пюр”. Тиканда ханзер” пунрё пиртара”+?
45Нисяни сякана Мань сидда” нидм’ вомдартамбаӈгу”. Танямна ибеда” нёя” ядэр”. Сидда” вомдартавандахав пыдара” енанара” – Моисей.
46Моисей Мань нямнани паднась. Ӈадьбята” ненэсявна Моисеян’ пунрёвы ӈэб”нанда”, Няни ӈани’ пунраӈгудаць.
47Тад Моисей’ падвэхэ” ниб”нанда” пунрю”, ханзер” Мань вадаха”ни пунраӈгуда”?»


6-й пеляда





Самляӈг ёнарм’ малебте”мя

(Мт 14:13-21; Мк 6:30-44; Лк 9:10-17)

61•Тикы’ пуд, Иисус Галилея то’ тяха’ хая. Няби нюмда Тивериада то ӈэвы.
2Хуркари ненадо серо Иисус’ хаӈгуртаха” сертабавам’ манэсо”махадандо’, ӈока ненэць’ Пумнанда хаяць.
3Иисус хой’ ни’ тана”махаданда, Тохоламбадита ня’ таня’ ӈамдыд”.
4Иудей” хэбидя яля – Пасха хахаялмы+.
5Иисус саӈомда ӈэдараванда сер’ Нянда миндя ӈока ненэцям’ манэ”ӈа. Филиппан’ ма: «Сиддо’ ӈавлава’ е”эмня ханяд нянё тэмдаӈгува”?»+
6Иисусхав ӈамгэм’ Харта сертавахаданда теневась. Сюри сита хорпа, тарем’ хонрамбида.
7Филипп Нянда вахалъй”: «Сидя юр” динарийхана* тэмдавы няняхад хусувэмдо’ тянёмбовна ӈавлахарта ни томд”».
8Иисус’ ӈопой тохоламбадада – Симон Пётр’ папа, Андрей Иисусан’ ма:+
9«Тюкохона ӈопой хасава ӈацекы’ ячменьхад сертавы самляӈг нянькоцяда, сидя халякоцяда таня”. Тикыкое таӈок ненэцие ӈавла нена” тянёнё”!»
10Иисус ма: «Ненэця” таня ӈамдыдамд”». Таняна ӈув” ӈока” ӈэвы”. Ненэця” тикан’ ӈамдыд”. Тикахана мэни” поӈгана хасавари” самляӈг ёнар” ӈэвы”.
11Тадтикахад Иисус няньм’ ня”махая, Нумд’ сава вади хэт”махаданда няньм’ ӈамдёдаха” ми”ӈада. Халям’ ӈани’ тарем’ мэда. Ӈаворман’ харванаха” харвабцондо’ пирувна ми”ӈа+.
12Ӈаворць ёльце”мяхадандо’, Иисус тохоламбадахата ма: «Хаёда ӈавар” ма”лэйда”, ӈамгэхэрт тэри нёя хаю”».
13Ӈавар’ хаё”ми ма”лэйдо’, ячменьхад сертавы самляӈг мардавы няньхад юкад вата сидя паӈгалмы едм’ терде”.
14Иисус’ сертавы тикы ненадо серм’ манэ”мандо’ сер’, ненэця” тарем’ ма”: «Пыда ненэсянда я’ тир’ ни’ товандаӈэ ваде”мы – Тикы Нум’ Вади Вадета»+.
15Иисусхав хамэдада, пыдо’ ныхыри’ Сита параӈодадандо’ сертаван’ харва”. Ӈадьбята Пыда ӈани’ ӈопой ялнда пэхэ” хая.




Иисус’ ид’ нимня ядэро”ма

16•Нумда пэвсюмзь, Иисус’ тохоламбада” то’ няю’ хая”.
17Ӈано’ мю’ тихия, то’ тяхана ӈэда Капернауман’ нэкалӈадо’. Нумда пэвсюмб” ӈод”, Иисус няндо’ тамна ни ту”.
18Мерцяда сахама, ита манзада.
19Пыдо’ мат’, самляӈг’ мян’ километр’ пирувна ӈанута”, та’ ёльцьӈгана ид’ нимня миндям’ – ӈаномдо’ хахаялтембада Иисусм’ манэць сейдо’ хая”.
20Пыдахавада няндо’ вахалъй”: «Манней! Сейда” нёя пин”».
21Пыдо’ ӈанондо’ мю’ тибтеван’ харвадонзь. Лакри’ ӈанодо’ мале минханда яндо’ варан’ тэввы”.




Илам’ тамбада Нянь – Иисус

22Тад нябимдей яляхана то’ няби вархана нувы” ненэця” ӈопойри ӈано’ хавна ӈани ӈаном’ манэ”мэдо’ яӈгу. Ӈано’ мю’ Иисус тохоламбадаха”ната ниць ти”. Тохоламбадида харто’ ӈанута хаяць.
23Тивериадахад ӈани” ӈано” тоць. Нум’ Ерв’ тикы я’ хэвхана Нумд’ сава вади вадесо”махаданда, ненэця” нянё ӈавормыць.
24Ненэця” Иисусм’ тохоламбадита ня’ таняна нидо’ ху”. Пыдо’ ӈану” мю’ тияд”, Капернауман’ Иисусм’ пюрць нэкалӈадо’.
25Няби то’ вархана Иисусм’ хо”махадандо’, хонрамба пядо’: «Равви, Пыдар сяха’ тюкон’ тэвын?»
26Иисус няндо’ ма: «Ненэся, ненэся нянда” мадм’, пыдара” ненадо серо манэ”манда” нид Си”ми вунида” пюр”, нянё ӈаво”махаданда” малеванда” нид Си”ми пюрӈада”.
27Тиманда ӈавар’ е”эмня нида” манзара”, та’ екававна малсяда илам’ минрена ӈавар’ е”эмня манзарада”. Ненэця’ Нюӈэ вадета тикы ӈаварм’ нянда” тата. Нум’ Нися тикы’ е”эмня Нянда Пидте”мямда ӈабтась».
28Тадтикахад ненэця” Иисусм’ хонра”: «Нум’ сякана сава ӈэда серм’ сертавана” е”эмня ханзер” ӈэб”на” сава?»
29Иисус няндо’ ма: «Пыда Ӈэдаравэхэнда пунрёбта”, тикахана Нум’ сякана сава серм’ сертабида”».
30Ненэця” тиканда Нянда ма”: «Нянд пунравана” е”эмня, ӈамгэ ненадо серм’ манэ”лабтаӈгун? Ӈамгэм’ сертаӈгун+?
31Нисянана” вэӈго яхана маннам’* ӈаворӈаць. Тикы’ нямна Хэбидя Падаркана тарем’ пады: ‹Пыда няндо’ ӈавараӈэ нумгад ӈэда няньм’ ми”ӈа›»*.
32Иисус няндо’ маси”: «Ненэся, ненэся нянда” мадм’, Моисей нумгад ӈэда няньм’ нянда” нись та”, Нисями нумгад ӈэда ненэся няньм’ нянда” тамби.
33Нум’ тамбада няньхав – нув’ няд ха”морта, я’ тирк” илам’ мипи».
34Пыдо’ Нянда ма”: «Нум’ Ервава”, хусувэхэ”на тарця няньдава” мипю”»+.
35Иисусхав няндо’ ма”нив’: «Маньзяван ила’ нянядм’! Няни турта ни ӈорцяӈгу”. Тад ӈани’ Няни пунрёда сяхаӈгарт’ ит’ харвабцода яӈгуда+.
36Мань нянда” маӈгава мадамзи”, Си”ми манэкава манэ”ӈадаци”, хуркавна ӈод” Няни нида”нё” пунрю”.
37Нисяни Няни тамбада хусувэй ненэць’ Няни тута, Няни турта ханяӈэхэртамдо’ Мань нидм’ питарт”+.
38Хар”н Ини сер’ ӈэвани е”эмня Мань нув’ няд вунисядм’ ха”ам”. Си”ми Ӈэдаравэни ватом’ сертаванзь тодамзь+.
39Си”ми Ӈэдаравэни ватода тарця: Тавэхэданда Мань ӈамгэхэртм’ ёпа”ни ни тара”, пудана яляхана Мань мал’ яӈор’ илебтеб”ни тара+.
40Нисяни вато тарця: хусувэй хибя Нюмда мание Нянда пунрёда, малсяда илам’ ня”маӈгу. Пудана яляхана Мань сита яӈор’ илебтеӈгудм’»+.
41Иисус’ тарця вади хэт”махад: «Мань нумгад ха”амвы нянядм’», иудей” помнандо’ Пыда нямнанда лаханорць пэяд”.
42Пыдо’ ма”: «Тюкохова Иосиф’ хасава ню – Иисуснё”, Небяхаюда-Нисяхаюда маня” теневаӈахаюна”нё”. Пыда ханзер” тарем’ лахана: ‹Мань нумгад ха”мыдамзь›?»+
43Иисус няндо’ вахалъй”: «Помнанда” хараси” нёда” лаханор”.
44Си”ми ӈэдаравэни – Нисяни хахаялтева’ хавна, Няни хибяхарт тось нида пирас”. Няни тонахавм’ Мань пудана яляхана илебтеӈгув+.
45Нум’ Вади вадети” падарка”на тарем’ падыси”: ‹Пыдо’ сиддо’ мал’ Нум’ тохолаӈгу›. Хусувэй хибя Нисями намдорта, Няданда тохолковы Няни турӈа.
46Нумгад ӈэда Ненэця’ хавна хибяхарт Нисям’* нивэда манэс”. Пыдарида Нисям’** манэ”мэда+.
47Ненэся, ненэся нянда” мадм’, Няни пунрёдахана малсяда ил’ таня.
48Мань ила’ нянядм’.
49Нисянада” вэӈго яхана маннам’ ӈавормы” ӈэбто’ ӈо”, хуркавна ӈо”, пыдо’ хаць.
50Тикы няньхав нумгад ха”морта нянь. Тикы нянё ӈаворта ни хаӈгу”.
51Тикы иленя няньхав нумгад ха”амвы Мань ӈэ”нидам’. Хусувэй хибя тикы няньм’ ӈаворта иланда малсяӈгу. Нянда” мипада Няньми – Мань Пыхыдами! Тикы нянь хусувэй я’ тер’ илева’ е”эмня ӈадьбя”ни мипадами»+.
52Тикы Вадита пуд, иудей” помнандо’ няхато’ пэбтэйд”, тарем’ лаханорӈа”: «Пыда ханзер” Харта Пыхыдамда няна” ӈамзь тась пир”ӈада?»
53Тикы вадахато’ Иисус тарем’ ма: «Ненэся, ненэся нянда” мадм’, Ненэця’ Нюӈэ вадета’ Пыхыдм’ нибта” ӈав”, Вэямда нибта” ӈэр”, нянанда” ил’ яӈгу+.
54Мань Пыхыдами ӈавортахана, Мань Вэями ӈэрпадахана малсяда ил’ таня. Тикым’ пудана яляхана Мань илебтеӈгув.
55Мань Пыхыдами ненэся ӈавар, Мань Вэями ненэся ӈэрпада ӈамгэ.
56Мань Пыхыдами ӈаворта, Мань Вэями ӈэрпада Мюняни мэ, Мань ӈо” нянанда мэдм’+.
57Ханзер” иленя Нисями Си”ми ӈэдараса, ханзер” Мань Нисяхадани иледм’, тарем’ Си”ми ӈавараӈэ мэта Нядни илеӈгу.
58Тюку нянь нумгад ха”мыць, Нисяната” ӈавормы’ то”лаха ни ӈа”. Тикым’ ӈаворпато’ ӈод”, пыдо’ хуркавна ӈо” хаць. Тюку няньм’ ӈавортахав ӈоб’ илеӈгу».
59Тикы вадида Иисус Капернаумхана ӈэда ма”люӈгалава мякана, ненэцие тохоламбаванда сер’ ваде”ядась.




Малсяда ила’ вада”

60Тарця вади намда, Тохоламбадита ӈокаюм’ пелядо’ тарем’ лаханаць: «Тикы вадета Вадида намдорма’ то”лаха ни” ӈа”. Теда’ хибя тикы Вадахата инзелеӈгу?»
61Иисусхав нибта ӈо” намдор”, тохоламбадита ӈамгэм’ ваде”мэхэт теневась. Пыда няндо’ тарем’ ма: «Сёнзяхата” вэваковна тэвыд”?
62Ненэця’ Нюӈэ вадетам’ ӈахат мэ”маханда тананаӈэ манэпата”, тикахана ханзер” ӈэӈгуда”+?
63Илам’ тамбада, тикы Инд” ӈэ”нив’. Пыхыдахав ӈамгэхэрт ни ӈа”. Нянда” хэтвы Вадини Инд” ӈэ”нив’, ил’ ӈэ”нив’.
64Ӈабцакавата поӈгананда” ниня пунрёдида” таня”». Иисус ӈули” нюрте”эхэд хибя Нянда ниня пунрёдахад, Сита хусаравандахад теневась+.
65Иисус ма: «Ӈадьбя”ни Мань нянда” тарем’ мадамзь: Нисяни тарем’ табековдавэй’ хибяхарт Няни тось нида пирас”».
66Тикы’ пуд Тохоламбадита поӈгад ӈокаюм’ пелядо’ Сита хае”, сян’ Нянанда ни” ядэр”.
67Иисус юкад вата сидямда хонра: «Пыдара” ӈани’ хэван’ нида” харва”?»
68Симон Пётр вахалъй”: «Нум’ Ервава”, маня” хибян’ хандава”? Малсяда ила’ вада” Пыдар нянанд ӈа”нё”.
69Маня” Пыдар Хэбидя ӈэваханд, Нумгад товахаданд* пунрэйна”, хамэдава”»+.
70Иисус няндо’ ма: «Юкад вата сидяӈэ мал’ Мань сидда” нисядам’ тэра”? Хуркавна ӈо” ӈопойра” ӈа»+.
71Пыда Кариот’ тер Симон’ хасава ню – Иуда’ нямна лаханась. Иуда юкад вата сидяхад ӈопойдонзь, пыда Иисусм’ хусараванзь хамекусь+.

Иисус’ харта хасава нита Нянда нива пунрё”ма

71Тад пуна Иисус Галилея явна ядэрӈась. Иудея яхана иудей” Сита хадаван’ харваць, ӈадьбята Пыда танямна ядэрман’ нись харва”+.
2Иудей” Ӈум’ Мя” хэбидя яля* хахаялмась.
3Иисус’ хасава нида Нянда ма”: «Тюкоход хэбат тара, Иудея ян’ хэбат сава. Таняна тохоламбадид сертабада серод манэт”ни”им’+.
4Хусувэй ненэць’ харта пыхыдамда манэ”лабтава’ е”эмня сертабадида ниданё” такалпю”. Тарця серо сертабадаӈэ, я’ тир’ ненэцяӈг” Пыхыдамд манэ”лабтамбадава».
5Харта хасава нихиртада Нянда ниць пунрю”.
6Иисус няндо’ тарем’ ма: «Маньзяв Ёльцями тамна товдавэй. Пыдахавара” ӈоб’ ёльцяра” таня+.
7Пыдара” сидда” я’ тир’ ненэця” волтамба ни” пирас”. Маньзяв Си”ми, серото’ вэнзу” ӈэвам’ Ваде”мани нид, сэхэда”+.
8Пыдара” хэбидя ялян’ хаяда”. Маньзяв тюку хэбидя ялян’ нидм’ тут”, Ёльцями тамна товдавэй».
9Тикы Вадида хэт”махаданда Галилеяхана хаи.




Иисус’ хэбидя ялян’ хэ”мя

10Хасев” нита хэбидя ялян’ хэ”мяхад, Иисус хуркавна ӈо” талерка хэбидя ялям’ манэ”манзь хая.
11Иудей”, хэбидя яляхана, Иисусм’ пюрӈа”, тарем’ хонарку”: «Пыда ханяна мэ?»
12Ненэцие” помна Пыда нямнанда ӈэда хуркари” лахарё” ядэрӈа”. Ханяӈы” ненэця” тарем’ лахана”: «Пыда сава ненэць’». Ханяӈыдо’ тарем’ лаханорӈа”: «Ниӈо”, ненэцие хараси” сиякаха” тэво”ла».
13Иудейха” сейто’ пинава’ нид, хибяхарт ӈарковна Нямнанда нись лахан”+.
14Хэбидя яля’ няби пеляхана Иисус Хэбидя Хардавна ӈадимя, ненэцие тохоламба пя.
15Иудей” тэри пысаӈга”, ма”: «Тохолко”мада яӈгуси”, ханяд Хэбидя Падарм’* теневада?»
16Тикы вадахато’ Иисус тарем’ вахалъй”: «Тохолир”ми Нядни ни” ӈа”, Си”ми Ӈэдаравэхэдни ӈа”+.
17Нум’ вато’ сер’ ӈэван’ харванахав Мань тохолир”ми Нумгад ӈэвамда, ӈули” ӈэбта, Мань хар”н нядни ӈэда вади ӈэвам’ хамэдаӈгуда.
18Харта няданда лахананахав харта юндамда пюрӈа. Сита Ӈэдаравы’ юнм’ пюртахав ненэся, сиякада яӈгу+.
19Нянда” Моисей Ватом’ нися та”? Хуркавна ӈо” хибяхартара” тикы Вато’ сер’ ниню” иле”. Ӈамгэ Си”ми хадаван’ харвада”?»+
20Ненэця” Нянда ма”: «Нянанд ӈылека ни мы”? Хибя Сит хадаван’ харва?»+
21Иисус тикы вадахато’ тарем’ ма: «Ӈопой сертавы Серкадани пыдара” мал’ пысаӈгада”нё”.
22Моисей нянда” матнава мэсыдм’* тась (ӈабцакаванда тикы мэсы” Моисейхартахад ни ӈа”. Нисянато’ нися-нисяхат ӈа), пыдахавара” еврей” ныланава яляхартахана матнада”нё”.
23Пыдара” Моисей’ Ватом’ мадавоӈгаданда” еврей” ныланава яляхана ненэця”мана матнада”нё”. Ӈамгэ еврей” ныланава яляхана хаӈгуртам’ ӈарханда савумдавани е”эмня Мань няни я”авлыда”+?
24Тю”уримна ӈавори’ нямна судеӈго ӈэвадэйда”, тадхав ненэся судвана судеӈго пэйда”»+.




Иисус – Христосхарт ӈэбтав’?

25Ханяӈы” Иерусалим’ тер” тарем’ ма”: «Тикы хадаван’ харванадо’ ни ӈа”?
26Ти, Пыда тид” лахана. Пыдо’ ӈамгэхэртм’ Нянда ни” хэтыбю”. Сита ерв” ненэся Христосӈэ таславэкы”?
27Пыда ханяд ӈэвахаданда маня” теневава”нё”. Христос’ тоб”нанда, ханяд Товахаданда хибяхарт ехэраӈгу»+.
28Иисус, Хэбидя Хардахана ненэцие тохоламбаванда сер’, ӈарковна тарем’ лахана: «Си”ми теневавэда”нё”, ханяд Товахадани теневавэда”нё”. Ӈабцакаванда Мань Хар”н ини сер’ товэдм’ нидм’ ӈа”, Си”ми Ӈэдаравэми ненэся. Пыдахавара” Сита ехэрада”.
29Маньзяв ханяв тенев”, Мань Няданда ӈэ”нидам’, Пыда Си”ми ӈэдарась»+.
30Тиканда ненэця” Иисусм’ ня”маван’ харвадонзь, ӈопой, ӈобкартадо’ ӈудамда Нянда ила я”мась. Тад ӈо” ӈэсь ӈо” Ёльцянда тамна товдавэйсь+.
31Ненэцие” мандалкад ӈокаюм’ пелядо’ Нянда пунрэйдаць. Пыдо’ тарем’ лаханаць: «Христос’ тоб”нанда, тюку ненэця’ сертавы серкад тамна ӈока ненадо серо сертаӈгудакы?»+
32Иисус’ нямна ӈэда ненэцие” лахарё” фарисей” хаха” тэвыд”. Ӈарка ханондана”, Фарисей” Иисусм’ ня”маванзь манзаранидо’ ӈэдара”.
33Иисус няндо’ тарем’ ма: «Нянанда” Мэвани ёльць’ тянёмя. Тадри’ Си”ми Ӈэдаравэхэни хандадм’+.
34Си”ми иб” пюрп”нанда”, Си”ми нида” хоӈгу”. Мэсь Яхани тось нира” пират”»+.
35Тадтикахад иудей” помнандо’ тарем’ ма”: «Пыда ханя’ хэванзь пэрпата? Маня” Сита ховоӈгадна” тарем’ лахананакы? Еллин* ненэцие” поӈгана иленя няха”на” ханданакы? Еллин ненэцие тохоламбаӈгудакы?
36Пыда тарем’ лаханабта: ‹Си”ми пюрп”нанда”, Си”ми нида” хоӈгу”. Мэсь Яхани тось нира” пират”›, тикы Вадида ханзер” хамэдаб” сава”?»




Иленя и” – Иисус

37Хэбидя яля’ пудана яляхана – сямян ӈарка яляхана, Иисус нулкая, ӈарка”явана вахалъй”: «Хибя идарман’ харва, Няни тоя, идарӈая!+
38Хэбидя Падаркана падвы вади” сер’, Няни пунрёда сёнзяхаданда иленя ид’ яха” хурнаӈгу”».
39Иисус Нянда пунравы” ненэцие” Хэбидя Индадм’ ня”мава’ нямна лаханась. Иисус’ юн тамна ӈармадавэйсь, ӈадьбята Хэбидя Инд” ненэцяӈг” ниць тэв”.




Иисус’ нямна тасалкурма

40Ненэцие” мандал’ поӈгана мэни” ханяӈыдо’ Иисус’ вади намда, тарем’ ма”: «Пыда ненэся тикы Нум’ Вади вадета!»*+
41Ханяӈэхэв” тамна тарем’ лахана”: «Тюкохов Христос!» Тамна ӈани ханяӈэхэв” тарем’ лаханорӈа”: «Галилея яхавахад Христос тось пиртада?
42Хэбидя Падаркана тарем’ нися паду”?: ‹Христосхав Давид’ паӈгхад ни ӈэӈгу”? Вифлеем хардахад – Давид’ иле мэ”мы яхад ни тут”?›»*+
43Та’ ёльцьӈгана ненэцие” мандал” Иисус’ нямна тасалкодахандо’ вадидо’ тодо’ я”мана хая”+.
44Ханяӈы” ненэцяӈгав” Сита ня”маван’ харва”, ӈопой, ӈобкартадо’ Нянда ӈудамда ила я”ма.




Иудей” ерво” нива пунрёва

45Манзаранидо’ ӈарка ханонданаха”, фарисейха” то”махадандо’, няби” сиддо’ хонрамба пя”: «Ӈамгэ нира” тэвра”?»
46Манзаранидо’ ма”: «Тикы Ненэця’ тотрев’ хуна сяхаӈгарт’ ӈобкарт хибяхарт тарем’ нись лахан”».
47Фарисей” няндо’ тарем’ ма”: «Пыдахартара” ӈани’ нельтерейда”?
48Ненэцие” ӈарктахат, фарисейхат Нянда пунрана таня?
49Тикы ненэцие” мандалкав” ӈамгэхэртм’ Ватохона ни” хамэдамбю”, пыдо’ мэтравы”».
50Фарисей” поӈгана Никодимам’ нюбета ненэць’ танявы, пыда ӈахат Иисусан’ ханцеты. Пыда фарисейха” тарем’ ма:+
51«Ненэцям’ тасалковдавэй’, Ватохонана” судеба серо”ӈа? Нюрте”э’, няданда вадида намд”махад, ӈамгэм’ серта”мамда тасла ни тара”?»
52Пыдо’ нянда ма”: «Пыдар ӈани’ Галилеяхад нин ӈа”? Хэбидя Падарм’ сомбовна манэт, тикахана манэтар, Нум’ Вади вадета Галилеяхад ни тут”».
53Тикы вади” пуд мал’ мядо”манато’ хая”.

Саена не

81Иисусхав Елеон хоян’ хая.
2Ӈодь’ ялэмгава, Иисус ӈани’ Хэбидя Хардан’ то. Хэвханда ненэця” мал’ ма”лыд”. Тиканда ӈамдахая, тохоламба пяйда.
3Моисей’ Ватом’ теневана”, фарисей” ӈоб” нем’ тэвра”. Тикы нем’ ӈани несэй хасавахана хонёдаханда ня”мавэдо’. Тикы нем’ ненэцие” сяк” нултадо’,
4Иисусан’ тарем’ ма”: «Сидна” тохоламбадава”, тюку нем’ ӈани несэй хасавахана хонёдаханда ня”мава”.
5Моисейхав Ватохонанда тикы’ то”лаха не манябэхэна ладорпа сидна” табэдась. Пыдар ха”мандан?»*
6Пыдо’ сюри тарем’ Нянда лаханавы”. Хэтувнда Вадахананда Сита вомдартаван’ харвавы”. Иисус таси’ нибклэй”, ӈуданда таркахана явна ӈамгэхэвм’ падыба пя+.
7Пыдахавадо’ тамна Сита хонрамби”. Тадтикахад Пыда нуло”махаданда вахалъй”: «Ханяӈэра” хэбяхаси”, тикара” нерде нен’ манябэм’ моя».
8Иисус ӈани’ таси’ нибклэй”, явна падна пэй”.
9Тарця вади намда, ненэця” ӈоб”лад’ тодо’ яха” хая”, сямянхат ӈаркыдо’ нито’ нерня’ хая”. Та’ ёльцьӈгана Иисус не’ ня’ харти’ хаихи’. Нехэв нер” ханяна нуса, тикахана тамна ну.
10Иисус нулъй”, [не’ хавна хибяхартм’ нись мание”,]* нен’ вахалъй”: «Неӈэй, нид ханяна хая”? Хибяхарт сит ни вомдарта”?»
11Не ма: «Мань Ервав, хибяхарт си”ми ни вомдарта”». Иисус нянда ма: «Мань ӈо” сит ӈани’ нидм’ вомдартамбю”. Мяканд хань”, тад нерня’ ӈани’ сяхаӈгарт’ нён хэбяхамдю”»+.




Иисус – я’ тир’ яля

12Иисус ӈани’ ненэцяӈг” вахалъй”: «Мань я’ тир’ ялядм’! Пумнани ялтахав сяхаӈгарт’ пэвдявна ни ядэрт”, ила’ яля нянанда ӈэӈгу»+.
13Тиканда фарисей” Нянда ма”: «Пыдар Харт Пыхыдамд ваде”ӈан. Пыдар ваде”мыд ненэся” вуни” ӈа”»+.
14Иисус няндо’ ма: «Хар”н Пыхыдани нямна лаханаб”ни ӈод”, Лахана”мини ненэся”. Тад ӈо” ӈэсь ӈо” ханяд то”махадани, ханя’ хэвахадани теневадм’, пыдахавара” Мань ханяд то”махадани, ханя’ хэвахадани ехэрада”+.
15Пыдара” хибярим’ я’ тир’ судебава’ пирувна* судебира”. Маньзяв хибяхартм’ нидм’ судебю”+.
16Судеб”ни ӈод”, Мань судми ненэся, тад ӈо” Мань ӈопойдм’ нидм’ ӈа”. Нянани Си”ми ӈэдаравы Нисями мэ+.
17Пыдара” Ватохонанда” тарем’ падынё”: ‹Сидя сырмэхэ’ вадити’ ӈобт’ ха”морпато’, пыди’ вадиди’ ныхы”ӈа”›*.
18Мань Хар”н нямнани лаханадм’, тикахад Мань нямнани Си”ми ӈэдаравы Нисями лахана»+.
19Тиканда пыдо’ Иисусан’ ма”: «Пыдар Нисяр ханяна мэ?» Тикы вадахато’ Иисус ма: «Пыдара” Си”ми ехэрада”, Нисями ӈани’ ехэрара”. Тиканда Си”ми теневавы” ӈэб”нанда”, Нисями ӈани’ теневаӈгураць»+.
20Тикы Вадида, Хэбидя Харад’ мюня ненэцие тохоламбаванда ёльцьӈгана, есь” ларас’ хэвхана хэтыдась. Сита хибяхарт ни ня”ам”, тад ӈо” Ёльцянда тэвувдавэйсь+.




Хэсь Яхани тось нира” пирас”

21Иисус ӈани’ няндо’ ма: «Мань хандадм’, Си”ми пюртада”, хуркавна ӈод” хэбяхахананда” хаӈгуда”. Мань хэсь яхани тось нира” пирас”»+.
22Иудей” Вадахата тарем’ ма”: «Ненэся Харта Пыхыдамда маядаванзь пэртакы? Тарем’ манё”: ‹Мань хэсь яхани тось нира” пирас”›».
23Иисус няндо’ ма: «Пыдара” тасид ӈада”, Маньзяв тю”уд ӈадм’. Пыдара” тюку я’ тиркад ӈада”, Маньзяв тюку я’ тиркад нидм’ ӈа”+.
24Мань нянда” тарем’ мадамзь: ‹Пыдара” хэбяхаха”ната” хаӈгуда”›. Хибя Ӈэвахани ниб”нанда” пунрю”, пыдара” хэбяхасавэйӈэ хаӈгуда”».
25Тадтикахад Сита хонра”: «Тиканда, Пыдар хибян?» Иисус няндо’ ма: «Сямян нюрте”эхэд Хибя Ӈэвани нямна нянда” лахан”нидам’.
26Пыдара” нямнанда” Ваде”мандами ӈока”, Судевандами ӈока”. Си”ми Ӈэдаравэми ненэся. Няданда намдвыни я’ тир’ терха” ваде”ян»+.
27Пыдо’ Иисус’ Нисянда нямна лаханавам’ нидо’ хамэда”.
28Тиканда Иисус няндо’ ма: «Ненэця’ Нюӈэ вадетам’ сяха’ тю”у’ илаӈгура”, пыдара” тикырихина Тикы Мань ӈэвами хамэдаӈгура”. Мань Хар”н нядни ӈамгэхэртм’ нидм’ сертабю”. Нисями ӈамгэн’ Си”ми тохоласа, Мань тикыри ваде”ӈадм’. Тикым’ ӈани’ хамэдаӈгура”+.
29Си”ми Ӈэдаравы Нянани мэ, ӈопойӈэ Си”ми нись хае”. Тад ӈо” Сёнзяхананда ӈамгэ пои, Мань тикым’ ӈоб’ сертабив»+.
30Тикы Вадида хэт”махаданда ӈока иудей Нянда пунрэйдаць+.




Ненэся сидда” ӈэдаӈгу

31Нянда пунравы иудейха” Иисус тарем’ ма: «Пыдара” Мань вади”ни сер’ ӈоб’ ӈэбта”, тикахана ненэся Мань тохоламбадини.
32Тадтикахад ненэсям’ хамэдаӈгура”, ненэся сидда” ӈэдаӈгу».
33Пыдо’ Нянда ма”: «Маня” Авраамхад перенава”, хуна сяхаӈгарт’ хибяхарт’ хабива” ниваць ӈа”. Пыдар ханзер” тарем’ лаханан: ‹Пыдара” ӈэдавы ӈэӈгуда”›?»+
34Иисус няндо’ ма: «Ненэся, ненэся нянда” мадм’, хибяри-хибя хэбяхам’ сертабада – хэбяха’ хаби.
35Хаби пили” мякананда ни хаёд”, хасава нюхув пили” мякананда хаёда.
36Тадхав Хасава Ню сидда” ӈэдабата, тикахана ненэсявна ӈэдавы ӈэӈгуда”.
37Авраамхад переня” ӈэвахаданда” Мань теневадм’. Тарем’ ӈод” Вадини сёнзянда” мю’ пэмбаван’ нида” харва”. Ӈадьбята” Си”ми хадаван’ харвада”+.
38Маньзяв нянда” Нисяхадани манэ”мыни вадес”нидам’, пыдахавара” харта” нисяхаданда” намдавыда”* сертабида”».




Ӈа’ ню”

39Пыдо’ Иисусан’ ма”: «Маня” нисява” – Авраам». Иисус тикы вадахато’ тарем’ ма: «Ненэся Авраам’ ню” ню” ӈэвы ӈэбта”, пыдара” Авраам’ серо сертабаӈгудаць+.
40Тедахав’ Нумгад намдавы ненэсям’ нянда” хэтвэӈэ, Си”ми хадаван’ харвада”нё”, Авраамхав тарця нись ӈа”.
41Харта” нисяра” ханзер” ӈэса, пыдара” тарем’ ӈада”нё”». Тикы Вадахата пыдо’ тарем’ ма”: «Маня” тэри ховы нюва” нива” ӈа”! Маня” ӈопой Нисява”, Пыда Нум’».
42Иисус няндо’ ма: «Пыдара” Нисяра” Нум’ ӈэвы ӈэбта, пыдара” Си”ми мэнеӈгудаць. Тад ӈо” ӈэсь ӈо” Мань Нумгад тодамзь, теда’ Мань тюкохона мэдм’. Хар”н ини сер’ нидамзь ту”, Пыда Си”ми ӈэдарась.
43Пыдара” хэтыбада Вадини ӈамгэ нида” хамэдамбю”? Ӈабцата” пыдара” Вадини намда нида” пирас”.
44Пыдара” ӈахад ӈада”, пыдара” нисяра” – ӈа. Пыдара” нисянда” харвабцу сертабаван’ харвада”. Нюрте”эхэд пыда хавыдик ӈэвы, ненэсям’ няд”мяць нидась пирас”, ӈабцата пыда нянанда ненэся яӈгу. Сиякавна лаханабта пыда явнанда пэрӈада, ӈабцата пыда ӈарханда сияк. Сияк’ нися – пыда ти.
45Мань ненэсям’ хэтыбидм’, ӈадьбята” пыдара” Няни нида” пунрю”.
46Ханяӈэра” теда’ Си”ми хэбяхам’ сертанаӈэ манэць пирта? Ненэсям’ хэтыбаб”нани ӈамгэ Няни нида” пунрю”?
47Нумгад ӈэдахав Нум’ вадаха” инзеле. Пыдахавара” Нумгад нида” ӈа”, ӈадьбята” Нум’ вадаха” нида” инзеле”».




Авраам’ нерня Мань танядамзь

48Иудей” Иисусан’ ма”: «Пыдар Сит Самария я’ терӈэ вадепа”на”, тадтикахад Нянанд ӈылека мэвам’ вадепа”на”, ненэсявна нива” лахан”?»+
49Иисус няндо’ ма: «Мань нянани ӈылека яӈгу. Мань Хар”н Нисями ӈарк”ӈадм’, пыдахавара” Си”ми сяцялмдембида”+.
50Мань Юндами нидм’ пюр”. Тикым’ Пюрта таня, Пыда Судеӈгода+.
51Ненэся, ненэся нянда” мадм’, Мань вадини нёракута сяхаӈгарт’ ни хаӈгу”*»+.
52Иудей” Нянда ма”: «Тедахав’ маня” таслава”, ӈылека Нянанд мэ. Авраам хась, Нум’ Вади вадета” ӈани’ хаць. Пыдар тарем’ лаханананё”: ‹Мань вадини нёракута сяхаӈгарт’ ни хаӈгу”›.
53Тиканда Авраам нисяхадана” Пыхыдамд ӈаркаӈэ тосар? Авраам хась, Нум’ Вади вадета” ӈани’ хаць. Хибяӈэ Пыхыдамд толабир?»
54Тикы вадахато’ Иисус тарем’ ма: «Хар”н юнами ӈармдамбавы ӈэб”нани, тиканда Мань юнами тароси. Пыдара” Нумданда” вадетара” – Нисями, Мань юнами ӈармдамбида+.
55Пыдара” Сита ехэрада”, Маньзяв теневав. Мамб”нани ‹Ехэрав›, тикахана сидта” тотрев’ сиякадм’ ӈэӈгудм’. Ӈабцани Сита теневадм’, Ваданда сер’ ӈадм’+.
56Авраам нисяра” Мань ялями манэ”манданда няю’ маймбись. Хуркавна ӈод”, тикы ялям’ манэ”ӈада, тадтикахад маи”»+.
57Тикы Вадахата иудей” тарем’ ма”: «Самляӈг ю” похортар яӈгунё”, тарем’ ӈо” Авраамам’ манэцан?»
58Иисус няндо’ ма: «Ненэся, ненэся нянда” мадм’, Авраам тамна соявдавэй’, Маньзяв мале танядамзь, теда’ ӈо” танядм’».
59Тиканда, ладормандо’ е”эмня ненэця” манябэ ня”ма”. Иисусхав тэмзы”, Хэбидя Хардахад тарпы”. [Ненэцие” помна хая, тэри нялкара.]*+


9-й пеляда





Сэвсядаӈэ соявым’ савумда”ма

91Иисус миманда сер’, соя”манда мальӈгэхэд сэвсядам’ манэ”ӈа.
2Тохоламбадида Сита хонра”: «Равви, тюку ненэць’ ӈамгэ сэвси” соявы? Ханяӈэдо’ хэбяхам’ сертавы? Пыда? Ӈули”, нисяхаюда-небяхаюда ӈэдакэхэ’?»
3Иисус ма: «Тарця ӈэвада тикы хасава’ хэбяхахад ни ӈа”, нисяхаюта-небяхаюта хэбяхахад ӈани’ ни ӈа”. Нум’ сертабада манзая нянанда ӈадимя’ е”эмня тарця.
4Ялянда ныклавдавэй’ Си”ми ӈэдаравы Нум’ серо сертаб”на” тара. Пиӈэ хэ”мяхаданда хибяхарт ӈамгэхэртм’ серта ни пирас”+.
5Я’ тиркана Мэвахани Мань я’ тир’ ялядм’»+.
6Тикы Вадида хэт”махаданда ян’ сабци”. Сабцямда я’ сибякохона хулцо”ӈада, тадтикахад тикахананда сэвсяда сэв масарӈа+.
7Тадтикахад Иисус нянда ма: «Силоамам’ нюбета халтаӈгось’ ян’ хань”, сэвад халта”». Силоам хамэдита – «ӈэдаравы». Тиканда пыда хая, сэвда халта. Таняд сэвсавэйӈэ пуня’ то+.
8Тёняӈы нида, ӈахат сита ӈэванаӈэ* манэ”мы” тарем’ лахана”: «Тикава” ӈахат ӈамдё мындамда хынумбавы ни ӈа”?»
9Ханяӈыдо’ тарем’ ма”: «Пыданё”». Ӈани ханяӈыдо’ тарем’ лахана”: «Ниӈо”, тэри сита то”лаханё”». Пыда ӈо” маси”: «Мань ӈэ”нидам’».
10Тадтикахад ненэця” сита хонра”: «Ханзер” сэвад сылыд”?»
11Пыда няндо’ ма: «Иисусм’ нюбета ненэць’ я’ сибякохона хулцо”мы сабцяхананда сэвни масарӈась, тадтикахад няни тарем’ мась: ‹Силоам халтаӈгось’ ян’ хань”, сэвад халта”›. Тадтикахад таня’ хаядамзь, сэвни халтадамзь. Тикы’ пуд сэвни сылыд”».
12Ненэця” нянда ма”: «Тикы ненэць’ ханяна мэ?» Пыда ма: «Ехэрадм’».




Фарисей” сэвсяда’ саву”мам’ хонрамби”

13Тадтикахад ненэця” ӈахат сэвсявым’ фарисейха” ханадо’.
14Иисус’ я’ сибякохона хулцо”мы сабцяхананда сэвсяда’ сэв сылабта”ма яля, еврей” ныланава яля ӈэвы+.
15Ӈадьбято’ фарисей” сэвсявым’ ханзер” сэвта сылавам’ ӈани’ хонрамбавы”. Пыда няндо’ ма: «Я’ сибякохона сабцямда хулцосо”мам’ Пыда сэвхани масарӈадась, тикы’ пуд сэвни халтадамзь, тадтикахад сэвни сылыд”».
16Фарисей” поӈгат ханяӈыдо’ тарем’ лахана”: «Тикы Ненэць’ Нумгад ни ӈа”, Пыда еврей” ныланава ялям’ нида нёда”». Ханяӈэхэбидо’ тарем’ ма”: «Ханзер” хэбяхасавэй ненэць’ тарця ненадо серо серта пиртыда?» Тадтикахад пыдо’ помнандо’ поёма”+.
17Сэвсявы ненэцям’ ӈани’ хонрамба пядо’: «Тикы Ненэць’ сэвад сылабтаси”, Нямнанда ӈамгэм’ хэтаӈгун?» Пыда ма: «Тикы Ненэць’ Нум’ Вади вадета»+.
18Небяхаюда-нисяхаюда хамдавэй’ иудей” ӈахат сэвсяваханда, тадтикахад савуво”маханда нид” пунра”.
19Тадтикахад небяхаюда-нисяхаюда хонрамба пя”: «Ӈыхы соя”махаданда сэвсядаӈэ вадетари’ пыдари’ нюри’? Теда’ ханзер” пыда сылы”?»
20Небяхаюда-нисяхаюда няндо’ маӈаха’: «Мани’ тенева, тюку мани’ нюми’, пыда сэвсядаӈэ соясь.
21Ханзер” теда’ сэвта сыла”махад, хибя сэвда сылабта”махад мани’ ехэрани’. Пыда мале ӈарка, сита хонрада”, харта нямнанда пыда харта лаханаӈгу».
22Иудейха” сейти’ пинава’ нид небяхаюда-нисяхаюда тарем’ лаханаӈаханзь. Иудей” мале помнандо’ тарем’ тасалкурӈаць: «Хибя Иисусм’ Христосӈэ вадетада, тикы ма”люӈгалава мякад питармы ӈэӈгу»+.
23Ӈадьбяти’ небяхаюда-нисяхаюда тарем’ лаханавэхэ’: «Пыда мале ӈарка, сита хонрада”».
24Тиканда фарисей” сэвсявы ненэцям’ нябимдей’ няндо’ хаӈгая ма”: «Нувм’ савус”*, маня” теневава”, Тикы Ненэць’ хэбяхасавэй».
25Сэвсявы няндо’ ма: «Хэбяхасавэй Ӈэвахаданда мань ехэрадм’. Ӈопой, сэвсявы ӈэвахадани, теда’ сырмахадани теневадм’».
26Тикы’ пуд ӈани’ хонрамба пядо’: «Ханзер” сит пэрца? Ханзер” сэвад сылабтэйда?»
27Пыда няндо’ ма: «Мань нянда” ваде”ӈаваси”, пыдара” няни нида”нё” инзеле”. Ӈамгэ’ е”эмня ӈани’ яӈор’ тикым’ намдаван’ харвада”? Пыдара” ӈани’ Пыда тохоламбададанда хэван’ харванакэда”?»
28Пыдахавадо’ сита тэдорпа пя”, тарем’ ма”: «Пыдар харт Пыда тохоламбадада, маньзявана” Моисей’ тохоламбадава”.
29Маня” тенева, Моисейхана Нум’ лаханакурӈась. Ӈари” Тикы Ненэць’ ханяд ӈэвахаданда маня” ехэрава”»+.
30Сэвда сылавы ненэць’ няндо’ ма: «Тарси” мэкаданё”! Ханяд Ӈэвахаданда ехэравэда”нё”. Маньзяв сэвни Пыда сылабтэйдась.
31Маня” тенева, Нум’ хэбяхасавэйха” ни инзеле”. Нувм’ ӈарктахаби, Ватонда сер’ ӈэдахаби Пыда намдоръяда.
32Хуна сяхаӈгарт’ хибяхарт сэвсядаӈэ соявы’ сэв сылабта”мам’ намд”мада яӈгу.
33Пыда Нумгад нивы ӈэбта ӈа”, ӈамгэхэртм’ серта я”маӈгусь».
34Пыдо’ вадахата тарем’ ма”: «Пыдар хэбяхы” поӈгана соянаси”, тамна ӈо” сидна” тохоламбин?» Тикы вадито’ пуд хэвня’ питарӈадо’.




Индкана сэвсява

35Иисусхав фарисей” сэвсявым’ хэвня’ питар”мам’ намд”махаданда сэвсявым’ хода, нянда ма: «Пыдар Ненэця’ Нюн’* пунрын?»
36Сэвсявы ма: «Ервами, Пыда хибя ӈэвамда няни хэтад, тиканда мань Нянда пунраӈгудм’».
37Иисус нянда ма: «Пыдар Сита манэ”ӈанаси”. Теда’ Пыда нянанд лаханакурӈа»+.
38Тиканда сэвсявы Нянда ма: «Нум’ Ервами, пунрыдм’!» Тадтикахад Иисусан’ нибклэй”.
39Иисус ма: «Тюку я’ тир’ ни’ Мань судеӈгованзь тодамзь, сэвсяда” сылавандо’ е”эмня, сэвсавэй” сэвсялмандо’ е”эмня тодамзь».
40Иисус’ хэвхана мэвы” ханяӈы” фарисей” тикы Вадида намдавы”, Нянда ма”: «Маня” ӈани’ сэвсядакэва”?»
41Иисус няндо’ ма: «Сэвсявы ӈэвы ӈэб”нанда”, хэбяхасяӈгудаць. Тедахав’ мада”нё”: ‹Сэвсавэйва”›. Тиканда хэбяха нянанда” хаи»+.


10-й пеляда





Малкода, ху”

101«Ненэся, ненэся нянда” мадм’, хибяхав хуво” мэсь’ ян’ нё’ сивна нибта мятю”, ӈанинзер’ пакалтахав – талей, мартик.
2Нё’ сивна мятюнахав – хуво” малкода.
3Нё’ сим’ ерамбада е”эмнянда нё’ сим’ нэмбида. Хухув” муӈганда намдорӈа”. Пыда ӈод” хусувэй хумда нюмнанда хаӈгая тарпо”лада.
4Хувода мал’ пин’ хана”махаданда, харта нерандо’ няна миӈа. Хухув”, вабцамда тенева, пумнанда яда”.
5Ӈани несэй ненэця’ пумна сяхаӈгарт’ нид” ялт”. Вабцамда ехэравандо’ нид няданда хунаӈгуд”».
6Иисус тикы хара явна ӈэда лахарём’ няндо’ ваде”ӈада. Тарем’ ӈо” пыдо’ Ваде”мэхэданда ӈамгэхэртм’ ни” хамэда”+.




Сава малкода – Иисус

7Иисус няндо’ ӈани’ вахалъй”: «Ненэся, ненэся нянда” мадм’, Мань хуво” тюӈгалавадм’.
8Нер”ни няна сянри ӈока турмы” ӈэбто’ ӈо”, пыдо’ мал’ талей”, мартик”. Ху” няндо’ ниць намдор”.
9Мань – тюӈгалавадм’. Си”ни сер’ мятюна ӈэдавы ӈэӈгу. Пыда мятюӈгу, тарпаӈгу”, хадырць ядамда хоӈгу.
10Талейхав талэрманда е”ливна, хавыдаванда е”ливна, яӈгумдаванда е”ливна нив’ тур”. Маньзяв иландо’ танява’ е”эмня, иламдо’ панаць ня”мава’ е”эмня тодамзь.
11Мань сава малкодадм’. Сава малкода хувота ила’ е”эмня иламда миць хамэды+.
12Недва”лембадахав малкода вуни ӈа”. Ху” пыда ӈавэда вуни” ӈа”. Ӈадьбята пивна ядэртам’ манэпата, хуво хае хунаӈгу”. Тиканда пивна ядэрта хуво пябта, тодо’ яха” лядтыда+.
13Недва”лембадахав хуво” нямна серта яӈгу. Недва”лембада ӈэванда нид хунаӈгу”ни”им’.
14Мань сава малкодадм’. Мань хар”н ӈавэни теневын, пыдо’ ӈо” ӈобтарем’ Си”ми тенева”.
15Ханзер” Нисями Си”ми тенева, Мань тарем’ Нисяв теневав. Хар”н илми хуво”ни е”эмня митав+.
16Тюку хуво” мэсь’ яхад ниня ӈэда ӈани” Хувони таня”. Сиддо’ ӈани’ Няни тэвраб”ни тара. Пыдо’ Вабцами намдаӈгудо’, тадтикахад ӈопой ӈысыӈэ ханда”, ӈопой Малкодадо’ ӈэӈгу+.
17Илми яӈор’ пуня’ ня”мавани е”эмня Илми мипидм’, тикы’ е”эмня Нисями Си”ми мэне+.
18Хибяхарт Илми Нядни нида март”, ӈопой, Мань Хар”н мипив. Илми миць, илми пуня’ ня”ма Ныхыми таня. Тикы табеком’ Мань Нисяхадани ня”мавась»+.
19Иудей” тикы Вадида намд”махадандо’ помнандо’ ӈани’ поёма”+.
20Ӈокаюм’ пелядо’ тарем’ лахана”: «Пыда нянанда ӈылека таня, ханзосяламби. Ӈамгэ Нянда инзеледа”?»+
21Ханяӈыдо’ тарем’ ма”: «Тюку мэта Вадахабида ня”маравы’ вада” ниню” ӈа”. Сэвсяда ненэцие” сэв ӈылека сылабта пиртыда?»




Иудей” Иисусан’ нива пунрёва

22Иерусалимхана Несэймдаӈго”ма хэбидя яля* ӈэвы. Сырэй” ӈэвы”.
23Хэбидя Хардахана ӈэда Соломонм’ нюбета синдёда тюӈгалававна Иисус ядэрӈа.
24Иудей” Сита сюртехэя ма”: «Пон’ сидна” ерменяӈэ пэрмандан? Христос’ ӈэб”нанд тидпой” няна” ман”»+.
25Иисус няндо’ ма: «Мань нянда” мадамзи”, хуркавна ӈод” пыдара” Мань Няни нида”нё” пунрю”. Серони Нисяни нювм’ няд”мяць сертабин, тикы серони Мань хибя ӈэвами манэ”лабтамби”+.
26Пыдара” Мань хувони нида” ӈа”. Ӈадьбята” Няни нида” пунрю”.
27Маньзяван хувони Муӈгани инзеле”. Мань теневын, пыдо’ Пумнани яда”.
28Мань няндо’ малсяда илам’ мипидм’, пыдо’ сяхаӈгарт’ ни” хаӈгу”, хибяхарт Ӈудахатани нида март”+.
29Сиддо’ Няни тавы Мань Нисями сямянхат ӈарка, Мань Нисяни ӈудахат хибяхарт сиддо’ марць ни пирас”.
30Мань, Нисяни ня’ ӈопой ӈамгэни’»+.
31Иудей” Сита ладормандо’ е”эмня ӈани’ манябэ ня”марӈа”+.
32Иисус няндо’ ма: «Нисяхадани ӈэда ӈока сава ӈамгэм’ нянда” манэ”лабтадамзь. Ханяӈэндо’ е”эмня Си”ми пэхэ”на ладорман’ харвада”?»
33Иудей” Нянда ма”: «Сава Серот е”эмня Сит пэхэ”на ладорман’ нива” харва”. Пыдар Нувм’ вомдартамбин. Ненэцянданё”, тарем’ ӈо” Пыхыдамд Нумӈэ толабир! Тикы е”эмня Сит ладорман’ харвава”»+.
34Иисус няндо’ ма: «Пыдара” Ватохонанда” тарем’ ни паду”?: ‹Мань мадм’, пыдара” хэхэда”?›*
35Нум’ Вадам’ ня”мавы Нум’ хэхэӈэ вадепата, тикахана Хэбидя Падар” таросяламзь нида пирас”.
36Нисяни нярумдавэӈэ, я’ тирт’ ӈэдаравэӈэ Мань тарем’ лаханаб”нани: ‹Мань Нум’ Нюдм’›, пыдара” ӈамгэ тарем’ мада”? : ‹Пыдар Нувм’ вомдартамбин›+.
37Нисяни серо ниб”ни сертабю”, Няни нёда” пунрю”.
38Серо сертабаб”нани Няни нибта” ӈо” пунрю”, Мань сертабада серка”ни пунрыда”. Тиканда Нисяни Нянани мэвам’, Мань Нисяханани мэвами теневаӈгура”, хамэдаӈгура”*»+.
39Тиканда иудей” Иисусм’ ӈани’ ня”маван’ харвадонзь, Пыдахавада ӈудахатато’ тэри нялкара+.
40Иисус Иордан яха’ тяханя’ пырдари’ хая, таняна хаи. Сяхаӈгав’ таняна Иоанн ненэцие хэхэдамбись+.
41Ӈока ненэця” Иисусан’ тоць. Пыдо’ тарем’ лаханаць: «Иоаннхав ненадо серо сертавэда яӈгубата ӈод”, хуркавна ӈо” Тюку Ненэця’ нямна ӈэда вадахабида мал’ ненэся”»+.
42Таняӈы яхана ӈока ненэць’ Иисусан’ пунрэйць+.


11-й пеляда





Лазарь’ яӈгуво”ма

111Лазарьм’ нюбета ӈоб” ненэць’ хаӈгурмы. Пыда Вифания’ тер ӈэвы, Мария Марфа ненянда ня’ ӈани’ тикы хардакоход ӈэвэхэ’+.
2Марияхав сяхаӈгав’ Нум’ Ервм’ ё”йда юркана масармэда, тадтикахад Ӈэда ӈэванда тарка”на тэ”мыда*. Пыда хаӈгурта Лазарь’ неня ӈэвы+.
3Не нясха’ Иисусан’ тарця вади ӈэдараӈаха’: «Нум’ Ервава”! Пыдар мэненар хаӈгурӈанё”».
4Иисусхав тарця вади намда, тарем’ ма: «Тикы хабцянда хаванда няю’ ни ӈа”, Нувм’ ӈарка”ма’ няю’ ӈа, тикы хабця’ сер’ Нум’ Ню’ юнда ӈарамда».
5Иисусхав Марфам’, тадтикахад ненямда, Лазарьм’ мэневыда.
6Лазарь’ хаӈгурмам’ намдбата ӈод”, Иисус тамна сидя яля’, мэсь’ Яхананда мэсь.
7Тикы’ пуд Тохоламбадахата ма: «Иудея ян’ ӈани’ хэхэва”».
8Тохоламбадида Нянда ма”: «Равви, тандая’ иудей” Сит пэхэ”на ладорман’ харваци”, таня’ ӈани’ хэван’ харван?»+
9Иисус ма: «Ялей яля юкад вата сидя час ни ӈа”? Яля’ ядэрта тюку я’ тир’ ялям’ мание, ни тапхалаӈг”+.
10Пи’ ядэртахав нянанда яляда яӈгу, ӈадьбята тапхалаӈга».
11Тикы Вадида хэт”махаданда няндо’ ма: «Лазарь нява” хонарэй”. Маньзяван сита сидеванзь хандадм’»+.
12Тохоламбадида ма”: «Нум’ Ервава”, хонарахавабта савумд”нив’».
13Иисусхав Лазарь’ хава’ нямна лаханась, Тохоламбадахабида Лазарь’ хонёва’ нямна Лахананаӈэ пэрӈадонзь.
14Тиканда Иисус няндо’ тидпой” ма: «Лазарь вэ’ хая,
15таняна нива Мэвахани е”эмнянда” маймбидм’. Тиканда пыдара” пунраӈгу”нида”ам’. Тадхава нянда хэхэва”».
16Тиканда Фома, няби нюмда Яхас, няхата ма: «Хэхэва”, маня” ӈо” ӈани’ нянанда хаӈгува”ма»+.




Иисус – илело”ма, ил’

17Иисус тэв”махаданда, мале тет яля’ Лазарь’ пэмбкана мэвам’ намда.
18Вифания Иерусалимхад хубта ни ӈа”, няхарпой” километр.
19Хасава нянди’ яӈгуво”махад Марфаха’, Марияха’ сейди’ таӈгумдаванзь ӈока иудей” нянди’ турӈаць.
20Иисус’ товам’ намда Марфа Неранда няд ялъй”, Марияхав мякананда ӈамды.
21Марфа Иисусан’ ма: «Нум’ Ервав, Пыдар тюкохона мэвы ӈэбат, хасава нями вунзя яӈгумд”.
22Теда’ ӈо” теневадм’, Пыдар ӈамгэм’ Нумгад хаӈан, Нум’ Нянд тарцям’ тата».
23Иисус нянда ма: «Хасава няр илелты”».
24Марфа Нянда вахалъй”: «Теневадм’, ӈули” пудана яляхана, яӈгумы” илело”ма’ ёльцьӈгана яӈор’ илелты”»+.
25Иисус нянда ма: «Мань илело”мадм’, иландм’. Няни пунрёда хабта ӈо”, илеӈгу+.
26Хусувэй иленя Няни пунрёда сяхаӈгарт’ ни хаӈгу”. Тикан’ пунрын?»+
27Пыда ма: «Ӈаха”, Нум’ Ервав, я’ тирт’ тованда Христос ӈэваханд, Нум’ Ню ӈэваханд пунрыдм’»+.




Иисус’ сэвта хаял” хая”

28Тикы вадида хэт”махаданда Марфа хая, тале Мариям’ – ненямда ханзь ма: «Сидна” тохоламбадава” тюкохона мэ, сит хаӈа».
29Мария тикы вади намдванда сер’ мер’ санэй”, Иисусан’ хая.
30Иисусхав хардан’ тэвувдавэй’ Марфа’ Сита хо”ма яхана тамна ну.
31Мариям’ сеймлембада иудей” мякананда мэць. Пыдо’ санана Мариям’ манэць, пэмбад’ ня’ ярманзь хэвандаӈэ пэрӈадонзь. Ӈадьбято’ пумнанда хая”.
32Марияхав Иисус’ мэсь’ ян’ тэвы”, Иисусм’ манэ”манда сер’ Ӈэта хэван’ пулыта ни’ мо”нахая, вахалъй”: «Нум’ Ервав, тюкохона мэвы ӈэбат, хасава нями вунзя яӈгумд”».
33Иисус ярта Мариям’, нянанда товы ярти иудей манэ”манда сер’, Харта ӈо” Инда вома’ нид Сейда нерцилы”.
34Пыда хонарку: «Ханя’ сюрцара”?» Пыдо’ ма”: «Нум’ Ерваӈэ, хань”ма, манэтава».
35Иисус’ сэвта хаял” хая”+.
36Тиканда иудей” тарем’ ма”: «Манэкарӈара”, тарси” саць Пыда Лазарьм’ мэневэда!»
37Ханяӈы” ненэцяӈгав” тарем’ лахана”: «Ханзер” сэвсяда’ сэв сылабтавы тюку ненэцям’ яӈгумзь ӈэдарада?»+







Иисус’ Лазарьм’ илебте”мя

38Иисус ӈани’ инда вэва ӈэсь, сюрась’ ян’ то. Тикы сюрась’ я пэ хоркадё ӈэвы, тюӈгалавада ӈарка”я пэхэна талы”+.
39Иисус ма: «Пэм’ хэвня’ мэра”!» Яӈгумы’ неня – Марфа Нянда вахалъй”: «Нум’ Ервав, мале тет яля’ пэмбкана юседа, ӈабтада я”авлы».
40Иисус нянда ма: «Няни пунрёб”нанд Нум’ юнм’ манэтан. Мань нянд тарем’ нисядам’ ман”?»
41Тиканда ненэця” пэм’ манрыла хэвня’ мэдо’. Иисус саӈомда нув’ няран’ ӈэдара, тарем’ ма: «Нисёв”, Си”ми Намдванд няю’ ӈарка вада+.
42Мань теневадм’, Си”ми ӈоб’ намдорӈан. Тюку Вадахабини тюкохона нуна ненэцие” е”эмня, Си”ми Ӈэдараваханд пунравандо’ е”эмня хэтыбадани»+.
43Тикы Вадида хэт”махаданда ӈарка”явана тёрей”: «Лазарь, тарпад”!»+
44Яӈгумы ненэць’ ӈэта, ӈудита сыхыдё, сята ӈоксяӈгана синдё тикавна ӈадимя. Иисус няндо’ ма: «Сыхыда”мида екайда”, таня ядая»+.




Иисусм’ маядамбава’ нямна тасалко”ма

(Мт 26:1-5; Мк 14:1-2; Лк 22:1-2)

45•Тикы’ пуд Мариян’ товы” ӈока иудей” Иисус’ ӈадимдевы серо манэсо”махадандо’ Иисусан’ пунрэяд”+.
46Ханяӈэхэбидо’ фарисейха” хая”, Иисус’ сертавы серо няндо’ ваде”ядо’.
47Тадтикахад ӈарка ханондана”, фарисей” серо тасламбада мандалм’ ма”ла”, тарем’ ма”: «Ханзер” ӈэӈгува”? Тикы ненэць’ ӈока ненадо серо сертабинё”.
48Сита тарем’ хаеба”на”, Нянда хусувэй ненэць’ пунраӈгу”, тадтикахад Рим’ тер” тута”, ява” марта”*, ненэциена” ханаӈгудо’».
49Серо тасламбада мандалкад ӈопойдо’ – Каиафам’ нюбета хасава тикы похона ӈарка ханонданаӈэ таравы. Пыда тарем’ няхата ма: «Пыдара” ӈамгэхэртм’ ехэрада”,
50Ибеда” ядэркарӈая”, ненэцие” тэнз” мал’ хава’ екававна, ӈопой ненэця’ ӈани ненэӈие” е”эмня хава пыдара” нянанда”* сава ни ӈа”?»+
51Тикы вадида Каиафа харта няданда хэтвыда ни ӈа”, тикы по’ ӈарка ханондана ӈэсь, ненэцие” е”эмня Иисус’ хавам’ неранда ня’ ваде”ӈадась+.
52Тикы ненэцие” е”ливна Иисус’ хавам’ нись вадес”, тикы’ хавна тодо’ яха”на иленя Нум’ ню ӈобт’ Ма”лаванда е”эмня Хавамда ваде”ӈась+.
53Тикы яляхад Иисусм’ хадаван’ харбиладо’+.
54Ӈадьбята Иисус иудей” помна ӈадя ядэрць ӈэвадэй”. Пыда таняхад вэӈго я’ хэвхы Ефраимам’ нюбета хардан’ хая, Тохоламбадида няць таняна хаи.
55Иудей” хэбидя яля – Пасха хахаяламзь, ӈока ненэця” тодо’ яхад пыхыдадо’ нярумдаванзь Пасха’ нерня Иерусалиман’ хая”+.
56Пыдо’ Иисусм’ пюрӈа”, Хэбидя Хардахана нухуя, нидо’ хонрамби”: «Ханзер” ибеда” ядэрӈа”, хэбидя ялян’ Пыда тутнакы?»
57Ӈарка ханонданахав” фарисей” ня’ Иисусм’ ня”мавандо’ е”эмня тарем’ табекурмыць: «Хибя Иисусм’ манэта, ханяна Мэвамда вадепата тара»+.


12-й пеляда





Мария ё”йда юркана Иисус’ ӈэ масарпи

(Мт 26:6-13; Мк 14:3-9)

121•Пасха’ мат” яля’ нерцюна Иисус Вифаниян’ то. Таняна Иисус’ илебтевы Лазарь илевы+.
2Таняна Иисус’ е”эмня лата тольм’ хамэдавы”. Марфа ненэцие манзая”ӈа. Иисус’ хэвхана мэна ненэцие” поӈгана мэвы ӈобто’ Лазарь ӈэвы+.
3Марияхав тацьда, мирета нардм’ нюбета юрм’ литр’ пелям’ Иисус’ ӈэхэ” масарӈада, тадтикахад харта ӈэбтхананда тэ”йда. Тикы’ пуд мята мюй ё”йда юр’ ӈабтхана паны”+.
4Ӈоб” Тохоламбадада Кариот’ тер Иуда – вад’ Иисусм’ хусараванда, тарем’ ма:
5«Тюку юрм’ няхар” юр” динарийхана* мирдаць савасянё”, недва”мы есь маӈгбадаха” митертыдаць».
6Тикы вадида маӈгбади сянзь хэтвыда ни ӈа”. Пыда талей ӈэвы. Нянанда ма”ламбади” есь” ларасаком’ минармы. Таня’ пэрти” есяхат есь талебавы+.
7Иисусхав маси”: «Нёр пэр”! Пыдахавада ё”йда юре Мань Си”ми сюрпава яля’ е”эмня лэтмбавыда.
8Маӈгбадахав” ӈоб’ нянанда” мэӈгу”, Маньзяв нянанда” пили” нидм’ мэӈгу”».




Ӈарка ханондана” Лазарьм’ хадаван’ харва”

9Иудей” поӈгад ӈока ненэця” Иисус’ тикахана мэвам’ намда”. Пыдо’ Иисусрин’ ни” ту”, яӈор’ Илебтевэхэнда – Лазарян’ сырманзь ӈани’ то”+.
10-11Лазарь’ илело”мам’ манэсо”махадандо’ иудей” поӈгад ӈока ненэця” Иисусан’ турӈа”, тадтикахад Нянда пунраӈга”. Ӈадьбято’ ӈарка ханондана” Лазарьм’ ӈани’ хадаван’ харбиладо’.




Иисус’ Иерусалиман’ то”ма

(Мт 21:1-11; Мк 11:1-11; Лк 19:28-40)

12•Нябимдей яляхана, хэбидя ялян’ товы” ӈарка”я ненэцие” мандал” Иисус’ Иерусалиман’ товам’ намда”.
13Пыдо’ пальмам’ нюбета пи” мали ханахая, Иисус’ нерняд ялъяд”, тарем’ тюры”ӈа”: «Осанна*! Нум’ Ерв’ нюмгана вад’ тованда ялэда сава” ӈэя”, Израиль’ Параӈода’ ялэда сава” ӈэя”».
14-15Хэбидя Падаркана тарем’ пады: «Сион’ не ню*, сеяр нёя пин”! Параӈодар – ти, нянд миндя, илебей ха ямб юно’ ниня Пыда ӈамды»*. Тикы вади” сер’ Иисус илебей ха ямб юном’ хо, ниндя ӈамды”+.
16Тохоламбадида нюрте”э’ тикым’ нидо’ хамэда”. Иисус’ юнда ӈарво”марихид, тикы Нямнанда падвы ӈэвам’, тадтикахад тикы вади” сер’ ханзер” ненэцие” Сита пэрмам’ тензибте”+.
17Иисус’ Лазарьм’ пэмбкад ханзь илебтева’ мальӈгана, тикахана Нянанда мэвы ненэця” манэ”мэмдо’ ӈани ненэцяӈг” ваде”ӈадо’.
18Иисус’ ненадо серм’ сертавам’ намдвандо’ сер’, ӈока ненэця” ӈадьбято’ Сита неранда няд ядабтаць.
19Фарисейхав” помнандо’ тарем’ лаханорӈа”: «Манэ”ӈара”, ӈамгэхэртм’ нива” сапдамбю”. Хусувэй я’ тир’ ненэць’ Пумнанда яда!»+




Ханяӈы” Еллин ненэця” Иисусм’ манэ”ман’ харва”

20Хэбидя яляхана Нумд’ туё”манзь товы” поӈгана ханяӈыдо’ Еллин ненэця” ӈэвы”.
21Пыдо’ Галилея яхана ӈэда Вифсаида’ тер Филиппан’ то”, сита хынумба ма”: «Ервэй, маня” Иисусм’ манэ”ман’ харвава”»+.
22Филиппхав Андреян’ хая, тикым’ нянда ваде”ӈада, тикы’ пуд Андрейха’ Филиппха’ тикы вади Иисусан’ ваде”яди’.
23Иисусхав нянди’ ма”нив’: «Ненэця’ Нюӈэ нюмдебада’ юнда ӈарк”ма’ ёльць’ то+.
24Ненэся, ненэся нянда” мадм’, нянь’ ӈув’ сэв’ ян’ мантэ”махаданда ниб”нанда ха”, ялнда ӈопой ӈэӈгу. Хахаваб”нанда ӈока нянь’ ӈуво” сэв тэвраӈгу.
25Харта иламда сяндахав харта иламда ёта, тюку я’ тиркана харта иламда сэхэданахав малсяда иланд’ тэвванда ӈэсонд’ иламда лэтмбаӈгуда+.
26Хибяхав Е”эмняни манзарана Пумнани тобта тара. Мэсь’ яханани Мань манзаранами ӈани’ мэӈгу. Хибя Мань е”эмняни манзара, тикым’ Нисями тю”у’ мэӈгуда».




Ненэця’ Ню тю”у’ илаванда

27«Сёнзяни мюй хэӈгосялма, Мань ха”мандадм’? Мань Нисяв, ёльцянда таль’ Си”ми ӈэдара”! Тарем’ ӈо”, тикы’ е”эмня тикы ёльцянд’ Мань тодамзь+.
28Мань Нисяв, Нюмл ӈаркамда”!» Тадтикахад нув’ нярахад вабц со: «Ӈаркамдавась, ӈани’ ӈаркамдаӈгув»+.
29Тикахана нувы” ненэця” тарця вади намд”махадандо’ тарем’ ма”: «Тикы хэхэ’ мун”». Ханяӈэхэбидо’ тарем’ лахана”: «Нув’ юне ядэлана Нянда лаханась».
30Иисус тикы вадаха” тарем’ ма: «Тикы вабц Мань е”эмняни нись су”, пыдара” е”эмнянда” сось+.
31Тедахав’ тюку я’ тирм’ судева’ ёльць’. Теда’ я’ тир’ ерв хэвня’ питармы ӈэӈгу+.
32Мань’ яхад тю”у’ пее”раб”нани, ненэцие мал’ Няни хахаялтеӈгун»+.
33Тикы Вадида Иисус’ ханзер” хаванда нямна ӈаць+.
34Ненэця” Нянда ма”: «Маня” Ватоход тарця вади намдава”: ‹Христос ӈоб’ иле›. Пыдар ханзер” Нум’ Нюӈэ нюмдебадам’ тю”у’ илавандаӈэ ваде”ӈар? Нум’ Нюӈэ нюмдебада хибя?»
35Тиканда Иисус няндо’ ма: «Яля’ нянанда” танява ӈули” тянё. Пэвдя сидда” талмадавоӈгад яля’ таняван’ ядэрӈада”. Тиканда пэвдяхана ядэртахав ханя’ ядвахаданда ехэра”нив’+.
36Яля’ нянанда” таняван’ ялян’ пунрыда”, яля’ нюда” ӈада”». Тикы вадида хэт”махаданда Иисус хэвняку’ хая, тэри нядандо’ юху+.




Иудей” нива пунра”ма

37Иисус’ сяӈокари ненадо серо няндо’ манэ”лабтаб” ӈод”, пыдо’ хуркавна ӈо” Нянда ни” пунрю”.
38Нум’ Вади вадета Исайя тарем’ мамы: «Нум’ Ервав, хибя маня” нядана” намдвэхэ” пунраса? Хибян’ Нум’ Ерв’ ӈуда ӈадимза?»* Тюку мэ”мы вадида явнандо’ хэбто’ тара.
39Пыдо’ Иисусан’ пунра нидонзь пирас”, тад ӈо” Исайя ӈани’ тарем’ мась:
40«Нум’ ненэцие сэвсялмдевыда, сейдо’ пэӈэ сертавыда. Сэвханандо’ маниенадо’ яӈгу, сейханандо’ хамэдамбададо’ яӈгу. Сиддо’ Савумдавани е”эмня Няни ни” лаханаӈгу”»*+.
41Тюку вадида Исайя Иисус’ юнм’ манэсо”махаданда Иисус’ нямна ваде”мыда.
42Ерво” поӈгад ӈока ненэць’ Иисусан’ пунрабто’ ӈод”, фарисейха” сейто’ пинава’ нид, ма”люӈгалава мякад сиддо’ питармоӈгад, тид” нивы” лахан”+.
43Тад ӈо” пыдо’ ненэця’ юнм’ Нум’ юнхад саць мэневэдо’+.




Пудана яляхана Иисус судеӈгода

44Иисусхав ӈарковна вахалъй”: «Няни пунрёда Няни ни пунрю”, Си”ми Ӈэдаравэхэни пунры+.
45Си”ми маниена Мань Си”ми Ӈэдаравэми мание+.
46Хусувэй Няни пунрёда пэвдяхана хаёвоӈгад, Мань я’ тирт’ яляӈэ тодамзь+.
47Мань вадини намдавы Вадини нибта ӈо” лэтмбю”, Мань нив судеӈгу”, Маньди я’ тирм’ судеванзь нидамзь ту”, я’ тирм’ ӈэдаванзь тодамзь+.
48Си”ми волтамбадахав, Вадини сейханда ниня ня”марпадахав, харта сита судевндада таня: Мань тюку хэтвы вадами, пудана яляхана, сита судеӈгу.
49Тад ӈо”, тюку Вадини Хар”н нядни нин хэтыбю”, Си”ми ӈэдаравы Нисяхадани хэтыбадани. Пыда Няни ӈамгэм’ хэтвани нямна, ӈамгэм’ ваде”мани нямна табеком’ тась.
50Мань тенева, Пыда табекода – малсяда ил’. Тадхав ханзер” Нисями Няни лаханаса, Мань тарем’ нянда” лаханадм’».


13-й пеляда





Иисус’ тохоламбадита ӈэ халтамба”ма.

131Пасха хэбидя яля хахаялмась. Иисус тюку я’ тиркад Нисяханда хэванда ёльця’ товам’ тенева, я’ тиркана мэна Харта ненэциеда мэнейда, техэ’ малханда мэнейда+.
2Пэвсюмняӈы ӈаворма’ ёльцьӈгана, ӈа Кариот’ тер Симон’ хасава нюн’ – Иудан’ Иисусм’ хусараванзь иӈудм’ мале ми”ӈа+.
3Иисусхав тенева, Нисяда Пыда ӈудахата хусувэй ӈамгэм’ мал’ ми”мыда. Нумгад Ӈэвахаданда, Нум’ ня’ Хэвахаданда ӈани’ тенева+.
4Пэвсюмняӈы ӈаворма’ ёльцьӈгана толь’ тяхад юркы”, тю”уй Паныда ека, тэцям’ ня”ма Ёнэнда тяха’ сярада.
5Тадтикахад халтаӈго хыдям’ икана тердехэя Тохоламбадита ӈэ халтамба пя. Ӈэдо’ Ёнэнда тяхана ӈэвы тэцяӈгана тэ”яда+.
6Симон Пётарт’ Иисус хахая тэвва’ сер’, Пётр Нянда ма: «Нум’ Ервав, ханзер” Пыдар ӈэни халтамбаӈгуд?»
7Иисус нянда ма: «Теда’ Мань сертабадини пыдар нид хамэдамбю”, пуна хамэдаӈгуд».
8Пётр ӈани’ Нянда ма: «Ӈэни хуна сяхаӈгарт’ нид халтаӈгу”». Иисус нянда ма: «Ӈэд ниб”ни халта”, Нядни перенар ӈоб’ яӈгу».
9Симон Пётр Нянда ма: «Нум’ Ервав, ӈэрини нён халта”, ӈудини, ӈэвами ӈани’ халтан».
10Иисус нянда ма: «Халтавэхэв ӈэрида халта тара, пыхыдахавада ӈарханда хабто. Пыдара” ӈо” варцида”. Ӈопой, мал’ тарцяда” нида” ӈа”»+.
11Сита хусаравандамда тенева, ӈадьбята Иисус тарем’ мамы: «Мал’ нида” варцю”»+.
12Ӈэдо’ халта”махаданда Паныда сера, юсибтэй”, няндо’ ма: «Ӈамгэм’ нянда” Сертавами пыдара” хамэдара”?
13Пыдара” Си”ми сидда” тохоламбадаӈэ, Нум’ Ерваӈэ нюмдебида”. Тикы вадида” ненэся”. Мань тарцядм’+.
14Тадхав Мань Нум’ Ерваӈэ, сидда” Тохоламбадаӈэ пыдара” ӈэда” халтэйнанё”, пыдара” ӈо” ӈани нита” ӈэ халтабта” тара.
15Ханзер” ӈэвамда” Мань нянда” манэ”лабтавась. Мань нянанда” ханзер” ӈэсадм’, пыдара” ӈани’ тарем’ ӈада”.
16Ненэся, ненэся нянда” мадм’, хаби ервахаданда ӈарка ни ӈа”, ӈэдаравы сита ӈэдаравэхэданда ӈарка ни ӈа”+.
17Тикым’ теневахая, тикы’ сер’ ӈэб”нанда”, ябда илеӈгуда”+.
18•Хусувэнда” нямна Мань нидм’ лахан”. Мань хибям’ тэравахадани теневадм’. Хэбидя Падаркана тарем’ пады: ‹Няньми* ӈаворта Няни енядамда ила›*. Тикы вада” явнандо’ хэбто’ тара+.
19Тюку вади” хадкэва’ нерня теда’ нянда” мадм’, тикы сер’ хадкэва’ ёльцьӈгана пыдара” Мань Танявахани пунраӈгу”нида”ам’+.
20Ненэся, ненэся нянда” мадм’, Мань ӈэдаравэми сейханда ня”мана Мань си”ми сейханда ня”ма. Мань си”ми сейханда ня”мана Си”ми Ӈэдаравэми сейханда ня”ма»+.




Иисус хибя Сита хусаравам’ ваде”ӈа

(Мт 26:20-25; Мк 14:17-21; Лк 22:21-23)

21Тикы Вадида хэт”махаданда Иисус сёнзянда мюй нерцькабтире тидпой” ма: «Ненэся, ненэся нянда” мадм’, ӈобла” Си”ми хусараӈгу»+.
22Тохоламбадида хибя’ нямна Лаханавамда нись хамэда”, индо’ хэбиле няхато’ сырӈа”.
23Иисус’ мэнена ӈоб” тохоламбадада Иисус’ лэмбаран’ тильтё ӈамды+.
24Симон Пётр хурка мунзипой” Иисус’ хэвхана ӈамдёдан’ тарем’ мандараха: «Хибям’ Ваде”мамда хонрад».
25Пётр’ хонрамбада Иисус’ лэмбаран’ ӈани’ тильтей”, тадтикахад хонрада: «Нум’ Ервав! Пыдар вадетар хибя?».
26Иисус ма: «Хибян’ палабтавы няньни ютекм’ митав, тикы – ти мэна». Иисус нянянда ютекм’ палабтахая, Кариот’ тер Симон’ хасава нюн’ – Иудан’ ми”ӈада.
27Иуда’ нянь’ ютекм’ ня”ма”махаданда, сёнзянда мю’ Сатана пакалъй”. Тадтикахад Иисус нянда ма: «Сертавндар мер’ сертад».
28Тикахана мэвэхэт ӈобкартадо’ ӈамгэ тарем’ нянда Лаханавамда нида хамэда”.
29Есьто’ ларас пили” Иудахана ӈэсетвы. Ӈадьбято’ пыдо’ ибедо’ тарем’ ядэрӈа”: «Иисус Иудан’ хэбидя яля’ ед’ тарана ӈамгэм’ тэмдавнзь лахананакы, тикахавахад харвобта маӈгбадаха” ӈавори ми”манзь лахананакы»+.
30Иуда нянь’ ютекм’ ня”махая, таминда тарпы”. Мале пиӈэ хэвы.




Едэй табеко

31Иуда’ тарп”махад, Иисус вахалъй”: «Тадхав Ненэця’ Нюӈэ нюмдебада юнда ӈарамда, Нум’ юн Нянанда ӈани’ ӈарамда.
32Нум’ юн Нянанда ӈарамб”, тиканда Нум’ Сита Нянанда ӈаркта, тадри’ Сита ӈаркта+.
33Ӈацекые”, нянанда” Мэвами ӈули” тянёмя. Иудейха” ваде”мы Вадавнани Си”ми иб” пюртада”, Мань минзь яхани тось нира” пират”. Тика Вадини ӈани’ теда’ нянда” хэтыбин+.
34Нянда” едэй табеком’ тадм’: нида” мэнейда”. Мань ханзер” сидда” мэнесадм’, тарем’ нида” мэнейда”+.
35Нида” мэнебата”, тикахана Мань тохоламбадини ӈэвамда” ненэця” мал’ тумдабаӈгудо’».




Пётр таялманзь мэ

(Мт 26:31-35; Мк 14:27-31; Лк 22:31-34)

36•Симон Пётр Иисусан’ ма: «Нум’ Ервав, Пыдар ханя’ хандан?» Иисус нянда ма: «Мань минзь яхани пыдар тось теда’ нир пирас”. Вад’ Пумнани ханян ту”».
37Пётр Нянда ма: «Нум’ Ервав, ӈамгэ теда’ Пумнанд тось нив пирас”? Пыдар е”эмнянд илми митадм’»+.
38Иисус нянда ма: «Иламд Е”эмняни митан? Ненэся, ненэся нянд мадм’, харад’ хоркы’ тёревдавэй’ Нядни няхар” мэва’ таялтын!»+


14-й пеляда





Иисус – минзь’, ненэся, ил’

141«Сейда” нёя няркан”, Нумд’ пунрыда”, Няни ӈани’ пунрыда”+.
2Нисяни мякана таӈга мэсь я ӈока. Тарця нивы ӈэбта ӈа”, Мань нянда” тарем’ мандадамзь: ‹Мань мэсь ядамда” хамэдаванзь хаядм’.
3Таня’ хэ”мяхадани, ядамда” хамэдаб”нани, нянда” ӈани’ тутадм’. Мэсь Яханани мэванда” е”эмня сидда” Няни ханаӈгудм’›+.
4Ханя’ Мимахадани теневада”, сехэрым’ вунира” ехэра”».
5Фома Иисусан’ ма: «Нум’ Ервава”, ханя’ Мимахаданд маня” ехэрава”, тиканда маня” ханзер” сехэрым’ теневаӈгува”?»+
6Иисус нянда ма: «Мань сехэрэдм’, ненэсядм’, иландм’. Нисяхани хибяхарт тось нида пирас”, ӈопой, Мань Си”ни серли’ тось пиртада+.
7Си”ми теневавы ӈэб”нанда”, Нисями ӈани’ теневаӈгураць. Тад нерня’ Сита теневада”, Сита манэ”ӈадаць».
8Филипп Нянда ма: «Нум’ Ервава”, Нисямд няна” манэ”лабтавар нянана” та’ мась ӈэӈгу»+.
9Иисус нянда ма: «Филиппэ! Нянанда” понхав’ мэдамнё”, пыдар тамна Си”ми ехэран? Си”ми манэ”мы, Нисями манэ”ӈась. Ханзер” теда’ пыдар тарем’ лаханан: ‹Нисямд няна” манэ”лабтад›+?
10Нисяханани Мань мэвахани, Нисяни Нянани мэван’ нин пунрю”? Нянда” хэтыбада Вадини Хар”н нядни хэтыбадани ни ӈа”. Тикы” сер” – Нянани мэна Нисяни сертабада” сер”+.
11Няни пунрыда”, Мань Нисяханани мэдм’, Нисями Нянани мэ. Тарцян’ ниб”нанда” ӈо” пунрю”, сертабада серо”ни сер’ пунрыда”+.
12Ненэся, ненэся нянда” мадм’: Маньзяв Нисяхани миӈадм’. Ӈадьбята, Няни пунрёда Мань сертабада серони сертаӈгу, тамна тикахат ӈарка серо сертаӈгу+.
13Мань нюмми няд”мяць Нисяхадани ӈамгэ тикым’ хамбата”, Нисяни юн Нюнда сер’ ӈарма’ е”эмня Мань сертаӈгув.
14Ӈамгэрим’ Нюмми няд”мяць хамбата”, Мань сертаӈгув»+.




Сёнзямда Таӈгумдамбада – Хэбидя Инд”

15«Си”ми мэнебата”, Мань табеку”ни сер’ ӈэӈгуда”+.
16Мань’ Нисями хынумдаӈгув, тиканда Пыда ӈани несэй Сёнзям’ Таӈгумдамбадам’ нянда” тата. Пыда нянанда” ӈоб’ мэӈгу+.
17Пыда – ненэся’ Инд”. Я’ тир’ тер” нидо’ мание”, ехэрадо’, ӈадьбято’ пыдо’ Сита сейхандо’ ня”ма я”ма”. Пыдахавара” теневара”, Пыда нянанда” мэ, нянанда” мэӈгу.
18Евакоӈэ Мань сидда” нидм’ хаеӈгу”, нянда” тутадм’.
19Я’ тир’ тер” Си”ми маниева ӈавыды ни ӈа”, пыдахавара” Си”ми манэтада”. Маньди иледм’, пыдара” ӈани’ илеӈгуда”+.
20Тикы яляхана Мань Нисяханани мэвами, пыдара” Нянани мэвамда”, Мань нянанда” мэвами хамэдаӈгура”.
21Хибя Табекуни ня”махая Табэку”ни сер’ иле, тикы Си”ми мэне. Хибя Си”ми мэне, тикым’ Нисями мэнеӈгуда. Мань ӈани’ тикым’ мэнеӈгув, нянда Хар”н Пыхыдами манэ”лабтаӈгув»+.
22Кариот’ тер ниня ӈэдаюм’ – Иуда Иисусан’ ма: «Нум’ Ервава”, Пыдар Харт Пыхыдамд няна” манэ”лабтаван’ харваранё”, ӈамгэ я’ тир’ терха” манэ”лабтаван’ нир харва”?»+
23Иисус нянда ма: «Хибя Си”ми мэне, тикы Вадини нёракута. Нисями сита мэнеӈгу, тадтикахад Мани’ нянда тутани’, нянанда Илеӈгуни’.
24Си”ми ниня мэненахав Вадини нида нёракут”. Хахата” тэворта вадахав” Мань нядни ӈэда ни” ӈа”, Си”ми ӈэдаравы Нисяхадани ӈа”.
25Нянанда” Мэвахани тикы Вадини хэтыбин.
26Сёнзямда” Таӈгумдамбадахав – Хэбидя Инд”, Нисяни Мань нюмми няд”мяць ӈэдараванда. Сидда” хусувэй ӈамгэн’ тохолаӈгу, нянда” ваде”мы Вадини мал’ тензибте сидда” нядаӈгу+.
27Таӈгабцом’ нянда” хаебидм’, Мань таӈгабцоми нянда” тамбидм’, я’ тир’ тер” тотрев’ тикым’ нянда” нив тамбю”. Сейда” нёя” няркан”, нёя” пин”.
28Пыдара” намдадаци”, Мань мадамзи”: ‹Мань няданда” хаядм’, тадтикахад нянда” ӈани’ тутадм’›. Си”ми мэневы ӈэбта”, Нисяхани Хэвахани маймбаӈгудаць. Ӈабцата Нисями Мань нядни ва”ӈа+.
29Теда’ Вади”ни серӈэ хэвандо’ нерня, нянда” хэтын. Тиканда, тарем’ ӈэб”нанда, Няни пунраӈгуда”+.
30Нянанда” Лаханавани ёльць’ тянёмя, я’ тир’ ерв мале сехэрэмда тальня’ нэкалӈада. Тарем’ ӈод” пыда Мань нянани ӈамгэхэртада яӈгу+.
31Я’ терхав” теневабато’ тара: Мань Нисями мэнев, ханзер” Мань Нисями Няни табекоса, Мань тарем’ ӈадм’. Юркыда”, тюкоход хэхэва”».


15-й пеляда





Иисус – ненэся виноград пя

151«Мань ненэся виноград пядм’, Нисяхавами виноград пи вадабада.
2Мань нядни переня, хусувэй ӈодясяда пя’ таркам’ Пыда маторпида. Ӈодям’ вадабадахав, тамна ӈока ӈодянда ӈэва’ е”эмня, хусувэй пя’ таркам’ нярумдамбида+.
3Пыдара” нянда” ваде”мы Вадаха”нани мале нярумдавэда”+.
4Нянани мэда”, Мань ӈо” нянанда” мэӈгудм’. Ӈодя’ пя’ таркада виноград пяхана ниб”нанда ӈа”, харта ӈодям’ ӈадимде нида пирас”. Нянани ниб”нанда” мы”, пыдара” ӈани’ тарцяда” ӈэӈгуда”.
5Мань виноград пядм’, пыдахавара” пя’ таркада”. Хибя Нянани мэ, Мань тикахана мэдм’. Нянани мэнахав ӈока ӈодям’ тамби. Тад ӈо” пыдара” Маньсиципой” ӈамгэхэртм’ серта нида” пирас”+.
6Нянани ниня мэнахав, хэвня’ мовы пя’ таркадарев’, сэбэймда. Тарця пи” таркахаби ненэця” ма”лахая, тун’ моёпасетыдо’, тухуна параӈга”+.
7Пыдара” Мань нянани мэбта”, Вадини нянанда” ӈэбто’, тикахана ӈамгэн’ харвада”, тикым’ хаӈада”, тарцядамда” ня”маӈгуда”+.
8Ӈока ӈодям’ тэврана ӈэбта”, тадтикахад Мань тохоламбади”ни ӈэб”нанда”, тикахана Нисяни юнм’ ӈармдаӈгура”.
9Ханзер” Нисями Мань Си”ми мэне, Мань тарем’ сидда” мэнедм’. Пыдара” Мань мэнебцохонани мэда”+.
10Нисяни табеку нёракуць Мэнебцохонанда мэдм’. Пыдара” ӈо” Мань табекони нёракуп”нанда”, Мань мэнебцохонани мэӈгуда”.
11Маймбабцоми нянанда” ӈэва’ е”эмня, сейда” маймбабцохона пан”ма’ е”эмня тюку Вадини хэтыбин+.
12Мань табекоми тарця: Мань сидда” ханзер” мэнедм’, нида” тарем’ мэнейда”+.
13Ӈани нита е”эмня иламда митя’ мэнебцоход ӈарка мэнебцо яӈгу+.
14Мань нянда” табэдамбада Табекуни нёракуквабта”, сава Нини ӈэ”нида”ам’+.
15Сидда” Мань мале хабиӈэ нидм’ нюмдебю”. Тад ӈо” хабихав ерванда ӈамгэм’ пэрмахад ерме. Нисяхадани намдавы сямян ӈамгэм’ нянда” мале ваде”ян. Ӈадьбя”ни сидда” сава Нядни ваде”ӈадм’+.
16Пыдара” Си”ми нидаць тэра”, Мань сидда” тэрадамзь. Я’ тирмна хэсь ӈоди тамбаванда” е”эмня, ӈодита” ӈоб’ танява’ е”эмня сидда” ӈабтадамзь. Тиканда Нисяхадани Мань нюмми няд”мяць ӈамгэ-тикым’ хамбата”, Нисями нянда” тата+.
17Нянда” тарем’ табекудм’: нида” мэнейда”».




Я’ тир’ тер” Иисусан’ пунрёди ӈани’ питарпаӈгу”

18«Я’ тир’ тер” сидда” сэхэдабто’, теневабата” сава, неранда” няд Мань Си”ми сэхэда пяць+.
19Пыдара” я’ тиркад ӈэвы ӈэбта”, я’ тиркав харта ӈамгэмда мэнеӈгудась. Пыдахавара” я’ тиркад нида” ӈа”. Мань я’ тир’ терхат сидда” тэрадамзь, ӈадьбято’ я’ тир’ тер” сидда” сэхэда”+.
20Нянда” хэтвы Вадини тенейда”: ‹Хаби ервахаданда ӈарка ни ӈа”›. Ненэця” Мань си”ми питарпиць, пыдара” сидда” ӈани’ питарпаӈгу”. Пыдо’ Мань вадини нёраку”мы” ӈэбто’, тиканда пыдара” вадида” ӈани’ нёракутыдо’+.
21Пыдонди’, Мань нюмни е”эмня тикы ӈамгэ мал’ нянда” сертаӈгудо’, ӈабцакавандо’ пыдо’ Си”ми Ӈэдаравэми ехэра”.
22Мань я’ тирт’ нивы ӈэб”ни ту”, няндо’ Вадини нивы ӈэб”ни вадес”, хэбяхадо’ нянандо’ яӈгудась, тедахав’ хэбяхамдо’ таялць нидо’ пирас”+.
23Си”ми сэхэдана Нисями ӈани’ сэхэдада+.
24Ӈобкарт ненэць’ нивы сертабавы серо поӈганандо’ нивы ӈэб”ни сертабю”, хэбяха нянандо’ яӈгудась. Тедахав’ харто’ сырмы ӈэбто’ ӈод”, Си”ми сэхэда”, Нисями сэхэда”+.
25Ӈабцакавандо’ пыдо’ ватохонандо’ падвы тюку вада” – ‹Хуркаси”-хараси” Си”ми сэхэдалӈа”›* мал’ ӈадимбато’ тара.
26Сёнзям’ Таӈгумдамбадам’ Нисяхадани нянда” ӈэдараӈгудм’. Пыда ненэся’ Инд”, Нисяхадани ӈэда Инд”. Пыда тоб”нанда, Мань нямнани явнанда лаханаӈгу+.
27Сямян нюрте”эхэд Нянани мэдаци”, ӈадьбята” пыдара” ӈобтарем’ Мань нямнани явнанда лаханаӈгуда”»+.


16-й пеляда


161«Няни пунрёбцомда” ё”моӈгад тюку Вадини нянда” хэтыбин.
2Ненэця” сидда” ма”люӈгалава мякад питарта”. Тадтикахад тарця по миӈа, сидда” хадабада” сидда” хадабто’, Нум’ ед’ сертабадаӈэ тикы серодо’ пэртыдо’+.
3Нисями ехэравандо’ нид, Си”ми ехэравандо’ нид, пыдо’ тарця ӈэӈгу”ни”им’+.
4Тюку Вадини, ёльцяндо’ тэваб”, тензибтеванда” е”эмня хэтыбин. Тюку Вадини нерня нинась хэтыбю”, тарси” нянанда” нисядам’ мы”»+.




Хэбидя Индад’ манзая

5«Тедахав’ Си”ми Ӈэдаравэхэни хандадм’. Хибяхартара” Си”ми ниню” хонрамбю”: ‹Ханя’ миӈан?›+
6Нянда” хэтвы Вадахатани ида” воманё”.
7Мань ненэсям’ нянда” хэтыбидм’, Мань хэвами ханяцей’ нянанда” сава. Ниб”нани хань”, нянда” Сёнзям’ Таӈгумдамбада ни тут”, хэб”нани Мань нянда” ӈэдараӈгув+.
8Тоб”нанда, я’ тир’ тер” хэбяха’ нямна, ненэся’ нямна, Нум’ суд’ нямна вэнзер’ хамэдабцомдо’ тид” манэ”лабтаӈгуда.
9Хэбяха’ нямна мамб”нанда, Няни нива пунрёвадо’ – хэбяха+.
10Ненэся’ нямна мамб”нанда, Нисяхани Мимами – ненэся, пыдара” Си”ми тад нерня’ нида” манэт”.
11Судеӈгова’ нямна мамб”нанда, тюку я’ тир’ ерв мале судевы+.
12Иб” нянда” Хэтувндахавами тамна ӈока ӈэбта ӈод”, тедахав’ пыдара” нянанда” хамэдава’ техэ.
13Ненэся’ Индад’ тоб”, сидда” хуркари ненэсян’ тидхалеӈгу. Тад ӈо” Пыда харта няданда ни лаханаӈгу”, намдорта вадири хэтыбаӈгу, нерняӈы хурка ӈэвам’ нянда” вадета+.
14Нядни вади ня”махая нянда” вадетыда, тиканда, тикы’ сер’ Юнами ӈармдаӈгуда.
15Нисяни хусувэй ӈамгэ – Мань ӈамгэми. Ӈадьбя”ни тарем’ мадм’: ‹Инд” Нядни ханавндамда нянда” вадетада›»+.




Маяндормы” и’ вэва ӈэбцо” маймбабцоӈэ ханда”

16«Тадри’ пыдара” Си”ми нида” манэт”, пон’ нись мы”, Си”ми яӈор’ манэтада”, [тад ӈо” Мань Нисяхани миӈадм’]*»+.
17Ӈадьбято’ ханяӈы Тохоламбадида нидо’ хонрамба пя”: «Пыда ӈавэда няна” ваде”ӈа? Тюку Вадида ханзер” хамэдаб” сава: ‹Тадри’ пыдара” Си”ми нида” манэт”, пон’ нись мы”, Си”ми яӈор’ манэтада”, тад ӈо” Мань Нисяхани миӈадм’›?»
18Пыдо’ тарем’ лаханорӈа”: «Ӈамгэм’ тикахананда Пыда ваде”ӈа: ‹Тадри’›? Ӈамгэ Ваде”мамда нива” хамэдамбю”».
19Иисусхав ӈамгэм’ Няданда хонраван’ харвавам’ хамэда, няндо’ ма: «Нида” нянда” хэтвы Вади”ни нямна хонрамбида”? Вадини тарцяцинё”: ‹Тадри’ пыдара” Си”ми нида” манэт”, пон’ нись мы”, Си”ми яӈор’ манэтада”›.
20Ненэся, ненэся нянда” мадм’, пыдара” яртада”, ярм’ ӈасилпаӈгуда”, я’ тир’ терхав” маймбаӈгу”. Ибеда” вэва ӈэӈгу”, ибета” вэва ӈэбцо маймбабцоӈэ ханда+.
21Ӈацекым’ хомба ёльцянда тось, не маяндорӈа. Ӈацекэмда хо”махавахаданда майванда нид, неры маяндор”мида юрыбида, тад ӈо” я’ тир’ ни’ ненэць’ соя”нив’.
22Пыдара” ӈо” теда’ ибеда” вэва”, хуркавна ӈо” Мань сидда” ӈани’ манэтадм’, сейда” майӈгуд”. Маябцомда” хибяхарт няданда” нида март”.
23Тикы яляхана Си”ми ӈамгэхэрт’ нямна нида” хонрамбаӈгу”. Ненэся, ненэся нянда” мадм’, ӈамгэри-тикым’ Нисяхадани Мань нюмми няд”мяць хамбата”, Нисями нянда” тикым’ тата+.
24Нерцюбта’ Мань нюмми няд”мяць ӈамгэхэртм’ нидаць хай”. Хаӈада”, ня”маӈгуда”, маймбабцора” ӈарка ӈэӈгу»+.




Христос я’ тирм’ пирда”левы

25«Нянда” вади” хари мэць лаханасетыдм’, тедахав’ тарця по то, нянда” вади” хари мэць нидм’ лаханаӈгу”. Тидпой” нянда” Нисяни нямна лаханаӈгудм’+.
26Тикы яля’ пыдара” Мань нюмми няд”мяць ханаӈгуда”. Мань нянда” тарем’ нидм’ ман”: ‹Мань пыдара” е”эмнянда” Нисяхадани ханаӈгудм’›.
27Си”ми мэневанда” е”эмня, Нумгад Ӈэвахани пунрёванда” е”эмня Нисями сидда” мэне+.
28Мань Нисяхадани я’ тирт’ тодамзь. Тедахав’ я’ тирм’ хае, Нисяхани хандадм’»+.
29Тохоламбадида ма”: «Ти, тедахав’ тидпой” лаханан, хара явна нин лахан”.
30Тедахав’ маня” теневава”, Пыдар хусувэй ӈамгэм’ теневан, Сит хонрана ненэць’ Нянанд ни тара”. Ӈадьбя”на” Пыдар Нумгад Товахаданд пунрыва”»+.
31Иисус няндо’ ма: «Тедахав’ пунрыда”?
32Ти, ёльцянда миӈа, ӈабцакаванда тодо’ яха” хэвара” хусувэнда” харта яханда хэва’ ёльць’ мале то. Мань Си”ми ӈопойӈэ хаеӈгуда”. Хуркавна ӈод” Мань ӈопойдм’ нидм’ ӈа”, Нисями Нянани мэ+.
33Нядни таӈгабцом’ хованда” е”эмня тюку Вадини нянда” хэтыбин. Тюку я’ тиркана сидда” мая” ӈате”, хуркавна ӈо” пыхыдада” мэйрамбида”! Маньди я’ тирм’ пирда”левась»+.


17-й пеляда





Иисус’ туё”ма

171Тикы Вадида хэт”махаданда Иисус нув’ няю’ саӈомда ӈэдара, вахалъй”: «Нисёв”, ёльцянда то”ма. Хасава Нюнд юнм’ ӈармдад, Хасава Нюр ӈод” Юнамд ӈармдаӈгу”нив’+.
2Тад ӈо” ӈэсь ӈо”, Пыдар хусувэй хибям’ Ӈудахата ми”йдаси”, Нянда ми”мэхэта Пыда малсяда илам’ мит”нив’+.
3Малсяда илӈгав, тикахав Пыдар Сит – ялнда ӈопой ненэся Нувм’ теневава, тадтикахад Пыдар ӈэдаравэмд – Иисус Христосм’ теневава нив’ ӈа”.
4Няни табэдавы Манзаямд Ёльцевани сер’ Мань я’ ниня Пыдар Юнамд ӈармдав.
5Нисёв”, тедахав’, невхы я’ мидеро”ма’ нерцюна Пыдар Сит ня’ мэ”мы Юнханани’ Сякананд Юнами ӈармда”ма+.

6Пыдар я’ тиркад Няни тавы ненэцяӈг” Нюмд хурка ӈэвам’ ӈадимдев. Тикы ненэця” Пыдар ненэциедась, тедахав’ Мань Няни тайд. Пыдо’ Пыдар ваданд сер’ ӈа”.
7Тедахав’, Пыдар Няни тавы хусувэй ӈамгэ’ Няданд ӈэвахад пыдо’ тенева”.
8Няни тавы Вадид няндо’ хэтын, пыдо’ тикы вади сёнзяндо’ мю’ пэмбидо’. Мань Няданд товами ненэсявна хамэдадо’. Пыдар Си”ми ӈэдараваханд пунрэяд”+.
9Мань пыдо’ е”эмняндо’ хынумдадм’. Я’ тир’ е”эмня нидм’ хынумд”. Ӈопой, Пыдар Няни тавырит е”эмня хынумдадм’, тад ӈо” ӈэсь ӈо” пыдо’ Пыдар ӈавэд+.
10Хусувэй Мань ӈамгэми – Пыдар ӈамгэр, Пыдар ӈамгэр – Мань ӈамгэми. Тадтикахад Мань юнами сидто’ сер’ ӈарма+.
11Маньзяв мале я’ тиркана вунидм’ мы”, пыдъедо’ я’ тиркана ни”им’ мы”. Ӈари” Маньзяв Нянд мий”нидам’. Нисёв”, Пыдар Хэбидян! Няни тавыд Пыдар нюмд няд”мяць лэтамбан”. Мани’ сидни’ тотрев’ пыдо’ ӈобнзер’ ӈэя”+.
12Нянандо’ Мэвани мальӈгана, Пыдар Няни тавы Нюмд няд”мяць сиддо’ ерамбидамзь, Мань лэтрэйн. Хэбидя Падар’ вада’ мал’ ӈадима’ е”эмня ханяӈэхэртадо’ ни яӈгув”, ӈопой, хавндаӈэ таславыридо’ яӈгума”+.
13Тедахав’ Мань Нянд миӈадм’. Я’ тиркана тедари’ Мэвахани тюку вадетини ваде”ян, тикандо’ пыдо’ техэ малханда Маймбабцоми манэтадо’+.
14Пыдар Вадамд Мань няндо’ тэврав, я’ тир’ тер” сиддо’ сэхэда пя”. Пыдо’ ӈо” Мань Си”ни тотрев’ я’ тиркад вуни” ӈа”+.
15Сиддо’ я’ тиркад Ханаванд е”эмня нидм’ хынумд”, сямян вэвакоход сиддо’ Лэтрамбаванд е”эмня хынумдадм’+.
16Пыдо’ ӈод” Мань Си”ни тотрев’ я’ тиркад вуни” ӈа”.
17Ненэсяхана нярумдан”. Ненэсяхав Пыдар вадар ӈэ”нив’.
18Пыдар ханзер” Си”ми я’ тирт’ ӈэдарасан, Мань ӈо” тарем’ сиддо’ я’ тирт’ ӈэдарадм’+.
19Пыдо’ е”эмняндо’ Хар”н Пыхыдами нярумдадм’, тиканда пыдо’ ӈани’ ненэсяхана нярумы” ӈэӈгу”.
20Пыдридо’ е”эмняндо’ нидм’ хынумд”. Вадито’ сер’ Няни пунрёди” е”эмня ӈани’ хынумдадм’.
21Нисёв”, ханзер” Пыдар Нянани мэн, Мань ӈо” тарем’ Нянанд мэдм’, пыдо’ ӈо” ӈобнзер’ ӈэя”. Пыдо’ ӈо” ӈобтарем’ Мани’ нянани’ мэя”, тиканда я’ тир’ тер” Си”ми Пыдар няндо’ ӈэдара”ман’ пунраӈгуд”.
22Пыдар Няни тавы юнм’ Мань няндо’ ми”ӈавась, тикандо’ Мани’ Сидни’ тотрев’ пыдо’ ӈобнзер’ ӈэӈгу”ни”им’.
23Мань нянандо’ мэдм’, Пыдар Нянани мэн. Тиканда пыдо’ ӈули” ӈобнзер’ ӈэӈгу”, я’ тир’ терхав” Пыдар Си”ми ӈэдаравамд хамэдаӈгудо’, ханзер” сиддо’ Мань Си”ни тотрев’ Мэневамд хамэдаӈгудо’.
24Нисёв”, Мань харвабцоми тарця: Няни тавыд Мань мэсь яханани мэб”нандо’ саванё”. Си”ми я’ мидеро”ма’ нерня мэнелӈанаси”, тиканда Нянани мэбто’, Пыдар Няни тавы Юнами манэт”ни”им’+.
25Нисёв”, Пыдар Ненэсян! Я’ тир’ тер” Сит тамна ехэраб” ӈо”, Маньзяв Сит теневадм’, пыдо’ ӈо” Пыдар Си”ми ӈэдара”махаданд ӈани’ тенева”+.
26Мань няндо’ Нюмд хурка ӈэвам’ ӈадимдевась, тамна тяха’ ӈадимдеӈгув. Хурка мэнебцохона Си”ми Мэневар нянандо’ ӈэӈгу, Мань ӈани’ нянандо’ мэӈгудм’»+.








18-й пеляда





Иисусм’ ня”ма”

(Мт 26:47-56; Мк 14:43-50; Лк 22:47-53)

181•Вадида хэт”махаданда, Иисус тохоламбадида няць Кедронм’ нюбета тэл’ тяха’ хая. Таняна ӈоди” пи” вадюлава танявы, Пыда тохоламбадита ня’ таня’ пакалъяд”+.
2Тикы яхана Иисус тохоламбадита ня’ ӈоб’ ма”люрцеты”, ӈадьбята ӈо” Сита хусаравы Иуда тикы ям’ ӈани’ теневадась+.
3Иуда, саю” мандалм’, ӈарка ханондани”, фарисей” манзарани няць тикы ян’ то. Пыдо’ серекабт, ту’ лэё, мирв ня”амба то”.
4Иисусхав, хусувэй ӈамгэ Нямнанда хадкэвахад тенева тарпы”, няндо’ ма: «Хибям’ пюрӈада”?»+
5Пыдо’ Нянда ма”: «Назарет’ тер Иисусм’ пюрӈава”». Иисус няндо’ ма: «Мань Тидм’». Лаханани” поӈгана Сита хусаравы Иуда ӈобтарем’ ну.
6Иисус няндо’ мано”махад: «Мань Тидм’», пыдо’ пуня’ мэдо’, пулыто’ ни’ ха”мыд”.
7Иисус ӈани’ хонрэйда: «Хибям’ пюрӈада”?» Пыдо’ ма”: «Назарет’ тер Иисусм’ пюрӈава”».
8Иисус няндо’ ма: «Мань нянда” мадамзи”: ‹Мань Тидм’›. Си”ми пюркавабта”, нини таня хэя”».
9Хэтвы Вадита ӈадима’ е”эмня Пыда тарем’ мась. Вадада тарцясь: «Няни тавэхэтат ӈобкартамдо’ нидамзь ёс”»+.
10Симон Пётркав’ палыда танявы. Палымда нэкалкая ӈарка ханондана’ хабим’ лада, тика вэняӈы хамда сапа. Тикы хаби нюмда Малх ӈэвы+.
11Иисус Пётарт’ ма: «Палыр сеӈганда паклед, Нисяни тавы хыдяхад ӈэрмандами ӈэрпа”ни вэвав’?»+




Иисус’ ӈарка ханондана’ сякана ну”ма

(Мт 26:57-58; Мк 14:53-54; Лк 22:54)

12•Тадтикахад саю” мандал”, ёнар” саю’ ерв, иудей” манзарана” Иисусм’ ня”мадо’, сярадо’.
13Нюрте”э’ Сита Аннан’ хана”. Тикы ненэць’ Каиафа’ пухуця’ нися ӈэвы. Каиафахав тикы по’ ӈарка ханонданаӈэ таравы+.
14Каиафа иудейха” тарця и’ ӈудм’ хэтвы: «Ӈока ненэцие” екававна, ӈопой ненэць’ хабта сава»+.




Пётр’ Иисусхад таяло”ма

(Мт 26:69-70; Мк 14:66-68; Лк 22:55-57)

15Иисус’ пумна Симон Пётр ялъй”, тадтикахад ӈани ӈопой тохоламбадада ӈани’ Пумнанда хая. Тикы Иисус’ тохоламбадахавм’ ӈарка ханондана теневавэда. Пыда Иисус’ сер’ ӈарка ханондана’ маряд’ мю’ тю.
16•Пётркав нё’ пи’ няна нусь хаи. Тикы’ пуд ӈарка ханонданам’ теневана Иисус’ тохоламбада тарпы”. Нё’ сим’ лэтмбада не хабихина лаханакуро”махаданда Пётарм’ тюледа.
17Нё’ сим’ лэтмбада не хаби Пётарт’ вахалъй”: «Такы Ненэця’ ӈоб” тохоламбадада нин ӈа”?» Пётр тарем’ ма: «Нидм’ ӈа”».
18Тецьванда нид манзарана”, хаби” тум’ пятавы”, ту’ хэвхана нусь пыхыдадо’ юдаби”. Пётр ӈани’ хэвханандо’ нусь пыхыдамда юдабида.




Ӈарка ханондана’ Иисусм’ хонрамба”ма

(Мт 26:59-66; Мк 14:55-64; Лк 22:66-71)

19•Ӈарка ханонданахав Иисусм’ Тохоламбадита нямна, тадтикахад ӈамгэ’ нямна сиддо’ Тохоламбавамда хонрамби.
20Иисус нянда тарем’ ма: «Мань тидпой” я’ тир’ терк” лаханадамзь. Иудей” ӈобт’ ма”люрма’ яха”на – ма”люӈгалава мяд’ мюня, Хэбидя Хардахана ӈоб’ тохоламбасетын. Талехэва няндо’ ӈамгэхэртм’ нидм’ вадецету”+.
21Ӈамгэ Си”ми хонрамбин? Ӈамгэм’ Вадесо”мами намдормэхэт хонрад. Ӈамгэм’ Вадесо”махадани пыдо’ тенева”».
22Тикы Вадида хэт”махаданда, хахая Хэвхананда нувы ӈопой манзаранадо’ Иисусм’ Падухунда питарӈада, тадтикахад тарем’ ма: «Ӈамгэ тарем’ ӈарка ханонданан’ лаханан?»
23Иисус нянда ма: «Вэнзер’ лаханавы ӈэб”нани, вэнзер’ Лахана”мами хэтдава. Сававна лаханавы ӈэб”нани, ӈамгэ’ е”эмня Си”ми ладыбин?»
24Анна сяро”мы Иисусм’ Каиафам’ нюбета ӈарка ханонданан’ ӈэдарада.




Пётр’ Иисусхад яӈор’ таяло”ма

(Мт 26:71-75; Мк 14:69-72; Лк 22:58-62)

25Симон Пётркав тамна ту’ хэвхана нусь, пыхыдамда юдаби. Ненэця” сита хонра”: «Пыдар ӈоб” Пыда тохоламбадада нин ӈа”?» Пётр пыхыдамда пуня’ таялпа вахалъй”: «Нидм’ ӈа”».
26Ӈарка ханондана’ ӈоб” хабида Пётарт’ ма: «Ӈоди” пи” вадюлава яхана Иисус’ хэвхана мань сит нисядм’ манэс”?» Тикы лаханана хаби’ ня’ хам’ Пётр палыхына сападась+.
27Пётркав ӈани’ таялы. Таминда ӈо”, тикы’ пуд харад’ хоркы тёрей”+.




Иисус’ Пилат’ сякана ну”ма

(Мт 26:1-2, 11-14; Мк 15:1-5; Лк 23:1-5)

28•Иудей” Каиафахад Иисусм’ Рим’ ерв’ ервода марят’ ханадо’. Хубтыхы ӈэвы. Пыхыдадо’ сяблавоӈгад, Пасха хэбидя яля’ ӈаварм’ ӈамандо’ е”эмня пыдо’ маряд’ мю’ ни” тю”.
29Пилат няндо’ тарпы”, тарем’ хонарку: «Тюку ненэцям’ ӈамгэ’ е”эмня вомдартамбира”?»+
30Пыдо’ нянда ма”: «Вэвако ненэць’ нивы ӈэбта ӈа”, нянд вунзява” тэвраӈгу”».
31Пилат няндо’ ма: «Нянанда” ханара”, харта” серота” сер’ судера”». Иудей” вахалъяд”: «Маня” нянана” хибяхартм’ хада ни серос”».
32Иисус ханзер” хавамда вадеца, хэтвы Вадита сер’ ӈэванда е”эмня, пыдо’ ӈадьбято’ тарем’ маць+.
33Тикы’ пуд Пилат марьта мю’ ӈани’ тю, Иисусм’ нянда хаӈада, хонрада: «Пыдар иудей” параӈодан?»+
34Иисус нянда ма: «Тикы вадид харт няданд хэтыбадид ни” ӈа”? Ӈули”, ӈани” хибяри” Мань нямнани нянд лаханавэкы”?»
35Пилат тикы вадахата тарем’ вахалъй”: «Мань иудейдм’? Пыдар янд тер” ӈарка ханондани няць няни Сит таць. Ӈамгэм’ хадкэпясан?»
36Иисус ма: «Мань Параӈодадавами тюку я’ тиркад ни ӈа”. Тюку я’ тиркад ӈэвы ӈэбта, Манзаранини Мань си”ми иудей” ервха” ми”моӈгадандо’ нися”ам’ пёдаӈгу”. Тедари’ Мань Параӈодадавами тюкоход ни пере”»+.
37Пилат Нянда ма: «Пыдар параӈоданава!» Иисус ма: «Пыдар тарем’ мананё”, Мань параӈодадм’. Маньзяв ненэсям’ ӈадимдеванзь соядамзь, я’ тирт’ тодамзь. Ненэсяхад ӈэда хусувэй хибя Мань вабцами намдорӈа»+.
38Пилат Нянда ма: «Ненэся, тикы ӈамгэ?»




Иисусм’ хаванзь ми”ма

(Мт 27:15-31; Мк 15:6-20; Лк 23:13-25)

Тикы вадида хэт”махаданда иудейха” ӈани’ тарпаванда сер’ вахалъй”: «Маньзяв тюку Ненэцяӈгана ӈамгэхэрт вэвам’ нидм’ манэс”+.
39Пасха хэбидя яляхана пыдара” нянда” мань ӈоб” ненэцям’ сярвахад ӈэдарамбасетыдамнё”. Тарем’ харвабата”, иудей” параӈодам’ нянда” ӈэдараӈгув?»+
40Тиканда ненэця” ӈани’ тёреяд”: «Пыда нёя ӈа”, Вараввам’ ӈэда”». Вараввахав вэвако мандалёди” ненэцие” поӈгад ӈобто’ ӈэвы.


19-й пеляда


191•Тикахавахад Пилат Иисусм’ ханада, садаванзь табэдада.
2Саю” ӈэтторта пя’ таркахад ӈэва’ ниня мэта сюртяв ӈамгэм’ паӈгалӈа”, тикым’ Ӈэванда ни’ серибтедо’, нярморте”э ембдярм’ Ниндя серибте”.
3Тадтикахад Някунда хэхэя тарем’ лаханорӈа”: «Иудей” параӈода, ӈари” тяха’ мэд!» Тикы” ямбха”на Сяканда ладорпидо’.
4Пилат ӈани’ тарп”махаданда ненэцяӈг” ма: «Теда’ мань нянда” тарпраӈгув. Теневаванда” няюмна Нямнанда мань вэвам’ нидм’ хомбю”»+.
5Тикы’ пуд, Иисус ӈэтторта пя’ таркахад сюртявӈэ паӈгалмы ӈамгэм’ Ӈэванда ниня мэць, нярморте”э паным’ мэць, тарпы”. Пилат ненэцяӈг” ма: «Ти, Тикы Ненэць’».
6Ӈарка ханондана”, манзаранидо’ Иисусм’ манэ”мандо’ сер’ тарем’ тюрыць пэяд”: «Лярць’ пян’ тебарт! Лярць’ пян’ тебарт!» Пилат няндо’ ма: «Ханара”, харта” лярць’ пян’ тебарӈара”. Ӈари” маньзяван Вэвамда нидм’ ху”».
7Иудей” Пилатан’ тарем’ ма”: «Маня” ватова” таня. Тикы ватохонана” Пыда хабта тара. Тад ӈо” Пыда Харта Пыхыдамда Нум’ Нюӈэ сертабида»+.
8Пилат тарця вади намдванда сер’ тамна ханяцей’ сейда хая.
9Пилат марьта мю’ ӈани’ тю, Иисусм’ хонра: «Ханяд ӈан?» Тикы вадахата Иисус ӈамгэхэртм’ ни хэт”.
10Пилат Нянда ма: «Мань няни ӈамгэ нин лахан”? Пыдар ехэранакэн, ӈабцакаванда Сит лярць’ пян’ тебарць ватоми таня, тадтикахад Сит ӈэдара ӈани’ ватоми таня».
11Иисус тикы вадахата тарем’ ма: «Тю”уд тарця ватом’ нивы ӈэб”нанд ня”ам”, Мань нянани ватор таросяӈгусь. Ӈадьбята ӈарка хэбяхахав Си”ми нянд ми”мэхэна ӈа»+.
12Тикы Иисус’ вади” пуд, Пилат Иисусм’ ӈэдаван’ харбилада. Тарем’ ӈэбта ӈод”, иудей” нянда тарем’ тюрылыд”: «Ӈэдараб”нанд пыдар Рим’ параӈода’* сава нян нин ӈэӈгу”. Хусувэй хибя пыхыдамда параӈодаӈэ сертабада, Рим’ параӈода’ тяха’ няю’ нятна».
13Пилат, тарця вади намд”махаданда, Иисусм’ пин’ тарпрада, харта судеӈголава ян’ ӈамды”. Тикы я нюмда «Пэ Сехэры» ӈэвы, еврей’ вадавна «Габбадам’» нюбе”мы.
14Тикы яля Пасха’ нерцюна хамекова яля ӈэвы. Яля’ ер” ӈэвы. Пилат иудейха” тарем’ ма: «Параӈодара” ти».
15Ненэцяӈгав” тарем’ тюрыӈа”: «Ханад, ханад, лярць’ пян’ тебарт!» Пилат няндо’ хонарку: «Параӈодамда” лярць’ пян’ тебартав?» Ӈарка ханондана” ма”: «Рим’ параӈода’ хавна маня” ӈани несэй параӈодава” яӈгу».
16Тадтикахад Пилат Иисусм’ лярць’ пян’ тебарманзь саюху” ми”ӈада.




Иисусм’ лярць’ пян’ тебаро”ма

(Мт 27:32-44; Мк 15:21-32; Лк 23:26-43)

Саю” Иисусм’ ня”махая, ханадо’.
17•Иисус Харта лярць’ пям’ мине, «Ӈэвэйця’ Лым’» нюбета ян’ хая. Тикы я еврей’ вадавна «Голгофам’» нюбе”ӈа.
18Тикы яхана Сита лярць’ пян’ тебарӈа”, Нянанда тамна сидя ненэцям’ тодо’ Хэвувнанда тебарӈа”. Иисусхавм’ еркы лярць’ пян’ тебарӈадо’.
19Пилат Иисус’ нямна ӈэда вади пада, тадтикахад лярць’ пян’ падвэмда ӈыдада. Вада” тарця ӈэвы”: «Назарет’ тер Иисус – Иудей” Параӈода».
20Иисус’ ӈыдёсь’ я маркад ӈаха”на нивы ӈа”, тиканда, ӈока иудей” тикы вади толабавыдо’. Тикы еврей’ вадавна падвы, Рим’ тер’ вадавна падвы, грек’ вадавна падвы.
21Иудей” ӈарка ханондана” Пилатан’ тарем’ ма”: «Иудей” параӈодаӈэ нёр падыбю”. Пыда Харта пыхыдамда иудей” параӈодаӈэ нюмдебавамда пад”».
22Пилат няндо’ ма: «Мале ханзер” падав, тарем’ ӈэӈгу”нив’».
23Саю” Иисусм’ лярць’ пян’ тебаро”махадандо’ Ембдярода ханэйдо’, тет ян’ помнандо’ тяръядо’, хусувэдо’ ембдяро” пелям’ хана. Пыдо’ мюй Имбытата ӈани’ ханадо’. Тикы имбыткав сэдонзяда, тю”уд паӈгалмы ямб ӈэвы.
24Помнадо’ тарем’ лахана”: «Тюку ӈамгэрихивм’ нёхова” ӈадас”, ханяӈэ”на” ӈамгэӈэ ха”мава’ е”эмня матокава”». Хэбидя Падаркана падада вада” тюковна ӈадимя”: «Ембдярони помнандо’ тяръядо’, Имбытани е”эмня помнандо’ матота”»*. Саю” тикы вади” сер’ ӈа”.
25Иисус’ ӈыдёсь’ лярць’ пя’ хэвхана Небяда, Небянда неня, Клопа’ пухуця – Мария, Магдала’ тер Мария нувы”+.
26Иисус’ саӈон’ Небяда ха”мы”, хэвхананда нуна мэнена Тохоламбадамда ӈани’ манэ”манда сер’ Небяханда вахалъй”: «Неӈэй, пыдар хасава нюр тикы, ти»+.
27Тикы’ пуд, Тохоламбадаханда ма: «Небяр ти мэна». Тикыринда ӈо” Тохоламбадада Иисус’ небям’ нянанда ханада.




Иисус’ лярць’ пя’ ниня яӈгуво”ма

28•Сер” серото’ сер’ хая”, Иисус тикахад тенева, тамна тяха’ Хэбидя Падаркана падада вади” тикавна ӈэвам’ тарця вадаха”на ёльцеда: «Ит’ харвадм’»*.
29Уксусхана* панта хыдя тикахана нувы. Губкам’ уксусхана санибтедо’, иссопам’ нюбета пякоця’ таркан’ сярахая*, Иисус’ ня’ варан’ тебребтедо’.
30Уксусм’ Ӈаманда сер’ вахалъй”: «Явнанда хая». Тикы’ пуд Ӈэвада таси’ ха”мы”, индцялма.
31Тикы яля – Хамекова яля* ӈэвы. Тиканда иудей” ервота” еврей” ныланава яляхана вэ’ хэвы” лярць’ пя’ ниня ӈыдё волтамбавыдо’. Тад ӈо” тикы еврей” ныланава яля ӈарка хэбидя яля ӈэвы. Ӈэдо’ малява’ е”эмня, тадтикахад лярць’ пяхад сиддо’ ха”аврава’ е”эмня Пилатм’ хонра”.
32Саю” то”, нюрте”э’ Иисус’ хэвхана ӈыдёда ӈоб” ненэця’ ӈэ маля”, тикы’ пуд нябиюм’ ӈэ ӈани’ малядо’.
33Иисус’ хэван’ тэвыд”, тарем’ сырпато’ Пыда яӈгумы, тиканда Ӈэда нидо’ маль”.
34Ӈоб” саю наряхана Хэвдыда си”йда. Хэвдэхэтата вэя хамдумава, и” хамдумава.
35Тикы серо тикахана сырмы ненэць’ ненэсявна ваде”ядась. Пыда тенева, манэ”мыда, ваде”мы вадида ненэся”, пыдара” пунраванда” е”эмня ӈо” ваде”мы” ӈэ”ни”им’+.
36Хэбидя Падаркана тарем’ пады: «Ӈобкарт Лэхэртада ни мардод”»*. Тикы вада” явнандо’ хая”+.
37Хэбидя Падаркана ӈэда ӈани” вада” тарця”: «Пыдо’ Сидермэхэндо’ сырта”»*.




Иисусм’ сюро”ма

(Мт 27:57-61; Мк 15:42-47; Лк 23:50-56)

38•Тикы” серо” пуд, Аримафея’ тер – Иосиф Иисус’ пыхыдм’ ханава’ нямна Пилатм’ хонра. Иосиф Иисус’ тохоламбада ӈэбта ӈо”, иудейха” сейнда пинава’ нид тале Иисусхана тохолковы. Пилат пуня’ ни ӈа”. Иосиф хая, Иисус’ пыхыдм’ ханада+.
39Никодим ӈобтарем’ ё”йда смирнам’, алоэм’ ӈобт’ тахара”ми няхар” юд’ мян’ килограмам’ сода то. Сяхаӈгав’ Никодим Иисусан’ пи’ турмы+.
40Иисус’ пыхыдм’ ханади’. Пыди’ иудей” сюрва’ мэсы”мана Пыхыдамда ё”йда тахара”махана подадавы тохоцяха”на юйдади’+.
41Иисус’ ӈыдёсь’ яхана ӈоди” пи” вадюлава я танявы. Ӈоди” пи” вадюлава яхана едэйвана сертавы пэ хой’ хоркадё’ пэмб” танявы. Тикы яхана хибяхарт нивы сюру”.
42Тикы яля иудей” ныланава яля’ хамекова яля ӈэвы, тикы пэ хой’ хоркадё’ пэмб” хахая ӈэвы. Ӈадьбяти’ Иисус’ пыхыдм’ тикан’ мэди’.


20-й пеляда





Яӈор’ илел”мы Иисус

(Мт 28:1-10; Мк 16:1-8; Лк 24:1-12)

201•Еврей” си”ив яля’ толырка”на нюртей яля* ӈэвы. Мария ӈули” хубтакохона тамна тид ӈэсь, пэмбад’ ӈэсь’ ян’ хая. Тарем’ сырпата, пэмбад’ ӈэсь’ я’ сихид ӈарка”я пэ хэвня’ мэвы ӈэвы+.
2Тикыринда ӈо”, Симон Пётарк’, Иисус’ мэнена тохоламбадаха’ няю’ сюрмба хая, нянди’ вахалъй”: «Нум’ Ервава” пэмбад’ ӈэсь’ яхад ханавэдо’, ханя’ мэвахандо’ маня” ехэрава”»+.
3Тикы вадита пуд, Пётр, няби Тохоламбадада пэмбад’ ӈэсь’ ян’ хаяха’.
4Пыди’ ӈобкана сюрбыхы’, нябиюм’ Тохоламбадахав Пётркад мерець сюрмби, пыда нянда нерня’ пэмбад’ ӈэсь’ ян’ тэвы”.
5Таси’ вэдерманда сер’ яхана юседани – хальмерм’ пэбта”ми манэ”ӈа. Пэмбад’ ӈэсь’ я’ мюхув’ ни тю”.
6Пуданда Симон Пётр то, пэмбад’ ӈэсь’ я’ мю’ тю. Тарем’ сырпата, яхана юседани – хальмерм’ пэбта”ми манэ”ӈа.
7Тикы’ хавна пэбта”ми” хэвнякуна Иисус’ ӈэва’ ниня ӈэвы ӈокасям’ манэ”ӈа, тикы ӈокась’ харта яхана яӈга тамдалавы.
8Тиканда нерде тэввыюм’ Тохоламбадада пэмбад’ ӈэсь’ я’ мю’ ӈани’ тю. Тикы серо манэсо”махаданда пунрэй”.
9Тад ӈо” пыди’ Хэбидя Падаркана падда вади тамна нидинзь хамэда”. Хэбидя Падаркана Иисус ха”махаданда яӈор’ илелпата тарась+.
10Тадтикахад Иисус’ тохоламбадаха’ ӈани’ пырдари’ мэсь’ яханди’ салъяха’.




Иисус’ Магдала’ тер Мариян’ ӈадиво”ма

(Мк 16:9-11)

11•Марияхав пэмбад’ ӈэсь’ я’ хэвхы пиняна нусь ярӈа. Ярманда сер’ таси’ пэмбад’ ӈэсь’ ян’ вэдерӈа.
12Тарем’ сырпата, сэр” паны мэта сидя нув’ юне ядэлана, Иисус’ пыхыд’ юседа”ма яхана ӈамдыхы’. Ӈобъюм’ Иисус’ ӈэва’ ӈэ”мя’ няюна мэ, нябиюм’ Ӈэта ӈэ”мя’ няюна мэ+.
13Пыди’ нянда вахалъяха’: «Неӈэй, ӈамгэ ярӈан?» Пыда нянди’ ма: «Нум’ Ервани пыхыдм’ ханавы”. Ӈули” нив хамэдамбю”, екар” ханя’ мэдо’».
14Тикы вадида хэт”махаданда маха’ ня’ сылы”, маханда няна Иисус нувы. Тарем’ ӈо”, Тикы Иисус ӈэвам’ нида хамэда”+.
15Иисус нянда ма: «Неӈэй, ӈамгэ ярӈан? Хибямд пюрӈан?» Мария ихинянда Сита ӈоди” пи” вадюлава’ манзаранаӈэ пэрӈа. Ӈадьбята Нянда тарем’ вахалъй”: «Ервэй, пэмбад’ ӈэсь’ яхад пыдар Иисус’ пыхыдм’ хэвня’ ханавы ӈэбат, ман”ма, ханя’ мэсар? Мань ханаӈгув»+.
16Иисус нянда ма: «Мария!» Мария пуня’ Нянда сыло”махаданда еврей’ вадавна вахалъй”: «Раввуни!» Тикы ваданда хамэди” тарця: «Си”ми тохоламбадами».
17Иисус нянда ма: «Си”ми нён ня”амбю”. Маньди тамна Нисяхани тэвувдавэйдм’. Няха”ни хань”, тарем’ ман”, Мань Нисяхани танаӈгув”, пыдара” Нисяханда” танаӈгув”, Мань Нумгани танаӈгув”, пыдара” Нумганда” танаӈгув”»+.
18Магдала’ тер Мария хая, Иисус’ тохоламбадаха” Нум’ Ервм’ манэсо”мамда ваде”ӈа. Иисус’ нянда ваде”мы вади няндо’ хэтыда.




Иисус’ тохоламбадахата ӈадиво”ма

19•Тикыри си”ив яля’ нюрте”э яля’ пэвсюмя’ няна, Иисус’ тохоламбада” иудейха” сейто’ пинава’ нид нёндо’ си пакалмыдо’. Иисус таня’ то, поӈгандо’ нулъй”, тадтикахад вахалъй”: «Таӈгабцоми нянанда” ӈэя!»
20Тикы Вадида хэт”махаданда Ӈудида, Ӈэда, Хэвдыда, няндо’ манэ”лабтэйда. Тохоламбадида Нум’ Ервамдо’ манэ”мандо’ сер’ маид”.
21Иисус ӈани’ няндо’ ма: «Таӈгабцоми нянанда” ӈэя. Ханзер” Нисями Си”ми ӈэдараса, Мань ӈани’ сидда” ӈэдарамбидм’»+.
22Тикы Вадида хэт”махаданда Индта няндо’ пуць ма: «Хэбидя Индадм’ ня”мара”.
23Хибяри’ хэбяхы ха”аврамбабата”, тикы” хэбяха” ха”маӈгуд”. Хибяри’ хэбяхы хаебта”, тикахана тикы” хэбяха” хаевы” ӈэӈгу”»+.




Фома’ нива пунрёва

24Юкад вата сидяхад ӈобто’ Фома, пэрабцада Яхас ӈэвы. Иисус’ турма’ мальӈгана пыда нянандо’ нивы мы”+.
25Тад пуна Иисус’ тохоламбада” нянда ма”: «Маня” Нум’ Ервава” манэ”ӈаваць». Пыда няндо’ тарем’ ма: «Ӈудаха”ната ӈэда еся теби” мерю манэ”мадавэй’, тикы мерёхо” ӈудани тарка’ тебувдавэй’, Хэвдэхэнда ӈудани тебувдавэй’ нидм’ пунраӈгу”».
26Сидндет яля’ хэ”мяхад, Иисус’ тохоламбада” ӈани’ мяд’ мюня мэвы”, Фома нянандо’ мэвы. Нё’ си” паклёб” ӈо”, Иисус таня’ то, поӈгандо’ нулъй”, тадтикахад вахалъй”: «Таӈгабцоми нянанда” ӈэя!»
27Тикы’ пуд Фоман’ ма: «Ӈуданд таркам’ тальняку’ тад, Ӈудини манэс”. Ӈудар тад, Хэвдэхэни тебдед. Тад нерня’ ниня пунрёдан нён ӈа”, пунрёдан ӈа”».
28Фома Нянда ма: «Нум’ Ервами, мань Нумми»+.
29Иисус нянда ма: «Си”ми манэ”манд сер’ Няни пунрэйн? Си”ми манэ”мадавэй’ Няни пунравэхэв ненэсянда ябда»+.
30Иисус Тохоламбадита сыртан’ ӈока хуркари ненадо серо серта. Ханяӈы” сер” тюку падаркана падувдавэй”+.
31Иисус’ Христос’ ӈэваханда пунраванда” е”эмня, Нум’ Ню’ ӈэваханда пунраванда” е”эмня тарця” сер” пады”. Тикан’ пунрабта” Пыда нюмда няд”мяць илам’ ня”маӈгуда”+.


21-й пеляда





Иисус’ си”ив тохоламбадаханда ӈадиво”ма

211Тад пуна Иисус Тивериадам’ нюбета то’* хэвхана тохоламбадахата ӈани’ ӈадимя. Иисус’ ӈадиво”ма тарця ӈэвы+.
2Таняна ма”лёвыдо’ ти”: Симон Пётр, Яхасм’ нюбета Фома, Галилеяхад переня Кана’ тер – Нафанаил, Зеведей’ хасава нюху’*, тадтикахад тамна сидя Иисус’ тохоламбадаха’+.
3Симон Пётр няндо’ ма: «Мань ёрманзь хаядм’». Пыдо’ нянда тарем’ ма”: «Маня” ӈо” нянанд ӈобтарем’ тутава”». Тадтикахад хая”, таминдо’ ӈо” ӈано’ мю’ тияд”. Тикы пи’ ӈамгэхэртм’ ни” хада”.
4Хубтаӈэ хэ”мяхаданда, Иисус то’ вархана нувы. Тохоламбадида Иисус ӈэвамда нидо’ тумда”+.
5Иисус няндо’ ма: «Ӈацекые”, халя таня?» Пыдо’ Нянда ма”: «Яӈгу»+.
6Пыдахавада няндо’ тарем’ вахалъй”: «Поӈгамда” ӈанонда” маханяӈы хэван’ мора”, тиканда халям’ хадаӈгуда”». Пыдо’ поӈгамдо’ модо’. Халя’ ӈока” ӈэва’ нид поӈгамдо’ тюхулць я”мадо’+.
7Тадтикахад Иисус’ мэнена тохоламбада Пётарт’ тарем’ ма: «Тюкоховава” Нум’ Ервава”нё”». Симон Пётркав, Нум’ Ерв ӈэвамда намдванда сер’, тю”уй панымда ёнэнда тяха’ сярахая, ит’ санэй”. Пыда тю”уй панэсявысь+.
8Тад ӈани тохоламбадахав” панта поӈгамдо’ и”мня нюдерць я’ няю’ ӈанута хая”. Тад ӈо” пыдо’ ид’ вар’ няд ӈаха”на нивы” мы”, юр’ мян’ метр’ пиркана мэвы”.
9Я’ ни’ тана”махадандо’ есабарта ту’ ясо манэ”ӈа”, ту’ ясо” ниня халя юседавы, тикы’ хавна нянь’ танявы.
10Иисус няндо’ ма: «Тандая’ хадавы халэда” тэврэйда”».
11Симон Пётр ӈано’ ни’ тий”, тадтикахад ӈарка халяха”на панта поӈгам’ ян’ нюхуледа. Ӈокаханда поӈга’ мюня юркад вата самляӈг ю” няхар” халя ӈэвы. Таӈок халяхана пан”пата ӈо”, поӈгадо’ нивы ӈадду”.
12Иисус вахалъй”: «Таля’ ӈадов”, ӈорӈада”». Ӈобкарт Тохоламбадада Сита хонра я”ма, ханяӈэхэртадо’ ни ман”: «Пыдар хибян?» Пыдо’ Нум’ Ерв Ӈэвахаданда тенева”.
13Иисус няндо’ то, няньм’ ня”махая няндо’ ми”ӈада, халям’ ӈо” ӈани’ няндо’ ми”ӈада.
14Иисус’ ха”махаданда яӈор’ илело”манда пуд, тохоламбадахата теда’ Ӈадиво”мада няхаромдэй Ӈадиво”мада ӈэвы+.




Хувони ӈавламбю”

15Ӈаворо”махадандо’ Иисус Симон Пётарм’ хонра: «Иоанн’ хасава ню – Пётарм’ нюбета, пыдар няхатат ӈарковна Си”ми мэнен?» Пётр тарем’ ма: «Нум’ Ервав, тарем’ ӈэ”нив’, Пыдар Сит мэневахадани теневананё”». Иисус нянда ма: «Хуво”ни сую” ӈавламбан”».
16Нябимдей’ Иисус Пётарм’ ӈани’ хонрада: «Иоанн’ хасава ню – Пётарм’ нюбета, Си”ми мэнен?» Пётр Нянда ма: «Нум’ Ервав, тарем’ ӈэ”нив’, Пыдар Сит мэневахадани теневананё”». Иисус нянда ма: «Хувони ерамбан”».
17Няхаромдэй’ Пыда ӈани’ хонрада: «Иоанн’ хасава ню – Пётарм’ нюбета, Си”ми мэнен?» Пётркав няхаромдэй’ Иисус’ хонаркован’: «Си”ми мэнен?» – ида вома. Тиканда тарем’ вахалъй”: «Нум’ Ервав, Пыдар хусувэй ӈамгэхэд теневананё”, Сит мэневахадани теневананё”». Иисус нянда ма: «Хувони ӈавламбан”.
18Ненэся, ненэся нянд мадм’, ӈацекы ненэць’ ӈэванд мальӈгана, нимд харт сярахая ханя’ харвасетын, таня’ минзетын. Вэсеймгавабат ӈудид вэӈгалаӈгун, ӈани несэй ненэць’ нимд сяраӈгу, ханя’ нин харва”, таня’ сит ханаӈгу».
19Тикы Вадита хараха”на Иисус Пётр’ ханзер” хавам’ ваде”ӈа. Пётр тикы хавахананда Нум’ юнм’ ӈармдаӈгу. Тикы Вадида хэт”махаданда, Иисус Пётарт’ ма: «Пумнани яд”!»+




Иисус’ мэнена тохоламбада

20Пётр пуня’ сылы”. Тарем’ сырпата, Иисус’ мэнена тохоламбада пумнанди’ ялмы”. Сяхаӈгав’ пэвсюмя’ няна ӈавормандо’ ёльцьӈгана, тикы тохоламбада Иисус’ лэмбаран’ ӈэвамда тильтехэя Иисусм’ хонрамбись: «Нум’ Ервава”, хибя Сит хусараӈгу?»+
21Пётр сита манэ”манда сер’, Иисусм’ хонра: «Нум’ Ервава”, тюку нями ханзер” ӈэӈгу?».
22Иисус Пётарт’ ма: «Мань тарем’ харваб”нани, Товани ӈэсонд’ иле хаёд”нив’. Пыдар тикахана ӈамгэ сел таня? Пыдахавар Пумнани яд”»+.
23Некас”* помна тарця вада” нялкара”: «Тикы тохоламбада ни хаӈгу”». Иисусхав тарем’ вунзя ман”: «Пыда ни хаӈгу”». Пыдахавада тарем’ ма”нисяв’: «Мань тарем’ харваб”нани, Товани ӈэсонд’ иле хаёд”нив’. Пыдар тикахана ӈамгэ сел таня?»

24Тикы тохоламбада тикы иле”ми ӈадимде”нидав’, тикы’ нямна нив’ падан”. Маня” тенева, манэ”лабтамбадида ненэся”+.
25Тикы’ хавна Иисус’ ӈани сертавэда ӈока. Тикы’ нямна серото’ сер’ паднаб”, мань ини ядэрабцохона тарця, таӈок падвы падаркат тюку я’ тиркана таӈго я яӈгудась+.







* 1:1Иисус.

* 1:12Тид” тарем’ пады: «Нюмганда».

* 1:19Иоанн’ падвы Маймбабцо Юнхана, тикы” – иудей” ӈэвахана мэна”.

* 1:19Левий’ паӈгхад ӈэда ненэця”. Хэбидя Хардахана нядаӈгода ханонданаӈэ манзарана”.

* 1:21Иудей” Христос’ това’ нерцюна хуркари Нум’ Вади вадети” товам’ ӈатець. Ханяӈы” иудей” Иоаннм’ пон’ ӈатевы Нум’ Вади вадетаӈэ пэрмэдо’ (Мк 6:15).

* 1:23Исайя 40:3. 

* 1:29Ханяӈы ненэй ненэцие” илесь’ яхана «ӈовцяӈэ» нюмдебидо’.

* 1:41Еврей’ вада, хамэдита – «юритевы».

* 1:42Арам’ вада, хамэдита – «пэ».

* 1:42Хамэдита – «пэ».

* 1:46Назарет ӈули” нюдякоця харад ӈэвы. Иисус’ я’ ни’ това’ нерцюна ӈобкарт’ Нум’ Падар’ пеляхана тикы харад’ нямна падда падар” яӈгувы.

* 2:6Еврей” тарця серто’ танявы: ӈавормандо’ нерня ӈудидо’, хыдидо’ халтамба таравы. Тарем’ мэта ито’ яӈга пэхэд сертавы ӈарка хыдя’ мюня сюрсетвы, тарцяри хыдя’ мюня и” няроӈэ хаюрсетвы.

* 2:17Нумд’ ӈэда сё 68:10. 

* 2:23Тид” тарем’ пады: «Нюмганда».

* 3:14Невхы Нум’ Ватоход самляӈг падармана таслаб” (Толыр” 21:4-6 ) Моисей Израиль’ тер Египетхад вэӈго явна минреванда мальӈгана, пыдо’ Нумд’ вадебярць пэвыд”. Тиканда Нум’ ненэцие танараванда е”эмня ӈабтацавэй ямб халы ӈэдара. Израиль’ тер” вэва ӈэвамдо’ хамэда, вадебярць ӈэвадэяд”. Нум’ Моисейм’ няравахад ямб халым’ серта табэда. Тикы’ пуд няравахад сертавы халын’ сырта хусувэй сято”лавы Израиль’ тер мал’ сензӈэ хан”мы.

* 3:15, 20 Ханяӈы ӈудахана падвы падарка”на пады.

* 4:5Невхы Нум’ Ватоход самляӈг падармана таслаб” (Ила’ ӈадиво”ма 33:19 ), Иаков – еврей” тэнз’ нисянато’ нися Авраам’ ню’ ню. Пыда ёндаванда мальӈгана тюку ям’ тэмдавы. Тад пуна тикы яхана хасава нюмда – Иосифам’ яӈгуво”махаданда сюрмэдо’.

* 4:35Палестина яхана нянь’ ӈуво” сэв моёсо”махад тет иры’ хэ”мяхад нянь’ ӈуво” сэв вадё”ми ма”ламбасетыдо’.

* 5:2Хамэдита – «Сянась’ мя”».

* 5:4Ханяӈы ӈудахана падвы невхы падарка”на пады.

* 5:5Няхар” ю” сидндет по’.

* 6:7Рим параӈода я’ ненэй еся. Ӈопой динарий – яля’ недбя.

* 6:31Израиль’ тер” вэӈго явна ёндормандо’ мальӈгана, Нум’ няндо’ ӈэдаравы мутра ӈавар.

* 6:31Египетхад хэ”мя 16:4,  15. 

* 6:46Нум’ Нисям’.

* 6:69Ханяӈы ӈудахана падвы падарка”на тарем’ пады: «Маня” Пыдар Христос ӈэваханд, Нум’ Ню ӈэваханд».

* 7:2Тикы хэбидя яляха”на еврей” харто’ мято’ хаехэя, мято’ хэвхана пя’ таркахат ӈум’ мятамдо’ мярасеты”. Хэбидя ялэ” си”ив яля’ ямбан’ ӈаха”на Египетхад тарп”махадандо’ вэӈго яхана ханзер” иле”мямдо’ тензибтехэя тикы ӈум’ мяка”нато’ илесеты”.

* 7:15Тид” тарем’ пады: «падарм’».

* 7:22Еврей” тарця мэсыто’ танявы: ӈаябэй хасава ӈацекы’ соя”махаданда, сидндетимдей яляхана лэ”морта мал’ ниня ӈэда хобам’ мадабавэдо’.

* 7:35Иудейхад яӈгня ненэцие” тэнз”, грек’ вадавна лаханана”, поӈганандо’ грек” таня”.

* 7:40Ин 1:21.

* 7:42Нябимдей параӈоди” иле”мя 7:12. 

* 8:5Левит 20:10. 

* 8:10Ханяӈы ӈудахана падвы падарка”на пады.

* 8:15Тид” тарем’ пады: «пыхыдавнанда”».

* 8:17Нябимдей Нум’ Вато 19:15,  17:6. 

* 8:38Ханяӈы ӈудахана падвы падарка”на тарем’ пады: «манэ”мыда”».

* 8:51Тид” тарем’ пады: «сяхаӈгарт’ хавам’ нида манэт”».

* 8:59Ханяӈы ӈудахана падвы падарка”на пады.

* 9:8Ӈули” маӈгбада, ненэцяӈгат ӈамгэдамда ханана. Ханяӈы ӈудахана падвы падарка”на «сэвсядаӈэ» пады.

* 9:24Ненэся хамэдита тарця: «Нум’ сякана ненэсям’ ваде”манзь ватор”».

* 9:35Ханяӈы ӈудахана падвы падарка”на «Нум’ Нюӈэ» пады.

* 10:22Хэбидя Харадм’ Несэймда”ма хэбидя яля «Ханукаӈэ» нюмдебидо’.

* 10:34Нумд’ ӈэда сё 81:6. 

* 10:38Ханяӈы ӈудахана падвы падарка”на тарем’ пады: «пунраӈгуда”».

* 11:2Ин 12:3.

* 11:48Ӈани хамэдита тарця: «Хэбидя Хардава” тахабтаӈгудо’».

* 11:50Ханяӈы ӈудахана падвы падарка”на тарем’ пады: «маня” нянана”».

* 12:5Рим параӈода я’ ненэй еся. Ӈопой динарий – манзарана’ яля’ недбя.

* 12:13Арам’ вада. Тид” ӈэда хамэдита тарця: «Сидна” ӈэда”!» Нувм’ савуць мэта вадаӈэ хая.

* 12:14-15 Иерусалим марад’ тер тарем’ нюмдеби. Сион мар” – Иерусалим.

* 12:15Захария 9:9. 

* 12:38Исайя 53:1. 

* 12:40Исайя 6:10. 

* 13:18Ханяӈы ӈудахана падвы падарка”на тарем’ пады: «Нянани няньм’».

* 13:18Нумд’ ӈэда сё 40:10. 

* 15:25Нумд’ ӈэда сё 34:19,  68:5. 

* 16:16Ханяӈы ӈудахана падвы падарка”на пады.

* 19:12Тид” кесарьӈэ пады. Рим’ параӈодам’ кесарьӈэ нюмдебидо’.

* 19:24Нумд’ ӈэда сё 21:19. 

* 19:28Нумд’ ӈэда сё 68:22. 

* 19:29Тикы мирцяда уксусӈэ хэвы няръяна ябе и” ӈэвы.

* 19:29Мк 15:36.

* 19:31Тикы еврей” си”ив яля’ толырка”на матдомдэй яля, луца’ си”ив яля’ толырка”на самлянзимдей яля.

* 19:36Египетхад хэ”мя 12:36;  Толыр” 9:12;  Нумд’ ӈэда сё 33:21. 

* 19:37Захария 12:10. 

* 20:1Луци” си”ив яля’ толырка”на сибимдей яля – воскресенье.

* 21:1Галилея то.

* 21:2Иаковха’ Иоаннха’ (Мк 1:19; 3:17).

* 21:23Нумд’ пунрёда” хасава” помнандо’ нидо’ тарем’ нюмдебавы”.




+ 1:1  Ин 20:28,

+ 1:4 Ин 5:26, Ин 11:25, Ин 8:12, Ин 9:5, Ин 12:46

+ 1:6 Мф 3:1, Мк 1:4, Лк 1:80, Лк 3:2

+ 1:7 Ин 3:26, Ин 5:33, Ин 10:41, Ин 20:31,

+ 1:11 Ин 5:43

+ 1:12 Мф 5:9,

+ 1:13 Ин 3:3,

+ 1:15 Мф 3:11

+ 1:17  Ин 7:19, Ин 14:6

+ 1:18  Ин 6:46,

• 1:19 Мф 3:1-12, Мк 1:2-8, Лк 3:15-17

+ 1:21  Мф 17:12-13, Лк 1:17,

+ 1:31 Лк 1:17

+ 1:32  Мф 3:16, Мк 1:10, Лк 3:22

+ 1:35 Мф 11:2, Мк 2:18, Лк 11:1

+ 1:36 Ин 1:29

+ 1:38 Ин 18:4, Ин 18:7

Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Авва – Арам’ вада, хамэдита «нися, ӈаця»; тарем’ ӈацекы” нисянахато’ нюкуць лаханасеты”. Иисус Христос ӈобтарем’ Нум’ Нисяханда лаханасеты, Пыда пуданда Иисусан’ пунрёда” ӈани’ тарем’ Нумд’ лаханасеты”. (Марк 14:36)




Матфей’ падвы Маймбабцо Юн
Вади” хамэди”
Авель – Адамха’ Еваха’ нябимдей ню. Каин неканда хано”мы хан Нум’ и’ ватон’ нивы” ха”ам”. Авель’ хано”мэхэв Нумгана и’ вато ӈэвы. Тикы’ нид Каин Авельм’ хадавэда. Тикы ненэцие” ила’ техэ малхад нюрте”э’ ненэця’ нямда хада”мада. (Мф 23:35; Лк 11:51)



Авраам


Матфей’ падвы Маймбабцо Юн

Вади” хамэди”



 – Израиль’ ненэцие” нисянато’ нися. Пыда иле”мяда «Ила’ ӈадиво”ма» падаркана пады, 12-ей пеляхад хана 25-ей пеляхана ӈа. Нум’ сита тэравы, тадтикахад ӈобнзер’ ватом’ таславэхэ’. Нум’ Авраамам’ мэта яхаданда Ханаанам’ нюбета хубта ян’ хэсь табэдада. Тикы ям’ Нум’ Авраам’ ню’ нюху” ми”манзь таславэда. Нум’ тэрава’ нерня нюмда Аврам ӈэвы, тад пунахав Нум’ едэй нювм’ – Авраамам’ нянда ми”ӈа. Авраам Саррам’ нюбета пухуцянда ня’ Исаакам’ нюбета хасава нюнди’ соява’ нерня мале ӈока по’ маяӈо хомбихинзь. Тикыри’ пуд хасава нюди’ соясь. Авраам тарем’ Израиль’ тэнзм’ мэти” нисянато’ нисяӈэ, ӈани ё” тер” нисяӈэ хая. Нум’ Падаркана пыда сямянхат Нумд’ пунрёбцода ӈарка, хуркари ненэцие” вэва индо’ ядэрабцо’ таняб” ӈод”, хуркари серото’ таняб” ӈод”, хуркавна ӈод” пыда хусувэй Нум’ табеком’ томдаби. (Мф 1:1; Мк 12:26)





Марк’ падвы Маймбабцо Юн



 – Израиль’ тэнз’ ненэцие” нисянато’ нися. Пыда иле”мяда «Ила’ ӈадиво”ма» падаркана пады, 12 ей пеляхад хана 25 ей пеляхана ӈа. Нум’ сита тэравы, тадтикахад ӈобнзер’ ватом’ таславэхэ’. Нум’ Авраамам’ мэта яхаданда Ханаанам’ нюбета хубта ян’ хэсь табэдада. Тикы ям’ Нум’ Авраам’ ню’ нюху” ми”манзь таславэда. Нум’ тэрава’ нерня нюмда Аврам ӈэвы, тад пунахав Нум’ едэй нювм’ – Авраамам’ нянда ми”ӈа. Авраам Саррам’ нюбета пухуцянда ня’ Исаакам’ нюбета хасава нюнди’ соява’ нерня мале ӈока по маяӈо хоӈаханзь. Тикыри’ пуд хасава нюди’ соясь. Авраам тарем’ Израиль’ тэнзм’ мэти” нисянато’ нисяӈэ, ӈани ё” тер” нисяӈэ хая. Нум’ Падаркана пыда сямянхат Нумд’ пунрёбцода ӈарка, хуркари ненэцие” вэва индо’ ядэрабцо’ таняб” ӈод”, хуркари серото’ таняб” ӈод”, хуркавна ӈод” пыда хусувэй Нум’ табеком’ сертаби. (Марк 12:26)






Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Алоэ – Тикы ӈамдэд’ вэбам’ няялкая мирета ё”йда сибякоӈэ сертабавэдо”. Тикы сибяко таминда ӈамдэд’ нювм’ нюмданда мэ”ӈада. Вэ’ хэвы ненэця’ пыхыдм’ сюрма’ нерня ё”йда сибякохона подадавы тохоцяхана юйдамбавэдо’ (Ин 19:39).

Вади” хамэди” (Лука’ падвы Маймбабцо Юн)
Алтарь – еврей’ ненэцие” хӑнондава я. Таняна Моисей’ Ватовна хӑнондавы”. Иисус’ илева’ мальӈгана хӑӈоӈэ хуркари сармико хадабавыць. Тикым’ Хэбидя Харад’ вад’ мюня сертабиць. Тамальӈгана Хэбидя Хардахана нибтарава’ яхана сававна ӈабтеня юри” ӈабт якэбтамбавыць.

Вади” хамэди” (Марк’ падвы Маймбабцо Юн)
Аминь – Невхы еврей’ вадахана хамэдита тарця: «Ненэся», няби хамэдабцода «Тарем’», «Тарем’ ӈэя». Тикы вадахад туёць пэӈга”, ханяӈэхэ”на тикы вада туё”ма’ пуд хэтыбада. Нум’ Вади ваде”пато’ ӈобтарем’ тарем’ лахана”. Нянда вади намд”махаданда ненэць’ тарця вадахана нянда сер’ ӈэвамда манэ”лабтамби. (Марк 16:20)

Вади” хамэди” (Иоанн’ падвы Маймбабцо Юн)
Арам’ вада – Тикы вада невхы еврей’ вадахад пере, тянёмбовна араб’ тэнзм’ мэта вада’ няку’ ӈа. Тикы вадахана Невхы Нум’ Ватохона ӈэда Даниил’ падвы падар’ пеля пады. Иисус’ илева’ мальӈгана Палестина я’ тер” хусувэй яля’ лахана мэта вададо’ ӈэвы.

Вади” хамэди”
Вавилон – яля’ тарп’ няӈы невхы ӈарка”я мар”, Месопотамияхана (Иракхана) ӈэда ӈарка параӈодадава’ ӈэва мар”. Вавилонхана хуркари” хэхэ” тэнзаха” пунрёвы”. Вавилон’ тер” тюку илӈгы по’ толыр’ пя”ма’ техэ 587-ей похона Иерусалимам’ таӈылмдавы”, тикы’ пуд мале ӈока иудей нянандо’ Месопотамиян’ ханавыдо’. Израиль’ тер” таняна 70 по’ илевы”. Едэй Вато’ по” ӈэби” мальӈгана, Вавилон мар” мале тахабтавы ӈэвы. Едэй Ватохона «Вавилон» вада хамэдита ӈа’ параӈодадава; харвобта, Римха’ Вавилонха’ ӈобто”ласаха’ ӈэвамди’ тасламбавэкы”, Рим ӈобтарем’ едэй ӈарка”я параӈодадава’ ӈэва мар” ӈэвы, Иерусалимам’ таӈылмдавы, хуркари” сядэй” ӈобкана ма”лёва’ я ӈэвы, тикыхына хэбяха сер” ӈока ӈэвы. (Мф 1:11-12; Ӈэд 7:43 )

Вади” хамэди”
Вато/Моисей’ Вато (Закон/Моисеев Закон) – Нум’ Вади вадета Моисей’ сер’ Нум’ Израиль я’ тер” ненэцяӈг” тавы вато. Синайм’ нюбета хой’ ниня Нум’ Моисеян’ ми”мы. Тикы нювм’ ӈод” Нум’ Падаркана ӈэда самляӈг падар” нюбе”ӈадо’, тикы падарка”на тикы вато пады, ханзер” ӈадиво”мада ӈани’ пады. Хэбидя Падар’ нюрте”э самляӈг падарта – Ила’ ӈадиво”ма, Египетхад хэ”мя, Левит, Толыр”, Нябимдей Вато. Тикы вато Израиль я’ тер” ненэцие серото’ сер’ тохоламбавыда, пыдо’ мэта иламдо’, Нумд’ пунрёбцомдо’ тидхалембавэда, сава хурка ӈэвам’, ненэся хурка ӈэвам’ манэ”лабтамбавэда. Моисей’ Ватохона Нум’ харвабцо ненэцяӈг” ӈадибермы. Тэри ӈабцата хэбяхы сертабади ненэцяӈгаби ялри Моисей’ Ватохов ӈэда нида пирас”. Хэбяхыто’ е”эмня танараӈгоховахад Вато сиддо’ ни ӈэдаӈгу”. Ӈадьбята тикы Вато Едэй Ватохона ӈэда Нумгад ха”морта сава ӈамгэхэд яӈга. Пыди’ ӈобнзер’ нихи’ ӈа”. (Мф 5:17, Мк 1:22)



Веельзевул

Вади” хамэди”



 – ӈа’ ӈоб” нюм’. Нум’ вэва саю, хуркари ӈылекы” ерв. Тикы нюм’ Палестинaхана илена Нумгад ерменя ненэцие” ӈарка хэхэндо’ Ваалм’ нюбетахад ӈадимы ӈэва’ сер’ ӈа. (Мф 10:25; Мк 3:22; Лк 11:15)

 – ӈа’ – дьявол’ ӈоб” нюмда. Нум’ вэва саю, хуркари ӈылекы” ерв. Тикы нюм’ Палестинaхана илена Нумгад ерменя ненэцие” ӈарка хэхэндо’ Ваалм’ нюбетахад надимы ӈэва’ сер’ ӈа. (Марк 3:22)

 – еврей’ ненэцие” вадахана дьявол’ ӈани нюм’. Тикы ӈа” ерв.






Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Виноград – Ӈодясавэй пя. Ӈодяхатата ябе идм’ сертаби”. Виноград пи” вадюлава, виноград’ тарка, няданда вадюрта ӈодя”, тадтикахад ӈодяхад сертавы ябе и” Нум’ Падаркана ӈамгэхэв хара явна ӈэда пыдикабтаӈэ ӈоб’ ӈадиберӈа”. Виноград пи” вадюлава Израиль’ ненэцие” пыдикабтаӈэ падсеты (Мф 7:16; Ин 15:1).

Вади” хамэди”
Галилея – Палестина’ ӈэрм’ няна ӈэда я. Ёнаре” по’ ямбан’ тикы ям’ ӈани я’ тер” таӈылмдамбавэдо’. Ӈадьбята таняна ӈани хэхэн’ пунрёда ӈани тэнзм’ мэта ӈока ӈэвы. Иудея’ тер” Галилея’ тер токалпасетвыдо’. Галилеяхана ӈэда Назаретм’ нюбета хардакохона Иисус ябтамбой хасаваӈэ хэбянда ӈэсонд’ илевы. Галилеяхана ӈока и’ хэбиле”мя серо ӈадимдевы. (Мф 4:15, Мк 1:9)

Вади” хамэди”
Галилея то – Галилея яхана ӈэда ӈарка”я сэрцяда то, няданда Иордан яха ня”вота. Тикы тохона халя ӈока, тикы тохона сюдбя мерця” ӈэсь пэрӈа”, ӈадьбята ханяӈы” ямӈэ нюмдебавэдо’. Ӈани ханяӈы” Тивериада тоӈэ/ямӈэ, тамна ханяӈыдо’ Генисарет тоӈэ/ямӈэ нюмдебавэдо’. (Мф 4:18)

Вади” хамэди” (Марк’ падвы Маймбабцо Юн)
Гефсимания – Иерусалим’ марад’ хэвхана Елеон’ хой’ ӈылна ӈэда ӈодясавэй пи” вадюлава я. (Марк 14:32)



Давид

Вади” хамэди”



 – Саул параӈода’ пуд Израиль’ нябимдей параӈодась. Израиль’ параӈодахат юнда сямянхат ӈарка параӈода. Тюку по” толыр’ пэва’ нерня ёнар” по’ пирка”на параӈодаӈэ хэвы. Давид Израильм’ сата параӈодадава яӈэ сертавэда. Янда сейӈэ Иерусалим’ таславы. Тикы серота хавна пыда сайнорць сававна теневана ненэць’ ӈэвы, тадтикахад юнда ӈарка сава вадам’ хомбада ӈэвы. Невхы Ватохона ӈэда «Нумд’ ӈэда сёё» падвы” ӈобто’ пыда ӈэвы. Давид Нум’ ед’ тид” манзаравы, тикы’ е”эмня Нум’ нянда тарем’ ваторавы, пыда нюда тад нерня’ Израиль’ параӈодаӈэ тараӈгу”. Еврей” Нум’ Вади вадета” тарем’ сэвандавы”, сяхаӈгав’ хуна’ мальӈгана Мессия (грек’ вадавна Христос) ё” тер” параӈодаӈэ тараванда. Пыда Давидхад паӈгдёда ӈэӈгу. Ӈадьбято’ Иисусм’ тикы’ хавна Давид’ Хасава Нюӈэ нюмдебавэдо’. (Мф 22:42-45; Мк 2:25)

 – Саул параӈода’ пуд Израиль’ нябимдей параӈодась. Израиль’ параӈодахат юнда сямянхат ӈарка параӈода. Тюку по” толыр’ пэва’ нерня ёнар” по’ пирка”на параӈодаӈэ хэвы. Давид Израильм’ сата параӈодадава яӈэ сертавэда. Янда сейӈэ Иерусалим’ таславы. Тикы серота хавна пыда сайнорць сававна теневана ненэць’ ӈэвы, тадтикахад юнда ӈарка сава вадам’ хомбада ӈэвы. Невхы Нум’ Ватохона ӈэда «Нумд’ Ӈэда Сёё» падвы” ӈобто’ пыда ӈэвы. Давид Нум’ ед’ тид” манзаравы, тикы’ е”эмня Нум’ нянда тарем’ ваторавы, пыда нюда тад нерня’ Израиль’ параӈодаӈэ тараӈгу”. Еврей” Нум’ Вади вадета” тарем’ сэвандавы”, сяхаӈгав’ хуна’ мальӈгана Мессия (грек’ вадавна Христос) ё” тер” параӈодаӈэ тараванда. Пыда Давидхад паӈгдёда ӈэӈгу. Ӈадьбято’ Иисусм’ тикы’ хавна Давид’ Хасава Нюӈэ нюмдебавэдо’. (Марк 2:25)

 – Израиль’ яхана сямянхат юнета парэӈода. Пыда Иуда’ еркархад ӈэда. Пыда ӈани паднана ня’ Нум’ е”эмня ӈэда сё” падар сертась. Ненэця” маянзяси” илевандо’ е”эмня, ирт’ илм’ минева’ е”эмня Давид Нум’ Ватовна илесь. Нум’ тикы’ нямна нянда ваторась: пыда перенида пили” пон’ Израиль’ парэӈодаӈэ тараӈгу”. Еврей Нум’ Ватом’ минрена” мамыць: Нум’ Тэравы Парэӈода Давид’ еркархад ӈэӈгу.






Матфей’ падвы Маймбабцо Юн
Вади” хамэди”
Давид’ Ню (Сын Давидов) – тид” Давид параӈодахад паӈгдёда. Еврей” Христосм’ – Мессиям’ тарем’ нюмдебавы”. Пыдо’ тид” Давид параӈодахад паӈгдёваханда ӈули” пунрёвы”. Ӈадьбято’ тарем’ толабавэдо’. Ненэцие ӈэдаванзь Нум’ параӈодаӈэ тэравы. Израиль яхана пон’ ӈатевэдо’. (Мф 1:1; Мк 10:47)

Вади” хамэди” (Марк’ падвы Маймбабцо Юн)
Давид’ Хасава Ню (Сын Давидов) – Тид” Давид параӈодахад паӈгдёда. Еврей” Христосм’ – Мессиям’ тарем’ нюмдебавы”. Пыдо’ тид” Давид параӈодахад Паӈгдёваханда ӈули” пунрёвы”. Ӈадьбято’ тарем’ толабавэдо’. Ненэцие ӈэдаванзь Нум’ параӈодаӈэ тэравы. Израиль’ яхана пон’ ӈатевэдо’. (Марк 10:47)




Матфей’ падвы Маймбабцо Юн
Вади” хамэди”
Даниил – Невхы Вато’ мальӈгы Нум’ Вади вадета. Даниил’ падвы падаркана ила’ мал’ нямна падвы ӈока, тарем’ пады: вэнзу” ныхы” Нумд’ пунрёда ненэцяӈга”на сайнорць пэӈгуд”, Нум’ сиддо’ таӈылмдаӈгу. Тикы падаркана ненэця’ ихиня хамэдава’ техэ сэвнда”ма ӈока. (Мф 24:15)

Вади” хамэди”
Дидрахма – ненэйхад сертавы сидя драхма’ мян грек’ еся, статир’ пеля. Сидя юдм’ потахад пясь, тикахад ӈарка хусувэй хасава, похона сидя драхмам’ Хэбидя Хардан’ ӈэва’ мирӈэ салдамбабата таравы. Ӈадьбята тикы Хэбидя Харад’ ӈэва’ мирм’ «дидрхмаӈэ» нюмдебавэдо’. Сидя драхма – сидя динарий’ мян. (Мф 17:24)



Динарий


Матфей’ падвы Маймбабцо Юн

Вади” хамэди”



 – Рим параӈодадава’ ненэй еся. Ӈопой динарий – манзарана’ яля’ недбя, ӈопой драхма’ мян. (Мф 18:28; Лк 20:24)

 – тикы ненэй манорэця еся Рим’ ерводавахана мэ”мысь. Тикы ӈопой яля’ недбя ӈэвы.

Вади” хамэди”
Драхма – ненэйхад сертавы грек’ еся, ӈопой динарий’ пир. Сидя драхма «дидрахмам’» нюбе”мы. Ӈопой «статир» тет драхма’ мян еся. (Мф 24:19; Лк 15:8-9)



Еврей”

Вади” хамэди”



 – тикы ненэця” Иаковахад ӈадимы”. «Еврей”», «иудей”» вадаха’ хамэдабцоди’ ӈоб’ ня’ ӈаха’. Тарця” хараха”на «еврей”» вада хамэдабцода несэйрка, «еврей”» хамэдабцода ненэцие” тэнз. «Иудейхав”» хэбяхам’ пилюта”, хэхэн’ пунрёда”. (Мф 10:4; Ӈэд. 6:1 )

 – Тикы ненэця” Иаковахад ӈадимы”. «Еврей”», «иудей”» вадаха’ хамэдабцоди’ ӈоб’ ня’ ӈаха’. Тарця” хараха”на «еврей”» вада хамэдабцода несэйрка, «еврей”» хамэдабцода ненэцие” тэнз. «Иудейхав”» хэбяхам’ пилюта”, хэхэн’ пунрёда”.





Еврей” ныланава яля

Вади” хамэди”



 (суббота) – еврей” хэбидя яля. Еврей” тэнз’ си”ив яля’ толырка”на сибимдей яля, Нумд’ тэравы яля. Моисей’ Ватохона тарця, тикы яля ӈарханда Нум’ ед’ ӈэбта тара. Тикы яля’ манзара ни серос”. Тикы яля’ еврей” туё”мандо’ е”эмня, Хэбидя Падарм’ толабавандо’ е”эмня ма”люӈгалава мякана ма”люрцеты”. Еврей” едэй ялядо’ хаерад’ падиркад пэӈга, ӈадьбято’ пыдо’ нянандо’ самлянзимдей яля’ (еврей” си”ив яля’ толырка”на матдомдэй яля’) хаерад’ падир’ пуд, еврей” ныланава яля’ хаерад’ падир’ нерцю’ манзара ни” серос”. Фарисей” Едэй Вато’ по” ёльцьӈгана серото’ сер’ еврей” ныланава яляхана ниня сертабавандидо’ серодо’ падвы”. Тикы серодо’ ватондо’ сер’ ӈэва’ е”эмня ёльце сырмы”. (Мф 12:1-5; Мк 1:21; Лк 4:16; Ин 5:9; Ӈэд 1:21 )

 (суббота) – Еврей’ хэбидя яля. Еврей’ тэнз’ си”ив яля’ толырка”на сибимдей яля, Нумд’ тэравы яля. Моисей’ Ватохона тарця, тикы яля ӈарханда Нум’ ед’ ӈэбта тара. Тикы яля’ манзара ни серос”. Тикы яля’ еврей” туё”мандо’ е”эмня, Хэбидя Падарм’ толабавандо’ е”эмня ма”люӈгалава мякана ма”люрцеты”. Еврей” едэй ялядо’ хаерад’ падиркад пэӈга, ӈадьбято’ пыдо’ нянандо’ самлянзимдей яля’ (еврей” си”ив яля’ толырка”на матдомдэй яля’) хаерад’ падир’ пуд, еврей” ныланава яля’ хаерад’ падир’ нерцю’ манзара ни” серос”. Фарисей” Едэй Нум’ Вато’ по” ёльцьӈгана серото’ сер’ еврей” ныланава яляхана ниня сертабавандидо’ серодо’ падвы”. Тикы серодо’ ватондо’ сер’ ӈэва’ е”эмня ёльце сырмы”. (Марк 1:21)






Матфей’ падвы Маймбабцо Юн
Вади” хамэди”
Едэй Вато (Новый Завет) – Иисус’ сер’ Нум’ ненэцяӈг” ми”мы Вато. Невхы Ватон’ манэць, тикы Вато сямян я’ тер’ е”эмня, хусувэй Иисус Христосан’ пунравы’ е”эмня таня. Тикы ватора”ма’ нямна, Иисус’ нямна падвы мале сян падар” ӈобтарем’ «Едэй Ватом’» нюбе”ӈа. (Мф 26:28; Евр 8:8 )

Вади” хамэди” (Марк’ падвы Маймбабцо Юн)
Елеон’ хой (Елеонская гора) – Иерусалим’ хэвхана ӈэда ламдик хой; ниданда харад’ паской ӈэвада ӈарханда ӈади. Хой’ панахана Гефсимания’ ӈоди” пи” вадюлава я ӈа. Ненэсянда тюкохона Нум’ Падаркана ӈэда невхы иле”мя” ӈадивормы”: Христос тикы я’ ниня ила’ мал’ нямна лаханавы, тикы яхана Сита ня”мавы”. (Марк 11:1)

Вади” хамэди”
Ервода мар” (претория) – Рим параӈодадавахад ӈэдаравы ерв’ ервода мар”. Мале сян хардада ӈэвы. Тикы” поӈгана саю” мэлава, сяролава танявы. (Мф 27:27)

Вади” хамэди”
Ервода ӈамдёсь’я (престол) – параӈода ӈэбта ӈод”, ӈани хибяри ӈарка ерв” ӈэбто’ ӈод” ервода мэта, параӈода ныхында, ӈарка ӈэванда манэ”лабт. «Вато’ Ларас», нябинзер’ хамэда, Нум’ Ерв’ мэта ӈамдёсь’ я. (Мф 5:34, 23:22)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Закон – Моисей’ Вато. Тарем’ ненэця вадавна нюмдебада. Моисей’ Вато тикы самляӈг ӈавхы Библия’ падар”. Тикы падарка”на пады ханзер” Нум’ яндирм’ ӈадимдеса. Тамна Нум’ Ватовна илени” нямна пады. Пыдо’ Нум’ вабцьм’ намдорӈаць, Нум’ Ватом’ нёдаць. Тамна ӈани’ тикы’ нямна хэтывы: ханзер” Еврей” ненэця” ӈадимы”, Египет’ яхана сиддо’ таӈылмдамбиць, Нум’ сиддо’ ӈэдараса, Палестина’ ям’ няндо’ ми”ӈась. Тикы падарка”на ю” сямянхат тарана табеко” ӈа”. Тамна ӈока” ил’ нямна ӈэда табеко” пады”. Ӈадьбянда мал’ самляӈг падар” «Ватом’» нюбеӈа”. Еврей” пунрёвахана Моисей’ Вато сямянхат тарана падар” ӈэвы. Мал’ табеку саць нёдаб” тарась. Мал’ тарана табеку ненэця” теневабто’ Нум’ Моисеян’ хэтыдась. Моисей еврей ненэцие Египет яхад тарпрэйда. Ӈадьбянда тикы падар” нюмдевы: «Моисей’ Вато».




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Законники, книжники – Моисей’ Ватом’ пэртя”, Моисей Вато’ тохолкода”. Тикы ненэця” сававна Моисей’ Ватом’ теневаць, ненэцяӈг” хэтбидонзь. Пыдо’ тянёць. Ӈани” ненэця” сиддо’ ӈарциеӈаць.




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Зилот” – ӈани” еврей” пыхыдадо’ тарем’ нюмдебавы”. Пыдо’ харто’ Нумд’ пунрёвамдо’ хэхэхэ” пунрёдахат саць сахарамбавы”. Зилот” Рим’ саювха”на сайнорман’ харваць, тарем’ харто’ хибидо’ ӈэдаван’ харваць. Хадри’ ӈод” Симон зилотхат ӈэдакы. Пыда Иисус’ юкад вата сидя апостолась.




Матфей’ падвы Маймбабцо Юн
Вади” хамэди”
Иаков – Исаакаха’, Ревекаха’ нюдя ню. Иаков Исавм’ нюбета яхас” няхаданда хаця пуда соявы. Тарем’ ӈод” Нум’ Иаковм’ тэравы. Ӈадьбята Иаков ӈарка нюӈэ толёвы. Юкад вата сидя хасава нюхуданда еврей” юкад вата сидя паӈг ӈадимы. Нум’ Иаковм’ едэйвана «Израильӈэ» нюмдевэда, тамна тяха нюта ню” – еврей’ тэнзм’ мэта ненэця” «Израильм’» нюбе”ла”. Пуна тикы нювм’ ӈани ненэця” ӈод” нюбе”мэдо’. Иисус’ ӈэдаравы” ӈопойдо’ тикы нювм’ нюбе”мы. (Мф 1:2; 8:11)

Вади” хамэди”
Иеремия – тюку по”на” толыр’ пя”ма’ тэхэ сибимдей, матдомдэй юр” по’ мальӈгы илевы Нум’ Вади вадета. Тикы сэвнда”мита соходо’ тарця”: Израильм’ хэбяхыда хае хаё”мя, Израиль’ хэбяхыда нибта хае”, вад’ тованда вэва яля’ нямна ярмада. (Мф 2:17)



Иисус


Матфей’ падвы Маймбабцо Юн

Вади” хамэди”



 – Нум’ Ню’ нюм’. Еврей’ вадавна «Иешуа». Хамэдита «Ӈэдаӈгода», няби хамэдита «Нумма” – маня” Ӈэдаӈгодава”». Ӈани пэрабцада тарця: Иисус Христос, Нум’ Ню, Ненэця’ Ню, Давид’ Ню. (Мф 1:21; Мк 1:1)

 – Нум’ Ню’ нюм’. Еврей’ вадавна «Иегошуа». Хамэдита «Нум’ няд”ма», няби хамэдита «Ӈэдаӈгода». (Марк 1:1)






Иисус Христосʼ яʼ тирʼ ниня илеваʼ малвӈгы Иерусалим мар

Иисус Христосʼ яʼ тирʼ ниня илеваʼ малвӈгы Иерусалимʼ Хэбидя Харад

Иисус Христосʼ яʼ тирʼ ниня илеваʼ малвӈгы Палестина я


[image: ./images/NenMap1.jpg] 




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Илело”ма – Едэй Нум’ Вато’ ӈадиво”ма мальӈгана еврей’ тэнзм’ мэти” ӈокаюм’ пелядо’ пудана судеӈгова яляхана хусувэй ненэця’ яӈор’ илелман’ пунрёвы”. Иисус’ яӈгумы ненэцие яӈор’ илебте”мяда, Харта илело”мада сямянхат ӈарка мутра сер” ӈэвы” (Мф 22:30-31; Ин 21:14).



Илия


Матфей’ падвы Маймбабцо Юн

Вади” хамэди”



 – Израиль’ ва”лёй Нум’ Вади вадета («3-эй Параӈодадавахана» ӈэда 17-ей пелян’, тамна тяха’ сыр”). Нум’ Падаркана тарем’ пады, пыда иленаӈэ нув’ ня’ ханавы ӈэвы. Ӈадьбято’ еврей” яӈор’ я’ ни’ тэвваханда пунрёвы” (Малахия’ падвы падарт’ сыр” – 4:5). Илия’ индадм’, ныхым’ мэць Хэхэдаӈгода Иоанн ненэцяӈг” вад’ тованда Иисусм’ ваде”манзь то. Илия вэнзу параӈода – Ахав’ ёльцьӈгана Нум’ Вади вадетаӈэ таравы. Нум’ Вади вадета Малахия’ вадавна Илия Иисус’ това’ нерцюна тобта тарась. (Мф 11:14; Мк 6:15)

 – Израиль’ ва”лёй Нум’ Вади вадета («3 эй Параӈодадавахана» ӈэда 17 ей пелян’, тамна тяха’ сыр”). Нум’ Падаркана тарем’ пады, пыда иленаӈэ нув’ ня’ ханавы ӈэвы. Ӈадьбято’ еврей” яӈор’ я’ ни’ тэвваханда пунрёвы” (Малахия’ падвы падарт’ сыр” – 4:5). Илия’ индадм’, ныхым’ мэць Хэхэдаӈгода Иоанн ненэцяӈг” вад’ тованда Иисусм’ ваде”манзь то. Илия вэнзу параӈода – Ахав’ ёльцьӈгана Нум’ Вади вадетаӈэ таравы. Нум’ Вади вадета Малахия’ вадавна Илия Иисус’ това’ нерцюна тобта тарась. (Марк 6:15)

 – Ӈоб” юнда ядэрта Нум’ Вади вадета ӈэвы. Маймбабцо Юнхана падда” сер” ӈадимя’ нерцюна 800 по’ тяхана илевы. Иудей” Пудана Судеӈгова Яляхана Илия’ тован’ пунры” (Ин 1:21).






Матфей’ падвы Маймбабцо Юн
Вади” хамэди”
Иона – Нум’ Вади вадета. Невхы Ватохона ӈэда Иона’ падвы падар” Нум’ сита Ниневиян’ ӈэдара”ма’ нямна ӈа. Ниневия – Израиль’ тер таӈылмдамбада Ассирия параӈодадава’ няхатата ӈарка мар”. Иона Нум’ табекон’ нивы намд”, Ниневияхад няби я’ вэт’ и”мана хунота пявэда. Нумгав’ ӈанохонда сата мерцям’ ӈэдаравы, сюдбяко халям’ Ионам’ нихиманзь ӈэдаравы. Халя’ сёнзя’ мюня няхар” яля’ мэ”махаданда, халя сита тодвы. Тикавахад Иона Ниневиян’ хэвы. (Мф 12:39-41)




Матфей’ падвы Маймбабцо Юн
Вади” хамэди”
Иосиф – 1. Иаков’ юкад вата сидя нюта ӈопойдо’; няданда Израиль’ ненэцие” сидя паӈг ӈадимэхэ’: Ефремха’ Манассияха’ (Ср. Ила’ 37-41). Пуна тикы нювм’ ӈока ненэць’ нюбе”мэда. (Ӈэд 7:9 ) 2. Иисусм’ соявы Мария’ вэсако. Та’ мальӈгы еврей” мэсыка”на сита Иисус’ нисяӈэ толабавы”. (Мф 1:16) 3. Аримафея’ тер Иосиф – серо тасламбади” мандалкад ӈэда, Иисусан’ пунравы сава илена ненэць’. Иисус’ пыхыдм’ лярць’ пяхад ха”авра”махадандо’ сюрмы, ти ӈэда. (Мф 27:57)



Ирод Антипа


Матфей’ падвы Маймбабцо Юн

Вади” хамэди”



 – Ирод ӈарка параӈода’ хасава ню. Тюку илӈгы по’ толыр’ пя”ма’ техэ 4-ей поход хана тюку илӈгы по’ 39-ей по’ ӈэсонд’ Галилея яхана, Перея яхана параӈодаӈэ таравы. Хэхэдаӈгода Иоанн сита папанда нехэна тэри ватоси” илеванда е”эмня тэдормы. Ӈадьбята Ирод сита сяра, тадтикахад хада табековы. Пыда пон’ нись мы” Христосм’ судебава’ мальӈгана хомбавэда. (Мф 14:1; Мк 6:14)

 – Ӈарка параӈода Ирод’ хасава ню. 4 ей поход хана 39 ей по’ ӈэсонд’ Галилея’ яхана, Перея’ яхана параӈодаӈэ таравы. Хэхэдаӈгода Иоанн сита папанда нехэна тэри ватоси” илеванда е”эмня тэдормы. Ӈадьбята Ирод сита сяра, тадтикахад хада табеко. Пыда пон’ нись мы” Христосм’ судебаванда мальӈгана хомбавэда. (Марк 6:14)






Матфей’ падвы Маймбабцо Юн
Вади” хамэди”
Ирод ӈарка параӈода (Ирод Великий) – иудей” параӈода, тюку илӈгы по’ толыр’ пя”ма’ техэ 37-ей поход пясь 4-ей по’ ӈэсонд’ Палестина’ ӈардавна ерводавы. Иисус Христос’ соя”махад Вифлеемхана соявы хасава ӈацекы хадаванзь табеком’ ӈэдаравы, ти ӈэда. (Мф 2:1-3)




Матфей’ падвы Маймбабцо Юн
Вади” хамэди”
Исаак – Авраамха’ Сарраха’ хасава ню, Исавха’ Иаковха’ нися, еврей” нися’ нися. (Мф 1:2; Мк 12:26; Ӈэд 7:8 )

Вади” хамэди”
Исаия – Невхы Ватохона сямянхат юнда ядэрта Нум’ Вади вадета, тюку илӈгы по’ толыр’ пя”ма техэ сидндетимдей юр” по’ мальӈгана илевы. Иисус Христос’ я’ ниня соявахад си”ив юркад вата по’ тяхана Иисус Христос’ илӈгана ӈэванда серо” нямна сэвнда лаханавы. (Мф 3:3; Мк 1:2)

Вади” хамэди” (Марк’ падвы Маймбабцо Юн)
Исайя – Невхы Нум’ Ватохона сямянхат юнда ядэрта Нум’ Вади вадета. Иисус Христос’ я’ ни’ соява’ нерцюна – 700 по’ вата нерцюна Пыда мэ”манда Иламда ваде”мы. (Марк 1:2)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Иссоп – Лярцьнена ӈамдэ”, иудей” нибтараб”нандо’ мэтадо’ ӈэвы. Ханондана” тикы ӈамдэ’ вэбам’, таркамда хан’ вэян’ палабтамбавэдо’, тадтикахад ненэцям’, хуркари ӈавори няромандо’ е”эмня тикы икана нибтарпа пюбарпавэдо’ (Ин 19:29).



Иудей”


Матфей’ падвы Маймбабцо Юн

Вади” хамэди”



 – ӈули” нюрте”э’ Иуда’ паӈгхад ӈэда ненэцие тарем’ нюмдебавы”. Тикы ненэця” Иаков’ ӈоб” хасава нюхуд – Иудахад ӈэвы”. Едэй Вато’ ёльцьӈгана хусувэй еврейм’ тарем’ нюмдебиць. Иоанн’ падвы Маймбабцо Юнхана «иудейӈэ» еврей’ тэнзм’ мэти” ерво тарем’ нюмдеби”. (Мф 28:15; Ин 5:18)

 – Ӈули” нюрте”э’ Иуда’ паӈгхад ӈэда ненэцие тарем’ нюмдебавы”. Тикы ненэця” Иаков’ ӈоб” хасава нюхуд – Иудахад ӈэвы”. Едэй Нум’ Вато’ ёльцьӈгана хусувэй еврейм’ тарем’ нюмдебиць. Иоанн’ падвы Маймбабцо Юнхана «иудейӈэ» еврей’ тэнзм’ мэти” ерво тарем’ нюмдеби”. (Марк 7:3)






Матфей’ падвы Маймбабцо Юн
Вади” хамэди”
Иудея – Палестина’ ядембадаюм’ няӈы пеляда. Тикы ям’ Иуда’ нюмна нюмдевэдо’. Израиль яхана илени” ханяӈы” ненэця” Иудахад паӈгды”. (Мф 3:5; Мк 1:5)

Вади” хамэди” (Марк’ падвы Маймбабцо Юн)
Иудея’ я – Палестина’ ядембадаюм’ няӈы пеляда. Тикы ям’ Иуда’ нюмна нюмдевэдо’. Израиль’ яхана илени” ханяӈы” ненэця” Иудахад паӈгды”. (Марк 1:5)

Вади” хамэди” (Марк’ падвы Маймбабцо Юн)
Корван – Хэбидя Хардан’ Нум’ ед’ тэри ми”мы ӈамгэ: ненэць’ илебцянда пелям’ Хэбидя Хардан’ тэри миць тасла пир”мэда, хуркавна ӈо” ханяӈэхэ”на тикы ми”мы ӈаворида мэць пир”мэда. Иисус тикы’ нямна ӈэда тарця иле”мям’ ваде”мы. Ханяӈэхэ”на ненэць’ ӈаворида Хэбидя Хардан’ мисо”махаданда вэсэймы нисяхаюта небяхаюта няд инямда ныкалмэӈэ пэрмэда. (Марк 7:11)

Вади” хамэди”
Ладан – тырабтавы, ӈояк хомбада пя’ хадэ”. Парадаб” ё”йда якэда ӈадиберӈа. Ладан’ якэм’ мэ”ма Хэбидя Мякана, тад пуна Иерусалим’ Хэбидя Хардахана ханондава’ тэнз ӈэвы. Тарця ё”йда хадэсо” ӈани нюмдо’ – фимиам. (Мф 2:11; Ӈад 18:13 )

Вади” хамэди” (Лука’ падвы Маймбабцо Юн)
Левит” – Хэбидя Хардахана манзарана”. Пыдо’ Хэбидя Хардахана сёхо”на Нувм’ саву”ӈаць, хуркари сармико хӑнӈэ хамадаванзь нядабиць, тамна ӈани серка”на нядаӈгуць. Пыдо’ Моисей’ Ватом’ тохоламбиць, ненэцие тохоламбиць. Пыдо’ Левий’ еркархад ӈаць. Валакада Левийхат переняха” тикым’ сертаба нензо”ӈась. Еврей” юкад вата сидя еркарто’ ӈэвысь. Ӈопойдо’ Левий’ еркархад миӈась. Тарем’ «левит» нюм’ ӈадимы.

Вади” хамэди” (Марк’ падвы Маймбабцо Юн)
Легион – Рим’ параӈода’ саюхат ӈобт’ ма”лёвы саю” мандалм’ тарем’ нюмдебавы”. Ӈопой’ легионхана мат” ёнар’ мян’ ядна” саю” ӈэвы”. (Марк 5:9)



Лярць’ пя


Матфей’ падвы Маймбабцо Юн

Вади” хамэди”



 (крест) – Иисус Христос’ илева’ мальӈгана Рим параӈодадава’ яхана ватом’ мадабавы сямянхат вэнзу ненэцие хадабава’ е”эмня мэта ӈамгэри ӈэвы. Тикы ян’ палмы ӈарка”я пя ӈэвы. Ермнанда няр ӈэда пяда танявы, ӈобнзер’ тикы пяха’ лярциневэхэ’. Судевым’ лярць’ пян’ маномбавэдо’, ханяӈэхэ”на тикы пян’ тебарпавэдо’. Тикахана маяндорць янамбовна хаванзь хаебавэдо’. Тарця судеӈгова сямянхат пилкабтада сядм’ хадабада танараӈгова ӈэвы. Тикы маяндорць яханда ненэць’ вад’ ӈыдёванзь пямда харта минребта таравы. Вада’ хара «хари” лярць’ пям’ минева» тюку серкад ӈадимы. Иисусм’ ӈыда”ма’ пуд тикы судеӈгова пя Иусус’ сер’ ханяцей’ ила’ ненадумда”маӈэ, ӈэдаӈгова’ ненадумда”маӈэ хая. (Мф 10:38; Мк 15:13)





Марк’ падвы Маймбабцо Юн



 (крест) – Иисус Христос’ илева’ мальӈгана Рим’ параӈодадава яхана ватом’ мадабавы сямянхат вэнзу ненэцие хадабава’ е”эмня мэта ӈамгэри ӈэвы. Тикы ян’ палмы ӈарка”я пя ӈэвы. Ермнанда няр ӈэда пяда танявы, ӈобнзер’ тикы пяха” лярциневэхэ’. Судевым’ лярць’ пян’ маномбавэдо’, ханяӈэхэ”на тикы пян’ тебарпавэдо’. Тикахана маяндорць янамбовна хаванзь хаебавэдо’. Тарця судеӈгова сямянхат пилкабтада сядм’ хадабада танараӈгова ӈэвы. Тикы маяндорць яханда ненэць’ вад’ ӈыдёванзь пямда харта минребта таравы. Вада’ хара «хари” лярць’ пям’ минева» тюку серкад ӈадимы. Иисусм’ ӈыда”ма’ пуд тикы судеӈгова пя Иусус’ сер’ ханяцей’ ила’ ненадумда”маӈэ, ӈэдаӈгова’ ненадумда”маӈэ хая. (Марк 15:13)





Маймбабцо Юн


Матфей’ падвы Маймбабцо Юн

Вади” хамэди”



 (Евангелие) – тикы юн Ӈэдаӈгода Иисус Христос’ нямна ӈа, ханзер” сояса, ханзер” манзараса, ханзер” ненэцие тохоламбасада, ханзер” яӈгумза, тадтикахад ханзер” яӈор’ илесь”, тикы’ нямна ӈа. Тад пуна мале сян по хэ”мяхат Иисус’ ила’ нямна ӈэда тет падарм’ «Маймбабцо Юнӈэ» нюмдеба пядо’. (Мф 4:23; Мк 1:1; Ӈэд 15:7 )





Марк’ падвы Маймбабцо Юн



 (Евангелие) – Тикы юн Ӈэдаӈгода Иисус Христос’ нямна ӈа, ханзер” сояса, ханзер” манзараса, ханзер” ненэцие тохоламбасада, ханзер” хаса, тадтикахад ханзер” яӈор’ илелца, тикы’ нямна ӈа. Тад пуна мале сян по хэ”мяхат Иисус’ ила’ нямна ӈэда тет падарм’ «Маймбабцо Юнӈэ» нюмдеба пядо’. (Марк 1:1)





Малсяда ил’


Матфей’ падвы Маймбабцо Юн

Вади” хамэди”



 (жизнь вечная) – Едэй Ватохона пили” я’ ниня сававна илева’ нямна ни паду”. Едэй Ватохона Нувм’ няд”мяць маянзяда сомбой ила’ нямна пады. Тикы ил’ едэй я’ тир’ ниня ӈэӈгу. Тарця илӈгав Нумд’ пунрёдахаваха”на я’ ниня мэнахандо’, тамна я’ ниня хавандо’ нерня пэӈга. Ӈули” пуданахавахана Нум’ Нянда пунрёдаха” иландо’ я’ ниня суса”махад малсяда илам’ мита. (Мф 19:16; Мк 10:17)





Марк’ падвы Маймбабцо Юн



 (жизнь вечная) – Едэй Нум’ Ватохона пили” я’ ниня сававна илева’ нямна ни паду”. Едэй Нум’ Ватохона Нувм’ няд”мяць маянзяда сомбой ила’ нямна пады, Тикы ил’ едэй я’ тир’ ниня ӈэӈгу. Тарця илӈгав Нумд’ пунрёдахаваха”на я’ ниня мэнахандо’, тамна я’ ниня хавандо’ нерня пэӈга. Ӈули” пуданахавахана Нум’ Нянда пунрёдаха” иландо’ я’ ниня суса”махад малсяда илм’ мита. (Марк 10:17)





Ма”люӈгалава мя”


Матфей’ падвы Маймбабцо Юн

Вади” хамэди”



 (синагога) – еврей” туё”ма’ е”эмня, Хэбидя Падарм’ толабава’ е”эмня, хэбидя серо” нямна ӈэда иринато’ ватом’ тохоламбавандо’ е”эмня ӈобнзер’ ма”люрма мя”. Тарем’ ма”люрмандо’ ёльцьӈгана ма”люӈгалава мякана тэри тарця ненэцяӈгарт Хэбидя Падар’ пелям’ толаба пир”мэда. Тикы’ пуд толавэмда нита ня’ тасламбавэдо’, нида тикы вадаха” тохоламба пир”мыда. Хэбидя Хардахад манэць ма”люӈгалава мякана ханм’ нивы” тэврамбю”. Иудей” илесь’ хусувэй хардахана ӈоб’ мян’ ма”люӈгалава мякав таня пэрмы. (Мф 4:23; Мк 1:21)





Марк’ падвы Маймбабцо Юн



 (синагога. греч) – Еврей” туё”ма’ е”эмня, Хэбидя Падарм’ толабава’ е”эмня, иринато’ ватом’ тохоламбавандо’ е”эмня ӈобнзер’ ма”люрма мя”. Тарем’ ма”люрмандо’ ёльцьӈгана ма”люӈгалава мякана тэри тарця ненэцяӈгарт Хэбидя Падар’ пелям’ толаба пир”мэда. Тикы’ пуд толавэмда нита ня’ тасламбавэдо’, нида тикы вадаха” тохоламба пир”мыда. Хэбидя Хардахад манэць ма”люӈгалава мякана ханм’ нивы” тэврамбю”. Иудей” илесь хусувэй хардахана ӈоб’ мян’ ма”люӈгалава мякав таня пэрмы. (Марк 1:21)






Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Манна – Нумгад ӈэда яӈгня ӈавар. Еврей” Египет яхад хэб”нандо’, тет ю” по’ вэӈго яхана ёндавандо’ мальӈгана Нум’ няндо’ нумгад етё’ тарця ӈаварм’ пыдабтавы (Ин 6:31).




Матфей’ падвы Маймбабцо Юн
Вади” хамэди”
Мария – 1. Иисус’ небя. Пирибтя ӈэванда мальӈгана Иосифхана хаюпавамда тасла”махад, нув’ юне ядэлани” ӈарка – Гавриилхад тарця юнм’ намда: Иисусӈэ нюмдеванда хасава нюм’ вад’ хованда. Иосифхав Мариям’ хэвняд нюм’ ховандаӈэ таславы ӈэб”, ненэця” Мариям’ хадаӈгудонзь. Марияхав тидпой” Нум’ вато’ сер’ ӈэвысь. Иисус’ я’ ниня илева’ ямбан’ Мария ӈоб’ Нянанда мэсетвы. Иисус’ яӈгума’ мальӈгана, Мария лярць’ Пянда хэвхана мэвы. Едэй Вато’ мальӈгана тикы нювм’ мэта” не” ӈани’ танявы”. (Мф 13:55) 2. Марфаха’ Лазарьха’ не ня. (Ин 11:1) 3. Магдала’ тер Мария. Иисус’ няданда си”ив ӈылекам’ питаро”махад, пыда Нянда пунра, Тохолирмнанда илелмы”. (Мф 27:56) 4. Иаковха’ Иосифха’ небя. (Мф 27:56)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Матнава мэсы” – Еврей” тарця ватодо’ танявы: ӈаябэй хасава ӈацекы’ соя”махаданда сидндетимдей яляхана лэ”морта мал’ ниня ӈэда хобам’ мадабавэдо’ (Ила’ ӈадиво”ма 17:9-14 ).


Тикы ватом’ Аврааман’ Нум’ ми”мэда. Иисус’ я’ ниня илева’ мальӈгана матормы ӈацекым’ тикы яля’ таминда нюмдебавэдо’.

Матнава мэсы” еврей’ тэнзри’ ненадумд”ма ӈэвы, ӈадьбято’ сиддо’ «Матнава мэсыдм’ мэ”мэӈэ» нюмдебавы”, ӈани тэнзм’ мэти, Нувм’ ехэрани «Матнава мэсыдм’ ниня мэ”мэӈэ» нюмдебавэдо’.

Павел’ падвы падаркана тарем’ пады: «Едэй Нум’ Ватохона ненэцяӈгавм’ Иисус Христосан’ пунрёбцори ӈэдабида». Ӈамгэри тэнз ӈэвахав, тадтикахад Матнава мэсыдм’ мэ”мэхав тедахав’ ӈахат ныхыди’ яӈгу (Ин 7:22; Рим 4:10 ).






Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Мессия (еврей ватовна «Нум’ Тэравы») – Нум’ Тэравы парэӈода. Пыда товада Моисей’ Вато’ падаркана, Нум’ вадам’ минрена” падаркана ваде”мы ӈэвысь. Иисус’ илева’ мальӈгана еврей” Нум’ Тэравы Парэӈода’ товам’ ӈатець. Пыда Рим’ ервхат сиддо’ ӈэдараван’ пунрыць. Пунрыць: Нум’ Тэравы Парэӈода тобта Нум’ Ерводавам’ ӈабтаӈгу.



Моисей


Матфей’ падвы Маймбабцо Юн

Вади” хамэди”



 – Израиль’ ӈарка Нум’ Вади вадета. Нум’ Израиль я’ тер” ненэцие Египет параӈодадава яхад ханаванда мальӈгана Моисей тикы ненэцие” ӈэвандо’ ниня мэна ервӈэ тарась. Сиддо’ вэӈго явна ӈоб’ минресь Нум’ Моисеян’ еврей” нёдаванда Ватом’ ми”ӈась. Тикы Вато Нум’ Падаркана самляӈг падаркана ӈа. Пыдо’ нюбедо’ Моисей’ падар”, ханяӈэхэ”на Моисей’ Ватоӈэ нюмдебидо’. Иудей” Моисейм’ пунрабцода ӈарка валёй тохоламбадаӈэ толабавэдо’. (Мф 8:4; Мк 1:44)





Марк’ падвы Маймбабцо Юн



 – Израиль’ ӈарка Нум’ Вади вадета. Нум’ Израиль’ я’ тер” ненэцие Египет’ параӈодадава яхад ханаванда мальӈгана Моисей тикы ненэцие” ӈэвандо’ ниня мэна ервӈэ тарась. Сиддо’ вэӈго явна ӈоб’ минресь Нум’ Моисеян’ еврей” нёдаванда Ватом’ ми”ӈась. Тикы Вато Нум’ Падаркана самляӈг падаркана ӈа. Пыдо’ нюбедо’ Моисей’ падар”, ханяӈэхэ”на Моисей’ Ватоӈэ нюмдебидо’. Иудей” Моисейм’ пунрабцода ӈарка ва”лёй тохоламбадаӈэ толабавэдо’. (Марк 1:22)






Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Моисей’ Вато (Закон Моисея) – Нум’ Вади вадета Моисей’ сер’ Нум’ Израиль’ я’ тер” ненэцяӈг” тавы вато. Синайм’ нюбета хой’ ниня Нум’ Моисеян’ ми”мы. Тикы нювм’ ӈод” Нум’ Падаркана ӈэда самляӈг падар” нюбе”ӈадо’, тикы падарка”на тикы вато пады, ханзер” ӈадиво”мада ӈани’ пады. Хэбидя Падар’ нюрте”э самляӈг падарта – Ила’ ӈадиво”ма, Египетхад хэ”мя, Левит, Толыр”, Нябимдей Вато. Тикы вато Израиль’ я’ тер” ненэцие серото’ сер’ тохоламбавыда, пыдо’ мэта иламдо’, Нумд’ пунрёбцомдо’ тидхалембавэда, сава хурка ӈэвам’, ненэся хурка ӈэвам’ манэ”лабтамбавэда. Моисей’ Ватохона Нум’ харвабцо ненэцяӈг” ӈадибермы. Тэри ӈабцата хэбяхы сертабади ненэцяӈгаби ялри Моисей’ Ватохов ӈэда нида пирас”. Хэбяхыто’ е”эмня танараӈгоховахад вато сиддо’ ни ӈэдаӈгу”. Ӈадьбята тикы вато Едэй Нум’ Ватохона ӈэда Нумгад ха”морта сава ӈамгэхэд яӈга. Пыди’ ӈобнзер’ нихи’ ӈа”.




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Моисей’ Ватом’ теневана” (книжники) – Моисей’ Ватом’ тасламбада”. Моисей’ Ватом’ ӈани падарт’ падыбавы”. Тохола”махадандо’ тасламбавэдо’, илан’ тэврамбавэдо’, ӈани ненэцие Моисей’ Вато’ сер’ тохоламбавы”. Ненэця” иудей” ӈарка ерво” поӈгана сиддо’ ӈарка”мы”. Ӈокаюм’ пелядо’ фарисейць. (Марк 1:22)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Мытарь – ӈэва’ мирм’ ма”ламбада. Пыда еврейхат ӈась, Палестина яхана Рим’ ерван’ ӈэва’ мирм’ ма”ламбись. Тикы нид еврей” ненэця” сиддо’ сэхэдаць. Рим яхана илена” хэхэхэ” пунрыць. Моисей Ватовна еврей” ненэця” хэхэхэ” пунрёди нядаба нись тара. Тикы’ хавна ӈэва’ мирм’ ма”ламбада еврей” ненэцяӈгат пили” тараваданда ӈокаркавна есь ма”ламбиць. Тарана есь ервха” мипидонзь, ӈанидо’ нянандо’ хаебидонзь.




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Мэнебцо – Едэй Нум’ Ватохона мэнебцо ненэцям’ нярин’ сюртембава ни ӈа”, мэнебцохов тарця: ненэць’ ӈани нянда е”эмня пыхыдамда нида сянд”, нянда е”эмня хусувэй ӈамгэмда, пыхыдахартамда миць пирта. Сямян ӈарка мэнебцохов Нум’ мэнебцо: ненэцие” е”эмня Нюмда – Иисус Христосм’ ханӈэ ми”мы (Ин 13:35; 15:13).




Матфей’ падвы Маймбабцо Юн
Вади” хамэди”
Ненадо сер” (знамение) – Нум’ ненадумд”ӈэ ӈадимдембада, Иисус Христос’ сер’ ӈока ненадом’ ӈадимдевы. (Мф 12:38-39)



Ненэця’ Ню


Матфей’ падвы Маймбабцо Юн

Вади” хамэди”



 (Сын Человеческий) – ӈули” нюрте”э’ еврей’ вада’ харахана тикы вада тэри «ненэцянзь». Нум’ Вади вадета Даниил тарем’ вад’ тованда Параӈодам’ нюмдебавы. Тикы Параӈодам’ Нум’ хусувэй я’ тер” ненэцие” параӈодаӈэ сертаӈгуда. (Дан 7:13-14 ) Ханяӈэхэ”на Иисус Харта Пыхыдамда тарем’ нюмдебавы. Ненэцие ӈэдаванзь Нум’ Нися ӈэдаравы. (Мф 8:20; Мк 2:10)





Марк’ падвы Маймбабцо Юн



 (Сын Человеческий) – Ӈули” нюрте”э’ еврей’ вада’ харахана тикы вада тэри «ненэцянзь». Нум’ Вади вадета Даниил тарем’ вад’ тованда Параӈодам’ нюмдебавы. Тикы Параӈодам’ Нум’ хусувэй я’ тер” ненэцие” параӈодаӈэ сертаӈгуда. (Дан. 7:13 14 ) Ханяӈэхэ”на Иисус Харта Пыхыдамда тарем’ нюмдебавы. Ненэцие ӈэдаванзь Нум’ Нися ӈэдаравы. (Марк 2:10)






Матфей’ падвы Маймбабцо Юн
Вади” хамэди”
Нива ӈавормам’ мэ”ма (пост) – Нум’ Падар’ мальӈгы похо”на, тикы вада’ харахана, ӈамгэхэв пират (ӈопой яля ӈэбта ӈод”), ненэця’ нива ӈавормам’, нива идармам’ тарем’ нюмдебавы. Тарем’ ненэць’ индя ядан’ Нумгана мэвамда манэ”лабтамбавы, Нум’ сита сялилма’ е”эмня, хэбяхахад сита ӈэдава’ е”эмня Нумд’ хынумдавы. Иудей”, ханяӈы яляхана нива ӈавормам’ мал’ ӈокхандо’ мэпато’ таравы. Тарем’ хусувэй похона мэта «Сялилма яляхана», хусувэй еврей, хэбяхыда Нум’ ха”аврава’ е”эмня хынумдавы. Ханяӈы” иудей”, неноховавна фарисей”, тамна тикыхыд ваць нива ӈавормам’ мэцетвы”. Нумд’ пунрёда ненэця” ӈод” ӈамгэхэв ненадо сер’ е”эмня, ӈобкана туёць таславы яляха”на нива ӈавормам’ мэць пир”мэдо’. (Мф 4:2; Лк 18:12; Ӈэд 13:2-3 )




Матфей’ падвы Маймбабцо Юн
Вади” хамэди”
Ниня тораӈгана мерё (проказа) – Нум’ Падаркана хусувэй палаӈгана ӈаян’ ӈадиберти мерю тарем’ нюмдебидо’. Невхы Ватохона тарем’ таславэдо’: тарця хабцяӈгана хаӈгурта” – ся”мэй”. Ненэцие” мандалкад сиддо’ питарпавы”. Сензӈэ хэ”мямдо’ ханондана’ манэсо”марихид пуня’ ненэцие” мандалт’ ня”марпавыдо’. (Мф 8:34; Мк 1:42; Лк 5:12-13)




Матфей’ падвы Маймбабцо Юн
Вади” хамэди”
Нися (Отец) – Нум’ ня’ поёди’ манэць, Иисус Христос Нувм’ «Нисяданда» нюмдебида. Невхы Ватохона ӈэда Нум’ Вади вадети” сер’, Иисус Христос Нумд’ пунрёди Нувм’ нисядандо’ пэрць тохоламбидась: Нумд’ пунрёдахав” Нувм’ я’ тиӈгы ӈарктариӈэ нидо’ пэр”, хусувэхэ”на сиддо’ нядаванзь хамэдёда, сиддо’ сянда нисядандо’ пэрӈадо’. (Мф 5:48; Лк 22:29)




Матфей’ падвы Маймбабцо Юн
Вади” хамэди”
Ной – Нум’ невхы похо”на хэбяхасавэй я’ тир’ ний ненэцие танараван’ харбилавыда. Нум’ тид” иленя Нойрим’ мяд’ терсавэй’ иле ва”лавы. Ной Нум’ табековна ӈарка”я ӈаном’ мивы. Мяд’ терсавэй’ ӈанонда мю’ тю”мяхаданда, хавнана сарё пэвы”, ӈарка и” товы. Ной’ мяд’ терли” иле вадумы”, едэй ненэцие” ил’ нядандо’ пэвы” (Ила 6-9). (Мф 24:37-38)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Нувм’ теневава – Нум’ Падаркана падда тюку вада Нувм’ теневабцори ни ӈа”, неноховавна Нум’ вато’ сер’ илехэя, тадтикахад Сита хахаялтембахая, хусувэхэ”на Нянанда мэва (Ин 17:3; 1 Ин 4:8 ).




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Нув’ юне ядэлана (ангел. греч) – Нум’ вато’ сер’ ненэцие нядабава’ е”эмня Нум’ манзаранамда ӈэдарамби. Тикы нумгад ӈэда юне ненэцяӈг” тэвраванзь ян’ турта. Юнди’ ядэрта нув’ юне ядэланаха’ Нум’ Падаркана нюбеди’ тарця – Михаил, Гавриил. Ханяӈы нув’ юне ядэлани” пеля сяхаӈгав’ Нумд’ саюдавы”, Нум’ мунд’ нивы” инзеле”, ӈам’ нядаба пявы”. Тикы нув’ юне ядэлани «мо”навэӈэ» нюмдебавыдо’. (Марк 1:2)




Матфей’ падвы Маймбабцо Юн
Вади” хамэди”
Нув’юне ялэлана (ангел) – Нум’ вато’ сер’ ненэцие нядабава’ е”эмня Нум’ манзаранамда ӈэдарамби. Тикы нумгад ӈэда юне ненэцяӈг” тэвраванзь ян’ турта. Юнди’ ядэрта нув’ юне ядэланаха’ Нум’ Падаркана нюбеди’ тарця – Михаил, Гавриил. Ханяӈы нув’ юне ядэлани” пеля сяхаӈгав’ Нумд’ саюдавы”, Нум’ мунд’ нивы” инзеле”, Ӈам’ нядаба пявы”. Тикы нув’ юне ядэлани «мо”навэӈэ» нюмдебавыдо’. (Мф 1:20; Мк 1:2)



Нум’


Матфей’ падвы Маймбабцо Юн

Вади” хамэди”



 (Бог) – ялнда ӈопой, сёнзяда лата, я”амнада яӈгу. Тюку я’ тирм’ сертавы, тюку я’ тир’ Ерв. Тюку я’ тир’ ниня Нум’ Харта сава серода сертаба, ныхыри’ ниня ӈадимдембада ватомда няд”мяць манзара. Тикы ватохонда хусувэй ӈамгэ табӈга. Ненэцие” е”эмня сава серо сертабаванда няю’ Нум’ хусувэхэд харто’ сейхадандо’ миндя мэнебцом’, Сита ӈарцу”мам’ ӈате. (Мф 1:23; Мк 1:1; Ин 1:1)

 (Бог) – Яланда ӈопой, сёнзяда лата, я”амнада яӈгу. Тюку я’ тирм’ сертавы, тюку я’ тир’ Ерв. Тюку я’ тир’ ниня Нум’ Харта сава серода сертаба, ныхыри’ ниня ӈадимдембада ватомда няд”мяць манзара. Тикы ватохонда хусувэй ӈамгэ табӈга. Ненэцие” е”эмня сава серо сертабаванда няю’ Нум’ хусувэхэд харто’ сейхадандо’ миндя мэнебцом’, Сита ӈарцу”мам’ ӈате. (Марк 1:1)





Нум’ Вади вадета


Матфей’ падвы Маймбабцо Юн

Вади” хамэди”



 (пророк) – Нум’ ватомда ненэцяӈг” тэврамбаванда е”эмня тэравы ненэць’. Нум’ Вади вадета” Хэбидя Индадм’ няд”мяць ненэцяӈг” вад’ ӈадиманда серори нивы” манэ”лабтамбю”. Тикы’ хавна пыдо’ ненэцие” вэва ӈэби маниевыдо’, сиддо’ тидхалембавы”, ненэцие” хэбяхыдо’ хае”мяхадандо’ Нумд’ тось табэдамбавыдо’. Иисус сояванда нерня Нум’ Вади вадета” вад’ я’ тирт’ Христос’ товам’ ваде”мы”. Невхы Ватохона мале ӈока Нум’ Вади вадета’ нямна пады, тикы падаркана пыдо’ сэванда”мидо’ пады”; Невхы Вато’ ханяӈы падродо’ пыдо’ нюбедо’ мэ”ӈа”. Едэй Ватохона ӈобтарем’ Нум’ Вади вадета” таня” – тикы пунрёда” Хэбидя Индадм’ няд”мяць лаханакурӈа”, тадтикахад ненэцяӈг” Нум’ няндо’ манэ”лабтавы манэ”лабтамби”. (Мф 1:22; Мк 1:2; Лк 1:70; Ин 1:21)





Марк’ падвы Маймбабцо Юн



 (пророк. греч) – Нум’ ватомда ненэцяӈг” тэврамбаванда е”эмня тэравы ненэць’. Нум’ Вади вадета” Хэбидя Индадм’ няд”мяць ненэцяӈг” вад’ ӈадиманда серори нивы” манэ”лабтамбю”. Тикы’ хавна пыдо’ ненэцие” вэва ӈэби маниевыдо’, сиддо’ тидхалембавы”, ненэцие” хэбяхыдо’ хае”мяхадандо’ Нумд’ тось табэдамбавыдо’. Иисус сояванда нерня Нум’ Вади вадета” вад’ я’ тирт’ Христос’ товам’ ваде”мы”. Невхы Нум’ Ватохона мале ӈока Нум’ Вади вадета’ нямна пады, тикы падаркана пыдо’ сэванда”мидо’ пады”; Невхы Нум’ Вато’ ханяӈы падродо’ пыдо’ нюбедо’ мэ”ӈа”. Едэй Нум’ Ватохона ӈобтарем’ Нум’ Вади вадета” таня” – тикы пунрёда” Хэбидя Индадм’ няд”мяць лаханакурӈа”, тадтикахад ненэцяӈг” Нум’ няндо’ манэ”лабтавы манэ”лабтамби”. (Марк 1:2)






Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Нум’ Вато (Завет) – Нум’ ненэцие” ня’ ӈоб’ тасла”ма сер”, тикы сер” Нум’ Падаркана сямян нита ниня ӈа. Таслюрмандо’ мальӈгана хусувэйдо’ нянда сертаванда серо ня”маванда сер’ ниня мадабада вадахана няхато’ ватора. Синайм’ нюбета хой’ ниня Нум’ Моисей’ сер’ еврей” ня’ ватом’ сертавы”. Нум’ тарем’ ваторавы, еврей’ тэнзм’ мэта ненэцие сава вадахана нерня’ пэртыда, саюхат сиддо’ лэтрамбаӈгу. Ненэця” харто’ ӈод” пырдари’ пясь, падаркана ӈэда Нум’ вато’ сер’ ӈоб’ тид” ӈэбто’ тара. Тикы ӈобт’ таславы сер” Нум’ Падар’ тотрев’ нюмда «Невхы Нум’ Вато». Нум’ Вади вадета” тарем’ сэвандаць, Нум’ ненэцие” ня’ ӈани несэй Едэй Нум’ Ватом’ помнандо’ таслаӈгу”. Маймбабцо Юнхана тарем’ пады, тикы тасалкурма Иисус’ ха”ма’, тадтикахад Иисус’ илело”ма’ сер’ сертавы ӈэӈгу. Тикы тасалкурма’ нямна Едэй Нум’ Вато’ падарка”на пады. Тедахав’ ненэць’ ӈамгэри тэнзм’ мэпта ӈод”, Христосан’ пунрёбта, тадтикахад Пыда тохоламба”манда сер’ илебта Нум’ ненэцяӈэ толёда.




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Нумгана ӈобнзер’ мэва – Тюку вада’ хара хамэдита тарця: «Ненэсявна пунрёда иланда ямбан’ Нувм’ тене, тадтикахад Ватонда сер’ иле, туёць Нянанда лаханакурӈа». Нумгана ӈобнзер’ мэвахав Христосан’ пунрёва’ сер’ тэворта (Ин 3:21; 1 Фес 1:1 ).



Нум’ Ерв


Матфей’ падвы Маймбабцо Юн

Вади” хамэди”



 (Господь) – Моисеян’, тадтикахад Израиль’ тер” ненэцяӈг” тикы Нювм’ мэць Нум’ ӈадимы (Еги 3:14-15 ), та’ ед’ хэтырта пунда яӈгу. Ерв вада ханяӈэхэ”на ӈарка ненэцяӈг”, ерв ненэцяӈг” лаханаб”, няндо’ мэта вада. Невхы Ватохона Нум’ нюмда хэтыбада нивы ӈа”. Нувм’ Нум’ Ервӈэ ваде”мэдо’. Едэй Ватохона Нум’ Ервӈэ Нисямда тарем’ нюмдеби”ма, Нюмда ӈани’ тарем’ нюмдеби”ма. (Мф 1:22; Мк 1:3)

 (Господь) – Моисеян’, тадтикахад Израиль’ тер” ненэцяӈг” тикы Нювм’ мэць Нум’ ӈадимы (Египетхад хэ”мя 3:14 15 ), та’ ед’ хэтырта пунда яӈгу. Тикы вада ханяӈэхэ”на ӈарка ненэцяӈг”, ерв ненэцяӈг” лаханаб”, няндо’ мэта вада. Невхы Нум’ Ватохона Нум’ нюмда хэтыбада нивы ӈа”. Нувм’ Нум’ Ерваӈэ ваде”мэдо’. Едэй Нум’ Ватохона Нум’ Ерваӈэ Нисямда тарем’ нюмдеби”ма, Нюмда ӈани’ тарем’ нюмдеби”ма. (Марк 1:3)






Матфей’ падвы Маймбабцо Юн
Вади” хамэди”
Нум’нерцирма (гнев Божий) – тикы вада’ хара Нум’ сёнзянда ненэця’ тотрев’ ханзерли” хан”мам’ ни вадес”. Нумгав’ ненэця’ хэбяхам’, сямян вэва серо сертабавам’ волтамби. Ненэцям’ вэванда нид Нум’ танараӈгуда. Хэбяхам’ сертавы” ибето’ ядэла, несэймандо’ е”эмня тарем’ мэӈгуда. Хусувэй ненэць’ хэбяхасавэй’ ӈэванда нид Нум’ вэва сэван’ ха”амӈгу”. (Мф 3:7; Рим 12:19;  Еф 2:3 )



Нум’ Ню


Матфей’ падвы Маймбабцо Юн

Вади” хамэди”



 (Сын Божий) – тикы вада’ хара Иисус Христос Нум’ Нисянда ня’ поёди’ вадета вада. Тикы’ хавна ӈани ӈопой хамэдита тарця, Иисус я’ тир’ ниня Нисянда хурка ӈэвам’ ненэцяӈг” манэ”лабтамби. Тикы’ хавна хусувэй хибя” Нумд’ пунрёда”, Нувм’ Нисядандо’ пэртя”, Нувм’ мэнена”, Серта сер’ ӈэда” Нум’ ню”ӈэ ӈэсь пир”ӈадо’. (Мф 4:3; Мк 1:1; Ин 11:4)

 (Сын Божий) – Тикы вада’ хара Иисус Христос Нум’ Нисянда ня’ поёди’ вадета вада. Тикы’ хавна ӈани ӈопой хамэдита тарця, Иисус я’ тир’ ниня Нисянда хурка ӈэвам’ ненэцяӈг” манэ”лабтамби. Тикы’ хавна хусувэй хибя” Нумд’ пунрёда”, Нувм’ Нисядандо’ пэртя”, Нувм’ мэнена”, Серта сер’ ӈэда” Нум’ ню”ӈэ ӈэсь пир”ӈадо’. (Марк 1:1)






Матфей’ падвы Маймбабцо Юн
Вади” хамэди”
Нум’Параӈодадава (Царство Божие) – Тикы вада’ хара Нум’ ненэцие” ня’ поёдо’ хурка ӈэвам’ манэ”лабтамби, тадтикахад ханзер” ненэцие” Нувм’ Параӈодадандо’ пэрмамдо’, ханзер” Сита няд”мяць ӈобнзер’ ӈэвам’ манэ”лабтамби. «Нум’ Параӈодадава» ян’ Иисус’ Нябимдей’ Това’ пуд техэ малханда тута: Нум’ ненэцие” тяханяӈы саю” хадавы” ӈэӈгу”, ӈахат я’ тир тэмзаӈгу, едэй я’ тир ӈадимда. Тадтикахад хусувэй ӈамгэ ӈобнзер’ ӈэӈгу, ӈамгэхэрт вэва яӈгуда. «Нум’ Параӈодадава» тад товандари ӈамгэ ни ӈа”, теда’ лахана ханяна ненэця” Нум’ вато’ сер’ ӈэбто’, тадтикахад нидо’ сямбато’ тикахана мале Пыда таня. Иисус Христос, Хэхэдаӈгода Иоанн, тадтикахад, Иисус’ ӈэдаравы” «Нум’ Параӈодадава’» нямна ненэцяӈг” лаханавы”. (Мф 6:33; Мк 1:15)




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Нум’ Параӈода’ Я (Царство Божие) – Тикы вада’ хара Нум’ ненэцие” ня’ поёдо’ хурка ӈэвам’ манэ”лабтамби, тадтикахад ханзер” ненэця” Нувм’ Параӈодадандо’ пэрӈадо’, ханзер” Сита няд”мяць ӈобнзер’ ӈэвам’ манэ”лабтамби. «Нум’ Параӈода’ Я» ян’ Иисус’ Нябимдей’ Това’ пуд тута: Нум’ ненэцие” тяханяӈы саю” хадавы” ӈэӈгу”, ӈахат я’ тир тэмзаӈгу, едэй я’ тир ӈадимда. Тадтикахад хусувэй ӈамгэ ӈобнзер’ ӈэӈгу, ӈамгэхэрт вэва яӈгуда. «Нум’ Параӈода’ Я» тад товандари ӈамгэ ни ӈа”, теда’ лахана ханяна ненэця” Нум’ вато’ сер’ ӈэбто’, тадтикахад нидо’ сямбато’ тикахана мале Пыда таня. Иисус Христос, Хэхэдаӈгода Иоанн, тадтикахад, Иисус’ ӈэдаравы” «Нум’ Параӈода’ Я’» нямна ненэцяӈг” лаханавы”. (Марк 1:15)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Нум’ Ху’ Сую – Нум’ Моисей’ сер’ Израиль’ терха” тарця Ватом’ ми”мы: Хэбидя Хардахана манзарана ханондана” хусувэй хубтахана, хусувэй пэвсюмняна ху’ суюм’ ханӈэ Нумд’ тэврамбавы”. Ханӈэ тэвравы сую’ вэя Нумд’ ненэцие хахаялтембавы. Тикы серканандо’ Израиль’ тер” хэбяхыдо’ Нум’ ха”авраванда е”эмня Нянда хынумдавы”. Хэхэдаӈгода Иоанн Иисусм’ Нум’ Ху’ Суюӈэ нюмдебавэда. Иисус’ я’ тир’ тер” ханӈэ хэвамда нерня ваде”мэда (Ин 1:29).

Вади” хамэди”
Нюм’ (имя) – Нум’ Падар’ мальӈгы похо”на, нюм’ ненэцянда хибя ӈэвам’ манэ”лабтамбавы. Иисус’ тохоламбада” «Христос’ нюмгана» серо пэрпато’, Христос’ ватом’ мэць, Христос’ ныхым’ мэць серо пэрӈа”. (Мф 1:21, 10:22)

Вади” хамэди”
Ня”/няс” (братья) – Нумд’ пунрёда” помнандо’ нидо’ тарем’ нюмдебасеты”. Тикаханандо’ ӈопой Нум’ Нисяндо’ ӈэвам’, ӈопой мяд’ терӈэ нидо’ сянзь, нидо’ нядаба илевамдо’ ненадомдаби”. (Мф 12:46-50; 1 Кор 6:5-6 )

Вади” хамэди”
Ӈа (диавол) – невхы грек’ вадахана хамэдита «сияк, не”эльтик». Вэнзу инд’ ерв, Нувм’ пяӈгуй. Нум’ Падаркана нюбеда хуркари” – Сатана, Веельзевул, сияк. Ӈадимдеӈго”ма падаркана тарем’ пады: сяхаӈгав’ Сатана пили” таӈылмдавы ӈэӈгу, хадавы ӈэӈгу. (Мф 4:1; Лк 4:2; Ӈад 20:1 )

Вади” хамэди”
Ӈани тэнзм’ мэта ненэць’ (язычник) – та’ мальӈгана еврей” тэнзри” Нумд’ пунрёвы”. Тад ӈани” ненэцие” тэнзхав” ӈани хэхэхэ” туё”мы”. Ӈани хэхэхэ” пунрёди «ӈани тэнз ненэцяӈэ» пэрцетыдо’. (Мф 5:47; Рим 3:29 )



Ӈарка ханондана


Матфей’ падвы Маймбабцо Юн

Вади” хамэди”



 (первосвященник) – тикы еврей” ханондани” ӈэвахана мэнадо’. Пыдарида яӈга таславы ханяӈы хано Нумд’ тэврамбаванда е”эмня Хэбидя Хардахана ӈэда сямянхат хэбидя ян’ тюсь пир”ӈадась. Тикы нюмгана пыдарида сита тарем’ нивы” нюмдебю”. Вададо’ ныхыта, ӈарка ханондани” мандалм’ ӈани’ тарем’ нюмдебавыдо’. Иисус’ илева’ мальӈгана пыдо’ мал’ тэти”-ерво” мяд’ терхат ӈадимы”. (Мф 26:3; Мк 2:26)

 (первосвященник) – Тикы еврей” ханондани” ӈэвахана мэнадо’. Пыдарида яӈга таславы ханяӈы хано Нумд’ тэврамбанда е”эмня Хэбидя Хардахана ӈэда сямянхат хэбидя ян’ тюсь пир”ӈадась. Тикы нюмгана пыдарида сита тарем’ нивы” нюмдебю”. Вададо’ ныхыти, ӈарка ханондани” мандалм’ ӈани’ тарем’ нюмдебавыдо’. Иисус’ илева’ мальӈгана пыдо’ мал’ тэти” ерво” мяд’ терхат ӈадимы”. (Марк 2:26)





Ӈаркта


Матфей’ падвы Маймбабцо Юн

Вади” хамэди”



 (пресвитер) – еврей” ила’ минадм’ теневана ӈармы ненэць’. Невхы Христос’ тохолирм’ нёдани” мандалка”на Нум’ ет’ ненэцие нерня’ минреванзь пэрти манзаи пэрмы”. Ӈобарка’ тикы мандалкана мале сян ӈаркта ӈэсь пэрмы. Ӈаркти” манзаидо’ Хэбидя Индадм’ няд”мяць сававна пэрмандо’ е”эмня Ӈэдаравы” ӈудидо’ ӈаркти” ӈэв” ни’ пэрцетвы”. (Мф 15:2; Мк 7:3; Лк 7:34 Ин 8:9; Ӈэд 1:17 )





Марк’ падвы Маймбабцо Юн



 (старейшина) – Еврей’ Ила’ минадм’ теневана ӈармы ненэць’. (Марк 8:31)






Матфей’ падвы Маймбабцо Юн
Вади” хамэди”
Ӈуди ненэця’ӈэва’ни’мэва (возложение рук) – Нумд’ пунрёди” мэта мэсы”; ненэцие” мандал’ ервота ӈудида ненэця’ ӈэва’ ни’ мэхэя, Нумд’ хынумдавы. Тикы ненэцянд’ Нумгад Хэбидя Индад’ ха”амва’ е”эмня тарем’ туё”мы”, хабцяӈота хэбя’ е”эмня хынумдавы”, тадтикахад Хэбидя Индкад ӈэди мутри серо пир”ма’ нямна туё”мы”. Таремли ненэцям’ ненадо манзаян’ ӈабта пир”мэдо’. (Мф 9:18; Мк 6:5; Ӈэд 8:17 )




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Ӈум’ Мя” Хэбидя яля – Иудей” хэбидя яля. Тикы хэбидя яляха”на еврей” харто’ мято’ хаехэя, мято’ хэвхана пя’ таркахат ӈум’ мятамдо’ мярсеты”. Хэбидя ялэ” си”ив яля’ ямбан’ ӈаха”на Египетхад тарп”махадандо’ вэӈго яхана ханзер” иле”мямдо’ тензибтехэя тикы ӈум’ мяка”нато’ илесеты” (Ин 7:2).




Матфей’ падвы Маймбабцо Юн
Вади” хамэди”
Ӈылека (бес) – ненэця’ сёнзя’ мю’ пакалкая, ненэцям’ вэва’ няю’ табэдамбада. Ӈылеки” ерв – Сатана. Ненэця” сиддо’ пилюцетвы”. Хуркавна ӈод” сямянхат ныхытахав Нум’, Нум’ ныхыхына Иисус ненэцяӈгат ӈылекы питарпавыда. Тикы’ хавна Тохоламбадахата ӈылекы пидеба ныхыдамдо’ ми”мы. (Мф 7:22; Мк 1:34; Лк 4:33)



Ӈэва’ мирм’ ма”ламбада”


Матфей’ падвы Маймбабцо Юн

Вади” хамэди”



 (мытари) – Рим параӈодадава’ е”эмня еврейхат ӈэва’ мирм’ ма”ламбавы”. Ӈэва’ мир”ӈэ таславы есяхат тамна ӈокавна есь ма”ламбавандо’ сер’ ватавна ма”ламбавы есяхат талэрцетвы”. Тарем’ ӈэвандо’ нид ненэця” сиддо’ сэхэдаць. (Мф 5:46; Мк 12:14)





Марк’ падвы Маймбабцо Юн



 (мытари) – Рим’ параӈода’ е”эмня еврейхат ӈэва’ мирм’ ма”ламбавы”. Ӈэва’ мир”ӈэ таславы есяхат тамна ӈокавна есь ма”ламбавандо’ сер’ ватавна ма”ламбавы есяхат талэрцетвы”. Тарем’ ӈэвандо’ нид ненэця” сиддо’ сэхэдаць. (Марк 12:14)





Ӈэдаравы


Матфей’ падвы Маймбабцо Юн

Вади” хамэди”



 (Апостол) – тикы вада невхы грек’ вадахад ӈа. Юнм’ хэтувнзь ӈэдаравы ненэць’. Едэй Ватохона хамэдита тарця – Иисус’ тэравы, Маймбабцо Юнм’ ваде”манзь ӈэдаравы. «Ӈэдаравым’» нюбета’ минрена манзаяда саӈгово”мы, хуркавна ӈод” тарця нювм’ нюбець ӈули” сава ӈэвы: тарем’ тасла Иисус Христос Нув’ Параӈода ӈэб”нанда, тиканда Ӈэдаравэхэвда Няданда ӈэда я’ ниня манзарана ӈэ”нив’. Нюрте”э’ тикы нювм’ мэтахав” Няданда хахаяда Иисус’ тохоламбада юкад вата сидя ненэць’, я’ ниня Илеванда мальӈгана Нянанда ядэрмы”. Тикы” пуд харта пыхыдамда тарем’ Павел нюмдеба пяда. Иисус’ яӈгуво”махаданда, яӈор’ иле”мяхаданда Павелм’ тарем’ манзараванзь хамэда. Маймбабцо Юнм’ ненэцяӈг” тэврамбада” пыхыдадо’ ӈани’ тарем’ нюмдебавыдо’. Ӈобто’ Варнава ӈэвы. (Мф 10:2; Мк 3:14; Гал 1:11-19 )





Марк’ падвы Маймбабцо Юн



 (апостол. греч) – Тикы вада невхы грек’ вадахад ӈа. Юнм’ хэтувнзь ӈэдаравы ненэць’. Едэй Нум’ Ватохона хамэдита тарця – Иисус’ тэравы, Маймбабцо Юнм’ ваде”манзь ӈэдаравы. «Ӈэдаравым’» нюбета’ минрена манзаяда саӈгово”мы, хуркавна ӈод” тарця нювм’ нюбець ӈули” сава ӈэвы; тарем’ тасла Иисус Христос Нум’ Параӈода ӈэб”нанда, тиканда Ӈэдаравэхэвэда Няданда ӈэда я’ ниня манзарана ӈэ” нив’. Нюрте”э’ тикы нювм’ мэтахав” Няданда хахаяда Иисус’ тохоламбада юкад вата сидя ненэць’, я’ ниня Илеванда мальӈгана Нянанда ядэрмы”. Тикы” пуд харта пыхыдамда тарем’ Павел нюмдеба пяда. Иисус’ яӈгуво”махаданда, яӈор’ илело”махаданда Павелм’ тарем’ манзараванзь хамэда. Маймбабцо Юнм’ ненэцяӈг” тэврамбада” пыхыдадо’ ӈани’ тарем’ нюмдебавыдо’. Ӈобто’ Варнава ӈэвы. (Марк 3:14)






Матфей’ падвы Маймбабцо Юн
Вади” хамэди”
Ӈэдаравы Иоанн (Иоанн Апостол) – Зеведей’ ню, Ӈэдаравы Иаков’ ня, Христос’ юкад вата сидя тохоламбади” ӈопойдо’, Христос’ сянда тохоламбада ӈэвы. Пыда падвыда: «Иоанн’ падвы Маймбабцо Юн», няхар” юн’ падар”, «Ӈадимде”мя». Тикы нювм’ ӈани ненэця” ӈобтарем’ нюбе”ӈадо’. Ӈопойдо’ Хэхэдаӈгода Иоанн. (Мф 4:21-22)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Обрезание – матбава мэсы”. Тикы тарця: ӈаябэко хасава ӈацекы’ хотёнда мал’ хобаком’ енхалпавы”. Синай’ надо’ ниня Нум’, еврей” ненэця” тарця ватом’ сертавы: хусувэй ӈаябэй хасава ӈацекэхэна тикы мэсым’ серта тарась. Тикы мэсы ӈацекы’ соя”махад сидндетимдей яляхана пэртась; Иисус’ илева’ мальӈгана тикы яляхана ӈацекэн’ нюмдамда мипиць.



Осанна


Матфей’ падвы Маймбабцо Юн

Вади” хамэди”



 – арам’ вада (невхы ервей’ вада) Нувм’ савуць мэта вада. Хамэдита тарця: «Сидна” ӈэда”». (Мф 21:9; Мк 11:9)





Марк’ падвы Маймбабцо Юн



 – Арам’ вада (невхы еврей’ вада) Нувм’ савуць мэта вада. Хамэдита тарця: «Сидна” ӈэда”». Едэй Нум’ Ватохона маймбась Нувм’ саву”ма. (Марк 11:9)





Пасха


Матфей’ падвы Маймбабцо Юн

Вади” хамэди”



 – арам’ вада. Сямянхат ӈарка еврей” нара’ мэта хэбидя ялядо’. Тикы ялядо’ сяхаӈгав’ Египет’ параӈода’ ӈудахад хэвандо’ няю’ мэта ялядо’. Ӈавна Израиль’ тиӈгыхыд еврей”, ӈани хуркари тэнзм’ мэта ненэця” Пасхам’ мэп”нандо’ Нумд’ туё”манзь Иерусалим март’ турцеты”. Пасха’ пуд таминда Тимд”масяда Нянь’ хэбидя яля пэӈгвы. Тикы ялям’ си”ив яля’ мэ”мыдо’. Наӈэдя си”ив яля’ еврей” тимд”маси” ябцвы нянёри ӈавормы”. Едэй Ватохона Пасхаха’, Тимд”масяда Нянь’ хэбидя яляха’ ӈопой хэбидя яляӈэ толыхи’. Тикы яляха”на Иисус Христос ӈыда”махадандо’ яӈор’ илевы”. Ӈадьбята Пасха Нумд’ пунрёди” сямянхат ӈарка хэбидя ялядандо’ толы, тикы яля Иисус’ яӈор’ иле”мя’ хэбидя яляӈэ хая. Тикы’ хавна «Пасха» вадавна Нумд’ ӈэда Пасха’ ханм’ – ху’ суюм’ ӈани’ тарем’ нюмдебавы”. (Мф 26:2; Мк 14:1; Лк 2:41)





Марк’ падвы Маймбабцо Юн



 – Арам’ вада. Сямянхат ӈарка еврей” нара’ мэта хэбидя ялядо’. Тикы ялядо’ сяхаӈгав’ Египет’ параӈода’ ӈудахад хэвандо’ няю’ мэта ялядо’. Ӈавна Израиль’ тиӈгыхыд еврей”, ӈани хуркари тэнзм’ мэта ненэця” Пасхам’ мэп”нандо’ Нумд’ туё”манзь Иерусалим’ март’ турцеты”. Пасха’ пуд таминда Тимд”масяда Нянь’ хэбидя яля пэӈгвы. Тикы ялям’ си”ив яля’ мэ”мыдо’. Наӈэдя си”ив яля’ еврей” тимд”маси” ябцвы нянёри ӈавормы”. Едэй Нум’ Ватохона Пасхаха’, Тимд”масяда Нянь’ хэбидя яляха’ ӈопой хэбидя яляӈэ толыхи’. Тикы яляха”на Иисус Христос ӈыда”махадандо’ яӈор’ илелмы. Ӈадьбята Пасха Нумд’ пунрёди” сямянхат ӈарка хэбидя ялядандо’ толы, тикы яля Иисус’ яӈор’ илело”ма’ хэбидя яляӈэ хая. Тикы’ хавна «Пасха» вадавна Нумд’ ӈэда Пасха’ ханм’ – ху’ суюм’ ӈани’ тарем’ нюмдебавы”. (Марк 14:1)





Лука’ падвы Маймбабцо Юн



 – Пасха Хэбидя Яля. Тикы сямянхат еврей” ненэцие” Хэбидя Яля. Египет’ яхана еврей ненэцие таӈылмдамбиць, такэхэт ӈэдэйдо’. Хусувэй по’ варӈэ’ ирий пиркана тикы ӈэдавамдо’ тенехая пыдо’ Пасха Хэбидя Ялям’ мэ”ӈа. Хэбидя Яля’ ӈавораӈэ ӈовця’ нюкцям’ хадасеты”.






Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Первосвященник – Ӈарка Хэхэдаӈгода. Тикы еврей” ненэцие” сямянхат тарана хэхэдаӈода. Моисей’ Ватовна пыдарихида ханяӈэхэва мэсы сертаба пир”ӈась. Пыдарихида сямянхат Хэбидя Харад’ пелян’ тюсь пир”ӈась.




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Первосвященники – Ӈарка Хэхэдаӈгода”. Тикы еврей” ненэцие” сямянхат ӈарциета” хэхэдаӈгода”. Я’ ӈарка ерв” пыдо’ вадаха”то’ инзелець. Ӈокавадо’ Ӈарка ма”лёвахана тараць. Иисус’ илева’ мальӈгана ӈокавадо’ ервотана” мяд” терхад ӈаць.




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Пилат (Понтий Пилат) – Рим’ параӈода’ Иудея’ ям’ таӈылмдамбаванда ёльцьӈгана, Рим’ параӈода’ ӈабтавы Иудея’ я’ ерв. Иисус’ соя”махад 26 ей поход 36 ей по’ ӈэсонд’ Иудея’ я’ ерваӈэ таравы. Пыда ӈылнанда хусувэй ерв” мэвы”. Пыда ня”амбаданда ерво”мяципой” ӈобкарт ненэцям’ хадаванзь нивы судеӈгу”. Еврей” ервоти” ня’ поёдо’ сы”ӈавы”, ӈадьбята пыда ненэцие” мандалмоӈгад ханяӈэхэ”на вадито’ сер’ ӈэвы. (Марк 15:1)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Покаяние – хэбяха ха”аврава, хэбяхасянзялма. Нум’ нерняна хэбяха ха”аврава, иламдо’ несэймдамбава.




Матфей’ падвы Маймбабцо Юн
Вади” хамэди”
Понтий Пилат – Иисусм’ лярць’ пян’ тебара”ма похо”на (тюку илӈгы по’ толырка”на 26-36 по’ ӈэсонд’) Рим параӈодадавахад Иудея ян’ ӈэдаравы ерв. Та’ мальӈгана Иудея яхана сямян сер” мал’ пыдрида ӈудахананда ӈэвы, ӈобкарт ненэцям’ хадава вато пыда ваданда ха”мувдавэй’ нивы серос”. Ӈабцакавата пыда еврей” ӈэвахана мэни” ня’ поёдо’ вырка”лёвы”. Тарем’ ӈод” Пилат ханяӈэхэ”на ненэцие манзадавоӈгад ватондо’ сер’ ӈэбта таравы. (Мф 27:2; Мк 15:1; Лк 3:1)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Праздник опресноков – Тимд”маси” ябцавы Нянь’ Хэбидя Яля. Тикы Хэбидя Яля Пасха’ Хэбидя Яля’ пуна си”ив яля’ пэрӈадо’. Тикы ӈарка яляхана тимд”маси” ябцавы няньрим’ ӈаворць тарась.




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Пророки – Нум’ Вадам’ минрена”. Тикы ненэцие Нум’ Вади намдорӈаць, ненэцяӈг” хэтыбидонзь. Нум’ Вадам’ минрена” ненэцие табадамбиць: Нум’ Вадан’ инзеле тара, Пыда Вадида нёда тара, хэвхы мэнесь тара, вэвам’ сертаба ни тара. Ӈока” еврей” ненэця” Нум’ Вадам’ минрена” Нумгад минда вади падыбиць. Иисус’ илева’ мальӈгана Нум’ вадам’ минрена” падар” еврей’ ненэцие” саць сахарамбидонзь. Нум’ вадам’ минрена Исаия’ падар” ӈобтарем’ сахарамбадась. Исаия Христос’ Соя”ма’ нерцюна сидндетимдей юр” похона илевысь. Нум’ вадам’ минрена” поӈгана ӈани” падро нивы” хая”. Пыдо’ поӈганандо’ Илия сямянхат ӈарцие”мысь. Пыда Христос’ Соя”ма нерцюна хасуюдимдей юр” похона илевысь. Пыда пинваси” Нумд’ ниня пунрёда парэӈодам’ волтамбись. Пыда ӈока пысабцу сертабаванда е”эмня юнетавы. Нум’ вадам’ минрена Малахий’ вадавна Илия яндир’ яӈгума нерцюна пуня я’ ни’ тобта тара.




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Псалмы – грек вадавна сё”. Тикы Нум’ е”эмня ӈэда сё” падар”. Тикы падаркана юр” самляӈг ю” еврей” ненэцие” сё”. Тикы сёхо”на пыдо’ Нумд’ пунрёвамдо’ манэ”лабтамби”. Тикы падар” Ветхий Завет’ Падар’ пеля. Ӈамгэхэва сёхо”на Нум’ ненэцие хабцяӈгад ӈэдава’ е”эмня хэтывы, тикы Нум’ сертавы’ е”эмня Нувм’ саву”ма ваде”мы. Ӈани” сёхо”на Нум’ ӈарцие”ӈа”, Нум’ ненэцие мэневам’ хэтыби, Нумгад нядавам’ хынумби”.




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Пудана яля / Судеӈгова яля – Тюку ил’ сусава’ яляда. Ханяӈы” еврей” ӈахат хавы ненэцие” яӈор’ илелман’ пунрёвы”. Пыдо’ ихиняндо’ хусувэй ненэць’ ханзер” иле”мямда ваде”ма’ е”эмня Нум’ сят’ нулты”. Едэй Нум’ Ватохона ӈани’ тарем’ пады, ӈопой ӈобкарт’ ненэць’ тикы яляхана харта серка”ната пыхыдамда нида ӈэдаӈгу”. Иисусм’ ханӈэ мэць пыхыдамда ӈэда пиртада (Ин 6:39-40).




Матфей’ падвы Маймбабцо Юн
Вади” хамэди”
Пунрёва (вера) – Нумд’ пунрёва, Пыда ватора”мита та’ ха”маван’ енава, хусувэй серкана Ватовнанда илева. Едэй Ватохона ӈаркада – Иисус Христос’ Нум’ Ерв ӈэван’, Ӈэдаӈгода ӈэван’ пунрёва. (Мф 8:26, Евр 11 )




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Равви – Еврей’ вада, тид” ӈэда хамэдита «Мань ӈарктами». Тикы’ хавна тарем’ ненэцие хэбидя серк” тохоламбадаха” лаханасетвы”. (Марк 9:5)

Вади” хамэди”
Равви (арам.), раввуни (евр.) – тид” ӈэда хамэдита «мань ӈарктами». Тикы’ хавна тарем’ ненэцие хэбидя серк” тохоламбадаха” лаханасетвы”. (Мф 23:7; Мк 9:5: Ин 1:38)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Раввуни – Еврей’ вадавна хамэдита тарця: «Сямянхат ӈарками». Еврей’ тэнз Нум’ Ватом’ тохоламбадаха” тарем’ лаханасетвы” (Мк 9:5; Ин 20:16).

Вади” хамэди”
Рахиль – еврей” нисянато’ нися’ – Иаков’ сянда нябимдей пухуцяда, нюрте”эда Лия ӈэвы. Рахиль’ нюм’ еврей” небянато’ ӈобнзер’ нюмдо’. (Мф 2:18)

Рим’ӈарка параӈода (кесарь) – Рим параӈодадава’ ӈэвахана мэна сямян ӈарка параӈода. Муӈгнанда мэнида”: я’ ӈаркта” ӈэдакы”, параӈода” ӈэдакы”, нюдямбой я’ ерв” ӈэдакы” – Пилатха’ Иродха’ то”лаха ерв. Тикы’ то”лаха ерв «Юлий Цезарь’» нюмгад кесарьӈэ нюмдеба пявыдо’. (Мф 22:17-21)

Вади” хамэди” (Иоанн’ падвы Маймбабцо Юн)
Рим’ параӈода – Рим параӈодадава’ ӈэвахана мэна ерв. Муӈгнанда мэнида”: я’ ӈаркта” ӈэдакы”, параӈода” ӈэдакы”, нюдямбой я’ ерв” ӈэдакы”, Пилатха’ Иродха’ то”лаха ерв ӈэдакы”. Тикы’ то”лаха ерв «Юлия Цезарь’» нюмгад кесарьӈэ нюмдеба пявыдо’ (Мф 22:17-21; Ин 19:12).

Сава вади мэ”ма (благословение) – тикы вада’ мале сян хамэдита: 1) Нум’ ненэцянд’ ӈуда’ терӈэ сямян савам’ тамбава. 2) Хибяри, ӈани нянда Нумгад сава ӈуда’ терм’ ня”мава’ е”эмня Нумд’ хынумдава. 3) Нумгад сямян сава ӈуда’ терм’ ня”мавы ненэця’ Нувм’ саву”ма. Тикы вада’ хамэдидо’ ӈани тэнз” вадаха” тэврамбабато’ ӈани несэй вади мэцеты”. (Мф 21:9; Рим 12:14;  Евр 6:14 )




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Саддукей – Иисус’ илева’ мальӈгана еврей” ненэцие” поӈгана ӈани” Нумд’ пунрёда” саддукейӈэ нюмдебадаць. Пыдо’ пунрёдаха”на сямянхат ӈарциета” ненэцянзь. Ӈока саддукей” Ӈарка ма”лёвахана тараць. Саддукей” поӈгана Ӈарка хэхэдаӈгода” мэць. Пыдо’ фарисей” тотрев’ Моисей’ Ватом’ сатавна нёдавэдо’. Фарисей” пирувна саддукей ӈани Хэбидя Падаро таранаӈэ нидонзь пэр”. Тикы’ поӈгана Нум’ вадам’ минрена” падарм’ ӈобтарем’ таранаӈэ нидонзь пэр”. Пыдо’ хабэйхат илебтеван’ ниць пунрю”. Тикы” нямна Моисей’ Ватохона ӈамгэхэрт нивысь паду.



Саддукей”

 – Едэй Вато’ мальӈгана сидя ӈарка Нумд’ пунрёда’ мандалкад нябиюм’ мандалм’ тарем’ нюмдебавы”. Нябиюм’ мандалкав фарисей” ӈэвы”. Саддукей” поӈгана серо тасламбада”, ӈарка Нумд’ ханондана”, сиддо’ хахаялтембада” мэвы”. Фарисей” тотрев’ Моисей Ватом’ сатавна нёдавэдо’. Тарем’ ӈэбто’ ӈод”, фарисейхат яӈга, нув’ юне ядэланан’, ӈылека’ таняван’, яӈгумы’ илело”ман’ нивы” пунрю”. Падвы Хэбидя Падарлим’ нёраку” нёдавы”. (Мф 3:7; Мк 12:18; Лк 20:27)

 – Едэй Нум’ Вато’ мальӈгана сидя ӈарка Нумд’ пунрёда’ мандалкад нябиюм’ мандалм’ тарем’ нюмдебавы”. Нябиюм’ мандалкав фарисей” ӈэвы”. Саддукей” поӈгана серо тасламбада”, ӈарка Нумд’ ханондана”, сиддо’ хахаялтембада” мэвы”. Фарисей” тотрев’ Моисей’ Ватом’ сатавна нёдавэдо’. Тарем’ ӈэбто’ ӈод”, фарисейхат яӈга нув’ юне ядэланан’, ӈылека’ таняван’, яӈгумы’ илело”ман’ нивы” пунрю”. Падвы Хэбидя Падарлим’ нёраку” нёдавы”. (Марк 12:8)

Самария’ тер” – Иисус’ я’ ниня илеванда мальӈгана Самария’ яхана илевы ненэця”. Самария’ тер” иудей” тотрев’ Моисей’ Ватом’ нёдавы”. Ханяӈэхэбидо’ Иерусалимхана Нумд’ нивы” туёс”, Гаризимам’ нюбета хойхана ӈэда сямян ӈарка хэбидя яхандо’ туёманзь ханмы”. Иудейха’, Самария’ терха’ ӈобня’ нивэхэ’ нят”, ниди’ ненэся пунрёбцоход хэвня’ хэвыӈэ толабавыди’. (Мф 10:5; Ин 4:9)




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Самария’ тер – Иисус’ я’ ниня илеванда мальӈгана Самария яхана илевы ненэця”.


Самария’ тер” иудей” тотрев’ Моисей’ Ватом’ нёдавы”. Ханяӈэхэбидо’ Иерусалимхана Нумд’ нивы” туёс”, Гаризимам’ нюбета хойхана ӈэда сямян ӈарка хэбидя яхандо’ туёманзь ханмы”. Иудейха’, Самария’ терха’ ӈобня’ нивэхэ’ нят”, ниди’ ненэся пунрёбцоход хэвня’ хэвыӈэ толабавыди’ (Ин 4:9).

Самария я – Самария Палестина’ ӈоб” ӈарка пеляда. Иерусалимхад ӈэрм’ няюна ӈа, Галилея яхад ядембада я’ няюна ӈа. Сяхаӈгав’ Палестина Ассирия параӈодадава’ я’ пеляӈэ хэвы. Та’ мальӈгана хуркари ненэцие” тэнз” Самария ян’ товы”. Тикахана хаёвы еврей” нюто’ ню”, хэвняд товы” ненэця” Самария я’ терӈэ хая” (Ин 4:4).

Сатана – Невхы еврей’ вадахана хамэдита «Нум’ вэва саю», ӈылекы” ӈэвахана мэна. Ӈылнанда мэни” ӈылекыда няд”мяць ненэцие нельтемби, Нумд’ тось сиддо’ таб”ламби, тикы’ хавна сиддо’ пили” хава’ ня’ минре. Нумд’ вэнзер’ ӈэда ненэцие ӈа тале табэдамбида. «Ӈадимде”мя» падаркана тарем’ пады, ӈа пили” таӈылмдаванда ӈэӈгу, тадтикахад пили” яӈгумдаванда ӈэӈгу. Нум’ Падаркана ӈани нюбеда тарця” – Дьявол, Веельзевул, сияк. (Марк 1:13)

Вади” хамэди” (Лука’ падвы Маймбабцо Юн)
Священник – Иерусалимхана Хэбидя Харад’ манзарана”. Хӑно Нумд’ мипава хэхэдаӈгода” тарана пэртадо’. Моисей’ Ватовна Ааронхад переняри” хэхэдаӈгодаӈэ таравы”. Аарон Моисей’ ня ӈэвы. Хэхэдаӈгода” юкад вата сидя мандалт’ тярмы” ӈэвыць. Хэбидя Хардахана хусувэй мандалто’ ӈопой си”ив’ похона сидя мэва’ манзаравы.

Вади” хамэди” (Лука’ падвы Маймбабцо Юн)
Священные книги – Хэхэдавы Падар”. Еврей” таранаӈэ толабидонзь. Тикы” Моисей’ Вато, Нум’ вадам’ минрена” падар”, Нум’ сё” падар” тамна ӈани”.



Серо тасламбади” мандал”


Матфей’ падвы Маймбабцо Юн

Вади” хамэди”



 (синедрион) – сямянхат ӈарка Нумд’ пунрёди” иудей” серо тасламбади” мандал”. Тикы мандалкана си”ив ю” ненэць’ ӈэвы; ханондана”, Моисей’ Ватом’ теневана”, тадтикахад хуркари” ненэцие” ӈаркта”. Помнандо’ хэбидя серо” хавна хуркари” серо тасламбавы”; тикы мандал” Рим’ параӈодадава’ ервха” иудей” серо манэ”лабтамбавы, тикы’ хавна тикы мандал” суд’ ӈэваӈэ таравы. Едэй Вато’ мальӈгана пыдо’ ня”мавы серодо’ Рим’ параӈодадава’ ерв” таслабто’ таравы. (Мф 5:22; Мк 14:55)

 (синедрион) – Сямянхат ӈарка Нумд’ пунрёди” иудей” серо тасламбади” мандал”. Тикы мандалкана си”ив ю” ненэць’ ӈэвы: ханондана”, Моисей’ Ватом’ теневана”, тадтикахад хуркари” ненэцие” ӈаркта”. Помнандо’ хэбидя серо” хавна хуркари” серо тасламбавы”; тикы мандал” Рим’ параӈодадава’ ервха” иудей” серо манэ”лабтамбавы, тикы’ хавна тикы мандал” суд’ ӈэваӈэ таравы. Едэй Нум’ Вато’ мальӈгана пыдо’ ня”мавы серодо’ Рим’ параӈодадава’ ерв” таслабто’ таравы. (Марк 14:55)

Синагога – еврей” тикы хардахана хусувэй суббота яляхана Хэхэдавы Падар”, туё”ми толабава’ е”эмня ма”лаӈгаць. Иисус’ похо”на синагога” хусувэй еврей” илевы маркана таняць. Ма”лёва’ мальӈгана хусувэй синагогахана мэна Хэхэдавы Падар’ пелям’ тола пир”мы, таддикахад ма”лавы” толава’ пелям’ хэтыбата тарась, тохолкобта тарась.

Синедрион – еврей’ сямянхат ӈарка ма”лёва. Таняна си”ив ю” ненэцянзь, ӈокавадо’ Нумд’ пунрёва серм’ мэ”ӈаць. Синедрион ненэцие поёри нись тасламбю”, тикы’ хавна хусаркова серо сертабиць. Иисус’ по”хона Синедрион’ таславы Рим’ парэӈода” тасла пэрмыдо’, тикырихина сер” ныхы”мы”.

Сион – Иерусалим марад’ ӈэсь’ мале сян хой” ӈопойндо’ нюм’. Ӈадьбята ханяӈэхэна Иерусалимам’ Сионӈэ нюмдебидо’. Тикы’ хавна нув’ няӈы Иерусалим Сионӈэ толы. Тикы маркана тид” ӈэда” малсяда илӈгана Нувм’ няць илеванда”. (Мф 21:5; Евр 12:22 )



Смирна

Вади” хамэди”



 – мирета, ё”йда юр”, ядембада яхана вадёдана ӈамдэд’ хадэкад сертабада. Тикы едясялмдембада пардонаӈэ мэцетыдо’, хальмерм’ сюрма’ нерня хальмерм’ пэбта”ми масарпа мэцетыдо’. Нюдя Азия’ няна ӈэда ӈарка ту ӈано’ нулӈгалава тэмдорць’ харад ӈобтарем’ «Смирна’» нювм’ мэ”ӈа. (Мф 2:11; Ин 19:39)

 – Мирета, ё”йда юр”, ядембада яхана вадёдана ӈамдэд’ хадэкад сертабада. Тикы едясялмдеӈгода пардонӈэ мэцетыдо’, хальмерм’ сюрма’ нерня хальмерм’ пэбта”ми масарпа мэцетыдо’. Нюдя Азия’ няна ӈэда ӈарка ту ӈано’ нулӈгалава тэмдорць’ харад ӈобтарем’ «Смирна’» нювм’ мэ”ӈа (Ин 19:39; Мф 2:11).

Соломон – Давид’ ню, Давид параӈода’ пуд Израиль’ параӈодаӈэ таравы (тюку илӈгы по” толыр’ техэ 10-ей юр” по’ мальӈгана). Соломон ӈули” иӈудо”мы, пыда параӈодаӈэ тарабта, Израиль ӈули” сава илеванда паӈо ӈэвы. Соломон Иерусалимхана нюрте”э’ Хэбидя Харадм’ сертавы. Тикы’ нерня Израиль’ тер” Хэбидя Мяд’ хэвхана туёцетвы”. Соломон Невхы Ватохона ӈэда мале сян падарм’ падвы: «Иӈудота вада’ хари», «Нум’ Вади минрени», «Соломон’ сёхот сём’». (Мф 12:42)

Вади” хамэди” (Иоанн’ падвы Маймбабцо Юн)
Соломон Тюӈгалава – Хэбидя Хардахад яля’ тарп’ няна ӈэда ӈока” ямб саликасавэй синдавы тюӈгалава. Таняна ӈока ненэць’ ма”лё пир”мэдо’ (Ин 10:23).

Суббота – еврей” хэбидя яля, малханда Нумд’ ми”мы ӈэбта тарась. Тикы яляхана манзаравам’ ӈэвадамбиць. Еврей” си”ив’ едэй яляда хаерад падьхад миӈась. Ӈадьбянда хаерад падьхад си”ив’ самляӈгамдей яляхад хаерад падь’ ӈэсонд’ манзара ӈэвадасетыд”. Иисус’ похо” еврей Моисей Вато’ тохолкода” сертавы падаркана падвы: ӈаво Суббота яляхана сертаба ни пирас”. Еврей” Суббота яляхана синагоган’ туёманзь, Хэхэдавы Падар толабаванзь пили” ма”лаӈгаць.



Судеӈгова яля/пудана яля

 (судный день/последний день) – тюку ил’ сусава’ яляда. Ханяӈы” еврей” ӈахат хавы ненэцие” яӈор’ илеван’ пунрёвы”. Пыдо’ ихиняндо’ хусувэй ненэць’ ханзер” иле”мямда ваде”ма’ е”эмня Нум’ сят’ нулты”. Едэй Ватохона ӈани’ тарем’ пады, ӈопой ӈобкарт’ ненэць’ тикы яляхана харта серка”ната пыхыдамда нида ӈэдаӈгу”. Иисусм’ ханӈэ мэць пыхыдамда ӈэда пиртада. (Мф 11:22; Ин 6:39-40)

 – Тюку ила’ сусава яляда. Ханяӈы” еврей” ӈахат хавы ненэцие” яӈор’ илелман’ пунрёвы”. Пыдо’ ихиняндо’ хусувэй ненэць’ ханзер” иле”мямда ваде”ма’ е”эмня Нум’ сят’ нулты”. Едэй Нум’ Ватохона ӈани’ тарем’ пады, ӈопой ӈобкарт ненэць’ тикы яляхана харта серка”ната пыхыдамда нида ӈэдаӈгу”. Иисусм’ ханӈэ мэць пыхыдамда ӈэда пиртада.

Сын Давидов – еврей” тарем’ Нум’ Тэравы Парэӈодам’ нюмдебавы”, пыдо’ ихинандо’ Давид парэӈода еркархад ӈэвандарахась.

Сын Человеческий – Ненэця’ Нюӈэ Нюмдебада. Иисус’ ӈобкад нюмдебада нюмда. Тикы ненэся ӈамгэм’ нюмдемби, хибяхарт ехэрада. Ӈопойхад манзь, Ветхий Заветхана Нум’ вадам’ минрена Даниил’ падаркана тарем’ нуво” няӈым’ нюмдеби”, яндир’ малда тоб” Нум’ Нянда юнетавам’, ӈули” ӈарка юнм’, ерводава ныхым’ мита. Тикы”мана Ненэця’ Нюӈэ Нюмдебада Нум’ Тэравы Парэӈодараха. Ӈани”мана, еврей’ ненэцие” вадахана тикы вади” хара тэри ӈо” «ненэць’». Иисус тарем’ хэтыбаб”нанда маманзь харвась, мал” маяндормида, хабцяда ненэцие” пыхыдарха”.

Вади” хамэди” (Иоанн’ падвы Маймбабцо Юн)
Сянава – Едэй Нум’ Ватохона ӈоб’ таняна Нум’ нямна ӈэда вада. Тикы вада хамэдита тарця: «Нум’ инда ядан’ ненэцяӈг” мипада сейм’ пандамбада сава ӈамгэ, сававна манзарава’ е”эмня Мипадада ни ӈа”, сава ӈавори сертава’ е”эмня Мипадада ӈани’ ни ӈа”». Сянавахав ненэцие тидхалембада Моисей’ Ватоход яӈга. Моисей’ Ватохона хусувэй хибя серта сер’ таславы ӈэӈгу. Сянавахав хамэдита хусувэй ненэця’ илӈгана ӈа: сёнзя’ мюня ӈэбта ӈод”, и’ ӈукана ӈэбта ӈод”, ӈудахана ӈэбта ӈод”. Сямянхат ӈарка сянавахав Нумгана ӈэда малсяда ил’. Тикэхэв Иисусан’ пунрёдарихи” няӈгарӈгана (Ин 1:14).




Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Таӈгабцо – Едэй Нум’ Ватохона тикы вада сайнорма’ яӈгувари’ нямна ни ӈа”, тикы’ хавна хамэдабцода хусувэй ӈамгэ танява’ нямна ӈа, сёнзя’ мюй таӈгава’ нямна ӈа. Еврей’ тэнзм’ мэта” тарем’ тороватавы”: «Таӈгабцор таняя!» (Ин 14:27).




Матфей’ падвы Маймбабцо Юн
Вади” хамэди”
Тид”ӈэва (праведность) – Нум’ тид” ӈа. Сямян Пыда cерта – ненэся, явнанда ӈа. Едэй Ватовна, Нум’ ненэцяӈгад хэбяхыда ха”авра”марихид ненэць’ ненэйвана тид” ӈэдаӈэ ханда. Нум’ тикахана Харта тид” ӈэвамда ненэцянд’ мита. Тикы хамэдита тарця: хэбяхасавэйм’ хэбяхасядаӈэ толава. Ненэць’, Нум’ вато’ сер’ ӈэванда е”эмня, харта ӈод” илӈгананда хусувэхэна тид” илеван’ ладарпата тара. (Мф 3:15; Лк 1:75; Ин 16:8)




Матфей’ падвы Маймбабцо Юн
Вади” хамэди”
Тимдеӈгось’ (закваска) – хусам’ посабтамба мэта. Невхы похо”на тимдевы хусам’ тянёковна ва”лабавэдо’, ӈани хусам’ сертабто’ мер” посаванда е”эмня, тикым’ мэмэдо’. Тад ӈо” Иудей”, Пасха хэбидя яля’ нерня ӈахат тимдеӈгосьедо’ хаебава’ мэсыто’ танявы, тикы хэбидя яляхана тимдеӈосянзяда няньм’ ябцыбавы”. Хара явна лахана, тимдеӈгосьӈэ ненэцям’ ӈэбта ӈод”, ненэцие” мандалм’ ӈэбта ӈод” вомдабада тохоламбавам’ нюмдеби. (Мф 13:33, 16:6-12)




Матфей’ падвы Маймбабцо Юн
Вади” хамэди”
Тохоламбада (ученик) – Едэй Ватохона Иисус Христос’ тохоламбади, Тохолирмнанда илени тарем’ пэрмы”. (Мф 10:1-4)

Вади” хамэди”
Туё”ма (молитва) – Едэй Ватохона Нумд’ туё”ма тэнз – сидя: ӈопой – ненэця’ харта вадаха”ната Нувм’ савуць Нумд’ сава вади мэць, ӈамгэри’ е”эмня хынумдава, нябиюм’ – Хэбидя Харадхана ӈэбто’ ӈод”, ма”люӈглава мякана ӈэбто’ ӈод”, ӈобт’ ма”лёхоя, таславы ёльцьӈгана, Нумд’ пунрёди” мэсы”манандо’ Нумд’ ӈэвдо’ ха”аврава. (Мф 21:13, 21:22; Ӈэд 3:1 )




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Фарисеи – Иисус’ илева’ мальӈгана еврей” ненэця” Нумд’ пунрёва’ мэсы. Фарисей” саць сатавна Моисей Вато падвы нёдавы”. Ненэцие” поӈгана сиддо’ тисьдевыць. Пыдо’ харто’ ӈод” Нумд’ пунрёвамдо’ ӈарцие”мы”, вэбтывана мэсыдо’ мэць илевы”.



Фарисей”


Матфей’ падвы Маймбабцо Юн

Вади” хамэди”



 – Едэй Вато’ мальӈгана, сидя Нумд’ пунрёди” мандалкад нябиюм’ мандалм’ тарем’ нюмдебавы. Нябиюм’ мандалкав cаддукей” ӈэвы”. Пыдо’ cаддукейхат манэць, падвы Хэбидя Падарлим’ ни” нёда”, ӈарка ненэцие” ваде”мы невхы вади ӈани’ нёдавыдо’. Тикы’ хавна пыдо’ тарем’ пунрёвы”, пудана яляхана Нум’ сят’ нулмандо’ е”эмня хавы” мал’ илеӈгуд”. Пыдо’ иринато’ ватовна хабто ӈэвадо’ нянандо’ ёльце тара. Ненэця” сиддо’ ӈарцие”мы”, пыдо’ ӈо” харто’ пунрёбцоходандо’ ёльце пыхыдадо’ ӈарк”мыдо’. Иринато’ ватом’ тяхасовна ниня нёдани” ненэцяӈгаваха” вэнзер’ сыр”мы”. (Мф 3:7; Мк 2:16; Ӈэд 23:6-9 )

 – Едэй Нум’ Вато’ мальӈгана, сидя Нумд’ пунрёди” мандалкад нябиюм’ мандалм’ тарем’ нюмдебавы. Нябиюм’ мандалкав саддукей” ӈэвы”. Пыдо’ саддукейхат манэць, падвы Хэбидя Падарлим’ ни” нёда”, ӈарка ненэцие” ваде”мы невхы вади ӈани’ нёдавыдо’. Тикы’ хавна пыдо’ тарем’ пунрёвы”, пудна яляхана Нум’ сят’ нулмандо’ е”эмня хавы” мал’ илелтыд”. Пыдо’ иринато’ ватовна хабто ӈэвадо’ нянандо’ ёльце тара. Ненэця” сиддо’ ӈарцие”мы”, пыдо’ ӈо” харто’ пунрёбцохадандо’ ёльце пыхыдадо’ ӈарк”мыдо’. Иринато’ ватом’ тяхасовна ниня нёдани” ненэцяӈгаваха” вэнзер’ сыр”мы”. (Марк 2:16)






Матфей’ падвы Маймбабцо Юн
Вади” хамэди”
Хабто (чистый) – Моисей’ Ватохона Израиль’ тер” ӈамгэнда няро ӈэвам’, ӈамгэнда ся”мэй ӈэвам’ сававна тасламбабато’ таравы. Сямян илена ӈавэ” ханяӈыдо’: ханяӈы” тиртя сармик”, ханяӈы” халя”, ненэцие” мэта” ханяӈы” ӈамгэ”, ханяӈы” ӈавор” ся”мэйӈэ толёвы”. Ненэць’ ӈани’ ся”мэй ӈэсь пир”мэда: ниня тораӈгана мерю мэта, хальмерхана манзара таравы, ирытана не, тандая’ ӈацекым’ ховы не. Ненэць’ ся”мэй ӈэванда мальӈгана, невхы иудей” мэсыдо мэць нянанда нивы серос”, няро няхата теберкарта нивы серос”. Сяб”махаданда, яӈор’ няроӈэ хэбя’ е”эмня Израиль’ тер” няромдаӈгода мэсыдо мэцятвы”. (Мф 23:26; Лк 11:41; Ин 13:10; Ӈэд 18:6 )

Вади” хамэди”
Ханаан’тер” – Нум’ Падаркана, Израиль’ тер” Ханаанан’ това’ нерня Ханаанхана (Палестинахана) илевы ненэцие” тэнз”. Тикы ненэця” ӈани хэхэхэ” пунрёвы”. Пунрёбцондо’ мэсыд” Нумд’ пунрёди” мэсыкат яӈгавы: мэсыдодо’ вэнзу” ӈэвы”. Ӈадьбята, Израиль’ тер” нянандо’ Нум’ танараӈго мирвӈэ таралмыд”, Ханаан’ тер” ӈокаюм’ пелям’ хадавыдо’. Тарем’ ӈод”, ӈамгэхэв пир” Ханаан’ тер” Палестинахана иле хаёвы”. Пыдо’ еврей ӈоб’ хокабтамба пэрмыдо’. Ханяӈэхэна, яндо’ хэвхана илена тэнзхадандо’ хахаяда ненэцие – Финикия’ тер Ханаан’ терӈэ нюмдебавы”. (Мф 15:22; Ӈэд 13:19 )




Матфей’ падвы Маймбабцо Юн
Вади” хамэди”
Ханондалава (жертвенник) – ханӈэ тэвравы иленя ӈавэ хадахая, наӈэдяӈэ ӈэбто’ ӈод”, пеляридо’ ӈэбто’ ӈод” парадамбава’ е”эмня пэхэд сертавы пирця ӈамгэ. Хэбидя Мяд’ мюня ӈэда ханондалавахав пяхад сертавы, есяхана синдавы. Тарабата, несэй ян’ ӈабтамбада. Тикы’ хавна ё”йда ӈавэ парадамбаванзь есяхад сертавы яӈгана нюдярка ханондалава” танясетвы”. (Мф 5:23)



Ханондана


Матфей’ падвы Маймбабцо Юн

Вади” хамэди”



 (священник) – пыдо’ Хэбидя Мякана, Хэбидя Хардахана хано тэврамбавы”, тикы’ хавна ӈани хэбидя серо сертабавы”. Ааронхад переняри” ханонданаӈэ таравы”. Ханондана” юкад вата сидя мандалт’ лядӈгавы”. Тикандо’ нито’ пуд манзара пэрмы”. Ӈэвахана мэнадо’ ӈарка ханондана ӈэвы. (Мф 8:4; Мк 1:44)

 (священник) – Пыдо’ Хэбидя Мякана, Хэбидя Хардахана хано тэврамбавы”, тикы’ хавна ӈани хэбидя серо сертабавы”. Ааронхад переняри” ханонданаӈэ таравы”. Ханондана” юкад вата сидя мандалт’ лядӈгавы”. Тикандо’ нито’ пуд манзара пэрмы”. Ӈэвахана мэнадо’ ӈарка ханондана ӈэвы. (Марк 1:44)





Хара явна ӈэда лахарё


Матфей’ падвы Маймбабцо Юн

Вади” хамэди”



 (притча) – хара явна ӈэда лахарё лаханана’ и’ ӈудм’ ненадумд”мам’ няд”мяць ӈадимдембида. Иисус Христос ненэцие тохоламбабата ӈоб’ мэта мэсыта. (Мф 13:3; Мк 3:23; Ин 16:29; Лк 4:23)

 – Хара явна ӈэда лахарё лаханана’ и’ ӈудм’ ненадумд”мам’ няд”мяць ӈадимдембида. Иисус Христос ненэцие тохоламбабата ӈоб’ мэта мэсыта (Ин 16:29).






Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Храм – Иерусалимхана ӈэда Хэбидя Харад. Танярина еврей” хӑнондормыць, Хэбидя ялы мэ”мыць. Юнета еврей’ парэӈода Соломон нюрте”э Хэбидя Харадм’ мивысь. Тикы илна” нерцюна юдимдей юр” похона ӈэвысь. Иисус’ илева’ мальӈгана мивы Хэбидя Харад еврей парэӈода Ӈарка Ирод’ сертавы ӈэвысь. Хэбидя Харадм’ яндахат сюртемба ӈани” харад” танявыць. Харад’ хэвхана ӈэда яхана сянхава хардась (схеман’ сыр”). Хэбидя Харад’ вад’ мюня ӈока ненэць ма”лёвы” ӈэсеты”. Иисус’ вади”мана Хэбидя Харадм’ Рим’ яхана иленя” тахабтавэдо’. Тикы Пыда Илебтеванда пуна си”ив ю” похона ӈэвысь. Тикы’ пуд Хэбидя Харад несэйвана хамадавы нивысь ӈа”.




Марк’ падвы Маймбабцо Юн
Вади” хамэди” (Марк’ падвы Маймбабцо Юн)
Христос – Грек’ вада. Еврей’ вадавна «Машиах». Хамэдита «юритевы» (Невхы похо”на Нум’ Харта тэравыда ханонданаӈэ, Нум’ Вади вадетаӈэ, параӈодаӈэ ӈабтавандо’ нерня оливкам’ нюбета ӈодя’ юркана масарпасетвыдо’). Нум’ Вади вадети” сер’ Нум’ тарця вадам’ еврейха” ватормы, Мессия я’ ни’ тута – Пыда Израиль’ я’ тер ӈэдаӈгуда, хусувэй я’ тер’ Параӈодаӈэ тараӈгу. Иисус’ илева’ мальӈгана еврей” Ӈэдаӈгода’ товам’ ёльце ӈатевэдо’. Пыдо’ ихиняндо’ тарця ӈэвы, тикы ненэць’ сиддо’ ӈани я’ саюхат – Рим’ параӈодадава’ терхат ӈэдаӈгу, Израиль’ ӈахат я”авла”мамда пуня’ тэвраӈгу. Я’ ни’ тэввы Ӈэдаӈгода – Иисус Христосхав тамна ӈарка ӈамгэм’ серта. Пыда хусувэй ненэцям’ хэбяхахад, хавахад ӈэда, тикы’ хавна Нум’ Пыда Сита сер’ едэй, малсяда Ватом’ ненэцяӈг” ӈадимде. (Марк 1:1)



Ху


Матфей’ падвы Маймбабцо Юн

Вади” хамэди”



 (овца) – нюдяко нямдотана я’ сармик, Палестин я’ тер” хоровасавэй’, козасавэй’ ӈобнзер’ вадабавэдо’. Козахад манэць, ху” ервандо’ мунд’ намдорта”, харан’ ниня” харвана” я’ сармик”. Ӈадьбято’ Нумд’ пунрёди, Нум’ Вади минреняха” инзелени хуво” то”лахаӈэ пэръядо’. (Мф 9:36; Мф 12:11-12)

 – Нюдяко нямдотана я’ сармик, Палестина я’ тер” хоровасавэй’, козасавэй’ ӈобнзер’ вадабавэдо’. Козахад манэць, ху” ервандо’ мунд’ намдорта”, харан’ ниня” харвана” я’ сармик”. Ӈадьбято’ Нумд’ пунрёди, Нум’ Вади минреняха” инзелени хуво” то”лахаӈэ пэръядо’ (Мф 9:36; 12:11-12).





Хэбидя Инд”


Матфей’ падвы Маймбабцо Юн

Вади” хамэди”



 (Святой Дух) – Нум’ няхаромдэй мирбя. Нум’ Инд”, Нисяха’ Нюху’ тотрев’ ӈобтарем’ Нум’. Нум’ няхар” мирбяда тарця”: «Нум’ Нися, Нум’ Ню, Нум’ Хэбидя Инд”». Едэй Ватохона Иисус Христосан’ пунравы ненэця” Хэбидя Индадм’ ня”марпи”. Ӈадьбята Пыда сиддо’ ныхылемби. (Мф 28:19; Мк 1:8)

 (Святой Дух) – Нум’ няхаромдэй мирбя. Нум’ Инд”, Нисяха’ Нюху’ тотрев’ ӈобтарем’ Нум’. Нум’ няхар” мирбяда тарця”: «Нум’ Нися, Нум’ Ню, Нум’ Хэбидя Инд”». Едэй Нум’ Ватохона Иисус Христосан’ пунравы ненэця” Хэбидя Индадм’ ня”марпи”. Ӈадьбята Пыда сиддо’ ныхылемби. (Марк 1:8)





Хэбидя Падар”


Матфей’ падвы Маймбабцо Юн

Вади” хамэди”



 (Писание) – Едэй Ватохона Невхы Вато тарця нювм’ мэ”ӈа. Едэй Вато ӈадиво”махаданда ӈани’ «Хэбидя Падарм’» нюбе”ла. (Мф 26:3; Мк 7:6)

 (Писание) – Едэй Нум’ Ватохона Невхы Нум’ Вато тарця нювм’ мэ”ӈа. Едэй Нум’ Вато ӈадиво”махаданда ӈани’ Хэбидя Падарм’ нюбе”ла. (Марк 7:6)





Хэбидя Харад


Матфей’ падвы Маймбабцо Юн

Вади” хамэди”



 (Храм) – Израиль’ ӈарка маркана – Иерусалимхана Хэбидя Мяд’ е”эйӈэ Соломон параӈода’ сертавы хэбидя харад’ мандал”. Моисей’ илева’ мальӈгад еврей” Хэбидя Мяд’ хэвхана Нумд’ туё”мы”. Соломон’ сертавы Хэбидя Харадм’ тюку по” толыр’ пэва’ нерня 586-ей похона Вавилон’ тер” тахабтавэдо’, сяни’ юди’ по хэ”мяхад, ӈани’ ӈадимы. Ӈарка Ирод параӈодаӈэ тарабата, Хэбидя Харадм’ ӈани несэйвана сертавэда, ӈаромдавэда. Хэбидя Харад – Израиль’ тер” ненэцяӈга”на сямян ӈарка серото’ хадкэӈгава я: тикыри ян’ хано тэврамбавы”, яндо’ тиӈгыхыд, яндо’ вархад еврей” ӈарка хэбидя ялядо’ (Пасхам’, Самляӈг Юдимдей Ялям’, Ӈум’ Мя” хэбидя ялям’) мэць тюкон’ турмы”. Хэбидя Харад’ мандал’ сямян тарана лабэта нюмда «Хэбидяхат Хэбидя» ӈэвы. Похона ӈопойри’ таня’ ӈарка ханонданари яӈга Нумд’ таславы серода сертаванзь мятю пир”мэда. Тикы лабэсм’ Хэбидя Яхад тярпавы ӈарка тохоця ӈэвы. Хэбидя Ян’ ханонданари” мятюӈгувы”. Хэбидя Харад’ тикы пеляда Нум’ Мя”ӈэ толёвы”, таня’ тэри хумбанзяда ненэць’ тюсь нивэда пирас”. Тарця ненэць’ Нумд’ туё”пата Хэбидя Харад’ маряд’ хэврихина туёць пир”мэда. Хэбидя Харад’ хэвхана хуркари” ненэця” серото’ серо сертаванзь ма”люрцеты”. Иисус Христос’ хэт”ма’ сер’ тюку ила’ по” толыр’ тяхана 70-ей похона Хэбидя Харадм’ Рим’ тер” тахабтадо’, тикы’ пуд сян нидо’ сертабю”. (Мф 23:16; Мк 14:58)

 (Храм) – Израиль’ ӈарка маркана – Иерусалимхана Хэбидя Мяд’ е”эйӈэ Соломон параӈода сертавы хэбидя харад’ мандал”. Моисей’ илева’ мальӈгад еврей” Хэбидя Мяд’ хэвхана Нумд’ туё”мы”. Соломон’ сертавы Хэбидя Харадм’ тюку по” толыр’ пэва’ нерня 586 ей похона вавилон’ тер” тахабтавэдо’, сяни’ юди’ по хэ”мяхад, ӈани’ ӈадимы. Ӈарка Ирод параӈодаӈэ тарабата, Хэбидя Харадм’ ӈани несэйвана сертавэда, ӈаромдавэда. Хэбидя Харад – Израиль’ тер” ненэцяӈга”на сямян ӈарка серото’ хадкэӈгава я: тикыри ян’ хано тэврамбавы”, Яндо’ тиӈгыхыд, яндо’ вархад еврей” ӈарка хэбидя ялядо’ (Пасхам’, Самляӈг Юдимдей Ялям’, Мяд’ хэбидя ялям’) мэць тюкон’ турмы”. Хэбидя Харад’ мандал’ сямян тарана лабэта нюмда «Хэбидяхат Хэбидя» ӈэвы. Похона ӈопойри’ таня’ ӈарка ханонданари яӈга Нумд’ таславы серода сертаванзь мятю пир”мэда. Тикы лабэсм’ Хэбидя яхад тярпавы ӈарка тохоця ӈэвы. Хэбидя ян’ ханонданари” мятюӈгувы”. Хэбидя Харад’ тикы пеляда Нум’ Мя”ӈэ толёвы”, таня’ тэри хумбанзяда ненэць’ тюсь нивэда пирас”. Тарця ненэць’ Нумд’ туё”пата Хэбидя Харад’ марад’ хэврихина туёць пир”мэда. Хэбидя Харад’ хэвхана хуркари” ненэця” серото’ серо сертаванзь ма”люрцеты”. Иисус Христос’ хэт”ма’ сер’ тюку ила’ по” толыр’ тяхана 70 ей похона Хэбидя Харадм’ Рим’ тер” тахабтадо’, тикы’ пуд сян нидо’ сертабю”. (Марк 11:11)






Иоанн’ падвы Маймбабцо Юн
Вади” хамэди” (Иоанн’ падвы Маймбабцо Юн)
Хэбидя Харадм’ Несэймда”ма хэбидя яля – Тикы хэбидя ялямдо’ иудей” «Ханукаӈэ» нюмдебидо’. Иудей” Хэбидя Хардамдо’ Нувм’ хэробтамбада саюхут маро”махадандо’ несэймдехэя нибтрамэдо’. Тикы яляхад Несэймдаӈго”ма хэбидя ялядо’ ӈадимя. Тикы сер” Иисус’ това’ нерцюна 138 похона хадкэ”мя нюртей Маккавей’ падаркана тетимдей пеляхананда пады (тикы падар” Нум’ Падаркад ни пере”) (Ин 10:22).




Матфей’ падвы Маймбабцо Юн
Вади” хамэди”
Хэбяха (грех) – Нум’ табэдавы ватом’ мадабава, Нум’ мун’ сер’ нива ӈэва, Нумд’ нива намдорма. (Мф 3:6; Рим 3:20 )



Хэбяхам’ хаева


Матфей’ падвы Маймбабцо Юн

Вади” хамэди”



 (покаяние) – ненэць’ ӈахат илаӈгананда хэбяха’ танявам’, Нум’ сякана иланда вэва ӈэвам’ хамэдава. Пыда хэбяхыда ха”аврава’ е”эмня Нумд’ хынумдаӈгу. Тикы’ пуд Нум’ вато’ сер’ хэбяхаси” илеванзь ватораӈгу. (Мф 3:8; Мк 2:17)





Марк’ падвы Маймбабцо Юн



 (покаяние) – Ненэць’ ӈахат илӈгананда хэбяха’ танявам’, Нум’ сякана иланда вэва ӈэвам’ хамэдава. Пыда хэбяхыда ха”аврава’ е”эмня Нумд’ хынумдаӈгу. Тикы’ пуд Нум’ вато’ сер’ хэбяхаси” илеванзь ватораӈгу. (Марк 2:17)





Хэхэдаӈгова


Матфей’ падвы Маймбабцо Юн

Вади” хамэди”



 (крещение) – сямянхат тарана хэбидя серкат ӈоб” тарана сер”. Ит’ пакле”мяхад ненэць’ нярумэӈэ, Нумд’ тэравэӈэ толы. Едэй Ватохона сидя хэхэдаӈгова’ нямна пады. Нюрте”э’ Хэхэдаӈгода Иоанн хэбяхыдо’ хаевы, Нум’ ватовна илеван’ харвани ненэцие хэхэдамбавы. Иисус’ яӈгуво”махаданда, тадтикахад яӈор’ илело”махаданда хэхэдаӈгова ӈани несэй, тамна сава сер”ӈэ хая: ненэць’ ӈахат мэ”мы хэбяхасавэй илаӈгаданда пыхыдамда лаӈгэпида, тикахананда хана’ то”лаха, тадтикахад Иисусм’ няд”мяць яӈор’ илеӈга. Тикы хэхэдаӈгова’ пуд Хэбидя Индадм’ ня”ма серо”мы. Нябинзер’ хэта, Едэй Ватохона Иисус’ хэхэдаӈгова хамэдита тарця, ненэцие” Иисус’ маяндормам’ тяро”ма. Тадтикахад няби хамэдита Хэбидя Индкана хэхэдаӈгова, тикахана Хэбидя Инд” ненэця’ ни’ ха”маӈгу”. (Мф 3:7; Мк 1:4, Ин 1:22; Ӈэд 10:37 )





Марк’ падвы Маймбабцо Юн



 (крещение) – Сямянхат тарана хэбидя серкат ӈоб” тарана сер”. Ит’ пакле”мяхад ненэць’ нярумэӈэ, Нумд’ тэравэӈэ толы. Едэй Нум’ Ватохона сидя хэхэдаӈгова’ нямна пады. Нюрте”э’ Хэхэдаӈгода Иоанн хэбяхыдо’ хаевы, Нум’ ватовна илеван’ харвани” ненэцие хэхэдамбавы. Иисус’ яӈгуво”махаданда, тадтикахад яӈор’ илело”махаданда хэхэдаӈгова ӈани несэй, тамна сава сер”ӈэ хая: ненэць’ ӈахат мэ”мы хэбяхасавэй илаӈгаданда пыхыдамда лаӈгэпида, тикахананда хана’ то”лаха, тадтикахад Иисусм’ няд”мяць яӈор’ илелӈга. Тикы хэхэдаӈгова’ пуд Хэбидя Индадм’ ня”ма серо”мы. Нябинзер’ хэта, Едэй Ватохона Иисус’ хэхэдаӈгова хамэдита тарця, ненэцие” Иисус’ маяндормам’ тяро”ма. Тадтикахад няби хамэдита Хэбидя Индкана хэхэдаӈгова, тикахана Хэбидя Инд” ненэця’ ни’ ха”маӈгу. (Марк 1:4)





Хэхэдаӈгода Иоанн


Матфей’ падвы Маймбабцо Юн

Вади” хамэди”



 (Иоанн Креститель) – Нум’ Вади вадета, Христос’ товам’ нерданда ваде”мы. Иисус’ ненэцие” помна манзара пэ”манда няна, Иоанн Иордан яхахана Сита хэхэдавы. Христос’ вадавна Иоанн нехэт соявэхэт сямянхат ӈарка ӈэвы. (Мф 3:1-15)





Марк’ падвы Маймбабцо Юн



 (Иоанн Креститель) – Нум’ Вади вадета. Христос’ товам’ ваде”мы, Иисусм’ манзара Пэванда нерня Иордан’ яха’ икана хэхэдавэда. Христос’ вадаха”на Иоанн нехэд соявы” поӈгана сямянхат ӈарка ӈэвы. Тарця нювм’ нюбета ӈока ненэць’ ӈэвы, ӈобто’ «ӈэдаравы Иоанн» ӈэвы. (Марк 6:14)






Матфей’ падвы Маймбабцо Юн
Вади” хамэди”
Хэхэ’мя” (церковь) – Иисусан’ пунрёди” мандалм’ тарем’ нюмдабасеты”. Нумд’ туё”манзь, Нум’ Падарм’ тохоламбаванзь, лаханакурманзь таняна ма”люрцеты”. Тикы’ хавна я’ тир’ ний Иисус Христосан’ пунрёди «Хэхэ’ мя”ӈэ» нюмдебасеты”. (Мф 16:18; Ӈэд 5:11 )




Матфей’ падвы Маймбабцо Юн
Вади” хамэди”
Час’толыр” (часы) – невхы еврей” похо”на, несэй яля, яля’ пакла”махад пэӈгнаӈэ толёвы”. Хуркавна ӈод” ялэймдо’ яля’ ӈадиво”махад пясь, юкад вата сидя ян’ маторпавэдо’. Еврей” час’ толыркана хубтыхы няхаромдэй час, маня” часна” толыркана, хубтыхы хасаваюдимдей час. Пихивм’ еврей” мэсыкана няхар” ян’ мэмбидо’, Рим’ мэсыкана тет ян’ мэмбидо’. (Мф 20:3-20)




Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Четвертовластник – «я’ ӈамгэхэва’ тетимдей пелянда ерв» тарем’ нюрте”э нюмдебадась. Пунаркана тикы вада’ харавна Рим’ ерводавахана мал” парэӈоди” нюмӈэ пэрмэдо’. Палестина яхана Иисус’ Нум’ Вади хэтыбаванда мальӈгана Ӈарка Ирод парэӈода’ сидя нюда (Ирод Антипа няби Филипп) я’ тетамдей пеляхана ервода таравэхэнзь.



Ю” Мар”


Матфей’ падвы Маймбабцо Юн

Вади” хамэди”



 (Десятиградие) – Галилея’ тоход ядембада я’ няюна ӈобнзер’ ӈэда ю” мар”. Тикы марка”на ӈокаюм’ пелядо’ Нумгад ерменя еврей” ниня ӈэда ненэця” ӈэвы”. (Мф 4:25, Мк 5:20)





Марк’ падвы Маймбабцо Юн



 (Десятиградие) – Галилея’ тоход ядембада я’ няюна ӈобнзер’ ӈэда ю” мар”. Тикы марка”на ӈокаюм’ пелядо’ Нумгад ерменя еврей” ниня ӈэда ненэця” ӈэвы”. (Марк 5:20)






Лука’ падвы Маймбабцо Юн
Вади” хамэди” (Лука’ падвы Маймбабцо Юн)
Язычник – Иисус’ илева’ мальӈгана еврей’ тэнз’ хавна мал” ненэцие тарем’ нюмдебавы”. Тамальӈгана еврей’ тэнз ненэцянзяли” Нум’ Ватом’ теневавыць.




Матфей’ падвы Маймбабцо Юн
Вади” хамэди”
Яӈор’иле”мя (воскресение) – ха”махад индад’ несэймы пыхыдан’ яӈор’ тэвва. Едэй Вато’ мальӈгы похо”на ханяӈы еврей”, судеӈгова яляхана нэнеця’ Нум’ сят’ нулманзь яӈор’ илеван’ пунрёвы”. Иисус’ ненэцие ха”махадандо’ илебтембава, Харта яӈор’ илевада Пыда ӈадимдевы и’ хэбиле”мя Серкатата сямянхат ӈаркадо’ ӈэвы. (Мф 22:30-32, Ин 21:14)




Матфей’ падвы Маймбабцо Юн
Вади” хамэди”
Я’ӈылы (ад/геенна) – ӈани тэнз ненэцие” тотрев’, Едэй Вато’ по’ мальӈгы еврей” ӈобтарем’ ненэця’ ха”махаданда, сидяӈгамда хальмер’ ян’ тэвувндаӈэ, таняна я’ тир’ ниня иле”мямда ваде”мандаӈэ пэрмэдо’. Хэбяхам’ сертавы таняна танаравнда. Тид” илевэхэв малсяда илӈгана Нумгад сава ня”мувндада таняӈгу. (Мф 5:22; Лк 16:23; Ӈад 6:8 )

